
		తొలికూర్పునకు తొలినుడి

		వివేకానందజీవితము వ్రాయుటకు మఱియొక వివేకానందుడు కావలయును. ఏలన, “వివేకానందుడెట్టి ఘనకార్యముల నొనర్చెనో మఱియొక వివేకానందుడుండిన గ్రహించియుండెడివాడు” అని మహాసమాధి నొందుటకుముందు స్వామియే తనలో తాననుకొనుచుండ ప్రేమానందుడను సోదరశిష్యుడు వినియుండెను. తన సందేశమును గూర్చి ఈ రీతినే మఱియొకప్పుడు స్వామి, “ఈ శరీర మేమైననేమి? జనులకు పదునైదువందల సంవత్సరముల పర్యంతము సరిపోవు సందేశము నొసగియున్నాను” అని వచించెను.

		భారతదేశభక్తులలో వివేకానందస్వామినిగూర్చి యెఱుగనివారుండరు. భారతదేశ భక్తులకేకాక భరతవర్ష పునర్నిర్మాణకర్తల కెల్లరకును స్వామి మార్గదర్శకుడు. “నా దేశమున నొకకుక్కయైనను పస్తుపడియున్నంతవరకు దాని కాహారమిడి రక్షించుటయే నా పరమధర్మము, ఇదియే నా మతము; తద్భిన్నమంతయు అధర్మము, కృత్రిమ ధర్మము.” “... సమస్తజీవస్వరూపుని, అద్వితీయుని, విశేషము నా యార్తనారాయణుని, నా దీననారాయణుని, సమస్తదేశీయులకెల్ల పేదయగు నా భారతనారాయణుని, నా ఇష్టదేవత నర్చించుటకై ఎన్ని జన్మములైన నెత్తెదనుగాక, ఎన్నివేల బాధలనైన ననుభవింతునుగాక” యని ప్రకటించి, అన్నదాన విద్యాదాన జ్ఞానదానములచే నేడఖండ దేశసేవనేకాక ప్రపంచసేవను సల్పుచున్న శ్రీరామకృష్ణమఠ సేవాసంఘములను స్థాపించిన దేశభక్తాగ్రగణ్యుడు, విశ్వమానవప్రేమపూరితుడు వివేకానందస్వామి. జ్ఞాన కర్మ భక్తి యోగములకు స్వామి సంపూర్ణ సమన్వయస్వరూపుడు, ద్వైతాద్వైత విశిష్టాద్వైతాది సిద్ధాంతములకు అపూర్వసమరసమూర్తి, ప్రాచ్యపాశ్చాత్య విజ్ఞానవాహినులకు సముద్రుడు. అఖీలప్రపంచమత మహాసభావేదికపై వైదికమత విజయధ్వజస్థాపన మొనర్చి, పశ్చిమఖండమున దన మహోపన్యాస విజయయాత్రానంతరం మాతృదేశమునకు విచ్చేసినంతనే ఆసేతు హిమాచలము భారతీయులు స్వామికొసగిన యఖండగౌరవాన్విత స్వాగతములే ఇందులకు దార్కాణము. వేయేల, వివేకానందుని వ్యక్తిత్వము అనన్యసామాన్యము, అతని పాండితి సర్వతోముఖము. కానిచో, “ఈ మహనీయుని యెదుట మన విశ్వవిద్యాలయ పండితోత్తములు కేవలము పసిబాలురు!” అని పాశ్చాత్యమేధానిధులు కీర్తించియుందురా? “అఖీల ప్రపంచ మతమహాసభలో వివేకానందుడు అగ్రగణ్యుడనుట నిస్సంశయము,”  “అతడు ఈశ్వరప్రేరిత మహావక్త”  (He is an orator by Divine Right)  “వేదాంతిశిరోభూషణము”  (The paragon of Vedantins)  “హైందవఝంఝామారుతము”  (The Hindu Cyclone) అని ఈ విధముగా ప్రకటించియుందురా? వివేకానందుని వ్యక్తిత్వము గూర్చియు మూర్తిమత్వమును గూర్చియు వ్రాసినచో ఈ యుపోద్ఘాతమే ప్రత్యేకమొక గ్రంథమగును. ‘జగమెఱిగిన బ్రాహ్మణునకు జందెమేల’ యనునట్లు నిజముగా వివేకానందస్వామి జీవితమునకు ఉపోద్ఘాతము అనావశ్యకము: ఐనను నా రచనమునకు గొంతవరకు ఆవశ్యకము కావచ్చును.

		స్వామి జీవితసందేశాలను గూర్చి దేశదేశాంతరాలలో అనేక సద్గ్రంథములు వెలసివున్నవి.* అందు ముఖ్యముగా స్వామి ప్రాచ్య పాశ్చాత్య శిష్యులచే బ్రకటింపబడిన పూర్వగ్రంథములను, ప్రస్తుత గ్రంథములను పరిశీలించి, స్వామి జీవితచరిత్రను సుబోధమగుశైలిలో సమగ్రముగా బ్రదర్శింపవలయునను నభిలాషతో ఈ గ్రంథమును వ్రాసియున్నాడను. దివ్యావేశజనకములగు స్వామి ప్రవచనములు చాలవరకిందు పొందుపరచబడినవి. విశేషము స్వామి బాల్యజీవితమును ఈ గ్రంథము ప్రస్తుతాంగ్ల గ్రంథములకంటెను విపులముగా దెలుపును.

		చాలవరకు వ్రాతప్రతిని జదువగా విని ప్రశస్తమగు కొన్నివిషయములను దెలిపిన రావుసాహెబ్​ కందుకూరి మల్లికార్జునము (రిటైర్డ్​ డెప్యూటీ కలెక్టర్​) గారికి నా కృతజ్ఞతాభివందనములు.

		ఆంధ్రలోకము ఈ గ్రంథము నాదరించుగాక!

		-గ్రంథకర్త

		

	
	
		మనవి

		ఈ “శ్రీ వివేకానంద జీవిత చరిత్ర’ తెలుగులో బహుళ ప్రాచుర్యం పొందినదనటానికి, ఇప్పటికి ఈ పుస్తకం 15 ముద్రణలను పొందివుండటమే ఋజువు. గతంలో పలువిశ్వవిద్యాలయాలలో ఈ గ్రంథం పాఠ్య గ్రంథంగా పరిగణింపబడి వుండటం ముదావహం.

		గత ముద్రణలలోని భాష గ్రాంథికంలో వుండటం నేటి ఆధునిక పాఠకుడికి కాస్త ఇబ్బంది కలిగించవచ్చు. ఆ కారణంగా నేటి పాఠకుడి సౌలభ్యం దృష్ట్యా ఆ గ్రాంథిక భాషను సరళ వ్యావహారికంలోకి మార్పుచేయటం అవసరమని భావించి ఈ 16 వ ముద్రణలో అలా చేయటం జరిగింది. కాని విషయంలో వీసమంతైనా మార్పులేదు. ఈ భాషా సంస్కరణంతో ఈ గ్రంథరాజం తెలుగు పాఠకలోకానికి గతంలోకంటె మరింత ప్రయోజనకారీ, స్ఫూర్తిదాయనీ కాగలదని మేం ఆకాంక్షిస్తున్నాం.

		– ప్రకాశకులు

	
	
		పండితాభిప్రాయములు

		ఈ గ్రంథము దివ్యముగా వ్రాయబడినది. విషయము ఉత్కృష్టముగను, విపులముగను – సవివరమయ్యును, మనోరంజకముగను నున్నది. పద్దెములల్లుటకంటెను కష్టతరమని చెప్పదగు గద్యరచనమున ఈ గ్రంథకర్తకు మంచినైపుణ్యము కలదు. రచనావిధానమున చక్కని మార్పులను జేయుచు ఈయన తన శైలిని బోషించును: ఔచిత్యముట్టిపడు మాటలను సమాసములను జాతీయముల నేర్చి కూర్చెను. ఈయన శైలి వాగాడంబరపూర్వక సంస్కృత పదభూయిష్ఠము గాదు, అట్లని వాక్పాటవము కుంటుపడిన నిస్సారమగు తెలుగు కాదు. ఈయన రచనను మనఃపూర్వకముగా నభినందించుచు ఈ గ్రంథము ప్రతిగృహమునను భాండాగారమునను వెలయునని నమ్ముచున్నాను. మన వచన రచయితలలో మేలు బంతులనదగువారియందీ గ్రంథకర్తయొకడై తేజరిల్లును.

		శ్రీవివేకానంద లేఖావళిని, ఈ వివేకానందజీవితచరిత్ర రీతినే శ్రీరామకృష్ణపరమహంస జీవితమును ఈయన తెనిగించినచో సంతసింతును. శ్రీ మాధవచైతన్యునివంటి ప్రతిభాశాలియు దిట్టయు నగురచయిత మనకు లభించెనను గర్వసంతోషములు నన్నిట్లు వ్రాయబురికొల్పుచున్నవి... శ్రీరామకృష్ణవివేకానందగ్రంథావళిని శ్రీమాధవచైతన్య బ్రహ్మచారి యనువదించునెడల మన వాఙ్మయమున కెంతయు నుత్తేజవంతమగు పొత్తములు లభించును.

		(సం ॥) కట్టమంచి రామలింగారెడ్డి.

		...శ్రీ మాధవ చైతన్య బ్రహ్మచారిగారు, శ్రీ స్వామి వివేకానందుని జీవిత చరిత్రను రచియించి తెలుగువారికి, మఱి యాసాహిత్యమునకు మహోపకారమొనరించిరి...

		(సం ॥) శ్రీ విక్రమదేవవర్మ.

		...అమూల్యమైన ఈ గ్రంథము ఆంధ్రసారస్వతమునకు నూతనాలంకారమనుట సత్యమేకాని అతిశయోక్తికాదు...

		(సం ॥) చిలకమర్తి లక్ష్మీనరసింహము.

		...శ్రీ బ్రహ్మచారిగారు తమ తపోమహిమచేతనే ఈ గ్రంథమునిట్లు రచించియున్నారని నా నమ్మకము...

		(సం ॥) శ్రీపాద కృష్ణమూర్తి శాస్త్రి.

		

	
	
		శ్రీవివేకానందుని జీవితచరిత్ర

		...ఇందలి భాష సలక్షణము, సులభతమము, అత్యంత మృదు మధుర పదభూయిష్ఠము.

		(సం ॥) జనమంచి శేషాద్రిశర్మ – త్రిలిఙ్గ.

		...ఇందలి రచనా నైపుణ్యాదులకు మిక్కిలిగా నానందించితిని...

		(సం ॥) చెల్లపిళ్ల వేంకటశాస్త్రి.

		...ఆంధ్రసారస్వతమున కీ గ్రంథము నూతనాలంకారము...

		(సం ॥) కొట్ర శ్యామల కామశాస్త్రి.

		...గొప్పసారస్వతము... (సం ॥) జటావల్లభుల పురుషోత్తము.

		మీ గ్రంథము నెంతయో సంతసముతో జదివితిని...

		(సం ॥) ఎస్​. రాధాకృష్ణన్​.

		...ఇందు రసవంతముకాని వాక్య మొక్కటియైనను లేదు...

		(సం ॥) వెదురుమూడి కృష్ణారావు. (గవర్నమెంట్​ ట్రాన్ల్సేటర్​.)

		శైలి మృదుమధురము... (సం ॥) – కా. సుబ్బయ్యశాస్త్రి.

		(సం ॥) కా. బ్రహ్మయ్యశాస్త్రి. – ఆంధ్రసాహిత్య పరిషత్పత్రిక.

		...భావమును వలచుశైలితో గ్రంథ మొప్పుచు సర్వాంగ సుందరమై యున్నది... – భారతి.

		...ఆంధ్రసాహితి కిది చక్కని యలంకారమనుట అతిశయోక్తి కాదు.

		(సం ॥) జొ. సత్యనారాయణమూర్తి. – ఆంధ్రపత్రిక.

		...ఇటువంటి గ్రంథాలు ప్రతి గ్రంథాలయంలో వుండాలి. పాఠశాలల్లో పఠనీయగ్రంథాలుగా నిర్ణయించాలి... – ప్రజాబంధు.

		..శైలి చదవచదువ చవులూరుతున్నది. – ఐరావతి (బర్మా).

		...ఇందలి కథావిషయము ఎంత మహత్తరమో రచనమును అంత మహత్తరముగా నున్నది... – ఇండియన్​ ఎక్స్​ప్రెస్​.

		...ఈ గ్రంథము చరిత్రరచనములో నొకవిశిష్టతను గల్పించుచున్నది. నిర్దుష్టమైనరచన – ధారాళమైన శైలి – మధుర మంజులములగు భావములు – గలిగి చదువుట కెంతయో ఉత్సాహము పుట్టించుచున్నది... (సం ॥) మ. సత్యనారాయణశాస్త్రి. – ఆంధ్రి.

		ఇంకను ఇట్టి ప్రశంసలనేకములు గలవు.

		వంశ చరిత్ర

		దుర్లభమైన మానవదేహాన్ని దాల్చి శాశ్వతానందప్రదమైన మోక్షాన్ని పొందటానికై సాధన చేయని వ్యక్తి జీవితం నిరర్థకం. వేదశాస్త్రాలు ఇలా చాటుతున్నా, తాపత్రయమనే సంసారసాగర నిరంతర ఘోష కారణంగా లోకులు వినలేరు. విషయసుఖాల్లోని వ్యామోహంతో ఆత్మజ్ఞానసాధనల్లో వారికి అభిరుచి ఏర్పడదు. అజ్ఞానాంధకారజీవనం అలవడటంతో పరమాత్మ జ్యోతిని దర్శించలేరు. ఇక వీరు తరించటం ఎలా? నిత్యానిత్య వస్తువివేకంతో సర్వసంగ పరిత్యాగం గావించి, సత్యసందర్శనైక వాంఛతో బ్రహ్మచర్యవ్రతాన్ని చేగొని, సంసారసాగరం నుంచి తాము తరించటమే కాకుండా ఇతరులను తరింపచేయటానికై తమ జీవిత సర్వస్వాలను అర్పించే భగవదాంశ సంభూతులైన మహాత్ములు సమస్త ప్రజలకు మార్గదర్శకులై వెలుగొందుతూంటారు. వివేకానందస్వామి ఇలాటి మహనీయుల్లో అగ్రగణ్యుడు. వేదవేదాంత సందేశామృతాన్ని ఒసగి ప్రాచ్య పాశ్చాత్య ప్రపంచాలను పునరుజ్జీవింప చేసిన ఈ మహనీయుడి లోకోత్తర చరిత్ర సర్వజన ఆవశ్యపఠనీయం కదా!

		కలకత్తాలోని సిమ్లా అనే పేటలో ఈతడి వంశస్థులు అనేక శతాబ్దాలుగా సిరిసంపదలతో తులతూగుతూ దాతృత్వానికే కాక పాండిత్యానికీ, శక్తిసామర్థ్యాలకూ ప్రఖ్యాతిగాంచారు. వీరు కాయస్థక్షత్రియులు. వీరిని దత్తవంశస్థులని పేర్కొంటారు. మన కథానాయకుడైన వివేకానందుడికి వివేకానంద సామ్రాజ్యాన్ని ఒసగిన సుగుణసంపత్తి ఎలా చేకూరిందో తెలుసుకోటానికి ఆతడి పూర్వీకుల చరిత్ర మనకు దోహదపడుతుంది. సంస్కృత పారశీక భాషల్లో అసమాన పాండిత్యాన్ని గడించి, న్యాయ శాస్త్రపారంగతుడై సాంసారిక జీవితౌన్నత్యం కరతలామలకమైనా విడనాడి వేసి, ఇరవై ఐదేళ్ళు నిండకమునుపే సర్వసంగపరిత్యాగం చేసిన దుర్గాచరణ దత్తు ఈతడి తాత. దుర్గాచరణుడి పుత్రుడు విశ్వనాథుడు. విశ్వనాథుడి తల్లి విశ్వనాథుడితో కలిసి కాశీ విశ్వనాథుణ్ణి సందర్శించకోరి తీర్థయాత్రకు బయలుదేరింది. పొగబళ్లులేని ఆ రోజుల్లో ఆమె నావమీద ప్రయాణం చేస్తూంటే మీదికెక్కి ఆడుకొంటూంటే కాలుజారి గంగాప్రవాహంలో పడిపోయాడు. ప్రాణభీతిని పుత్రప్రేమకు బలిచేసి, తల్లి తక్షణమే అగాధ జలరాశిలో దూకి, కుమారుణ్ణి గట్టిగా పట్టుకొంది. మాతృప్రేమ ఎంత మధురమో కదా! వెంటనే నావికులు వారిని రక్షించారు.

		దుర్గాచరణుడి ధర్మపత్ని కాశీక్షేత్రాన్ని చేరుకొని వివిధ దేవాలయాలను దర్శించసాగింది. ఒకరోజు ఆమె విశ్వనాథాలయానికి పోతూ కాలుజారిపడి స్మృతి కోల్పోయింది. వెంటనే ఒక సన్న్యాసి రివ్వునవచ్చి ఆమెను లేవదీశాడు. తనకు సహాయం చేసిన పరివ్రాజకుడు తన భర్త అయిన దుర్గాచరణుడే అని గుర్తించిన ఆమె ఆశ్చర్యానందాలను వర్ణించటం ఎవరితరం? ఇద్దరి హృదయాల్లోను భావతరంగాలు పొంగిపొర్లాయి. “ఆహా! మాయ! మహామాయ!” అంటూ యతిపుంగవుడు అదృశ్యుడయ్యాడు! ఆమె తన యాత్రలకై మరలింది.

		విశ్వనాథుడు పెరిగి పెద్దవాడై పారశీక, ఆంగ్లభాషల్లోను, న్యాయ శాస్త్రంలోను ప్రావీణ్యం గడించి వంశ పారంపర్య న్యాయవాదవృత్తిని అవలంబించాడు. అనతికాలంలోనే న్యాయశాస్త్రంలో అతడి పేరు నలుదిక్కుల్లోను వ్యాపించింది. విశ్వనాథుడి భోగభాగ్యవైభవాలచేత దత్తవంశం ప్రభువంశంగా పేరుగాంచింది. మరుసటి రోజును గురించి తలచక అడగని వారిదే తప్పు అన్నట్లు దానధర్మాలు చేసే మహాదాత విశ్వనాథుడు. పంక్తిని పదిమంది లేకుండా అతడేనాడూ భోజనంచేసి ఎరుగడు. దరిద్రులపట్ల, దీనులపట్ల విశ్వనాథుడి ప్రేమ వర్ణనాతీతం. తమపాలిటి దేవుడని వారు భావించేవారు. అల్పులపట్లా, అనర్హులపట్లా కూడ తాను కనబరుస్తున్న ఆదరణకు కుమారుడైన నరేంద్రుడు ఒకప్పుడు తనను నిలదీయగా, కారుణ్యమూర్తి అయిన అతడిలా అన్నాడు: “నాయనా! మానవ జీవిత మహాఘోర యాతనలు నీకేం తెలుసు? తాగటంచేత క్షణకాలమైనా తమ దుస్థితిని మరచిపోవాలనుకొంటారు ఈ నిర్భాగ్యులు. ఈ దీనుల పట్ల జాలిపడటమా నా మహాపరాధం!” ఏమి దీనజన వాత్సల్యం! ఇలాంటి కారుణ్యపయోనిధికి కుమారుడై జన్మించిన వివేకానందుడు దరిద్రనారాయణ సేవకై తన జీవితాన్ని ధారపోయటంలో వింతేముంది?

		బిడ్డలకు సత్ప్రవర్తన గరపటంలో విశ్వనాథుడు ఎంతో నేర్పరి. కుమారుడు నరేంద్రుడు ఒకప్పుడు తల్లిని తిరస్కరించినందుకై అతణ్ణి దండించక, “నరేంద్రుడీ రోజు తల్లిని ఇలా నిందించాడు...” అని బాలుడాడిన పరుషవాక్యాలను ఆతడి గది గోడమీద రాశాడు. నరేంద్రుడు ఆ గదిలోకి వెళ్లినప్పుడల్లా తన వాక్పారుష్యం కళ్లెదుట కనిపిస్తూండటంతో వెంటనే పశ్చాత్తాపం చెందాడు.

		విశ్వనాథుడి భార్య భువనేశ్వరీదేవి ఆతడికి తగిన సహధర్మచారిణి. నిత్యం రామాయణ మహాభారతాలను పారాయణచేస్తూ వాటిలోని ప్రశస్త భాగాలను కంఠస్తంచేసి, రామాయణ మహాభారత సారాన్ని నరేంద్రుడికి ఉగ్గుపాలతో పోసింది. నరేంద్రుణ్ణి దేశభక్తాగ్రగణ్యుడైన జాతీయ వీరుణ్ణి గావించింది మాతృబోధామృతమే అని చెప్పక తప్పదు.

		

	


వివేకానంద జననం

సద్గుణాలరాశి అయిన భువనేశ్వరీదేవి పరమేశ్వర వరప్రదాన తనకు కుమారుడు కలగాలని పూజలు చేస్తూండేది. వంశాచారం మేరకు బంధువైన ఒక వృద్ధురాలిచేత కాశీలో వీరేశ్వర శివుడికి ఆమె ప్రార్థనానైవేద్యాలను అర్పించింది. ఇలా శివపాదారవిందార్పితహృదయగా కాలం గడుపుతూ ఒకానొక రోజు ఒక దివ్యస్వప్నాన్ని గాంచింది: లోకమంతా ప్రశాంతమయమై నిశ్శబ్ధంగా వుంది. భువనేశ్వరీదేవి పరమేశ్వర పాదారవిందాలను స్పృశించిన సమయం ఇదే అని తెలుపుతూ కైలాసంలో ఘంట మోగింది. పరమేశ్వరుడు తన దివ్యధ్యానం నుంచి బయటికొచ్చి పుత్రస్వరూపంలో ఆమెకు ప్రత్యక్షమయ్యాడు. నిద్రనుంచి ఆమె మేలుకొంది. తాను గాంచిన దివ్యదర్శనం మిథ్యాపరమైన స్వప్నమా? కాదు. అది వాస్తవిక సందర్శనం.

సర్వేశ్వరా! జగద్రక్షకా! భక్తజనాభీష్టాన్ని సహస్రరీతుల సఫలీకృతం చేసేవాడవు నువ్వే కదా!

భువనేశ్వరీదేవికి పుత్రోదయమయింది. ఆ రోజు 1863 వ సం ॥ జనవరి 12 వ తేదీ. ఆ రోజు సర్వజనానందకర మకరసంక్రాంతి. ఆనాడు ఉదయించిన బాలుడు సనాతన ధర్మమహాసాగరాన్ని ఉప్పొంగచేయటానికై, వేదాంత మతప్రకాశాన్ని ప్రాచ్యపాశ్చాత్య ఖండాల్లో అంతటా వ్యాపింపచేయటానికై, ఈశ్వరాంశసంభూతుడై ఉదయించిన బాలచంద్రుడని ఎరుగకే భారతజనసహస్రం ఆ పర్వదినాన అమందానందసాగరంలో ఓలలాడింది!

ఆ బాలుడు దినదిన ప్రవర్థమానుడవసాగాడు. వీరేశ్వరాంశ సంభూతుడవటంతో భువనేశ్వరీదేవి కోరికమేరకు అతడికి వీరేశ్వరుడని నామకరణం చేశారు. వీరేశ్వరుణ్ణే ‘నరేన్​’ అనీ ‘బిలే’ అనీ ముద్దుగా పిలిచేవారు.





	
		నరేంద్రుడి బాల్యం

		నరేంద్రుడు అల్లరిపిల్లవాడు. పోరుపెడితే అతణ్ణి ఎవ్వరూ ఊరడింప లేకపోయేవారు. “కుదురుగా వుండకపోతే శివుడు నిన్ను కైలాసానికి రానివ్వడు” అని బెదిరిస్తూ బాలనరేంద్రుణ్ణి తల్లి చన్నీటిధార కింద కూచోపెట్టేది. నరేంద్రుణ్ణి శాంతింపచేయటానికి ఆమె కనిపెట్టిన కిటుకు ఇది! అంతేగాక అలాంటి సమయాల్లో శివనామాన్ని అతడి చెవిలో ఉచ్చరించినా ఊరడిల్లేవాడు. ఎలావున్నా భువనేశ్వరీదేవి విసుగుపడి “కుమారుడికోసం శివుణ్ణి ప్రార్థించాను, కాని శివుడు తన భూతగణాల్లో ఒకదాన్ని నాకు పంపాడు” అంటూ వుండేది. బాలనరేంద్రుణ్ణి ఊరడించటానికి ఇద్దరు దాదులువున్నా వీలుకాకుండేది.

		నరేంద్రుడికి బైరాగులంటె ఒక రకమైన మక్కువ వుండేది. బైరాగి కనిపించగానే నరేంద్రుడు పరమానందభరితుడయ్యేవాడు. ఒకరోజు ఒక బైరాగి, “నారాయణ హరి! నారాయణ హరి! భవతి భిక్షాం దేహి” అంటూ విశ్వనాథుడి ఇంటి గుమ్మం వద్ద నిలబడ్డాడు. కొత్తవస్త్రాలు ధరించి ముద్దులు మూట గట్టుకొన్న బాలుడది చూసి తక్షణమే తన వద్ద వున్న రుమాలు తీసి ఆ బైరాగికి ఇచ్చాడు. సర్వసంగపరిత్యాగ సాగరంలో సంగమించేది ఇలాంటి త్యాగవాహినే కదా. బైరాగి ఆ రుమాలును కళ్లకద్దుకొని, “జయ పరమేశ్వర!” అంటూ వెళ్ళిపోయాడు. “రుమాలు ఏమైంద” ని భువనేశ్వరి గద్దించగా, “బైరాగి యాచించాడు, ఇచ్చి వేశాను” అన్నాడా బాలుడు. ఆనాటి నుంచి బైరాగి కనపడగానే నరేంద్రుణ్ణి గదిలోవుంచి తాళం వేస్తూండేవారు. నరేంద్రుడి త్యాగవాహినికి అదొక అడ్డుగట్టా! చేతికి అందిన వస్తువులను సాధుబైరాగులకోసం కిటికీలగుండా ఆవలకు విసిరివేసి ఆనందించేవాడు.

		బాల్యచేష్టలతో నరేంద్రుడు తన సోదరీమణులను విసిగించేవాడు. అతడు పెట్టే బాధలను భరించలేక అతణ్ణి పట్టుకొని దండించటానికై అతడి వెంటపడగా అతడు అపరిశుద్ధ ప్రదేశాలలోకెళ్లి నిర్భయుడై “రండి, ఈసారి రండి” అంటూ వెక్కిరిస్తూండేవాడు. ఇంటి పాడి ఆవుతో ఆడుకొనేవాడు. అంతేగాక పెంపుడు పావురాలు, నెమలి, మేక, కోతి మొదలైన జంతువులు కూడ నరేంద్రుడి ప్రేమపాత్ర నేస్తాలు. గుర్రపుబండి తోలేవాడు అతడి ముఖ్య స్నేహితుడు. కుచ్చుతలపాగ చుట్టుకొని, కొరడాను చేతపుచ్చుకొని, ఉన్నతాసనంలో కూర్చుని జోడుగుర్రాల బండిని తోలే వ్యక్తిని చూసి అతడాశ్చర్యపడేవాడు. “ఇదే నా కోర్కె” అంటూండేవాడు! నిజమే. ధర్మదండాన్ని చేపట్టి, జ్ఞానశిఖరాన్ని అధిరోహించి గుర్వాజ్ఞను తలదాల్చి, మానవసహస్ర తురంగ శకటాలను నడపిన నరేంద్రుడు ఇలా కోరటం న్యాయమే కదా!

		పిల్లల విద్యాభ్యాసం తల్లివద్దే ప్రారంభమవుతుంది. వంగీయ గుణింతాన్ని, ఆంగ్ల పదాలను నరేంద్రుడు తల్లివద్దే నేర్చాడు. తల్లి వినిపించే రామాయణ భారత కథలను ఎంతో ఆసక్తితో వినేవాడు. బాల్యంలోనే భక్తిబీజాలు అతడిలో సుదృఢంగా నాటుకొన్నాయి. శ్రీరాముడి దివ్యచరిత్ర తనను ఆకర్షించగా అతడు సీతారామవిగ్రహాలను సముపార్జించి వాటిని పూజించేవాడు. మేడమీది గదిలో, సీతారాముల విగ్రహాలను అమర్చి, పువ్వులతో అలంకరించి, ఒకరోజు అతడు తలుపులు బిగించి, విగ్రహాల ముందు కూర్చుని ధ్యానించసాగాడు. తల్లిదండ్రులు అప్పుడు తమ ముద్దుబిడ్డడి కోసం వీథులన్నీ వెదకి ఎక్కడా కనపడకపోయేసరికి చివరకు మేడమీది గది మూసివుండటం చూసి తలుపు గట్టిగా తట్టారు; జవాబు లేదు. గట్టిగా అరచారు; బదులు రాలేదు. అప్పుడు వారు భయపడి తలుపు పగులగొట్టి లోపలికి వెళ్లారు. నరేంద్రుడు నిశ్చల ధ్యానమగ్నుడై కనిపించాడు!

		పాలుతాగే పసిపిల్లవాడేమిటి! నిశ్చలధ్యాన నిమగ్నత ఏమిటి! ఇదేకదా బహుజన్మ సముపార్జిత తపోఫలం!

		ఎవరో వివాహం అనర్థహేతువని నిరసిస్తూ సంసారయాతనలు దుర్భరాలని అనటం నరేంద్రుడు విని భయకంపితుడైనాడు. “వివాహమే ఇన్ని బాధలకూ మూలమైతే, దేవుడెందుకు వివాహమాడాలి?” అని వితర్కించుకొని, సీతారాముల విగ్రహాలను ఆవలవేసి ఆ చోట శివుణ్ణి ప్రతిష్టించాడు. మదనాంతకుడైన శివుడి వైరాగ్యం బహుశ అతణ్ణి ఆకర్షించి వుంటుంది.

		బంగారు పువ్వులతో అల్లిన ఎర్రని పట్టురుమాలు మొలకు చుట్టుకొని, చిందులు తొక్కుతూ, “నేను శివుణ్ణి, అమ్మా చూడు! నేను శివుణ్ణి” అని నరేంద్రుడు తల్లితో అనేవాడు. శివ వరప్రసాదాన తనకు కలిగిన వీరేశ్వరుడి ఆ ముద్దుమాటలు వినేటప్పుడు ఆమె ఆనందాన్ని ఎవరు వర్ణించగలరు? ధ్యానంవల్ల శిరోజాలు జడలుకట్టి శివుడి జటాజూటం మాదిరి వుంటాయని నరేంద్రుడికి ఇంట్లోవాళ్లు చెప్పారు. ఇక అతడు పద్మాసనం వేసుకొని, కళ్లుమూసుకొని ధ్యానించ ఆరంభించేవాడు. కొంతసేపవగానే తల జడలుకట్టిందో లేదో అని తడవి చూసుకొనేవాడు. జడలు కట్టకపోయేసరికి, “ఎంతసేపైనా శిరోజాలు ఎదుగనే లేదే!” అని విచారించేవాడు. అంతట తల్లి అతణ్ణి ఓదార్చేది. మరొకప్పుడాతడు, “అమ్మా! కుదురుగా వుంటే శివుడు నన్ను మళ్లా కైలాసానికి రానిస్తాడా?” అని అడగ్గా తల్లి, “అందుకు అభ్యంతరం ఏముంది?” అంటూ, అంతలోనే దుర్గాచరణుని వృత్తాంతం జ్ఞప్తికి రాగా, ‘తాతగారి మాదిరే ఇతడూ సన్న్యసిస్తాడు కాబోలు’ అనుకొని భయపడేది. ఏమైనా తల్లులు తల్లులే కదా!

		బాల్యం నుంచీ ఇలా భగవచ్చింతాపరాయణుడైన నరేంద్రుడికి రామాయణ శ్రవణమంటె పరమానందం. ఇరుగుపొరుగులో ఎక్కడ రామాయణ పఠనం జరిగినా నరేంద్రుడు హాజరు కావలసిందే. హనుమంతుడు అరటితోటల్లో నివసిస్తూంటాడని విని, ఒకరాత్రి అతడు ఇంటికి పోకుండా దగ్గర్లోవున్న అరటితోటకు వెళ్లి హనుమత్సందర్శనానికై చాలసేపు అక్కడ ఎదురుచూశాడు. చివరకు విఫలమనోరథుడై ఇంటికి వచ్చిన బాలుడి ఉదంతం విని, “బిలే! రామకార్యార్థం అతడెక్కడికో వెళ్లి వుంటాడు. మరోసారి కనిపిస్తాడులే” అంటూ తల్లిదండ్రులు బాలుణ్ణి ఓదార్చారు.

		నరేంద్రుడు నిద్రపోయే తీరు అత్యద్భుతం. కళ్లుమూతలుపడగానే భ్రూమధ్యంలో ఒక దివ్యజ్యోతి విభిన్నకాంతులతో ప్రత్యక్షమై నెమ్మదిగా విస్తృతించసాగి చివరకు చెల్లాచెదరవుతుంది. నరేంద్రుడు ఆ కాంతి వెలుగుల్లో స్నానమాడి క్రమంగా బాహ్యస్మృతి కోల్పోతాడు. నిత్యం ఇలాగే జరిగేది. అందుచేత ఇలా జరగటం అందరిలోను సర్వసామాన్యమని అతడు భావించాడు. కాలాంతరంలో శ్రీరామకృష్ణుల సందర్శనం లభించాక, “నిద్రపోయేటప్పుడు నీకేదైనా జ్యోతి కనిపించేదా నాయనా?” అని ఆయన ప్రశ్నించి, నరేంద్రుడి జవాబు విని, “ఈతడు ధ్యానసిద్ధుడు” అనటం తటస్థించింది.

		ధ్యానం నరేంద్రుడికి బాల్యక్రీడ. తోడిబాలురతో అతడొకరోజు ధ్యానముద్రలో కూర్చొనివుండగా పెద్ద తాచుపామొకటి వారి ముందు పాక సాగింది. బాలురు దాన్నిచూసి భయకంపితులై నరేంద్రుణ్ణి లెమ్మని కేకలేస్తూ పారిపోయారు. భగవద్ధ్యాన నిమగ్నుడైన నరేంద్రుడికి బాలుర కేకలు ఎలా వినబడతవి? అతడు కదల్లేదు. పాము కాస్సేపటికి వెళ్లిపోయింది. తల్లిదండ్రులు “పామును చూసి నువ్వెందుకు పారిపోలేదు” అని అడగ్గా “పామో గీమో నాకా గొడవే తెలియలేదు. ధ్యానంలో అప్పుడు నేనెంత హాయిగా వున్నానో!” అంటూ జవాబిచ్చాడు నరేంద్రుడు.

		విద్యావాచస్పతి అయిన నరేంద్రుడికి ఆరవ ఏట విద్యాభ్యాసం జరిగింది. పురోహితుడు సమంత్రకంగా నరేంద్రుణ్ణి సరస్వతీదేవికి ఒప్పగించి, బాలుడి కుడిచేత్తో ఒక మసిబొగ్గు పట్టించి, నేలమీద ‘అ’ ‘ఆ’ లు రాయించాడు. తరువాత నరేంద్రుడు దారానికి కట్టబడ్డ రెల్లుకలం మొల నుంచి వేలాడుతూంటె, చిన్నచాపను చంకనపెట్టుకొని, కొత్తదుస్తులు ధరించి పాఠశాలకు బయలుదేరాడు. కొంతకాలం అవగానే అక్కడ చెడుసహవాసం అబ్బటంతో తల్లిదండ్రులు అతడికి ఇంటివద్ద ప్రత్యేక ఉపాధ్యాయుణ్ణి నియమించారు. తోడిబాలురు ఇంకా గుణింతాలలో పెనగులాడుతూంటే నరేంద్రుడు చదువనూ, రాయనూ చక్కగా నేర్చాడు. సంస్కృత ముగ్ధబోధవ్యాకరణమూ, రామాయణ మహాభారతాల్లోని అనేక భాగాలూ నరేంద్రుడికి ఏడవ ఏటనే కంఠస్థాలు. రామాయణాన్ని గానంచేసే గాయకులు కొందరు ఒకసారి తమ ఇంటికి రాగా, బాల నరేంద్రుడు వారి కథనంలో తప్పులను దిద్ది వారికి ఆశ్చర్యం కలిగించాడు.

		నరేంద్రుడు ఏకసంథాగ్రాహి. గురుసమక్షంలో బాలురందరిలో అతడు కళ్లుమూసుకొని నిశ్చలుడై కూర్చునేవాడు. ఈ విచిత్రప్రక్రియ చూసి గురువు కోపగించి ఒకసారి, “ఎందుకు ఈ మందకొడితనం” అంటూ నరేంద్రుడి చేతులు పుచ్చుకొని విదలించి, “పాఠం ఒప్పగించు” అన్నాడు. గంట మునుపు జరిగిన పాఠాన్ని నరేంద్రుడు ‘తు.చ’ తప్పకుండా ఒప్పగించటం చూసి కోపగించుకొన్న గురువు ఆశ్చర్యనిమగ్నుడయ్యాడు.

		నరేంద్రుడు రాత్రిపూట బంధువైన ఒక ముసలితాత వద్ద పడుకొనేవాడు. ఆ తాత సంస్కృతభాషా పారంగతుడు. ప్రతిరోజు అతడు అమరశ్లోకాలను బాలుడికి చెప్పి అమరకోశాన్ని చాలావరకు అతడిచేత కంఠస్థం చేయించాడు. సంస్కృతభాషాకోశం అనదగ్గ అమరకోశం అతడికిలా బాల్యంలోనే వశమై వుండటంతో నరేంద్రుడు కాలక్రమాన సంస్కృత విద్యాప్రవీణుడు కాగలిగాడు. భాషలన్నిట్లోను సంస్కృతం అతిప్రాచీనమైనది. భారతజాతీయ జీవనమనే దివ్యవాహిని ప్రాచీనకాలం నుంచి నేటివరకు నిరాఘాటంగా ప్రవహిస్తూండటానికి వేదశాస్త్రాలనే సంస్కృతభాషామృత వర్షధారలే ఆధారాలై వున్నవి. జాతీయ విజ్ఞానాన్ని పునరుజ్జీవింపచేయటానికి సంస్కృత భాషావ్యాప్తే పరమసాధనం.

		నరేంద్రుడి భావ్యౌన్నత్యం బాల్యంలోనే పొడసూప సాగింది. 1869 వ సం ॥ లో నరేంద్రుడి పినతాత కాళీప్రసాదదత్తు అవసానసమయంలో కుటుంబాన్ని సమీపానికి పిలిచి, భగవత్కథాశ్రవణం చేయకోరి, పిల్లలను మహాభారతం చదువమన్నాడు. కాని ఎవరూ సాహసించలేదు. నరేంద్రుడప్పుడు మహాభారతాన్ని తెరచి, భక్తిజ్ఞానాలనే పక్షాలతో జీవుడు ఆత్మైక్యభావానికి ఎలా ఎగురుతాడో సూచించే గరుడుని ఊర్థ్వగమన ఘట్టాన్ని శ్రవణానందకరంగా చదివాడు. కాళీప్రసాదుడప్పుడు నరేంద్రుణ్ణి చేరపిలిచి “నీకు మహోన్నత భావిదశ ఉంది” అన్నాడు.

		

	

	
		బాల్య క్రీడలు

		ప్రతిభావంతుడు పలువురను ఆకర్షించటం సహజం కదా. వక్తలకు వక్తృపంచాస్యమై, పండితులకు విద్యావాచస్పతిగా, ఆచార్యులకు అపర శంకరాచార్యుడుగా, ప్రజానాయకోత్తముడై ఖ్యాతిగాంచిన భావి వివేకానందుడు బాల్యంలో బాలబృందానికి నాయకుడవటం ఆశ్చర్యం కాబోదు. నరేంద్రుడు నరేంద్రుడే అని తలపిస్తూ తోడిబాలురచే సదా పరివేష్టితుడై వుండేవాడు. నరేంద్రుడు తమ నాయకుడని తోడిబాలురు గర్వించేవారు.

		మకర సంక్రాంతి దినాన నరేంద్రుడు తోడిబాలురను వెంటబెట్టుకొని గంగాభవానికి పూజలర్పించటానికై తండ్రిని అడిగి వలసిన పైకాన్ని, సరంజామాను గైకొని బయలుదేరాడు. ఉత్సాహచిహ్నాలైన పతాకలను చేతపుచ్చుకొని, భజనచేస్తూ, బాలురంతా బారులుతీరి నరేంద్రుడి వెనుకగా నడుస్తూ, నది వద్ద కెళ్లి గంగామాతను పువ్వులతో అర్చించిన నాటి ఆ దృశ్యం ఎంత మనోహరమో కదా!

		ఆటల్లో నరేంద్రుడే నాయకుడు. ‘రాజసభ’ అనే ఆటలో తోడి బాలురు సేనాపతులుగాను, సామంతులుగాను వుండగా నరేంద్రుడు నరేంద్రపదవిని అలంకరించేవాడు. ‘రాజాధిరాజా! ధర్మపరిపాలకా!’ అని సంబోధిస్తూ ఒకరి వెనుక ఒకరు ఆతడికి పాదాక్రాంతులయ్యేవారు. అరాజకత్వాన్ని ఎంతమాత్రమూ సహించక రాజఠీవితో అతడు వారి క్షేమ సమాచారాలను తెలుసుకొంటూ న్యాయపరిపాలన చేసేవాడు.

		గోళీలతో ఆడటం, దుముకటం, కుస్తీపట్టటం మొదలైన ఆటలంటె నరేంద్రుడికి అమిత ఉత్సాహం. తోడిబాలురు తమ తగవులను తీర్చటానికై నరేంద్రుణ్ణి మధ్యవర్తిగా ఎన్నుకొనేవారు. కలహాలంటె అతడికి అసహ్యం. యుద్ధసన్నద్ధులైన ఇరుపక్షాల నడుమ బాలనరేంద్రుడు ప్రేమ మూర్తిగా నిలబడి వారిని శాంతపరచేవాడు.

		నరేంద్రుడి తండ్రి న్యాయవాది అవటంచేత వ్యాజ్యాలకోసం అనేకులు అతడి ఇంటికి వస్తూండేవారు. అక్కడి మర్యాదమేరకు ఆయా వర్ణాలవారికి ప్రత్యేకంగా ‘హుక్కాలు’ అమర్చబడుతూండేవి. ఒక మహమ్మదీయుడు మాత్రం ఒక మూలకూర్చుని ‘అల్లాహో అక్బర్​’ అంటూ హుక్కా పీలుస్తూ ఉండేవాడు. అంతలో బాలనరేంద్రుడు వారి మధ్యలోకురికి జాతిమత వివక్షతలను తెగతెంచి, ప్రతివ్యక్తి హుక్కాను ఒకసారి పీల్చేవాడు. మహమ్మదీయుడు తనను అధికంగా బుజ్జగించటం చేత కాబోలు నరేంద్రుడికి ఆతడంటె ఎంతో ప్రీతి! అతణ్ణి మామా అని పిలిచేవాడు. ఇంతలో తండ్రి విశ్వనాథుడు వచ్చి తనను మందలించగా, “జాతిభేదాలను మీరితే నేను ఏమవుతానో చూస్తున్నాను” అని బదులు చెప్పేవాడు. విశ్వనాథుడు చేసేదిలేక ఫక్కున నవ్వేవాడు.

		ఆ మహమ్మదీయుడు తాను పంజాబ్​నుంచి ఆఫ్ఘన్​స్థానానికి ఒంటెల మీద అమితప్రయాసతో చేసే దీర్ఘపయనాలను మనోరంజకంగా ముచ్చటించటం నరేంద్రుడు విని, “మామా! నన్ను కూడ నీతో తీసుకొని వెళతావా?” అని అడగ్గా, “ఇంకొక అంగుళం ఎదిగాక” అని ఆతడు బదులు చెప్పేవాడు. ఆ మహమ్మదీయుడు నరేంద్రుడికి మిఠాయిలను పెడుతూంటే చూసి పూర్వాచారపరాయణులు నిరసించేవారు. కాని విశ్వనాథుడు మాత్రం దాన్ని విరుద్ధంగా భావించలేదు. అలాంటి సందర్భాలలో చిరునవ్వే అతడి సమాధానం.

		బాల్యచేష్టలలో నరేంద్రుడి ఉద్రేకం అపరిమితం. తోడిబాలురతో ఒకప్పుడాతడు పెనగులాడుతూ పూజామందిరం మెట్లమీదనుంచి కాలు జారి క్రిందపడ్డాడు. తల రాయికి తగిలి గాయమయింది. అందువల్ల ఏర్పడ్డ మచ్చ కుడికంటి పైభాగంలో ఆజన్మాంతం వుండిపోయింది. నరేంద్రుడి గురువైన శ్రీరామకృష్ణులు ఆ గాయాన్ని గురించి “నరేంద్రుడి శక్తి సామర్థ్యాలు ఆ ప్రమాదంతో కొంతవరకు నిరోధించబడకపోతే ఆతడి వల్ల లోకం అల్లల్లాడిపోయేది” అని చెప్పివున్నారు. నరేంద్రుడు లోకాన్ని కంపింపచేయలేదు, కాని లోకోద్ధారకుడయ్యాడు.

		

	

	
		ప్రారంభ విద్యాభ్యాసం : గుణవికాసం

		దినదినప్రవర్ధమానుడైన నరేంద్ర బాలచంద్రుడి కళ్యాణ గుణ ప్రకాశమూ దినదినప్రవర్ధమానం కాకపోతుందా? ప్రేమానురాగాలకు నిలయమైన వినిర్మలహృదయాన్ని, శాస్త్రకళాకౌశలానికి ఉనికిపట్టైన ధీశక్తీ, ధైర్యసాహసాలకు గని అయిన అచంచలాత్మ విశ్వాసమూ బాల్యంలోనే నరేంద్రుడిలో వికసించ నారంభించాయి. రూపలావణ్యానికి తోడైన ఇలాంటి సుగుణసంపదతో విరాజిల్లుతూన్న అతడు అందరికీ ప్రేమపాత్రుడై వుండటం అబ్బురమా? నరేంద్రుడంటె ఇరుగుపొరుగులకు అపరిమితానందం, ఉత్సాహం. కన్న కుమారుడిలా వారతణ్ణి గారాబంగా చూసుకొనేవారు. నరేంద్రుడు వారిని వావివరుసలతో పిలిచేవాడు. స్త్రీలనాతడు ‘అక్కా’ అని సంబోధించేవాడు.

		అన్నిటికంటె మించింది ఆతడి బుద్ధివైభవం. 1870 వ సం ॥ లో నరేంద్రుడు తన ఏడవ ఏట ఈశ్వరచంద్ర విద్యాసాగర్​ పాఠశాలలో మొదటతరగతిలో ప్రవేశించాడు. అతడి అసాధారణధీవైభవం ఉపాధ్యాయులకూ తోడిబాలురకూ వెంటనే తెలియవచ్చింది. కాని పట్టుమని పది నిమిషాలైనా నరేంద్రుడు తన ఉపాధ్యాయుడి సమక్షంలో కూర్చునేవాడు కాడు. పాఠశాలను తన ఆటస్థలంగా పరిగణించేవాడు. పాఠాలు జరిగే సమయంలో కూడ తన స్నేహితులను రామాయణ మహాభారతాలతోనో తన చమత్కారాలతోనో వినోదింపచేస్తూండేవాడు. ఇలా వినోదిస్తూంటె ఉపాధ్యాయుడు ఒకసారి, “నేనేమి బోధిస్తున్నానో మళ్ళీ చెప్పు” అని హఠాత్తుగా వారిని అడిగాడు. తోడిబాలురు నిశ్చేష్టులవగా నరేంద్రుడు ఉపాధ్యాయుడి ప్రశ్నలన్నిటికి సరైన సమాధానాలు చెప్పాడు. నరేంద్రుడు నిర్దోషి అని నమ్మి, తక్కిన బాలురను “నిలబడండి” అంటూ దండించాడు. “మాట్లాడుతూన్నవాణ్ణి నేనే” అని పలికి నరేంద్రుడు లేచి నిలబడ్డాడు. ఇలాంటి ధీరగంభీరహృదయమే జీవితాంతం నరేంద్రుడికి ఊతకర్రగా నిలిచింది.

		పరాయి భాష అయిన ఆంగ్లాన్ని అభ్యసించటానికి మొదట్లో నరేంద్రుడు నిరాకరించినా, ఉపాధ్యాయులు తల్లిదండ్రులు నిర్బంధించటంతో చివరి కెలాగో అంగీకరించాడట. పైకి ఇలా కనిపించినా బాల్యం నుంచీ సంపూర్ణ స్వాతంత్ర్యప్రియుడైన నరేంద్రుడు ఇతరుల నిర్బంధంవల్లే నిజానికి అందుకు ఒప్పుకొన్నాడా! లేదు. ఆంగ్లంలో తన సందేశంచేత పాశ్చాత్యప్రపంచాన్ని ఉర్రూతలూగించవలసిన అతడు ఈశ్వరప్రేరితుడై దానికి అంగీకరించాడని భావించవచ్చు. ఆంగ్లంలోని వివేకానంద వచనామృతం నూతన శకాన్ని ఆవిష్కరించింది. ఆంగ్లభాషా ప్రావీణ్యాన్ని గడించకపోయివుంటె నరేంద్రుడు వివేకానందుడు కాకపోయేవాడు! ఆంగ్ల విద్యాభ్యాసంలో నరేంద్రుడు చూపిన అసాధారణప్రజ్ఞ పాఠశాలలో అందరికీ ఆశ్చర్యాన్ని గొల్పింది.

		ఈ కాలంలోను సన్న్యాసమంటె నరేంద్రుడికి పరమానందం. “నేనెప్పుడు సన్న్యాసి నవుతానో” అని అతడు ఉవ్విళ్లూరేవాడు. బాల్యోత్సాహ పరవశుడై అతడు తాను సన్న్యాసి అయినాక ఏఏ ప్రదేశాలకు వెళతాడో, ఎలాంటి ఘనకార్యాలు చేస్తాడో తోడిబాలురు పులకితాంగులయ్యేట్లు వర్ణించేవాడు. తమ పాఠశాలకు కొత్తగా వచ్చిన బాలురను “మీ వంశంలో ఎవరైనా సన్న్యాసులున్నారా?” అని అడిగేవాడు. “ఉన్నారు” అంటె ఆ బాలుడిపట్ల నరేంద్రుడికి ప్రత్యేకగౌరవభావం కలిగేది. బాలురు అప్పుడప్పుడు తమ చేతులను పరీక్షించుకొని భావిజీవితాన్ని నిర్ణయించుకొనేవారు. బాలురందరికీ నరేంద్రుడే దైవజ్ఞుడు. తాను సన్న్యాసినవుతాననీ, వృద్ధుడైన ఒక సాముద్రికవేత్త అలా చెప్పాడనీ చెబుతూ వారికి తన రేఖలను చూపించేవాడు. ఇక సన్న్యాస జీవితాన్ని గురించి బాలుర మధ్య దీర్ఘవాదాలు చెలరేగేవి. సన్న్యాసం వలసినవారు ఒంటినిండా బూడిద పూసుకొని శ్మశానంలో నివసించాలనీ, అన్నపానీయాలను విసర్జించి ఆకులు అలములను తినాలనీ ఈ విధంగా చిత్రవిచిత్ర సిద్ధాంతాలను ప్రతిపాదింప నారంభిస్తారు. నరేంద్రుడు ఈ సిద్ధాంతాలను కొంతవరకు ఆమోదించి, ఉత్తమ సన్న్యాసులెప్పుడూ శివధ్యానతత్పరులై హిమాలయ కంటకారణ్యాలలో వుంటారని చెప్పేవాడు. తరచూ ఇలాంటి సంభాషణలు ఈశ్వర సంకీర్తనంతో ముగిసేవి.

		నరేంద్రుణ్ణి భయపెట్టడం అసాధ్యం. అతడి మనోస్థైర్యాన్ని చాటే సంఘటనలు అనేకం. నరేంద్రుడు చదివే పాఠశాలలో చీటికిమాటికి బాలురను దండించే దుస్స్వభావుడైన ఒక ఉపాధ్యాయుడున్నాడు. ఒకరోజు అతడు ఒక బాలుణ్ణి శిక్షింప బండతనంతో అతడు నవ్వాడు. ఈ చిత్రాన్ని చూసి బాలురందరితోపాటు నరేంద్రుడూ నవ్వాడు. ఉపాధ్యాయుడు ఉగ్రుడై నరేంద్రుడి మీదపడి “నవ్వనని చెప్పు” అని బెదిరిస్తూ అదేపనిగా బాదసాగాడు. ఎంతగా బాదినా నరేంద్రుడు అలా పలుకటానికి నిరాకరించగా క్రూరుడైన అతడు బాలుడి చెవులు పట్టుకొని నులుముతూ నిలువుగా పైకెత్తటంతో చెవినుంచి రక్తం కారసాగింది. అయినా నరేంద్రుడు నిరాకరించి, విలపిస్తూ రోషంతో “నా చెవులు నులుమవద్దు! నన్ను కొట్టటానికి నువ్వెవరు? జాగ్రత్త!” అంటూ వారించాడు. ఇంతలో పాఠశాల స్థాపకుడైన ఈశ్వరచంద్ర విద్యాసాగర్​ అదృష్టవశాత్తు అక్కడకు రావటం తటస్థించింది. నరేంద్రుడు తన పుస్తకాలను పుచ్చుకొని, జరిగినదంతా విద్యాసాగర్​కు తెలిపి, ఆ పాఠశాలనుంచి తానిక వెళ్లిపోతానని విన్నవించాడు. ఉపాధ్యాయుణ్ణి విద్యాసాగర్​ తీవ్రంగా మందలించి, బాలుణ్ణి అనునయించాడు. తోడిబాలురు తమ వీరుడైన నరేంద్రుణ్ణి అలా హింసించిన ఉపాధ్యాయుడిపట్ల రోషపూరితులైనారు. విద్యాసాగర్​ అతణ్ణి మందలించాక శాంతపడ్డారు. ఇలాగే మరో ఉపాధ్యాయుడు నరేంద్రుణ్ణి భూగోళ శాస్త్రంలో ప్రశ్నించి, అతడు తప్పు చెప్పాడని తలచి కఠినంగా దండించాడు. కాని తరువాత తానే పొరపడ్డానని గ్రహించి గురువు క్షమాపణ వేడుకున్నాడు. ఈ సంఘటనలను నరేంద్రుడి తల్లి భువనేశ్వరీదేవి విని, “తండ్రీ! నీలో దోషం లేకపోతే నీకేం భయం? ఏ కర్రలో నిప్పువుంటుందో ఆ కర్రే కాలుతుంది. నిశ్చయంగా నీకు న్యాయమని తోచే దాన్ని హరిబ్రహ్మాదులు అడ్డుపడ్డా ఆచరించటం మానకు” అంటూ

		శా. “నీతి ప్రౌఢావిహారులైన నిపుణుల్​ నిందింపనీ మెచ్చనీ
ఖ్యాతిం జెందిన సంపదల్​ నిలువనీ గాఢంబుగా సాగనీ
ఘాతం బప్పడ పొందనీ నియమితమై గానీ యుగాంతంబునన్​
నీతిశ్లాఘ్యపథంబు దప్పరు గదా నిత్యంబు ధీరోత్తముల్​.”

		ఉద్బోధించింది. నరేంద్రుడి జీవితమనే మహావృక్షం ఎన్ని ఘోరయాతనా మారుతాలనైనా నిర్భయంగా ఎదిర్చి నిలబడటానికి భువనేశ్వరీమాత ఒసగిన బోధామృతమే మూలాధారం. “నా మానసికాభ్యుదయానికి మా తల్లే కారణం” అని నరేంద్రుడు వివేకానందుడై వచించి వున్నాడు.

		మూఢవిశ్వాసమంటేనూ, భయమంటేనూ నరేంద్రుడికి పరమ అసహ్యం. అతడు తన స్నేహితుడి పెరటిలోని చంపకవృక్షాన్ని ఎక్కి కొమ్మలను పట్టుకొని మొగ్గలువేస్తూ వినోదిస్తూండేవాడు. ఆ ఇంటి ముదుసలి తాత నరేంద్రుడు ఆ వృక్షశాఖన ఊగులాడుతూండటం చూసి, పువ్వులు రాలిపోతవనో, బాలుడికి ప్రమాదం కలుగుతుందనో భయంతో “ఆ పని మాను” అన్నాడు. ఎందుకు మానాలి అని నరేంద్రుడడగ్గా, చెట్టుమీద ఒక బ్రహ్మరాక్షసి వుందనీ, చెట్టెక్కినవారి కంఠాలను అది నులిమివేస్తుందనీ ఆ వృద్ధుడు అనేవాడు. తాత మాటలను జవదాటక ఆతడు వెళ్లిన వెంటనే నరేంద్రుడు మళ్లా చెట్టెక్కి ఊగులాడేవాడు. నరేంద్రుడి మిత్రుడొకడు వృద్ధుడి మాటలను నమ్మి అతణ్ణి వారించబోగా నరేంద్రుడు, “ఏం మూర్ఖుడవు నువ్వు! ఆ తాత చెప్పిన మాటే నిజమైతే నా కంఠం చాలకాలంక్రితమే నులుమబడి వుండేది!” అని బదులు చెప్పాడు. మూఢవిశ్వాసమనే అంధకారానికి సూర్యోదయమనదగే ఇలాంటి అచంచల ఆత్మవిశ్వాసమే విశ్వమత మహాసభ వేదికమీద, “ఏ విషయాన్నిగాని పుస్తకాల్లో రాయబడినంత మాత్రాన నమ్మవద్దు! ఎవరో ఒకరు అలా వచించారని విశ్వసించవద్దు! యథార్థాన్ని స్వయంగా గ్రహించండి! అదే జ్ఞానం!” అని వివేకానందుణ్ణి ఘోషింపచేసింది.

		ఈ బాల్యమిత్రుడి తండ్రికి నరేంద్రుడంటె ఎంతో ప్రేమ. ఒకరోజు అతడు చెట్టుకొమ్మలనుంచి వేలాడుతూన్న నరేంద్రుణ్ణి తన ఇంటికి పిలిచి, “ఇంటింటికి తిరిగి ఆటల్లో కాలం గడుపుతావా? చదువు సంధ్యలు వద్దా?” అంటూ మందలించాడు. “నేను ఆడుకుంటాను, చదువుకొంటాను” అని నరేంద్రుడు తక్షణమే జవాబిచ్చాడు. ఆ వృద్ధుడు ఊరుకోక పాఠ్యపుస్తకాలను తెప్పించి నరేంద్రుణ్ణి ప్రశ్నించసాగాడు. అన్నిటికి చకచక బాలుడు జవాబులు చెప్పటం చూసి అతడు ఆశ్చర్యభరితుడై, “నాయనా! నువ్వు మహాపురుషుడవవుతావు. భగవంతుడు నిన్ను ఆశీర్వదిస్తాడు గాక” అన్నాడు.

		నరేంద్రుడి తార్కికజ్ఞానం చిన్ననాడే వికసించసాగింది. విశ్వనాథుడు కలకత్తా వీడి మధ్యపరగణాలలోని రాయపూర్​కు వెళ్లినప్పుడు అతడి ఇంటికి పండితులు అనేకులు వస్తూండేవారు. నరేంద్రుడు వారి ప్రసంగాలను ఆలకిస్తూ సమయం వచ్చినప్పుడల్లా తన భావాలను వాక్చాతుర్యంతో వ్యక్తంచేసేవాడు. కాని ఎంతటి వృద్ధులయినా తన అభిప్రాయాలను తూలనాడితే అతడు సహించేవాడు కాడు. మానధనులు ఆత్మగౌరవ హాని నెలా సహిస్తారు? వంగభాషాప్రవీణుడైన ఒక వృద్ధుడితో నరేంద్రుడు ఒకరోజు చర్చలోకి దిగి, ప్రమాణగ్రంథాలనుంచీ, శాస్త్రాలనుంచీ శ్లోకాలను గుప్పిస్తూ ఉపన్యసించ నారంభించాడు. ఆశ్చర్యచకితుడై ఆ పండితుడు బాలనరేంద్రారవిందముకుళంలోనే వివేకానందవికచారవింద సౌరభాన్ని గ్రహించి, “నాయనా! నీ కీర్తి జగద్వ్యాప్తమయ్యే రోజులు వచ్చి తీరుతవి” అని వచించాడు.

		

	


తల్లిదండ్రుల శిక్షణ

పద్మమూ సరోవరమూ పరస్పరం ప్రకాశించే తీరులో సత్పురుషుడిచేత వంశమూ, సద్వంశంచేత పుత్రుడూ శోభిల్లుతాయి. అలాంటి సత్పురుషుడు నరేంద్రుడైతే అలాంటి సద్వంశం దత్తరాజు వంశం. అంతేగాక నరేంద్రుడి సహజ సౌశీల్యం అతడి తల్లిదండ్రుల శిక్షణలో పరిపూర్ణాభివృద్ధి గాంచింది. భువనేశ్వరీమాత అతడికిలా ఉపదేశించింది: “తండ్రీ! ప్రాణభయం కలిగినా అసత్యమాడకు. నలుగురిచేత ఇంత మంచివాడు లేడనిపించుకో. సదుద్దేశాలను విడువకు. ఇతరుల అభిప్రాయాలను గౌరవించు. ఇతరుల స్వాతంత్ర్యంలో ఎన్నడూ జోక్యం కలుగచేసుకోకు. కాని అవసరమైనప్పుడు అఖండ ధైర్యసాహసాలను ప్రదర్శించు.” ఏం ఉపదేశామృతం! సమస్త శాస్త్రార్థసారాంశం ఇదే కదా. ఇలాంటి మహోపదేశ సుధారసం ఒసగి తమ బిడ్డల శీలాన్ని పరిపోషించే తల్లులు ఎందరు? మాతృవాక్యరత్నాలను శిరసావహించి నరేంద్రుడు తన జీవితాన్ని జాజ్వల్యమాన మొనర్చాడు.

“ఇతరుల స్వాతంత్ర్యాన్ని అరికట్టకు” అనే మహోపదేశం మేరకు నరేంద్రుడు కాలాంతరంలో తన వద్దకు ఏఏ జాతి శిష్యులు అరుదెంచినా వారివారి స్వభావానుగుణంగా అభివృద్ధి చెందేట్లు హెచ్చరించాడేకాని తన అభిప్రాయాలకు తలదాల్చమని కట్టడిచేయలేదు. స్వాతంత్ర్య నాశకమైన నవీనవిద్యావిధానాన్ని అతడు తీవ్రంగా నిరసించాడు. స్వాతంత్ర్య భావాలే వివేకానందుడై అతడు ప్రపంచానికి అందించిన సందేశామృతసాగరంలోని మహోత్తుంగ తరంగాలు.

నరేంద్రుడు మాతృభక్తిపరాయణుడు. భువనేశ్వరీదేవి నాతడు సాక్షాత్తు భువనేశ్వరిగా భావించాడు. మాతృవాక్యం అతడికి వేదవాక్యం. మారుపలుకటం ఎన్నడూలేదు. “మాతృదేవతను ఆరాధించని మానవుడు ఎన్నడూ ఉన్నతి పొందడు” అని ఆతడు వక్కాణించి వున్నాడు. సన్న్యసించాలని పరితపిస్తున్నా, దారిద్ర్యపీడితమైన కుటుంబంలో అనుకూల పరిస్థితులను కల్పించి భువనేశ్వరీమాతను తృప్తిపరచేవరకు నరేంద్రుణ్ణి ఇల్లు వెడలనీయలేదాతడి మాతృభక్తి. పాశ్చాత్యదేశ దిగ్విజయ యాత్రానంతరం మాతృదేశానికి వచ్చి, అఖండవైభవాన్వితాలైన స్వాగతాల నడుమ వివేకానందుడు తల్లికి జబ్బుగావుందని దివ్యదృష్టితో తెలుసుకొని, ఆమె క్షేమంగా వుందని తంతివార్త వచ్చేవరకు మనశ్శాంతి పొందలేదు.

ఇలాగే తండ్రి అయిన విశ్వనాథుడిపట్ల నరేంద్రుడికి అమిత గౌరవభావం. నరేంద్రుడి హృదయ వికాసానికి భువనేశ్వరీదేవి కారణభూతురాలైతే, అతడి నిరుపమాన ధీవికాసానికి కారణభూతుడు విశ్వనాథుడు. కుమారుడితో ఆతడు అనేక విషయాలను గురించి చర్చించి, బోధించేవాడు. కంఠస్థం చేయటం ఒక్కటే జ్ఞానసాధనం కాదనీ, విమర్శన శక్తిని పెంపొందించుకోటమే అందుకు ముఖ్యసాధనమనీ అతడు బోధించాడు. హేతువిమర్శతో వివిధ విషయాల్లోని సామాన్యధర్మాలను గ్రహించి వాటిని సమన్వయించే శక్తిసామర్థ్యాలు నరేంద్రుడిలో తండ్రి మూలంగానే అభివృద్ధి గాంచాయి.

విశ్వనాథుడు ఉదారహృదయుడు. జాతి మత వివక్షతలకంటె మానుషత్వమే ఔన్నత్యహేతువని అతడి విశ్వాసం. అయినా జాతీయజీవన విధానాలను విడువక స్వమతాచార ధర్మాల ననుసరించాలని అతడి భావం. నరేంద్రుడికి ఇలాంటి సద్భావాలన్నీ తండ్రి మూలాన బాల్యంలోనే అలవడ్డాయి.






బాల్య విశేషాలు

ఆడుతూ పాడుతూ తోడిబాలురతో ఎకసక్కాలాడుతూ, వినోదించే నరేంద్రుడి బాల్యోత్సాహమే అతడి జీవనగానంలోని ప్రధానస్వరం. ఎలాంటవిషమపరిస్థితులలోనైనా అతడు ఉత్సాహవంతుడై నిరుపమాన ధైర్యాన్ని కనబరచాడే కాని, నిరుత్సాహదైన్యాలనేవి చూపి ఎరుగడు. ఇలాంటి ధైర్యోత్సాహాలే నరేంద్రుణ్ణి వివేకానంద పట్టభద్రుణ్ణి గావించినవి.

విద్యాభ్యాసంలో నరేంద్రుడి చాకచక్యం అద్భుతం. పాఠాలను చదివి ఒప్పగించటానికి అతడికొక గంట చాలు. మిగిలిన కాలమంతా ఆటలకై వినియోగమయ్యేది. ఎప్పటికప్పుడు కొత్త ఆటలను కనుగొని ఆనందించటమే అతడి కోరిక. చిరుతిండికై తల్లిదండ్రులు ఇచ్చే పైకం గోళీలకో, బంతులకో, బ్యాటులకో వినియోగమయ్యేది. ఇలా ఏడాదిలో తొమ్మిది నెలలు విలాసంగా గడిపి పరీక్షలకు ముందు ఏ రెండు మూడు నెలలో పాఠాలను చదివేవాడు. పరీక్షలలో ఉత్తీర్ణుడవటానికి ఇంతకంటె అధిక కృషి అతడికి అవసరం లేకపోయింది. ఆంగ్లం, దేశచరిత్ర, సంస్కృతం వీటన్నిట్లోను అతడు ప్రావీణ్యం చూపించాడు. కాని గణితమంటె అతడికి జుగుప్స. తండ్రి విశ్వనాథుడి మాదిరి గణితాన్ని అతడు వైశ్యుడి విద్యగా పరిగణించేవాడు.

నరేంద్రుడి బుద్ధిబలానికి దేహబలం దీప్తి ఒసగ్గా అతడు ఒక వ్యాయామమండలిని నెలకొల్పి అక్కడ నిత్యం వ్యాయామసాధనల నభ్యసించ సాగాడు. తరువాత మరొక వ్యాయామమండలిలో చేరి అక్కడ సాము, గరడీ, కుస్తీ మొదలైన విద్యలలో ఆరితేరాడు. వ్యాయామ ప్రదర్శనంలో అతడు ఉత్తమబహుమానాన్ని పొందాడు. చిన్నతనంలోనే నరేంద్రుడు మల్లయుద్దంలో వెండి సీతాకోకచిలుకను బహుమానంగా పొందివున్నాడు.

పాకశాస్త్రంలో ప్రావీణ్యత గడించాలని నరేంద్రుడు తోడిబాలురతో వంతులువేయించి, తానూ కొంత ధనం ఖర్చుపెట్టి, చిత్రవిచిత్ర తినుబండారాలను చేయిస్తూండేవాడు. నరేంద్రుడి సంభాషణల మాదిరే అతడు చేయించే పిండివంటలుకూడ రసవంతాలై వుండటంతో బాలురు అతణ్ణి కొనియాడుతూండేవారు. అయినా తీక్షణమైన అతడి వాగ్ధాటి మాదిరే పిండివంటలూ పచ్చిమిరపకాయల ధాటిచే కాస్త ‘చుర్రు’ మనిపిస్తూండేవట!

కార్యనిర్వహణలో నరేంద్రుడు ఎంతో చతురుడు. ఒకప్పుడు అతడి మిత్రులొక ఆంగ్లేయుల నౌకను చూడకోరి స్థానికోద్యోగి అనుజ్ఞ పత్రం కావలసివుండటంతో దాన్ని తెమ్మని నరేంద్రుణ్ణి ప్రోత్సహించారు. నరేంద్రుడు ఆ ఉద్యోగిని చూడబోగా ద్వారపాలకుడు “కుదరదు పో” అన్నాడు. అంతట నరేంద్రుడు క్షణం యోచించి, రహస్యంగా వెనుకవైపున్న మేడమెట్లు ఎక్కి, ఆ ఆంగ్లేయ ఉద్యోగి వద్దకెళ్లి, తన దరఖాస్తుమీద సంతకం చేయించుకొని వస్తూంటే ద్వారపాలకుడు “ఎలా లోపలకు వెళ్లావు” అని అడిగాడు. అందుకు నరేంద్రుడు “నాకు మ్యాజిక్​ తెలుసు” అని బదులు చెప్పాడు.

వాక్చాతుర్యానికి నరేంద్రుణ్ణి పేర్కొని మరొకరిని చెప్పాలి. ఒకప్పుడొక క్రైస్తవమత ప్రబోధకుడు విగ్రహారాధనను నిరసిస్తూ ప్రసంగిస్తూన్నాడు. విద్యాగంధంలేనివారు, బాలురు ప్రసంగాన్ని వింటున్నారు. “మీ విగ్రహాన్ని నా చేతికర్రతో పూజిస్తే ఏం చేస్తుంది” అని శ్రోతలను అతడు ప్రశ్నించాడు. అభ్యంతరకరమైన అతగాడి ప్రశ్నకు జవాబివ్వటానికి అసమర్థులై వారు మౌనం వహించారు. ఇంతలో కళాశాల నేస్తాలతో నరేంద్రుడు ఆ దారినపోతూ ఆగి, “నీ దేవుణ్ణి నేను దూషిస్తే ఏం చేస్తాడు” అని ఆ పరమతాచార విద్వేషణాచార్యుణ్ణి ప్రశ్నించాడు. అందుకతడు ఉగ్రుడై, “నీ మరణానంతరం నరకాగ్నిలో తోయబడతావు” అని బదులిచ్చాడు. “నువ్వు మరణించినప్పుడు మా విగ్రహమూ నిన్ను అట్లాగే చేస్తుంది” అని వెంటనే నరేంద్రుడు బదులిచ్చాడు. ప్రబోధకుడు స్తబ్ధుడై నిలువుగుడ్లు వేసుకొని చూడసాగాడు. శ్రోతలందరూ చప్పట్లుకొట్టి నవ్వారు.

నరేంద్రుడి సౌశీల్యం పసితనంలోనే ప్రకాశించసాగింది. మిత్రులపట్ల అతడికి అపరిమిత ప్రేమ. నరేంద్రుడికి తమలో అత్యంత ప్రేమపాత్రుడెవరో నిర్ణయించుకోటానికై బాలుర మధ్య తీవ్రవాదాలు తల ఎత్తేవి. తోడిబాలురలో ఎవరికి ఎలాంటి ఆపద వాటిల్లినా తోడ్పడటానికి నరేంద్రుడే ప్రథముడై వుంటాడు. ‘ఫోర్ట్​ విలియం’ అనే కోటను చూడటానికి అతడొకరోజు మిత్రులతో బయలుదేరాడు. దారిలో ఒక బాలుడు జ్వరం వచ్చి బాధపడసాగాడు. అతణ్ణి చూసి పరిహాసంచేస్తూ బాలురంతా ముందుకు పోసాగారు. నరేంద్రుడు అతణ్ణి లేవదీసి, బండిమీద ఎలాగో ఇంటికి తీసుకువెళ్లి, తిరిగివచ్చి మిత్రులను కలుసుకొన్నాడు. మరొకసారి ఒక ఇనుపదూలం మీదపడగా స్పృహకోల్పోయిన ఒక నావికుడికి నరేంద్రుడు సైత్యోపచారాలు గావించి తరువాత వైద్యచికిత్స చేయించి రక్షించాడు.

సాహసంలో నరేంద్రుడు విక్రమార్కుడు. “చిన్ననాటినుంచి నాకలాంటి ధైర్యసాహసాలుండటంతో కాసుకూడ లేకుండా ప్రపంచ పర్యటన చేశాను” అని కాలాంతరంలో అతడొక శిష్యుడితో చెప్పాడు. ఆరేళ్ల ప్రాయంలో నరేంద్రుడు ఒకరోజు ఒక తీర్థానికి వెళ్లి, శివ విగ్రహాలను కొని తమ మిత్రుడితో తిరిగివస్తూంటే చీకటిపడింది. బాలురిద్దరూ వేరు పడ్డారు. వేగంగా వస్తూన్న ఒక గుర్రపుబండి ధ్వని విని వెనక్కు చూశాడు కదా, స్నేహితుడు బండి కింద పడబోతున్నాడు. నరేంద్రుడు తన క్షేమాన్ని లెక్కచేయక మిత్రుణ్ణిబట్టి లాగి ప్రాణం కాపాడాడు. మరొకప్పుడు బిడ్డ నెత్తుకొన్న ఒక తల్లిని ఇలాంటి ఆపదనుంచే రక్షించాడు. భువనేశ్వరీదేవి పై ఉదంతాన్ని విని ఆనందాశ్రువులు కళ్లనుంచి జాలువారుతూంటె, “నాయనా! సదా ఇలా ధీరుడవై వర్తిస్తావు గాక” అంటూ దీవించింది.

నరేంద్రుడి ధైర్యస్థెర్యాలను ప్రకటించే ఇలాంటి నిదర్శనాలు అనేకం వున్నాయి. పదేళ్లప్రాయంలో ఒకరోజు జంతుప్రదర్శనశాల చూసేనిమిత్తం తోడిబాలురతో కలిసి పడవమీద ప్రయాణంచేశాడు. తిరిగి వచ్చేటప్పుడు దారిలో ఒక బాలుడు జబ్బుపడి పడవను అపరిశుద్ధపరిచాడు. పడవవారు బాలురను పడవను శుభ్రపరచమని నిర్భంధించారు. “కావాలంటె ఎక్కువ డబ్బు ఇస్తాం. కాని శుభ్రం చేయం, పడవను ఒడ్డుకు చేర్చండి” అని బాలురు దృఢనిశ్చయంతో చెప్పారు. పల్లెలు నిరాకరించి, “పడవనుంచి దిగండి చూస్తాం” అంటూ బాలురను బెదిరించసాగారు. ఆ సమయంలో నావ తీరం పక్కకు చేరుతోంది. నరేంద్రుడు తీరంవెంట నడుస్తూన్న ఇద్దరు ఆంగ్లసిపాయిలను చూసి, చెంగున పడవనుంచి దూకి, వచ్చీరాని ఆంగ్లంలో సిపాయిలతో మాట్లాడి, వారిని పడవ వద్దకు తీసుకువచ్చాడు. తెల్లవారిని చూడగానే తమ ఆర్భాటమంతా తెల్లవార పల్లెవాళ్లు వినయ విధేయతలతో పడవను ఒడ్డుకు చేర్చి, బాలురను క్షేమంగా దించారు. నరేంద్రుడి ధైర్యసాహసాలను సమయస్ఫూర్తిని బాలురందరూ కొనియాడారు.

పధ్నాలుగేళ్ల ప్రాయంలో నరేంద్రుడు ఒకరోజు ఒక నాటకాన్ని చూడటానికి బంధువులతో వెళ్లాడు. నాటకం జరుగుతూంటె న్యాయస్థానం నుంచి ఒకవ్యక్తి ‘అరెస్ట్​ వారెంట్​’ తో వచ్చి ఒక నటుణ్ణి పట్టుకోబోయాడు. అప్పుడు “పో, అవతలికి పో, నాటకానికి అంతరాయం కలిగించక తరువాత రా” అనే గంభీరస్వరం ప్రేక్షక మధ్యంనుంచి వెలువడి అరెస్ట్​ చేయవచ్చిన వ్యక్తి గుండెను అదురగొట్టింది. అంతవరకు పిరికి పందలై ఊరుకున్న ప్రేక్షకులు ఆ మాటలు విని ధీరులై “పో, అవతలకు పో” అని కేకలు పెట్టగా, అతడు భయకంపితుడై వెనక్కు మరలాడు. ఆ సింహగర్జన చేసిందెవరు? “ఆత్మస్వాతంత్ర్యాన్ని అరికట్టకు; అజ్ఞానం నుంచి వెలువడ” మని వివేకానందుడై వేదాంత సింహగర్జన గావించిన మన నరేంద్రుడే! నాటకానికి అంతరాయం తొలగించినందుకు నరేంద్రుణ్ణి అందరూ శ్లాఘించారు.

నరేంద్రుడి ధీశక్తి నిరుపమానం. విశ్వనాథుడు రాయపూర్​లో వుండిన కాలంలో నరేంద్రుడి విద్యాభ్యాసానికి అంతరాయం కలిగింది. 1879 వ సం ॥ లో కలకత్తాకు తిరిగి రాగానే పాఠశాలలో ప్రవేశించి, మూడేళ్లు అభ్యసించవలసిన పాఠాలను ఒక్క ఏడాదిలోనే నేర్చి, ప్రవేశ పరీక్షలో ఉత్తమశ్రేణిలో ఉత్తీర్ణుడై తండ్రి నుంచి గడియారాన్ని కానుకగా పొందాడు. పరీక్షలో అప్పుడు అలాంటి ఘనతను పొందినది అతడొక్కడే.

బాల్యంలో నరేంద్రుడి ప్రతిభాతిశయాన్ని ప్రకటించే విద్యలలో గానం ఒకటి. సంగీతాన్ని అతడు ఇంటివద్ద ఒక సంగీత విద్వాంసుడివద్ద నేర్చాడు. అంతేగాక ఒక స్నేహితుడి ఇంటికి వెళ్లి హార్మోనియం, ఫిడేల్​ మొదలైన సంగీత వాద్యాలను కూడ నేర్చి సంగీతంలో ప్రవీణుడయ్యాడు. వీనుల విందుగొలిపే నరేంద్రుడి సహజకోమల కంఠస్వరానికి అతడి గానకౌశలం వన్నె తేవటంతో కంఠం ఎత్తి అతడు గానం మొదలుపెట్టగానే జనం సమ్మోహితులవుతూండేవారు.





	
		విశ్వవిద్యాలయ జీవితం

		ఆటపాటలతోను, వింతవినోదాలతోను కూడుకొన్న బాల్యదశను అనాయాసంగా గడిపిన నరేంద్రుడికి బహుబాధ్యతా నిలయమైన యౌవనం అంకురించింది. రత్నానికి సూర్యకాంతి మాదిరి నరేంద్రుడి సహజ సుందర దేహానికి యౌవనం నూతన వికాసాన్ని ఒనగూర్చింది. పదహారేళ్లప్రాయంలో అతడు ప్రవేశపరీక్షలో ఉత్తీర్ణుడై కళాశాలలో ప్రవేశించాడు. పాఠ్యపుస్తకాలతో తృప్తిపడక నరేంద్రుడు అనేక ప్రమాణ గ్రంథాలను చదివి జ్ఞానాభివృద్ధి పొందాడు. పాశ్చాత్య తర్కశాస్త్రంలోను, తత్త్వశాస్త్రంలోను అపారపాండిత్యం గడించాడు. అంతేగాక ఆంగ్లభాషాపారంగతుడై వ్యాసరచనలోను, ప్రసంగ ప్రవచనాల్లోను అకుంఠిత శ్రద్ధపూని విద్యార్థులందరిలో అగ్రగణ్యుడయ్యాడు. అద్భుతమైన తన వాగ్ధాటితో కళాశాలలోని చర్చావేదికకు కొత్తవికాసాన్ని, స్ఫూర్తిని కలిగించాడు.

		గతంలో స్థానిక పాఠశాలలో వుండగానే నరేంద్రుడి వక్తృత్వానికి నిదర్శనలున్నాయి. ఉద్యోగవిరమణానంతరం వెళుతూన్న ఒక ఉపాధ్యాయుణ్ణి గురించి ఒకప్పుడొక అభినందన సభ ఏర్పాటైంది. మహావక్తగా పేరుగాంచిన బాబు సురేంద్రనాథ బెనర్జీ ఆ సభకు అధ్యక్షుడు. అలాంటి ఘనుడిముందు ప్రసంగించటానికి బాలురలో ఎవరూ సాహసించలేదు. నరేంద్రుణ్ణి ప్రసంగించమని వారు ప్రోత్సహించారు. అతడికి వారి ప్రోత్సాహం అవసరమా? తటాలున అతడు సభామధ్యంలో నిలబడి, బాలురకు ఆ ఉపాధ్యాయుడిపట్ల ఎలాంటి భక్తితాత్పర్యాలు ఒనరి వుండినవో, అతడు వెళ్లిపోవటంతో బాలురెలా దిగులుచెందివున్నారో మొదలైన విషయాలను గురించి మనోహరంగా దాదాపు అరగంటసేపు ప్రసంగించాడు. తరువాత సురేంద్రనాథ బెనర్జీ ప్రసంగిస్తూ నరేంద్రుణ్ణి సాదరంగా శ్లాఘించాడు. స్వయంగా మహావక్తగా అఖండయశోధురీణుడైన సురేంద్రనాథుడు నరేంద్రుడు వేదాంత మతప్రబోధకుడైన తరుణంలో “భారతదేశంలో వివేకానందుణ్ణి మించిన వక్తలు లేరు” అని వక్కాణించి వున్నాడు.

		అద్భుతమైన అతడి ధారణాశక్తే కళాశాలలోకూడ నరేంద్రుడికి ఊతకర్రగా నిలిచింది. పరీక్షలకు ముందు ఏ రెండు మూడు నెలలో పాఠ్యపుస్తకాలను చదువుతూ తక్కిన కాలమంతా విజ్ఞానాభివృద్ధికోసం వినియోగిస్తూండేవాడు. గ్రహణశక్తి అతడి ధారణాశక్తికి తోడ్పడగా పుస్తకాన్ని అక్కడక్కడా చదువుతూ ఆమూలాగ్రం చదవకుండానే దాన్లోని భావాలను సంపూర్ణంగా గ్రహించటంలో అతడు సమర్థుడు. మొదటి పంక్తిని చివరిపంక్తిని చదవగానే పుటలోని తాత్పర్యమంతా తనకు విస్పష్టమయ్యేదని అతడే అని వున్నాడు. ఇలాంటి నిరుపమానమైన ధీశక్తి కళాశాలలోని అధ్యాపకులను ఆకర్షించకుండా వుంటుందా? కళాశాల ప్రధానోపాధ్యాయుడైన ‘హేస్టీ’ ఇలా వచించి వున్నాడు: “నిజానికి నరేంద్రనాథ్​ అద్భుత ప్రతిభాశాలి. ప్రపంచంలో అనేక దేశాల్లో పర్యటించాను. కాని జర్మన్​ విశ్వవిద్యాలయాల్లో సైతం తత్త్వశాస్త్ర విద్యార్థుల్లో నరేంద్రుడివంటి ధీసంపన్నుణ్ణి నేనింతవరకూ చూసిందిలేదు. లోకం ఈతడి ప్రతిభను గుర్తించే రోజులు వచ్చితీరుతవి.” ఆతడి మాటలు కోటిరెట్లయి ఫలించాయి. ఎవరి పాదారవిందాలను సేవించి నరేంద్రుడు వివేకానందుడైనాడో అలాంట శ్రీరామకృష్ణ గురువరేణ్యుని దివ్యానుభవాలను గురించి ప్రప్రథమంలో నరేంద్రుడికి తెలిపింది ఈ హేస్టీ మహాశయుడే.

		విమర్శనాశక్తి నరేంద్రుడిలో ఈ కాలంలోనే విశేషాభివృద్ధి గాంచసాగింది. విశ్రాంతి సమయాల్లోకూడ సహపాఠులతో అతడు సమస్త విషయాలను గురించి విమర్శించేవాడు. అతీంద్రియజ్ఞాన దివ్యతేజం అతడి కింకా వశం కాకుండటంతో విమర్శన దీపకాంతిచే ప్రతివిషయాన్ని పరీక్షించేవాడు. ఆత్మమోక్షజగత్కల్యాణాలకై జన్మించిన ఆతడి కేదో అసంతృప్తి, ఏదో తీవ్రవాంఛ, ఏదో భరించరాని మానసిక పరివర్తన కలుగ నారంభించాయి. ఆహారనిద్రాదికాలచే ఏర్పడే సౌఖ్యం జీవిత పరమావధి కాదని అతడు బాల్యంలోనే గ్రహించాడు. విషయసుఖాలు అతడికి తుచ్ఛాలై కనిపించాయి. అయినా అతడెప్పుడూ ఉత్సాహానికి నిలయమై ఆవేశజనకాలైన తన సంభాషణలచే సహపాఠులను ఉత్సాహపూరితులను చేస్తూండేవాడు. ఆ రోజుల్లో నరేంద్రుణ్ణి గురించి అతడి మిత్రుడొకడు ఇలా వర్ణించివున్నాడు: “అతడి వచనాలు మాకు అమృతప్రాయాలు; అతడి కంఠస్వరం దివ్యగానం. నరేంద్రుడి సంభాషణలు విని ఆనందించటానికై అతడి ముందు ఏదో ఒక విషయాన్ని గురించి ప్రస్తావిస్తూండేవారం. అతడి మృదుమధుర వాక్యాలు, స్వతంత్ర భావాలు మమ్మల్ని సమ్మోహితులను చేస్తూండేవి. దౌర్బల్యం అంటె నరేంద్రుడికి అసహ్యం. నెపోలియన్​ చక్రవర్తి ధైర్యసాహసాలను అతడు అభినందిస్తూ ప్రజలు నాయకుడిపట్ల చూపవలసిన విధేయతను గురించి మాకు ఉద్బోధించేవాడు.” ఏం దివ్యోపదేశ వాక్యాలు! మళ్లా భారతదేశం ఎన్నటికైనా ఏకసూత్రబద్ధమై స్వాతంత్ర్యాన్ని పొందాలంటే, భారతీయులు ఎన్నటికైనా ప్రపంచజాతులలో తలయెత్తి జీవించాలంటే, నరేంద్ర వాక్యరత్నాలను శిరసావహించి తీరాలి.

		ఇలాంటి ధీరగంభీర వాక్చాతుర్యానికి వన్నెతెచ్చే వినిర్మల మనోభావాలూ, మనోభావాలకు మర్యాద నొసగే ప్రేమపూరిత ప్రవర్తనమూ నరేంద్రుణ్ణి మిత్రులు అమితంగా ప్రేమించటానికి ప్రధాన కారణాలైనాయి. కష్టదశలో వున్నవారిని చూస్తే తానెలా సాయంచేయగలనా అని తల్లడిల్లే వాడు. పట్టపరీక్షకు వెళ్లే సమయంలో అతడి మిత్రుడొకడు పరీక్షా రుసుమును మాత్రమేకాక నెల రుసుమును కూడ చెల్లించలేకపోవటంతో అతణ్ణి పరీక్షకు పంపటానికి వీలులేని స్థితి ఏర్పడింది. నరేంద్రుడు అతడి బాధ్యతను తన బాధ్యతగా స్వీకరించి, “ఆ విషయం నాకు విడిచిపెట్టు; నువ్వు పరీక్షకు చదవటం మానబోకు” అని ధైర్యంచెప్పి, తాను కళాశాల కార్యనిర్వాహకుణ్ణి ఒక ప్రత్యేక స్థలంలో కలుసుకొని, ఎలాగో చెప్పి ఒప్పించి, అతడి పరీక్షా ప్రతిబంధకాన్ని తొలగించాడు.

		ఇలాంటి పరోపకారాలతోను, ప్రామాణికగ్రంథ పఠనంతోను సంవత్సరంలో అత్యధికభాగం ఆక్రమింపబడటంతో పరీక్షలకు ముందు నరేంద్రుడు ప్రబల ప్రయత్నం చేస్తూండేవాడు. పట్టపరీక్షాసమయంలో అతడు అహర్నిశలు తదేకంగా చదవనారంభించాడు. ఆ సమయంలో తీవ్రపరిశ్రమచేత కలిగే శిరోభారాన్ని తగ్గించుకోటానికై చిక్కని ఏ తేయాకు పానీయాన్నో ఎప్పుడూ దగ్గర వుంచుకొనేవాడట. ఐనా కునికిపాట్లు వస్తే మేల్కొల్పటానికై ఒక తాడును కుర్చీకి ముడిపెట్టి రెండవ కొసను తన కాలికి కట్టుకొనేవాడట! సుకుమారుడని నిద్రాదేవి అతణ్ణి కరుణించేటప్పుడల్లా కాలితాడు చివుక్కునలాగి సరస్వతీదేవిని స్మరింపచేస్తూండేది. “విద్యాతురాణాం నసుఖం ననిద్రా” అని విన్నాంకదా!

		

	

	
		మానసిక పరివర్తన

		పుస్తకాలలో ఏముంది? భగవత్సాన్నిధ్యంలో పాండిత్యం ఎందుకు? పట్టపరీక్షా దినాన నరేంద్రుడికి ఈ అభిప్రాయం కలిగింది. పారమార్థిక భావాలు అతడి హృదయంలో పొంగిపొరలాయి. అలాంటి భక్తిపారవశ్యంలో,

		ఉ. “ఈశ్వర! సద్విలాస! పరమేశ్వర! భాస్వర! సత్కృపాకరా!
శాశ్వతరూపదీపక! విశాలజగద్రచనావినోద;
లోకేశ్వర! సాధుపక్షవిమలేక్షణ రక్షణ! దుష్టశిక్షణా!
విశ్వమయాంతరంగ! పరివేష్టితసజ్జన! భక్తపాలకా!”

		అని పరమేశ్వర పాదారవిందార్పిత మానసుడై కీర్తిస్తూ సహపాఠుల గది గుమ్మంవద్ద నరేంద్రుడు నిలబడ్డాడు. బ్రహ్మానందం అతడి వదనంలో మూర్తీభవించింది. అది ప్రభాత సమయం. బాలురు ఇంకా నిద్రిస్తున్నారు. ఆ దివ్యగానాన్ని విని మేల్కొని వారు తలుపులు తెరిచారు. పుస్తకహస్తుడై నరేంద్రుడు ఎట్టయెదుట నిలబడి వున్నాడు. నాడు పుస్తకాన్ని విప్పలేదు. పరీక్షకు ఒకేరోజు గడువుంది. ఆ రోజు గానంతో గడచింది. భగవంతుణ్ణి అతడిలా కీర్తింపసాగాడు:

		ఉ. “పాడుడు మేఘులార, ఘను బాడుడు పర్వతపంక్తులార, బల్​
పాడుము మందమారుతమ, పాడుడు భాస్కరచంద్రతారకల్
​ పాడుడు, పాడుడీ, మరల పాడుడు భాస్వరకీర్తిశోభితున్​
బాడుడు దివ్యకాంతియుతు బావననాము బరాత్పరున్​హరున్​.”

		“ఓయీ నరేంద్రా! పరీక్షలకు చదవటం పూర్తయిందా?” అని సహపాఠులు ప్రశ్నించగా, “ఆహా!” అంటూ మళ్లా పాడనారంభించాడు. “ఎందుకు నీ భావిస్థితిని నిర్ణయించుకొని తదనుగుణంగా వర్తించవు? లోకంలో నీకు సదవకాశాలు అనేకం వున్నవే. వాటిని ఎందుకు పాడుచేసుకొంటావు” అని ఒక మిత్రుడు పలికాడు. అప్పుడు నరేంద్రుడు ప్రాపంచికౌన్నత్యంపట్ల తనకు వాంఛ కలుగకపోలేదనీ, చూడగా అది తృణప్రాయమనీ, సమస్తం నాశవంతమనీ, నశించే విషయాలకై పాకులాడటం పిచ్చి అనీ మహోపన్యాసమిచ్చి, దీర్ఘవిశ్వాసపురస్సరంగా మళ్లా ఇలా అన్నాడు: “సన్న్యాస జీవితాన్ని గురించి ఎంతో ఆలోచించాను. కాలుణ్ణి ఎదిర్చి నిలబడే అతడి ఘనతే ఘనత. లోకుల రీతిలో అతడు నశ్వర భోగాలకై పాకులాడక శాశ్వతానందప్రాప్తికోసం యత్నిస్తాడు.” విద్యార్థులు నిశ్చేష్టులై విన్నారు. నరేంద్రుడు మౌనంగా వుండగా చిరపరిచితుడైన ఇంకొక మిత్రుడు వచ్చి. “సన్న్యాసం నిన్నూ లోకాన్నీకూడ చెరుస్తుంది” అన్నాడు. చిరునవ్వే నరేంద్రుడి సమాధానం. అప్పుడు ఆ మిత్రుడు మళ్లా “ఈతడు దక్షిణేశ్వరంలో ఒక ముసలివ్యక్తిని కలుసుకోటమే ఇంత పుట్టిమునుకకు కారణం. అతడెవరో రామకృష్ణుడట! పరమహంస అట! ఎంతసేపు ‘జపమో, తపమో’ అని దేవులాడుతూ తరచు సమాధిస్థితిని పొందుతాడట! ప్రపంచజ్ఞానంలేని ఆ సన్న్యాసే నరేంద్రుడి ఆశయాల నన్నిటిని నట్టేట కలుపుతున్నాడు” అని పలికి, “నరేంద్రా! నువ్వు బాగుపడదలచుకొంటె ఇక అతడివద్దకు పోవద్దు” అని హెచ్చరించాడు. ఇంతలో చీకటిపడింది. నరేంద్రుడి వదనంలో గాంభీర్యం చోటుచేసుకొంది. అతడేదో దీర్ఘాలోచనలో వున్నాడు. “మాట్లాడవేమిటి నరేంద్రా!” అని మిత్రుడు పలుకరించగా నరేంద్రుడు మృదువచనాలతో ఇలా అన్నాడు: “ఓయీ! నీకు తెలియదు. ఆ వృద్ధుడు మహనీయుడైన ఆ శ్రీరామకృష్ణుడిపై నాకెందుచేతనో ప్రీతి జనించింది.” ఇలా అని అక్కణ్ణుంచి లేచి తన గదికెల్లి, కొంతసేపు విచారించి, భగవత్సంకీర్తన గావించి పునరానంద భరితుడయ్యాడు.

		పాఠాలు చదువుతూ మధ్యమధ్య నరేంద్రుడు ఈ గదిలోనే ఉత్సాహంతో పాడుతూండేవాడు. ఎదురింట్లో వుంటున్న ఒక బాలవితంతువు నరేంద్రుడి గదికిటికీ వద్దకొచ్చి అతడికి తెలియకుండా గానాన్ని విని ఆనందిస్తూండేది. ఒకరోజు ఆమె తెగింపుతో నరేంద్రుడి గదిగుమ్మం వద్దకొచ్చి మోహవిచేష్టితగా నిలబడింది. నరేంద్రుడు విస్మితుడై ఆమెకు సాష్టాంగ నమస్కారంచేసి, “తల్లీ! తల్లీ! ఎందుకు నువ్వు వచ్చావు? నువ్వు నా తల్లివి సుమా!” అన్నాడు. ఆ యువతి నరేంద్రుడి మనోభావాన్ని గ్రహించి వెనక్కు తిరిగిపోయింది. మరునాడే నరేంద్రుడు ఆ గదినుంచి తన బసను మార్చి మరెన్నడూ ఆమె కంటపడలేదు.

		అహమ్మద్​ ఖాన్​, వేణీగుప్త అనే సుప్రసిద్ధ గాయకుల వద్ద నరేంద్రుడు నాలుగైదేళ్లు శాస్త్రోక్తంగా గానం అభ్యసించి గీతవాద్యాల్లో ప్రవీణుడైనాడు. హైందవ గానకళను గురించి కాలాంతరంలో అతడు రాసిన విషయాలు అతడి గానకళాపాండితిని వేనోళ్ల చాటుతున్నాయి. అంతేగాక అతడు రచించిన స్తోత్రాలు* , కీర్తనలు నేడు జగద్వ్యాప్తమై అలరారే శ్రీరామకృష్ణాశ్రమాలలో ప్రార్థనాసమయంలో గానం చేయబడుతున్నాయి.

		కళాశాలలో నరేంద్రుడు గానానికి పేరెన్నిక గాంచాడు. విద్యార్థులకు అతడి గానమంటె ప్రాణం. సమయం చిక్కినప్పుడల్లా వారు అతణ్ణి పాడమని బలవంతపెట్టేవారు. ఒక సమయంలో ఉపాధ్యాయుడు రావటానికి ఆలస్యంకాగా అతడొక గీతాన్ని అత్యద్భుతంగా గానంచేస్తూంటే ఉపాధ్యాయుడు దూరంనుంచి విని గాయకుణ్ణి అభినందించాడు. ఇలాంటి నరేంద్రుడి గానమాధుర్యంచేత బ్రహ్మానంద సరోవరంలో తేలియాడిన పరమహంస ఒకరున్నారు. అతడే శ్రీరామకృష్ణ పరమహంస.* 

		విద్యలో నరేంద్రుడి ప్రతిభాతిశయాన్నిచూసి, ఇంగ్లండ్​కు వెళ్లి ఐ.సి.ఎస్​ పరీక్షకు చదవటానికి చాలినంత కట్నం ఇస్తామని వాగ్దానాలు చేస్తూ నరేంద్రుడికి కన్యాదానం చేసే ఉద్దేశంతో విశ్వనాథుడి వద్దకు అనేకులు రాసాగారు. విశ్వనాథుడు తన కుమారుణ్ణి వివాహమాడమని బలవంత పెట్టసాగాడు. కాని నరేంద్రుడు ఇదివరకే ముక్తకాంతను వరించివున్నాడు. కుమారుణ్ణి ప్రోత్సహించే విశ్వనాథుడి ప్రయత్నాలన్నీ విఫలమైనాయి. భగవత్సందర్శనానికైన నరేంద్రుడి వాంఛ మరింత తీవ్రమైంది.

		నరేంద్రుడు ఈ సమయంలోనే బ్రహ్మసమాజంలోచేరి తత్కార్యక్రమాలలో పాల్గొంటూండేవాడు. భగవంతుడు నిరాకారుడైనా సగుణుడని బ్రహ్మసమాజస్థులు భావిస్తారు. అయినా విశుద్ధహృదయుడైన భక్తుడు ప్రార్థిస్తే భగవంతుడు సాకారుడై ప్రత్యక్షమై తీరుతాడని నరేంద్రుడు విశ్వసించాడు. భగవత్సాక్షాత్కారాన్ని పొందకుంటే జీవితం నిరర్థకమని అతడు భావించాడు.

		యౌవన ప్రాదుర్భావంనుంచి నరేంద్రుడికి నిద్రాసమయంలో పరస్పర భిన్నాలైన జీవిత దృశ్యాలు రెండు మనోవీథిలో స్పష్టంగా కానవచ్చేవి. భార్యా పుత్రులతో, గృహారామాలతో, కీర్తిప్రతిష్ఠలతో సకలైశ్వర్యసంపద్విలాస వైభవోపేతమై లౌకికానందమయమైన గృహస్థజీవన దృశ్యం ఒక వైపునా, సమస్తం త్యజించి లభించింది తింటూ ప్రాప్తించిన తావులో నిద్రిస్తూ, పరమేశ్వరైకార్పితమానసుడై, సుఖదుఃఖాద్యతీతుడై, బ్రహ్మానందామృత పానమత్తుడై, శరీరాన్ని మరచి నిరంతర వినిర్మలస్వేచ్ఛతో పర్యటించే పరివ్రాజకుడి దివ్యజీవనదృశ్యం మరొక వైపునా రత్నకాంతులతో చిత్రితాలై అతడి కళ్ళెదుట కన్పిస్తూండేవి. దేన్ని విసర్జించటం? దేన్ని స్వీకరించటం? అంతుర్ముఖుడైనకొద్దీ నరేంద్రుడికి సన్న్యాస జీవనదృశ్యం సాంసారిక జీవన దృశ్యంకంటె సహస్ర గుణాధిక సౌందర్య సమన్వితమై గోచరించసాగింది.

		శో ॥ “మేరుసర్షపయో ర్యద్వత్​, సూర్యఖద్యోతయో రివ ।
సరిత్​ సాగరయో ర్యద్వత్​, తథా భిక్షుగృహస్థయోః ॥”

		మేరుపర్వతానికి ఆవగింజకు, సూర్యుడికి మిణుగురు పురుగుకు, సముద్రానికి పిల్లకాలువకు ఎంతటి వ్యత్యాసం వుందో సన్న్యాస జీవనానికి గృహస్థజీవనానికి అంతటి వ్యత్యాసం వుందని అతడికి తట్టింది. సర్వసంగ పరిత్యాగం ఒక్కటే తనకు వరణీయమని అతడు నిశ్చయించుకొన్నాడు.

		బ్రహ్మసమాజం నరేంద్రుడికి మనశ్శాంతిని కలిగించలేకపోయింది. భగవత్సాక్షాత్కారమే తనకు వాంఛనీయమైనప్పుడు బ్రహ్మసమాజంలో చేరటానికి పూర్వం తన ఆదర్శం ఎంతదూరంలో వుండినదో ఇప్పుడూ అంతే దూరంలో వుందని అతడు గ్రహించాడు.

		గురుజనులలో మహర్షి దేవేంద్రనాథ ఠాకూర్​ అగ్రగణ్యుడని విని, మిత్రులతో కలిసి నరేంద్రుడు అతణ్ణి ఇదివరలోనే సందర్శించి వున్నాడు. ఆ సమయంలో మహర్షి, “ధ్యానాన్ని తీవ్రంగా చేయ” మని వానికి ఉపదేశించాడు. భగవత్సందర్శనైకవాంఛతో పరితపిస్తున్న నరేంద్రుడు తిరిగి దేవేంద్రనాథ ఠాకూర్​ సముఖానికి వెళ్లాడు. దేవేంద్రనాథుడి గృహద్వారం కాస్త మూయబడివుంది. నరేంద్రుడు తలుపు తెరవగానే ధ్యాన నిమగ్నుడైన మహర్షి కళ్లు తెరిచి ఎట్టయెదుట నరేంద్రుణ్ణి చూశాడు. నరేంద్రుడి ముఖంలో భగవదావేశం మూర్తీభవించివుంది. అతడి కళ్లు దివ్యతేజోపుంజాలను వెలువరుస్తున్నాయి. నరేంద్రుడి ఆకస్మిక ఆగమనం మహర్షికి నివ్వెరపాటు కలిగించింది. మహర్షి తనను పలుకరించక మునుపే, “మహాశయా! తాము దేవుణ్ణి చూశారా?” అని నరేంద్రుడు ఆవేశపూరితుడై అడిగాడు. నరేంద్రుడి ప్రశ్నకు దేవేంద్రుడు జవాబు ఇవ్వలేక, “వత్సా! నీవి యోగినేత్రాలు” అంటూ మౌనం వహించాడు. నరేంద్రుడు నిరాశతో వెనుకకు మరలాడు. నిజానికి మహర్షి భగవంతుణ్ణి దర్శించాడా? ‘లేదని’ నరేంద్రుడికి అతడి అంతరాత్మ తెలిపింది.

		భగవత్సందర్శనానికై ఇక నరేంద్రుడి పరితాపం ఊహాతీతం. సమస్త వేదాలు, సమస్త శాస్త్రాలు, సమస్త విద్యలు భగవంతుణ్ణి చూపలేకుంటే నిష్ప్రయోజనంగా అనిపించాయి. భగవంతుడు వున్నాడు అంటె అతడికి తృప్తిలేదు. తానాభగవంతుణ్ణి చూడాలి; చూసే తీరాలి. ఇదే అతడి పరమసంకల్పం. ఈ సంకల్పం నెరవేరేవరకూ నరేంద్రుడికి మనశ్శాంతి లేదు. భగవంతుడు ఎక్కడున్నాడు? అతణ్ణి చూడటం ఎలా? చూపగలవారెవరు? ఇదే అతడి హృదయపరితాపం. ఇలాంటి పరితాపంతో దేవేంద్రనాథుణ్ణి దర్శించి, శాంతి గాంచక అతడెందరో మతాచార్య ప్రముఖులను దర్శించాడు. కాని “భగవంతుణ్ణి చూశా” నని చెప్పిన వారెవరూ లేకపోయారు. ఇక ఎక్కడకు పోవటం? అకస్మాత్తుగా అతడికీ కింది విషయాలు స్ఫురణకు వచ్చాయి:

		భక్తుడైన సురేంద్రనాథ మిత్ర ఇంటికి శ్రీరామకృష్ణపరమహంస వేంచేసివున్న సమయంలో సంకీర్తన మొనర్చటానికై తానక్కడికి వెళ్లి వున్నాడు. తన గానమాధుర్యంతో శ్రీరామకృష్ణుడు బ్రహ్మానందపరవశుడై తన స్థితిగతులను గురించి వాకబు చేయటమే కాక దక్షిణేశ్వరానికి రమ్మని తనను ఆహ్వానించాడు. ఇక నరేంద్రుడు అక్కడి కెళ్లి శ్రీరామకృష్ణులను ప్రశ్నించ సంకల్పించాడు.

		నరేంద్రుడి ప్రశ్నకు శ్రీరామకృష్ణుడు ఎలాంటి సమాధానం ఇచ్చాడో, శ్రీరామకృష్ణ సూర్యకరస్పర్శనంతో అతడి హృదయకమలం ఎలా వికసించిందో మున్ముందు చూస్తాం.

		

	


శ్రీరామకృష్ణుడు

గత శతాబ్దారంభంలో పాశ్చాత్య నాగరికతా తరంగాలు భారతదేశాన్ని ముంచెత్తసాగాయి. పాశ్చాత్యవిజేతలు భారతజాతి అధోపతిత జాతి అనీ, భారతీయులు క్రియాశూన్యులనీ, సనాతన ధర్మతత్త్వాలు అర్థరహిత ప్రలాపాలనీ నిర్ధారణ చేయ సమకట్టారు. భారత జనసామాన్యం ఆందోళన చెందసాగింది. సనాతన భారతజాతీయజీవనం పాశ్చాత్య నాగరికతా ప్రణాళిక ననుసరించి నూతనమార్గం పట్టాలనే భావం దేశమంతటా వ్యాపించింది. భారతీయులకు పరంపరానుగతమైన ఆ విశుద్ధజీవనవిధానమంతా, ఆ భగవత్సందర్శనైక పరాయణత్వమంతా దేశాన్ని ఆక్రమించిన అనాత్మవాదంచేత, ఐహిక సుఖాన్వేషణబుద్ధిచేత నిర్మూలనమైపోతున్నట్లు కానవచ్చింది. భారతజాతీయతే అంతరిస్తూన్నట్లుతోచింది. “ధర్మసంస్థాపనార్థాయ సంభవామి యుగేయుగే” అనే వచనం మిథ్యాభూతమా అని సత్యాన్వేషకులు ఆందోళన పడసాగారు.

ఇలాంటి సమయంలో 1836 వ సం ॥ ఫిబ్రవరి 18 వ తేదీన వంగదేశంలోని కామార్పుకూర్​ అనే మారుమూల గ్రామంలో బ్రాహ్మణ వంశంలో పేదలైన దంపతులకు ఒక బాలుడు ఉదయించాడు. అతడికి గదాధరుడని నామకరణం చేశారు. చిన్ననాటినుంచి గదాధరుడి జీవితం అపూర్వమై వుండినది. తాను ఎలాంటి మహత్కార్యాన్ని నిర్వహించే నిమిత్తం ఈ లోకంలో జన్మించాడో అతడు బాల్యంలోనే గ్రహించాడు. చిన్నతనంలోనే అతడి తండ్రి చనిపోగా అతడి విద్యాభ్యాసం పండితుడైన సోదరుడి బాధ్యత అయింది.

తోడివారంతా ధనకాంక్షతో విద్యాభ్యాసాన్ని చేస్తున్నారని అతడు గ్రహించాడు. పరమార్థంగా వారు ఎంచినది కామకాంచనాలు కాని జ్ఞానం కాదు. అలాంటి పొట్టకూటి అధమ విద్యలతో తన కెలాంటి జోక్యమూ వద్దని నిశ్చయించుకొన్నాడు. ధనసంపాదనకై – కామసంతృప్తికై – విద్యను ఆర్జించటానికి అతడు అంగీకరించలేదు.* 

గదాధరుడు ఇరవయ్యో ఏట అతడి సోదరుడు రామకుమారుడు మరణించగా, అతడు రాణిరాస్మణి అనే భక్తురాలు నిర్మించిన కాళికాలయంలో అర్చకుడయ్యాడు. అఖండభక్తితో కాళికాదేవిని అతడనుదినం అర్చించసాగాడు; ప్రార్థించేవాడు; జన్మసాఫల్యాన్ని గాంచక పరిపరివిధాల తన హృదయపరితాపాన్ని ఆ దివ్యమాతకు విన్నవించేవాడు.

జగజ్జననిని ప్రత్యక్షంగా కాంచాలనే వాంఛ తీవ్రంకాగా జీవితం అతడికి దుర్భరమైంది. ఆమె రూపాన్ని తప్ప మరో రూపాన్ని అతడు చూడలేడు. దివ్యమాతను గురించిన ప్రసంగాన్ని తప్ప మరో ప్రసంగాన్ని అతడు వినలేడు. ఇలా అహోరాత్రాలు గడిచాయి. పగలు గడిచి సాయంత్రం అవటంతోనే అతడు మరింత దుఃఖీస్తూ “మరో రోజు గడిచిపోయింది. తల్లీ! నువ్వు ప్రసన్నవు కాలేదు. ఈ అల్పజీవితంలో మరో రోజు గతించింది. నేనింకా పరమార్థాన్ని కనుగొనలేకపోయానే!” అని విలపించేవాడు. ఆఖరుకు ఆలయంలో సేవచేయటం ఆతడికి అసాధ్యమైపోయింది. ఆలయాన్ని విడిచి, సమీపంలోని చిట్టడవిలోకి వెళ్లి తపమాచరించసాగాడు. ఎప్పుడు సూర్యోదయమైనదో, ఎప్పుడు అస్తమయమైనదో, ఎలా తాను అందు జీవించాడో అతడు ఎరుగడు. శరీరాన్ని గురించి అతడికి స్పృహే లేదు. అద్భుత దివ్యదర్శనాలు అతడికి కలుగసాగాయి; ఆత్మరహస్యాలు వెల్లడికా నారంభించాయి. స్వయంగా పరమాత్మే అతడర్చించిన లోకైక జననియే అతడికి గురువై తత్త్వోపదేశం గావించింది. మానవగురువులు అతడి వద్దకు తదనంతరం వచ్చిన వారే.

అతడి అసాధారణ ప్రవర్తనను చూసి జనం అతడికి మతి పోయిందని భావించారు. బంధువులు అతడికి వివాహం చేయటంతో మనోస్థెర్యం కలిగించవచ్చని నిశ్చయించి శారదాదేవి అనే ఐదేళ్ల బాలికతో వివాహం చేశారు. కొంతకాలమైనాక అతడు కాళికాలయానికి తిరిగి వచ్చాడు. వెంటనే మళ్లీ తన దివ్యోన్మాదంలో మునిగిపోయాడు. ఆరాధనమనగానే సమస్తాన్నీ మరిచేవాడు. కాళీ లగ్నమానసుడై అతడు దేవుని అర్చించటానికై అమర్చిన గంధపుష్పాదులను తన తలమీద వేసుకొని నిశ్చలసమాధి నిమగ్నుడై అలరారేవాడు.

అతడి ధర్మపత్ని అయిన శారదాదేవి దినదిన ప్రవర్ధమానమై తన భర్త ఆశయాలను సంపూర్ణంగా గ్రహించింది. అతడికి తగిన సహధర్మచారిణియై ఆమె అతడి ప్రియశిష్యవర్గంలో ప్రధానస్థానం వహించి, తన నాథుడే జగన్నాథుడని విశ్వసించి అతణ్ణి అర్చించసాగింది.

అతడవలంబించిన సాధనలు అపూర్వాలు, అహంకార నిర్మూల నిమిత్తంగా అత్యంత నిమ్నజాతి జనులతో సముడై సర్వజనసేవకుడవటానికై అతడాచరించిన సాధనలు అనుపమానాలు. బ్రాహ్మణులకెల్ల బ్రాహ్మణుడైన అతడు బిచ్చగాళ్లు చండాలురు తిన్న చోటును శుద్ధంచేస్తూ వారి ఉచ్ఛిష్టాన్ని యజ్ఞశేషంగా భావించేవాడు. ఇంతటితో అయిపోలేదు. అపరిశుద్ధాన్ని తొలగించే సేవకకృత్యాల్లో వారితో సామ్యంపొందే తలంపుతో మరుగుదొడ్లను సైతం తన సుదీర్ఘ శిరోజాలతో తుడవటానికై అతడు రాత్రివేళ రహస్యంగా బయటకు వచ్చేవాడు. తమ నిరంతర తీవ్ర సాధనలచేత అతడు తన మనశ్శరీరాలను పూర్వం దేవదానవులు సాగరాన్ని మథించినట్లు మథించివేశాడు. తన్మథనంలో అమృత తత్వం అతడి ఆధీనమైంది.

అతడు అద్వితీయ ఆదర్శమూర్తి. కామకాంచనాల సంపూర్ణత్యాగమూర్తీ భావమే అతడు. కామకాంచనాల స్మృహే అతడిలో లేదు. భార్యను అతడు జగన్మాతృస్వరూపంగా ఎంచి ‘తల్లి’ అని సంబోధిస్తూండగా ప్రతి స్త్రీని మాతృభావంతో చూడగలిగాడని ప్రత్యేకంగా చెప్పాలా? ఇక అతడి కాంచన విజయమో, అత్యద్భుతం. ధనాన్ని చూస్తే అతడి హృదయం వణకిపోయేది, క్షోభించేది. సాధనదశలో అతడొక చేత్తో మట్టి ముద్దను రెండవ చేత్తో కనకాన్ని గైకొని, రెండిటిని అనేకసార్లు పరికించి, మట్టి కనకమనీ కనకం మట్టి అనీ వచించి, భేదబుద్ధి నాశనంచేసి రెండిటిని గంగలో పారేశాడు. ఎవరైనా అతడు నిద్రించేటప్పుడు ఒక నాణెంతో అతణ్ణి స్పృశిస్తే, దుర్భరవేదనతో శరీరం ఆ స్పర్శనుంచి ముడుచుకొని పోయేటంతటి తీవ్రతమాభ్యాసానికి అతడి నాడులు పాల్పడేవి. ఎలాంటి అద్భుత కాంచనవిజయమో కదా!

అహంకారం దగ్ధపటలమై విషయవాంఛలు ఉన్మూలితాలై కాలుష్యం కడిగివేయబడిన ఆ జీవితం ఎంత ధన్యమైనదో తలచండి!

అతడే గురుజనులు ఒసగిన నామంతో జగత్ప్రసిద్ధుడైన శ్రీరామకృష్ణుడు!

శ్రీరామకృష్ణుడు ఆధ్యాత్మికసాధనల్లో నిమగ్నుడై వున్నసమయంలో భైరవీబ్రాహ్మణి అనే మహాయోగిని అతణ్ణి అన్వేషిస్తూ వచ్చి సమస్త తాంత్రిక రహస్యాలను అతడికి వెల్లడించింది. పండిత సభాసమక్షంలో శ్రీరామకృష్ణుడు సాక్షాత్తు భగవదవతారమూర్తి అని శాస్త్రప్రమాణాలతో నిరూపించి ముముక్షుజనమహోపకారం గావించినదీ యోగినీమణే. తరువాత తోతాపురి అనే యతీంద్రుడి దివ్యోపదేశంచేత శ్రీరామకృష్ణుడికి సమస్తవేదాంత సారామృతమైన నిర్వికల్పసమాధి కరతలామలకమయింది. భగవత్సాక్షాత్కారానికై సనాతనధర్మ సంప్రదాయాలనే కాక క్రైస్తవ మహమ్మదీయ తదితర అన్యమత సాధనలనుకూడ సమగ్రంగా అభ్యసించి వాటిలో నిష్ణాతుడయ్యాడు. బ్రహ్మానందతేజం అనేక విధాల ప్రకాశితమై సర్వమత సామరస్యం అతడిలో రూపుదాల్చింది. భక్తి జ్ఞాన కర్మాదియోగాలు, ద్వైతాద్వైత, విశిష్టాద్వైతాది మతాలు శ్రీరామకృష్ణ జీవితమనే కుసుమమాలికలోని వివిధపుష్పాలై విలసిల్లినవి. దాన్లోని దివ్య సౌరభం దేశం యావత్తు వ్యాపించ శ్రీరామకృష్ణ వచనామృతాన్ని గ్రోలటానికై ముముక్షుజన సమూహాలు అరుదెంచాయి. గౌరీపండితుడు, పద్మలోచనుడు, వైష్ణవచరణుడు, శశిధర తర్కచూడామణి, కేశవచంద్రసేన్​, ప్రతాపచంద్ర మజుందార్​, విజయకృష్ణగోస్వామి, నాగమహాశయుడు మొదలైన మహనీయులు ఆ అమృతాస్వాదన భాగ్యాన్ని విశేషంగా పొందిన వారిలో కొందరు. అంతేగాక హిందువులు, మహమ్మదీయులు, క్రైస్తవులు, కవీశ్వరులు, పండితులు, తత్త్వవేత్తలు, స్త్రీలు, పురుషులు వారు వీరూ అనటం ఎందుకు సమస్త జనులు శ్రీరామకృష్ణ సందర్శనార్థమై వచ్చారు.

భగవత్సందర్శనైకాయత్తచిత్తుడై పరితపిస్తూండిన నరేంద్రుడూ అరుదెంచాడు. రాక మానతాడా?

తే. “అంబుజోదరు దివ్యపాదారవింద
చింతనామృతపాన విశేషమత్త
చిత్త మేరీతి నితరంబు జేర నేర్చు
వినుతగుణశీల మాటలు వేయు నేల?”

అని భక్తాగ్రేసరుడైన ప్రహ్లాదుడు వచించలేదా? అంతేగాక శ్రీరామకృష్ణాశ్రమ స్థాపనాచార్యుడై సనాతన ధర్మపునఃప్రతిష్ఠాపన ఒనర్చవలసివున్న నరేంద్రుడు శ్రీరామకృష్ణ సందర్శనం చేయటం విధ్యుక్తం కదా!






గురుచరణ సాన్నిధ్యం

పారమార్థికాశయాలతో, మహోత్తమ తపశ్చర్యలతో, ఆత్మసందర్శన శక్తిసామర్థ్యాలతో కూడిన ప్రాచీన భారతజాతీయ జీవనగంగా ప్రవాహమే శ్రీరామకృష్ణుడు. నూతన జాతీయాదర్శాలతో, ప్రకృతిశాస్త్ర విజ్ఞానప్రదర్శనాలతో, ఆత్మవిషయక సంశయాత్మకభావాలతో కూడిన నవీన భారతజాతీయ జీవనయమునా ప్రవాహమే నరేంద్రుడు. నరేంద్ర శ్రీరామకృష్ణుల సమావేశంతో ఆధునిక ప్రాచీనాదర్శాలను అద్భుతరీతిలో సమన్వయించే భారత పునరుజ్జీవన దివ్యవాహిని బయటకొచ్చింది. సర్వసంగ పరిత్యాగాన్ని లోకసంగ్రహ కర్మాచరణతో వియ్యమొందచేయటానికై, పాశ్చాత్యుల తీవ్రకార్యదక్షతను భారతీయుల ప్రశాంతియుతాత్మధ్యానదీక్షతో మేళవించటానికై, సనాతన ధర్మపునః ప్రతిష్ఠాపన విధానాలను అన్వేషించటానికై ఆ దివ్యవాహినే వివేకానంద స్వరూపాన్ని దాల్చింది.

శ్రీరామకృష్ణులను సందర్శింపనెంచిన నరేంద్రుణ్ణి అతడి బంధువైన రామచంద్రదత్తు, “బిలే! పరమార్థమే నీకు వాంఛనీయమైన పక్షంలో బ్రహ్మసమాజం తదితరాలకు పోవటం ఎందుకు? దక్షిణేశ్వరంలోని శ్రీరామకృష్ణ పరమహంస వద్దకు వెళ్లు” అంటూ ప్రోత్సహించాడు. నిమిషమైనా నరేంద్రుడిక నిలువలేక వాయువేగంతో వెళ్లి శ్రీరామకృష్ణ పాదారవిందాలవద్ద వ్రాలాడు. చంద్రోదయ సమయంలో సముద్రం మాదిరి నరేంద్రుణ్ణి చూడగానే తన హృదయం ఉప్పొంగగా శ్రీరామకృష్ణుడు అతణ్ణి ఎలా ఆదరించాడో తెలుసుకోటానికి నరేంద్రుడి మాటలే మనకు నిదర్శనాలు. అతడి మాటలు ఆలకించండి: “ఆ సమయంలో శ్రీరామకృష్ణుడు నన్ను కూర్చోమని, సంకీర్తన చేయమని కోరగా, నేనప్పుడు కొన్ని కీర్తనలను పాడాను. తరువాత ఆయన హఠాత్తుగా లేచి నా చెయ్యి పుచ్చుకొని నన్ను ఏకాంతప్రదేశానికి తీసుకువెళ్లారు. అక్కడ నాకేదో ఉపదేశం చేస్తారని అనుకొన్నాను. కాని నా ఆశ్చర్యం ఏమని చెప్పను? ఆనందపారవశ్యంతో సలిలధారలు నేత్రయుగళంనుంచి జాలువార, ‘ఎంత కాలానికి వచ్చావోయి తండ్రీ! ఇంతవరకు ఎలా నిర్దాక్షిణ్యం వహించావోయి! వివశుడై ఆయన అన్నారు. భావాతిశయం కాస్త శాంతించగానే మళ్లా ఆయన, ‘నాయనా! చాలకాలం నీ కోసం వేచివున్నాను. ప్రాపంచిక జనాల తుచ్ఛప్రసంగాలను వినటంతో నా చెవులు తూట్లుపడ్డాయి. ఆహా! నా ఆత్మానుభవాన్ని గురించి ఒక రసజ్ఞుడితో ముచ్చటించటానికి ఎంతగా పరితపించానో! ఇక నీతో ప్రసంగించి నా తాపాన్ని చల్లార్చుకొంటాను’ అంటూ ముదితాంతరంగుడై వచించాడు. తరువాత ఆయన నాతో కొన్ని మధురభక్ష్యాలను తినిపించి, ‘మళ్లా శీఘ్రంగా రావాలి సుమా!’ అని, నా నుంచి మాట తీసుకొని పంపించారు”.

ఏ మహావాంఛతో తాను శ్రీరామకృష్ణుణ్ణి సందర్శించాడో అలాంటి భగవత్సందర్శనైక వాంఛతోనే నరేంద్రుడు అతణ్ణి ఇలాంటి ప్రేమ పాశాలచేత బంధించివేశాడు. ఈ విషయంగా శ్రీరామకృష్ణుల మాటలను ఆలకించండి: “ఆ సమయంలో నరేంద్రుడికి బాహ్యప్రపంచాన్ని గురించిన స్పృహే లేనట్లు కనిపించింది. అతడి విశాలనేత్రాలు అంతరవలోక నాయత్తమైన చిత్తాన్ని విస్పష్టంగా తెలుపుతున్నాయి. లౌకిక చింతానిమగ్నమైన కలకత్తానగరంనుంచి అలాంటి ఆత్మనిరతుడు రావటం నాకు ఆశ్చర్యంగా తోచింది. నా కోరిక మేరకు నరేంద్రుడు పాడిన సంకీర్తనలో...

“మన్​ చలొ నిజ నికేతనె,

సంసార విదేశె విదేశీర్​ వేషె భ్రమ కెనొ అకారణె...”

(మనసా! స్వస్థానానికి వెళదాము రా; విదేశమైన ఈ సంసారంలో పరుడవై ఎందుకు భ్రమిస్తావు?)

అనే అతడి గానవాహిని నన్ను బ్రహ్మానందసాగరానికి కొనిపోయి దాన్లో ఓలలాడించింది. అతడి సంకీర్తన విని సమాధిమగ్నుడనైనాను.

“తరువాత నరేంద్రుడు సెలవుగైకొని వెళ్లిపోయాడు. కాని మళ్లా నరేంద్రుణ్ణి చూడటానికై నేను పడ్డ పరితాపం అంతయింత అని చెప్పలేను. తడిబట్టను పిండేట్లు ఆ వ్యాకులత నా హృదయాన్ని పిండివేసింది! దుర్భరవిచారానికి లోనై పుష్పవనంలో ఒక మారుమూల కెళ్లి, ‘ఓ నరేంద్రా నా వద్దకు రా! నిన్ను చూడకపోతే నేనెలా జీవించగలను?’ అని ఎలుగెత్తి అరిచాను. ఇలా ఒక రోజు, రెండు రోజులా? ఆరు నెలలు గడిచాయి. నరేంద్రుడితో ఇతర యువకులు వచ్చినా నా ప్రాణాలకు ప్రాణమై నన్ను ఆకర్షించిన వ్యక్తి నరేంద్రుడొక్కడే.”

శ్రీరామకృష్ణుడు తన సాన్నిధ్యంలోని భక్తబృందంతో నరేంద్రుణ్ణి ఉద్దేశించి ఇలా అన్నాడు: “చూడండీ! సరస్వతీజ్యోతి అతడి ముఖంలో ఎలా దేదీప్యమానమై వెలుగుతోందో!” నరేంద్రుడి మూర్తిమత్వాన్ని గాంచి వారు సమ్మోహితులైనారు. అప్పుడు శ్రీరామకృష్ణుడు నరేంద్రుణ్ణి ఇలా అడిగాడు: “తండ్రీ! నిద్రకు ఉపక్రమించేటప్పుడు నీకేదైనా జ్యోతి కానవస్తుందా?” నరేంద్రుడు “ఔను” అని చెప్పగానే “ఆహా! ఇది యథార్థం, ఇతడు ధ్యానసిద్ధుడు, జన్మతః ధ్యానంలో పరిపక్వస్థితిని పొందిన సిద్ధుడు” అని పలికాడు.

శ్రీరామకృష్ణుల చేష్టలు, అతడి విచిత్రవచనాలు నరేంద్రుడికి బోధపడలేదు. “నిజంగా ఈయన ఒక దివ్యపురుషుడా? కాకుంటె ఒక పిచ్చివాడా?” అని అతడు ఆందోళన పడసాగాడు. ఈ విషయాన్నే తలపోసి నరేంద్రుడు ఇలా అనేవాడు: “నేను ఆయన్ను సావధానుడనై పరిశీలించాను. ఆయన మాటల్లోగాని ప్రవర్తనలోగాని నాకేదీ విరుద్ధంగా తోచలేదు. పైగా ఆయన పారమార్థిక ప్రసంగాలను సమాధి స్థితులనుబట్టి చూస్తే అతడు నిజమైన విరాగిలా కనిపించాడు. శ్రీరామకృష్ణుల వచనాలకు జీవితానికి అద్భుతమైన సామరస్యం వుందని గ్రహించాను. ఆయన మాటలు అతిసరళాలై బాలుడి వచనాల మాదిరి వుండటంతో ‘ఈయనేనా పరమహంస?’ అని శంకిస్తూ మెల్లగా ఆయన్ను సమీపించి, ‘మహాశయా! తాము భగవంతుణ్ణి చూశారా?’ అనే నా ఎప్పటి ప్రశ్నను వేశాను. వెంటనే ‘ఔను, నిన్ను చూస్తున్నట్లే భగవంతుణ్ణి చూస్తున్నాను. భగవత్సాక్షాత్కారాన్ని పొందవచ్చు. నేనిప్పుడు నిన్నెలా చూస్తున్నానో అలాగే మనం భగవంతుణ్ణి చూడవచ్చు. నీతో నేనెలా మాట్లాడుతున్నానో అలాగే మనం భగవంతుడితో సంభాషించవచ్చు. కాని భగవంతుడికోసం పరితపించే వారెవరు? పుత్రసంతానం లేదనో, కలిమి కలుగలేదనో కన్నీరు కాలువలు కట్టేట్లు విలపిస్తారు. కాని భగవంతుడికోసం విలపించే వారెవరు? నిజంగా పరితపిస్తే భగవంతుడు ప్రత్యక్షమై తీరుతాడు’ అనే వాక్యరత్నాలు ఆయన ముఖతా వెలువడి నా మనోఫలకంలో శాశ్వతంగా ముద్రితాలైనవి. ప్రత్యక్షంగా తాను దేవుణ్ణి చూశానని చెప్పిన ధీరుణ్ణి కనుగొనటం అదే నాకు మొదటిసారి. సాక్షాత్కారమే, స్వానుభవమే మతమనీ, ఇంద్రియగోచరాలైన శబ్దాదులకంటె విస్పష్టంగా పరతత్త్వాన్ని దర్శించగలమనీ నిస్సంశయంగా పలికిన ధైర్యశాలిని చూడటం అదే నాకు మొదటిసారి. ఈ విషయాలను ఆయన సామాన్యబోధకుల మాదిరి కాక స్వాత్మానుభవపూర్వకంగా పలికారని నమ్మక తీరింది కాదు. కాని ఆయన మాటలకూ, నన్ను ఆదరించేటప్పుడు ఆయన విచిత్రచర్యలకు సామరస్యం నాకు కనబడలేదు. అందుచేత ఆయన పిచ్చివాడని నిశ్చయించుకొన్నాను. అయితే ఆయన వైరాగ్యం అత్యద్భుతం! ఆయన పిచ్చివాడే అయివుండనీ! కాని ఇలాంటి మహోన్నత వైరాగ్యసంపద ఎందరు అదృష్టవంతులకు అబ్బుతుంది? నిజానికి ఈయనకు పిచ్చి ఎక్కినదనుకొన్నా మహనీయులలోకెల్లా మహనీయుడు ఈయన, యథార్థమైన మహర్షి. ప్రపంచం ఈయన పాదసేవ చేయాలనటానికి ఈ ఒక్క కారణం చాలు! ‘పరస్పర విరుద్ధాలైన ఇలాంటి భావాలతో శ్రీరామకృష్ణులకు పాదాభివందనం చేసి సెలవు తీసుకొని వచ్చేశాను.”

శ్రీరామకృష్ణుడు ఒక పిచ్చివాడని నరేంద్రుడు భావించినా ఆయన సాన్నిధ్యంలో తానేదో అపూర్వానందం, ఏదో అనిర్వచనీయ సౌఖ్యం అనుభవించి వున్నాడు. తాను పాడగానే ఆయన బ్రహ్మానంద పరవశుడవటం, దేహస్మృతిని కోల్పోటం, మళ్ళా స్మృతి రావటం, ఆయన అనన్య సామాన్య విశుద్ధ జీవన విధానం, సరళాతిసరళాలైన ఆయన సంభాషణలు, శిష్యబృందం ఆయన్ను దేవుడిరీతి అర్చించే విధానం ఇవన్నీ నరేంద్రుడికి దిగ్భ్రమ కలిగించాయి. అతడికి వాటి తత్త్వం బోధపడలేదు. కాని శ్రీరామకృష్ణులపట్ల తన కెంతటి మహోన్నత గౌరవభావం కలిగినా, వెంటనే నరేంద్రుడు ఆయన్ను తన గురువుగా అంగీకరించలేదు. ఆయన సముఖానికి మళ్లావస్తానని వాగ్దానం చేసినా తన నిత్యకృత్యాలతో కాలక్షేపం చేయసాగాడు. అలా ఒక నెల గడిచాక శ్రీరామకృష్ణ సముఖానికి పాదచారిగా బయలుదేరాడు. నరేంద్రుణ్ణి చూడగానే శ్రీరామకృష్ణుడు అపరిమితానందభరితుడై అత్యంత ప్రీతిపూర్వకంగా అతణ్ణి తన పాన్పుమీద కూర్చుండ చేశాడు. ఆ తరువాత అతణ్ణి కాస్త దూరానికి తీసుకెళ్లి ఏకాంతంగా ఇలా అన్నాడు: “చూడు, నీలో శివుడున్నాడు. నాలో శక్తివుంది. ఈ రెండూ ఒకటే.” ఆ మాటలు విని నరేంద్రుడు చిరునవ్వు నవ్వి, ‘ఇవన్నీ నిర్హేతుక ప్రలాపాలు’ అని భావించాడు.

తరువాత నరేంద్రుడితోసహా శ్రీరామకృష్ణుడు తన గదిలోకి వచ్చాడు. శిష్యులు భగవత్సంకీర్తనం చేశారు. సాయంకాలమైంది. అన్ని చోట్ల పరిపూర్ణ ప్రశాంతి ఆవరించింది. శ్రీరామకృష్ణుడు అఖండావేశ పరవశుడై నరేంద్రుడి మీద దృష్టిని పరపి తనలో తానేదో గొణుక్కొంటూ అతణ్ణి సమీపించాడు. ఆ సమయంలో జరిగిన మహాసంఘటనను గురించి నరేంద్రుడి స్వకీయ వచనాలనే ఉదహరించటం సబబు: “వెనుకటి మాదిరే ఈయనేదో విచిత్ర చర్యను చేస్తారు కాబోలు అనుకొన్నాను. రెప్పపాటులో ఆయన తన కుడిపాదాన్ని నా శరీరం మీద వుంచారు. వెంటనే నాకొక అపూర్వానుభవం కలుగసాగింది. కళ్లు తెరచుకొని చూస్తూండగానే ఆ మందిరం సమస్తవస్తు సైతంగా గిర్రున తిరుగనారంభించి క్షణంలో అదృశ్యమైంది. నాతోబాటు చరాచరప్రపంచమంతా సర్వవ్యాప్తమైన మహాశూన్యంలో లయించిపోతున్నట్లు తోచింది. అలాంటి ఘోర భయంకర స్థితిలో నా వ్యక్తిత్వమే నశించిపోతూన్నట్లు కన్పించ నేనిక మృత్యుముఖంలో పడుతున్నానని తలచి, ‘నన్ను మీరు ఏం చేస్తున్నారు? నాకు ఇంట్లో తల్లిదండ్రులున్నారు’ అని వివశుడనై పలికాను.* ఆయన పెద్దగా నవ్వి మెల్లగా నా ఛాతీని తడుతూ ఇలా అన్నారు: ‘మంచిది. ఇప్పటికి ఇది చాలు. సర్వం సకాలంలో సంప్రాప్తమవుతుంది లే.’ అత్యాశ్చర్యం! ఆయన ఇలా పలికిన మరుక్షణమే నా విచిత్రానుభవం అదృశ్యమైంది. మందిరంలోను బయటా సమస్తం మళ్లా యథాప్రకారంగా కనిపించింది. మళ్లా నేను ఎప్పటి నరేంద్రుణ్ణే అని గ్రహించాను.”

“ఇదంతా ఇంద్రజాలమా, యథార్థమా?” అనుకొంటూ నరేంద్రుడు ఆశ్చర్యచకితుడై వితర్కించుకోసాగాడు. శ్రీరామకృష్ణుడు అతడికొక మహాసమస్యగా తోచాడు. “ఏమైనా మళ్లా ఆయన సమ్మోహన విద్యకు వశుడను కారాదు” అని నరేంద్రుడు నిశ్చయించుకొన్నాడు. త్వరలోనే మళ్లా వస్తానని వాగ్దానం చేశాక శ్రీరామకృష్ణుడు అతడికి సెలవిచ్చాడు.

అచిరకాలంలోనే నరేంద్రుడు మళ్లా శ్రీరామకృష్ణులను దర్శించాడు. శ్రీరామకృష్ణుడు అతణ్ణి చెంతనున్న పూతోటకు తీసుకువెళ్లి, కొంతసేపు అక్కడ విహరించి, మళ్లా నరేంద్రుడితో తన మందిరానికి వచ్చేశాడు. వెంటనే అతడు సమాధిమగ్నుడై నరేంద్రుణ్ణి స్పృశించాడు. శ్రీరామకృష్ణుల అద్భుత ప్రభావమనే సూర్యరశ్మితో నరేంద్రుడి సంకల్పమనే మంచు కరగిపోగా పూర్తిగా అతడు బాహ్యస్మృతిరహితుడైనాడు. కాస్సేపయ్యాక స్పృహవచ్చి చూస్తే శ్రీరామకృష్ణుడు తన హృదయాన్ని మెల్లగా తడుతూ కనిపించాడు.

శ్రీరామకృష్ణుడు ఆ సమయంలో నరేంద్రుణ్ణి గురించి గ్రహించిన అద్భుత విషయాలు అనేకం వున్నవి. ఈ విషయాన్నే తలచి ఆతడిలా అన్నాడు: “ఆ స్థితిలో నరేంద్రుణ్ణి అనేక ప్రశ్నలు అడిగాడు. అతడి పూర్వవృత్తాంతాన్ని గురించీ, ఈ లోకంలో అతడి మహోద్యమాన్ని గురించీ, ఆయుష్కాలను గురించీ ప్రశ్నించగా అతడు అంతర్ముఖుడై నా ప్రశ్నలన్నిటికీ సరైన జవాబుల నిచ్చాడు. అతణ్ణి గురించి నాకు ఇదివరకే కలిగిన అభిప్రాయాలు ఆ జవాబులతో మరింత బలపడ్డాయి. అవన్నీ పరమ రహస్యాలు. కాని అతడు ధ్యానసిద్ధుడనీ, ఆత్మద్రష్ట అయిన మహర్షి అనీ, నిజస్వరూపాన్ని గ్రహించిన మరుక్షణంలోనే యోగమార్గంలో శరీర త్యాగం చేస్తాడనీ గ్రహించాను.”

నరేంద్రుడు తనను సందర్శించటానికి పూర్వమే శ్రీరామకృష్ణుడు దివ్యదృష్టితో అతణ్ణి గురించి గ్రహించిన విషయాలు అత్యాశ్చర్యకరాలు. నరేంద్రుడి జననానికి పూర్వం ఒక ప్రభాతసమయంలో గగనమండలాన కాశీక్షేత్రం వైపునుంచి కాళీఘట్టం (కలకత్తా) వైపుకు దివ్యతేజం మెరసినట్లు కాంచాడు. వెంటనే “నా ప్రియబాలుడు అరుదెంచేకాలం సమీపించింది” అన్నాడాతడు. మరొకప్పుడు సమాధిస్థితుడై వుండగా శ్రీరామకృష్ణుల మనస్సు తారామండలాన్ని దాటి దివ్యతేజోపథంలో విహరించసాగింది. అక్కడ కనిపించిన దేవతాస్వరూపాలను దాటుకొని నిరామయమైన లోకంలో అతడు సప్తర్షులను సందర్శించాడు. అప్పుడు తేజోమండలంలో ఒక భాగం దేవతా శిశురూపం దాల్చింది. వెనువెంటనే ఆ శిశువు సప్తర్షులలో ఒకరిని తన చిన్ని ముద్దుచేతులతో ఆలింగనం చేసుకొని మధురస్వరాన అతణ్ణి పలుకరిస్తూ సమాధినిష్ఠమైన అతడి మనస్సును బహిర్ముఖం చేయటానికి యత్నించసాగాడు.

ఆ దివ్యస్పర్శతో అతడు అతీంద్రియావస్థనుంచి బయటకొచ్చి నిమీలితనేత్రుడై ప్రేమతరంగాలను బాలుడి మీద ప్రసరింపచేయగా, బాలుడు అమందానందపరవశుడై, “నేను కిందికి పోతాను. నువ్వు నాతో రావాలి సుమా” అన్నాడు. మహర్షి కరుణాపూరిత చూడ్కులే అందుకు అతడి అంగీకారాన్ని సూచింప, క్షణంలో దివ్యతేజోకిరణరూపాన్ని దాల్చి అతడి మనశ్శరీరాంశం భూమండలంలో అవతరిస్తూన్నట్లు శ్రీరామకృష్ణులకు గోచరించింది. “ఆ మహర్షే నరేంద్రు” డని శ్రీరామకృష్ణుడు నరేంద్రుణ్ణి చూడగానే గుర్తించాడు* . అంతేగాక అతడు ఇలా వచించాడు: “ఆ దివ్యతేజాన్ని అంతా భరించటానికి ప్రపంచానికి శక్తిచాలదు. లోకంలో నేటి లోటులను తీర్చటానికి ఆ కిరణం ఒక్కటే చాలు; తచ్ఛక్తితో మహాద్భుతాలు జరుగగలవు.”

శ్రీరామకృష్ణుల పాదస్పర్శతో తనకు అపూర్వదివ్యానుభవం కలిగింది మొదలు నరేంద్రుడి మనోభావం అతడిపట్ల సంపూర్ణంగా మారిపోవ నారంభించింది. శ్రీరామకృష్ణుడు పిచ్చివాడు కాడనీ, అహంకార మమకారపాశబద్ధులై, కామకాంచన నిర్మిత సంసారంలో తగులుకొని లోకమనే ఉన్మత్తశరణాలయంలో వసించే మదోన్మత్తప్రమత్తజనసహస్రాల మధ్యలో అతడొక్కడే సుస్థిరమతి అనీ, ధీరాగ్రేసరుడనీ నరేంద్రుడు గ్రహించ సాగాడు. అయినా ప్రథమ సమావేశంలో శ్రీరామకృష్ణుడు తనను గురించి వచించిన మాటలు నరేంద్రుడి కింకా పూర్తిగా అవగతం కాలేదు. బంగారాన్ని గీటురాయి మీద పరీక్షించే చందాన శ్రీరామకృష్ణుల దివ్యానుభవ వర్తనాల నాతడు తన విమర్శనచేత పరిశోధిస్తేనే కాని తానాతడి శిష్యాగ్రగణ్యుడై చేయవలసిన మహాకార్యాన్ని చక్కగా గ్రహించలేదు.

పారమార్థిక విషయాల్లో నరేంద్రుడు ఇంకా ప్రచలిత మానసుడే. కాని స్వానుభవమే అతడికి పరమగురువు. ఏ విషయాన్నిగాని ఎవరో ఒక మహాపురుషుడు వచించినంత మాత్రాన, ఏదో ఒక గ్రంథంలో లిఖీంచబడినంత మాత్రాన, విశ్వసించటం అతడి స్వభావ విరుద్ధం. పరమార్థం విషయమై అతడెంతటి పరితాపాన్నైనా మనస్ఫూర్తిగా ఆహ్వానిస్తాడు. సత్యాన్వేషణ బద్ధకంకణుడై అతడెలాంటి ఘోరమానసిక యాతనలను ఎదుర్కొని నిలబడ్డాడో ఎవరు ఊహించగలరు?

సత్యాన్వేషణ సంగ్రామంలో ఎలా ఎన్ని మానసిక యాతనలు నరేంద్రుడు అనుభవించాడో అలాగే శ్రీరామకృష్ణుడు అనిర్వాచ్య యాతనలనన్నిటిని అనుభవించాడు. మనశ్శరీరాలనే దివ్యలోహాలను సాధనాగ్ని జ్వాలల్లో దహించ తితిక్ష అనే దాగలిపై కొట్టి నిర్మించిన దివ్యాభరణం శ్రీరామకృష్ణుడి జీవితం. కాబట్టి నరేంద్రుడు ఎంతటి సంశయాందోళిత మానసుడైనా తీవ్రజిజ్ఞాసతో చివరకు పరిపూర్ణ విజయంగాంచి వేదాంత కేసరిగా బయటకొస్తాడని అతడు గ్రహించటం ఆశ్చర్యం కాబోదు.






గురు శిష్యులు

శ్రీరామకృష్ణ చరణసాన్నిధ్యంలో నరేంద్రుడి జీవితం అపూర్వ దివ్య భావాలతో, అద్వితీయాదర్శాలతో, అఖండాత్మానుభూతితో విరాజిల్లిన పారమార్థిక జీవన ప్రపంచమని చెప్పవచ్చును. శ్రీరామకృష్ణ నరేంద్రుల గురుశిష్య సంబంధం అత్యద్భుతం. అన్యోన్యమైన వారి ప్రేమ తాత్పర్యాలు అనుపమానాలు. రామకృష్ణ వివేకానందులు ఒకే శరీరాన నెలకొన్న మనోప్రాణాలనీ, జీవాత్మలనీ భావించవచ్చు. శ్రీరామకృష్ణ వివేకానంద శిష్య బృందం ఇలాగే భావిస్తుంది.

ఏ పుణ్యముహూర్తంలో నరేంద్రుడు, “మహాశయా! తాము భగవంతుణ్ణి చూశారా?” అంటూ శ్రీరామకృష్ణులను ప్రశ్నించాడో ఆ తరుణంలోనే అతడి పారమార్థిక జీవన కల్పతరువు పుష్పించ నారంభించింది. శ్రీరామకృష్ణుల అఖండాధ్యాత్మిక శక్తి నరేంద్రుడిలో ప్రవేశించిన సమయంలో అది సంపూర్ణ వికాసం గాంచింది. గురుసందేశాన్ని నరేంద్రుడు ప్రాచ్యపాశ్చాత్య ఖండాలందంతటా ప్రచారంచేసి, సనాతన ధర్మోద్ధరణం గావించినప్పుడు అది ఫలోన్ముఖమై విలసిల్ల నారంభించింది.

భగవత్సాక్షాత్కార మహాభాగ్యాన్ని పొందిన గురుజనం ఆ దివ్య సంపద నెన్నడూ తామొక్కరే అనుభవించ ఇష్టపడరు. అర్హులైనవారికి దాన్ని ప్రాప్తింప చేయటానికై ఆతురపడుతూంటారు. శ్రీరామకృష్ణుడు నరేంద్రుణ్ణి అమితంగా ప్రేమించటానికి ఇదే ముఖ్యకారణం. నరేంద్రుడు ఏ కారణంగానైనా కొన్ని రోజుల వరకు రాకుంటె శ్రీరామకృష్ణుడు కాళీమాత తనకు కనిపించని సమయంలో ఎలా తల్లడిల్లాడో అలా తల్లడిల్లేవాడు. నరేంద్రుడు రాకపోవటంతో అతడు కాళికాదేవిని సమీపించి, “తల్లీ! జగజ్జననీ! అతణ్ణి చూడకపోతే నేను జీవించలేను. కరుణించి అతణ్ణి రప్పించు” అంటూ ప్రార్థించిన సమయాలు అనేకం. “వృద్ధుడనైన నేను ఒక బాలుడికోసం ఇలా పరితపించటం చూసి జనం ఏమనుకొంటారో! ఏమనుకొంటె ఏమిటి? ఈ పరితాపాన్ని నేను భరించలేను” అని అతడలాంటి వేళల్లో తన వద్దవున్న భక్తజనంతో అనేవాడు. కాళీదేవి అనుగ్రహమో అన్నట్లుగా ఆ సమయంలోనే నరేంద్రుడు వచ్చేవాడు. శ్రీరామకృష్ణుడు అతణ్ణి చూడగానే ఆనందపారవశ్యంలో సమాధిస్థితిని చెందగా, ఇతర శిష్యులు అది చూసి అబ్బురపడేవారు. “నరేంద్రుడిపై ఈతడికి ఇంతటి పక్షపాతం ఎందుకు?” అని కొందరు అనుకోకపోలేదు. ఏమైతే ఏమిటి? ఆ రోజుల్లో శ్రీరామకృష్ణుడు అప్రయత్నంగా నరేంద్రనామాన్ని జపించాడు; ఆతడికోసమే తపించాడు. ఆకాశంకంటె ఉన్నతమూ, సాగరంకంటె అగాధమూ అయిన మాతృప్రేమను మించిన శ్రీరామకృష్ణుల ప్రేమతత్త్వం నరేంద్రుడికి దురూహమైంది.

శ్రీరామకృష్ణుల మృదుల బాలహృదయమూ, భగవద్భక్తి పారవశ్యమూ నరేంద్రుణ్ణి ముగ్ధుణ్ణి గావిస్తే, తన శిష్యుడి అచంచల ఆత్మ విశ్వాసమూ, దైవసందర్శనైక దీక్షా అతణ్ణి నరేంద్రుడిపట్ల ప్రేమపాశ బద్ధుడిగా చేశాయి. కాని శ్రీరామకృష్ణుల విశుద్ధ ప్రేమను మోహంగా ఎంచి నరేంద్రుడొకసారి ఇలా విమర్శించాడు: “ప్రతి నిమిషమూ మీరు నన్నెందుకు తలచుకొంటారు? అలా తలపోస్తే ఇక నేనే మీరవుతారు. పూర్వం జడభరతుడు తన జింకపిల్లను గురించి మోహపాశబద్ధుడై తదేక ధ్యానంతో ప్రాణాలు విడిచి మరుజన్మలో జింకగా జన్మించాడు. మీ గతీ అలాగే అవుతుంది.” ఈ మాటలతో తన బాలహృదయం కలతచెంద అతడు, “నువ్వన్నది నిజమే. నిన్ను విడిచి వుండలేకపోవటంతో నా గతి ఏమౌతుందో గదా!” అంటూ సంతప్తుడై కాళికాలయానికి వెళ్లాడు. కొద్ది నిమిషాలవగానే మందహాస వదనారవిందుడై బయటకొచ్చి, “నరేన్​! చాలు నీ పాండిత్యం. నేనిక నీ మాటలను నమ్ముతాననుకొన్నావా? నీలో నేను అంతరాత్ముడైన నారాయణుణ్ణి చూడటంతో నిన్ను ప్రేమిస్తున్నానని జగజ్జనని నాకు చెప్పింది. అందుకు అభ్యంతరం కలిగిన రోజు నీ మొహాన్ని చూడటమే దుర్భరమవుతుందని పలికింది” అని గంభీరంగా పలికి తన ప్రేమను గురించిన అతడి విమర్శనను తృణీకరించాడు. నరేంద్రుడు తాను చేసిన ప్రతిఘటనలకు సిగ్గుపడ్డాడు. గురువాక్యాలచేత అతడు సమ్మోహితుడయ్యాడు.

విషయం తేటతెల్లమైంది. తమపట్లా నరేంద్రుడిపట్లా గురుదేవుడి కున్న అఖండానురాగానికి కారణం తమలోని నారాయణాంశే అని శిష్యులందరికీ వ్యక్తమైంది. శ్రీరామకృష్ణులు ఇలా అనేవారు: “ఈ బాలుర నందరిని సాక్షాత్తు నారాయణ స్వరూపులుగా భావిస్తాను. నరేంద్రుణ్ణి మొదట చూసినప్పుడు అతడు దేహాభిమానరహితుడై కనపడ్డాడు. నేను అతడి హృదయాన్ని స్పృశించగానే అతడు బాహ్యస్మృతి కోల్పోయాడు. అతణ్ణి చూడాలనే నా తీవ్రవాంఛకు ఇదే కారణం. అతణ్ణి చూడకుంటె నేను పరితపించిపోతాను” అంటూ మళ్లా ఇలా అనేవారు: “సమాధి స్థితి పొందినవ్యక్తి మనస్సు వ్యావహారికదశలో పరమసాత్త్వికుల సంసర్గంలో మాత్రమే రమిస్తుందట. నా పరితాపానికి ఇదే కారణం.”

శ్రీరామకృష్ణులు నరేంద్రుడి పారమార్థిక ప్రతిభాతిశయాన్ని ఇలా విస్పష్టం చేశారు: “నరేంద్రుడు వేదాల్లో పేర్కొనబడ్డ హోమపక్షి వంటివాడు. ఆ పక్షి మహోన్నతస్థానంలో నివసిస్తుంది. రోజుల పర్యంతం ఆ పక్షి గుడ్లు కిందపడుతూ, పదనవేగ సంజనితమైన ఉష్ణంచేత మార్గ మధ్యంలోనే పిల్లలయి పైకెగిరిపోతవి, అలాగే నరేంద్రుడు లోకాతీతలోకం నుంచి ప్రభవించి, మాయ తనను బంధించే ముందే మోక్షసౌధానికి రివ్వున ఎగిరిపోవ నేర్చాడు.

“ఇక్కడికి వచ్చే ముముక్షువుల్లో నరేంద్రుడికి నరేంద్రుడే సాటి. వీరిలో ఒకరు అష్టదళపద్మం మరొకరు షోడశదళపద్మమూ అయితే నరేంద్రుడు సహస్రదళపద్మం.

“నరేంద్రుడు సర్వసంపూర్ణ స్వతంత్రుడు. కామరాగాలకు అతడు అధీనుడు కాడు. ఇక్కడికి వచ్చేవారిలో నరేంద్రుణ్ణి చూసినంతనే నేను అఖండ ధైర్యబలాన్వితుడనవుతాను.

“చూడండి ఈ బాలుడు ఎంత వినమ్రుడో! ఎంత శాంతమూర్తో! ఈతడు నిత్యసిద్ధుడు, ఆజన్మ బ్రహ్మజ్ఞాని. ఇలాంటివారు ఈశ్వరకోటిలోనివారు, ఆచార్యకోటిలోనివారు. వీరు జగద్గురుత్వం వహించే నిమిత్తం జన్మిస్తూంటారు. వీరు పొందే శిక్షణ అంతా లోక కళ్యాణానికే.

“ఒక మహాలక్షణం చేత కేశచంద్రసేన్​ ప్రఖ్యాతుడైతే అలాంటి లక్షణాలు నరేంద్రుడిలో పద్ధెనిమిది వున్నాయి. కేశవచంద్రుడిలోను, విజయకృష్ణుడిలోను జ్ఞానం దీపమై వెలుగుతుంటె నరేంద్రుడిలో అది ప్రచండ సూర్యబింబ సదృశమై ప్రజ్వలిస్తోంది.” కేశవచంద్రసేన్​ను శ్రీరామకృష్ణుడు అమితంగా ప్రేమించాడు. శ్రీరామకృష్ణ వాక్యామృతసాగరమే కేశవచంద్రసేన్​ బోధల్లో ప్రతిధ్వనించింది.

తనను గురించినట్టి శ్రీరామకృష్ణుల సంభాషణలను విన్న నరేంద్రుడు ఇలా అనేవాడు: “మహాశయా! మీరలా పలికితే జనం మీకు మతిపోయిందని భావిస్తారు. అఖండ యశోధురీణుడైన కేశవచంద్రసేన్​ ఎక్కడ! ముక్కుపచ్చలారని విద్యార్థినైన నేనెక్కడ! మహనీయుడైన విజయకృష్ణ గోస్వామి ఎక్కడ! అల్పుడనైన నేనెక్కడ! దయచేసి నన్నిక వారితో పోల్చకండి.” నరేంద్రుడి వినయసంపదను చూసి, శ్రీరామకృష్ణుడలరి, నెమ్మదిగా ఇలా అన్నాడు: “ఓయీ, నరేంద్రా! నేనలా చెప్పక తప్పదు. ఇవి నా మాటలని తలస్తూన్నావా? ఆ తల్లి నాకు తెలిపిన విషయాలివి. తల్లి నాతో ఎన్నడూ అసత్యం చెప్పదు.” అయినా నరేంద్రుడు ప్రతిఘటించేవాడు.

శ్రీరామకృష్ణుడు నరేంద్రుణ్ణి గౌరవంగా చూసేవాడు. శిష్యుడు చేయాల్సిన గురుశుశ్రూష నరేంద్రుడు తనకు చేయటం అతడంగీకరించలేదు. సాక్షాత్తు శివస్వరూపుడైన నరేంద్రుడు తనకు సేవచేయటం అధర్మంగా తలచి వుండొచ్చు. “నీలో శివుడున్నాడు. నాలో శక్తి వుంది. ఇవి రెండూ ఒక్కటే” అని అతడనలేదా? సేవ అంతా చిత్తశుద్ధికోసమైతే ఎవరి హృదయం ఈవరకే పరమపవిత్రమైవుందో అలాంటి వ్యక్తి సేవించటమెందుకు? అయినా వినయమూర్తి అయిన నరేంద్రుడు సేవచేస్తానని పట్టుపడితే ‘నీ మార్గం వేరు’ అని చెప్పి శ్రీరామకృష్ణుడు నివారించేవాడు! నరేంద్రుణ్ణి ఎవరైనా కించిత్తు నిరసిస్తే “శివనిందా పాపానికి ఒడికట్టుకోకు” అని వారిస్తూ శ్రీరామకృష్ణుడు ఇలా అనేవాడు: “నరేంద్రుడి చర్యలను ఎవరూ విమర్శించకుంటారు గాక! అతడి గుణస్వభావాలను పూర్తిగా గ్రహించటం ఎవరి తరం?” ఎవరో ఒకప్పుడు నరేంద్రుడు దుర్జనసహవాసంలో చెడిపోతున్నాడని చెప్పగా అతడావేశపూరితుడై ఇలా అన్నాడు: “అది అబద్ధం. నరేంద్రుడు ఎన్నడూ దుశ్చర్యలకు లోనుకాడని తల్లి నాకు చెప్పింది. అతణ్ణి గురించి నువ్వు అధికప్రసంగం చేస్తే నేనిక నీ ముఖం చూడను!”

ఈ విధంగా శ్రీరామకృష్ణుడు శిష్యుల్లో నరేంద్రుణ్ణి ప్రత్యేకదృష్టితో చూసేవాడు. ఆహారవిహారాదుల్లో ఇతర శిష్యులకు ఎన్ని నియమాలు ఏర్పరచినా నరేంద్రుడికి అలాంటి నిర్బంధాలేవి లేవు. “నరేంద్రుడు నిత్య సిద్ధుడు; ధ్యానసిద్ధుడు. జాజ్వల్యమానమైన అతడి జ్ఞానాగ్ని దహించలేని అపరిశుద్ధాహారమే లేదు. గోమాంసాన్ని భక్షించి జీవించనివ్వు; నరేంద్రుడికి ఈషన్మాత్రమూ దోషం వాటిల్లదు” అనేవాడు. ఎవరైనా మధుర భక్ష్యాలను తనకు అర్పించవస్తే వారి స్వభావోద్దేశాలు నిష్కళంకాలని తోస్తేనేకాని శ్రీరామకృష్ణుడు స్వయంగా వాటిని పరిగ్రహించేవాడు కాడు; శిష్యులూ స్వీకరించటానికి వీలులేదు. కాని నరేంద్రుడు తినవచ్చు. నరేంద్రుడు రాకుంటే అతడి ఇంటికి పంపేవాడు. ఒకప్పుడు అన్నవిక్రయశాలలో భోజనంచేసి, “నేడు నిషిద్ధాహారాన్ని భుజించాను” అని నరేంద్రుడు చెప్పగా, గురుదేవుడు ఇలా అన్నాడు: “అందువల్ల నీకు దోషం ఇసుమంతా లేదు. ఎవడు గోమాంసం తినీ తన మనస్సును భగవదాయత్తం చేస్తాడో అతడి కది పరమ పవిత్రమైన హవిష్యాన్నం. విషయలోలుడైన వ్యక్తి భుజించిన హవిష్యాన్నం గోమాంసంతో సమానం. నువ్వు నిషిద్ధాహారాన్ని తిన్నా బాధలేదు, కాని (ఇతర శిష్యులను చూపుతూ) వీరిలో ఎవరలా చేసినా అతగాడి స్పర్శనైనా నేను భరించలేను.”

శ్రీరామకృష్ణుల పలుకులు అమోఘాలు కదా! నరేంద్రుడు వివేకానందుడై పాశ్చాత్యఖండంలో వేదాంతమత వ్యాప్తి గావిస్తూండిన సమయంలో స్పర్థతో కొందరు క్రైస్తవమత ప్రచారకులు అతడి ఆహారపానీయాలను గురించి దుష్ప్రచారాలు చేయసాగారు. అప్పుడు శ్రీరామకృష్ణుల శిష్యులు ఇలా గురువాక్యాలను స్మరించి సమాధానపడ్డారు: “పాశ్చాత్య ఖండంలో ఆ యతివరేణ్యుడు తన సందేశాన్ని ఒసగుతూ ఒక నవీన ఆచారాన్ని ఉల్లంఘించాడన్నంత మాత్రాన మునిగిపోయిందేమిటి? అతడి విశుద్ధజీవితాగ్నిజ్వాల కెలా కళంకం అంటుతుంది? సర్వసంపూర్ణ స్వతంత్రుడైన యతీశ్వరుడు కదా అతడు!”

బ్రహ్మసమాజ సభ్యుడైన నరేంద్రుడు ఆ రోజుల్లో విగ్రహారాధనను తీవ్రంగా నిరసించేవాడు. తన సోదర శిష్యుడైన రాఖాల్​ (బ్రహ్మానంద స్వామి) కాళికాలయంలో విగ్రహాలకు మొక్కుతూంటె చూసి, “ఏం అవివేకం!” అంటూ అయిష్టం వ్యక్తంచేసేవాడు. శ్రీరామకృష్ణుడు అది విని నరేంద్రుణ్ణి ఇలా మందలించాడు: “నాయనా! సగుణారాధకు డాతడి మనసును కలవరపెట్టకు. మొట్టమొదట్లోనే ప్రతివ్యక్తీ నిర్గుణబ్రహ్మసాక్షాత్కారాన్ని పొందలేడు.” కాని నరేంద్రుడికి మనస్సమాధానం కలుగలేదు. ఈ విషయంగా అతడదేపనిగా శ్రీరామకృష్ణులతో తర్కించనారంభించగా అతడు ప్రాణం విసిగి, “ఆ దివ్యమాతను అంగీకరించకుంటే నువ్విక్కడకు రావటం ఎందుకు? వెళ్ళిపో” అన్నాడు. “ఇక్కడకు వచ్చినంతమాత్రాన్నే నేను మీ కాళీమాతృసిద్ధాంతాన్ని అంగీకరించాలి కాబోలు!” అంటూ నరేంద్రుడు నిర్భయంగా పలికాడు. అప్పుడు శ్రీరామకృష్ణుడు “నరేన్​! తొందరపడబోకు. నా జగన్మాతను స్మరించే రోజులు వచ్చి తీరుతాయి” అన్నాడు.* ప్రతి అక్షరమూ గురువాక్యాలు ఎలా యథార్థాలైనాయో, నరేంద్రుడు వివేకానందుడై విగ్రహారాధనను ఎలా సమర్థించాడో మున్ముందు చూడగలం.

నరేంద్రుడికి అద్వైతవేదాంత రహస్యాలను ఉపదేశించటమే మొదటి నుంచీ శ్రీరామకృష్ణుల ముఖ్యోద్దేశం. కాని బ్రహ్మసమాజవాసనలు బలీయాలై వుండటంతో నరేంద్రుడికి జీవబ్రహ్మైక్య సిద్ధాంతం దురూహమైంది. అద్వైతాశ్రమస్థాపనాచార్యుడైన నరేంద్రుడికి ఆ రోజుల్లో అద్వైతవాదం ‘తలకు రోకలి చుట్టు అన్నట్లు’ వుండేది! ఒకప్పుడు నరేంద్రుడు తన మిత్రుడితో, “ఈ కూజా బ్రహ్మం. ఈ బల్ల బ్రహ్మం, మనం కూడ బ్రహ్మమే! ఎంత అవివేకం, అక్రమం, అస్వభావికం!...” అంటూ ఏమేమో పలుకుతూంటె శ్రీరామకృష్ణుడు అతణ్ణి సమీపించి, “బాలుడా! ఏమంటున్నావు?” నవ్వుతూ అంటూ అతణ్ణి స్పృశించి సమాధి నిమగ్నుడయ్యాడు.

ఇక నరేంద్రుడి మనోస్థితి ఏమైంది? చరాచర ప్రపంచంలో యావత్తు బ్రహ్మం తప్ప రెండవ వస్తువేదీ కనిపించకపోవటంతో అతడు ఆశ్చర్యచకితుడయ్యాడు! భోజనానికి కూర్చునేసరికి ఆహారపదార్థాలు, భోజనపాత్ర, భోజనం వడ్డించే తల్లి, భోక్త అయిన తాను, సమస్తం బ్రహ్మంగా గోచరించగా నరేంద్రుడు నిశ్చేష్టుడయ్యాడు. అతణ్ణి చూసి “తినవేం నరేంద్రా!” అని తల్లి అడగ్గా అదేపనిగా తిన నారంభిస్తాడు! ఈ మనోస్థితి ఒకింత మారగానే ప్రపంచం అతడికొక కలగా కనిపించసాగింది. ఇనుపకంచెలను చూసి అవి స్వప్నకల్పితాలో, యథార్థాలో ఎరుగటానికై తలతో వాటిని తాకేవాడు. ఇలా అనేక రోజులు గడచాయి. చివరకు అద్వైత సిద్ధాంతం నరేంద్రుడి మనోఫలకం మీద ముద్రితమైంది. అద్వైతతత్త్వం అతడికి ప్రత్యక్షగోచరమైంది. శ్రీరామకృష్ణులపట్ల నరేంద్రుడి భక్తితాత్పర్యాలు సహస్ర గుణాధికాలైనాయి.

తన దివ్యానుభవాలను విమర్శన ప్రదీపకాంతిచేత పరిశీలించండని శ్రీరామకృష్ణుడు ఇలా అనేవాడు: “వణిజులు రూపాయలు మ్రోగించి నాణెంచేసేట్లు నన్ను పరీక్షించండి. పరిపూర్ణంగా పరీక్షిస్తేనే కాని నా మాటలను అంగీకరించవద్దు.” ఈ మాటలు జ్ఞప్తిలో వుంచుకొని నరేంద్రుడు గురుదేవుణ్ణి పరీక్షించ సమకట్టాడు. శ్రీరామకృష్ణుడు శిష్యసమేతుడై ఒకరోజు కలకత్తాకు వెళ్లాడు. ఇక ఆయన గదిలో ఎవరూ లేరు. నరేంద్రుడప్పుడు ఒక వెండినాణాన్ని శ్రీరామకృష్ణుల పాన్పుమడతలో పెట్టాడు. శ్రీరామకృష్ణుడు కలకత్తానుంచి తిరిగివచ్చి పాన్పుమీద కూర్చున్నాడు. వెంటనే అతడి శరీరం మంటలెత్త నారంభించింది; వణకిపోయాడు. చటుక్కున పాన్పునుంచి దిగాడు. కారణం ఎవ్వరికీ తెలియదు, నరేంద్రుడు మాట్లాడక చూస్తున్నాడు. వెంటనే శిష్యుడొకడు పురుగు ఏదైనా వున్నదేమో అని పాన్పు తీసి దులుపగా ఖంగున వెండినాణెం కిందపడింది. “ఇది ఇక్కడి కెలా వచ్చింది” అంటూ శ్రీరామకృష్ణుడు ప్రశ్నిస్తూంటే నరేంద్రుడు మెల్లగా బయటికి వెళ్లిపోయాడు. నరేంద్రుడి ముఖకవళికలను చూసి, సంగతి గ్రహించి శిష్యుడు తనను పరీక్షించినందుకై శ్రీరామకృష్ణుడు సంతోషించాడు. అద్భుతమైన అతడి కాంచనజయాన్ని గాంచి శిష్యులు నిశ్చేష్టులైనారు. సాధనదశలో అతడు అంతఃకరణాన్నే కాక కర్మేంద్రియాలను సైతం నివృత్తివశం చేసుకోవటంతో కాంచనాది లోహపుటునికి గ్రహించి వణకిపోయేట్టి అద్భుతస్థితి అతడికి అబ్బింది. జితేంద్రియత్వంలో ఇంతకంటె పరమావధి ఏది?

సత్యాన్వేషణలో శ్రీరామకృష్ణుడు తన మనస్సును చెరకుగడను గానుగలోవేసి పిండేట్లు పిండి విడిచిపెట్టాడు. బ్రహ్మానందరసం అతడికి పుష్కలంగా లభించింది. నిర్వికల్పసమాధి కరతలామలకమైంది. “మీ స్థితి సామాన్య మానసికస్థితి. నా మనస్సు సర్వదా సమాధిస్థితికి ఉన్ముఖమై వుంటుంది. వ్యావహారస్థితికి రావటానికై నేను ప్రబలయత్నం చేయాలి” అని శ్రీరామకృష్ణుడు వచించేవాడు. పువ్వులను పుచ్చుకొని శివార్చన చేయబోయేటంతలో సమాధి నిమగ్నుడుకాగా అవి చేతినుంచి జారి భూదేవి నలంకరించేవి. కాళికాదేవిని అర్చించటానికి అమర్చబడ్డ గంధపుష్పాదులను తన తలమీద వేసుకొని నిశ్చల సమాధినిమగ్నుడయ్యేవాడు.

ఇలాంటి శ్రీరామకృష్ణుడి జితేంద్రియత్వాన్ని, కాంచనజయాన్ని కళ్ళారాచూసి నరేంద్రుడు వివశుడయ్యాడు.

పరిపూర్ణంగా పరీక్షిస్తేనేగాని శ్రీరామకృష్ణుడు ఎవ్వరిని శిష్యులుగా స్వీకరించేవాడు కాడు. కఠిన పరీక్షలకు తాళనిదే నరేంద్రుడు అతడి శిష్యుడు కాలేదు. నరేంద్రుడి శరీరాన్ని పరిశోధించి శ్రీరామకృష్ణుడు ఇలా అన్నాడు: “నీ శరీర లక్షణాలు మంచివే. కాని నిద్రించేటప్పుడు నీ ఊపిరి కాస్త భారంగా వుంటుంది. దీర్ఘాయుర్దాయానికి ఇది లక్షణం కాదని యోగులు పేర్కొంటారు.” మరొక్కప్పుడు ఇలా పలికాడు: “నువ్వు శుష్కవేదాంతివి కావు. గాఢమైన భక్తి ప్రదీప్తమైన జ్ఞానమూ నీలో సమ్మేళనమొంది వున్నాయని నీ కళ్ళు తెలియచేస్తున్నాయి.”

శ్రీరామకృష్ణుడు ఒకప్పుడు నరేంద్రుణ్ణి అతికఠినంగా పరీక్షించాడు. నరేంద్రుణ్ణి చూస్తే శ్రీరామకృష్ణుడు ఎలా ఆనందపరవశుడయ్యేవాడో చూసివున్నాం కదా. అతణ్ణి చూసిన మాత్రానే శ్రీరామకృష్ణుడు సమాధి స్థితిని చెందిన సమయాలు అనేకం. అలాంటి నరేంద్రుడు వస్తే అతడు పలుకరించటం మానుకున్నాడు. కన్నెత్తికూడ చూడకున్నాడు. అంతేగాక పెడమొగం పెట్టాడు. అనేక సమయాలు ఇలా గడిచాయి. కాని గురుదేవుడిపట్ల నరేంద్రుడి మనోభావం వీసమైనా మారలేదు. యథాప్రకారం నరేంద్రుడు అతణ్ణి సందర్శిస్తూనే వున్నాడు. శ్రీరామకృష్ణుడు అది చూసి సంతోషపడి, ప్రేమాతిశయంతో చివరి కొకరోజు ఇలా అడిగాడు. “వత్సా! నరేంద్రా! నోరు మెదపి నీతో నేనొక్క మాటైనా పలుకకున్నా నువ్వు ఇక్కడకు వస్తూనే వున్నావే, కారణం ఏమిటి?” అందుకు నరేంద్రుడు ఇలా బదులు చెప్పాడు: “మహాశయా! మీ మాటలను ఆలకించటానికే వస్తున్నాననుకొంటున్నారా? మీ పట్లవున్న గాఢానురక్తిచేత మిమ్మల్ని చూడటానికై దక్షిణేశ్వరానికి వస్తాను.” శ్రీరామకృష్ణుడు బ్రహ్మానందభరితుడై నరేంద్రుణ్ణి అభినందించాడు.

మరొకప్పుడు శ్రీరామకృష్ణుడు నరేంద్రుణ్ణి చేరబిలిచి, “ఘోరతపస్సు చేసి నేను సముపార్జించిన దివ్యశక్తులను తల్లి ఆజ్ఞమేరకు నీకు ఒసగదలచుకొన్నాను. ఏమంటావు” అని అడిగాడు. అవి తనకు భగవత్సాక్షాత్కారంలో అక్కరకు వస్తాయా అని నరేంద్రుడు ప్రశ్నించగా, “అందుకు వినియోగపడవు. కాని సాక్షాత్కారం పొందాక భగవత్కార్యాలను ఒనర్చటంలో వినియోగపడతవి” అని బదులిచ్చాడు. “అలాగైతే నాకు వద్దు. ముందు నన్ను భగవత్సాక్షాత్కారం పొందనివ్వండి. తదనంతరం నాకు ఆ శక్తులు అవసరమో కాదో నిర్ణయిస్తాను. ఇప్పుడే వాటిని స్వీకరిస్తే నా పరమావధిని మరచిపోతానేమో! స్వార్థంకోసం వినియోగించి దురవస్థల పాలబడతానేమో! నాకు వద్దు” అన్నాడు. శ్రీరామకృష్ణుడు నరేంద్రుణ్ణి పరీక్షించి వుండవచ్చు. ఏమైనా నరేంద్రుడు అలా దివ్యశక్తులను నిరాకరించినందుకు శ్రీరామకృష్ణుడు అపరిమితానందభరితుడైనాడు.

ఆ గురుశిష్య సంబంధాన్ని వర్ణించటం ఎవరి తరం? శ్రీరామకృష్ణ మహోపదేశకరాలతో నరేంద్రుడి హృదయకమలం ఎలా వికసించిందో ఎవరు చిత్రించగలరు? తన గురుదేవుడి పాదసాన్నిధ్యంలో నరేంద్రుడు ఎలాంటి స్వాతంత్ర్యాన్ని అనుభవించాడో, ఎలాంటి పావనామృతానందోత్తుంగ తరంగాలలో ఓలలాడాడో వర్ణించ ఎవరి శక్యం? నరేంద్రుడితో శ్రీరామకృష్ణ సన్నిధిలో కూర్చునివుండివుంటె అది కొంతవరకు మనకు సాధ్యమయ్యేదేమో! భగవత్సాక్షాత్కారభాగ్యం పొందిన గురుశిష్యుల అన్యోన్య ప్రేమానురాగాలను ఎరుగటం ఎంత కష్టసాధ్యమో కదా!






నరేంద్రుడి ధీవికాసం: మూర్తిమత్త్వం

అహంకార నిర్మూలనానికి అనుకూలించని విద్య వట్టి అవిద్య. ఆత్మసందర్శనానికి తోడ్పడని జ్ఞానం, అజ్ఞానం. ఆధునిక కళాశాలల్లోని విద్యావిధానం ఆత్మవిద్యను అప్రధానంగా పరిగణించటంచేత కళావిహీన మనదగుతుంది. శాస్త్రాలను చదవగానే, కళలను నేర్వగానే మనిషి విద్వాంసుడు కాబోడు. ఎవడు నిరహంకారుడో, ఎవడు ఆత్మజ్ఞానుడో అతడే విద్వాంసుడు. అలాంటి వ్యక్తికి పాండిత్యం ఎందుకు? శ్రీరామకృష్ణులకు పాండిత్యం ఏంవుందని విద్యావాచస్పతి అయిన నరేంద్రుడు అతణ్ణి ఆశ్రయించాడు? ధర్మమనేది – పరవిద్య అనేది గ్రంథాలతోను, సిద్ధాంతాలతోను కూడిన విషయం కాదు. భగవద్దర్శనమే ధర్మం. ఆత్మజ్ఞానమే వేదాంతం. తద్వ్యతిరేకమంతా పూర్వపక్షం.

ఆధునిక విశ్వవిద్యాలయంలోనే నరేంద్రుడు విద్యను అభ్యసించినా సనాతనవిద్యావిధానాన్ని విడువలేదు. పుష్పానికి సుగంధం అబ్బినట్లు సహజమైన అతడి పారమార్థిక ప్రవృత్తికి తల్లిదండ్రులొసగిన సుశిక్షణా, శిక్షణాన్ని ద్విగుణీకృతం చేసే సద్విద్యా, విద్యకు వన్నెతెచ్చే శ్రీరామకృష్ణ సాన్నిధ్యమూ తోడ్పడగా అతడి ప్రతిభ శారదపూర్ణిమాచంద్రుడి మాదిరి ప్రకాశించసాగింది.

ధీవికాసంలో నరేంద్రుడు అద్వితీయుడు. బాల్యంలోనే ముగ్ధబోధ వ్యాకరణం అతడికి కంఠస్థం. పదిహేడవ ఏట సంస్కృత శ్లోకాలను ధారాళంగా రచించే ప్రక్రియ అతడికి అలవడింది. మాతృభాషలో అతడు రచించిన గ్రంథాలు ఆధునిక వంగవాఙ్మయ నిర్మాతలలో అతడికి అగ్రతాంబూలాన్ని ఇస్తున్నవి.

కళాశాలలో నరేంద్రుడు తత్త్వశాస్త్రాన్ని అభిమాన అంశంగా స్వీకరించి పాశ్చాత్యతత్త్వజ్ఞుల గ్రంథాలను తీవ్రంగా చదవసాగాడు. స్పెన్సర్​, కాంట్​, షోపెన్​హోర్​, జాన్​ స్టూవర్ట్​ మిల్​, అగస్ట్​ కాంట్​, అరిస్టాటిల్​ మొదలైన వారిని ఆమూలాగ్రం చదివాడు. తన వేదాంత కాంతిని పాశ్చాత్య విజ్ఞాన ఫలకంమీద ప్రతిఫలింపచేసి పాశ్చాత్యులను, పాశ్చాత్యమానస పుత్రులను సులువుగా ఆకట్టుకోవటంలో సమర్థుడయ్యాడు.

నరేంద్రుడి మనస్సు కొంతవరకు పాశ్చాత్యతత్వశాస్త్రపు తళుకు బెళుకులచే ఆకర్షించబడ్డా, అతడెన్నడూ వ్యామోహితుడు కాలేదు. పైగా సనాతన వేదాంతవ్యాఖ్యానాలను ఆధునిక దృష్టితో చదివి ప్రాచ్య పాశ్చాత్య శాస్త్రాలకున్న తారతమ్యాన్ని పరిశీలించసాగాడు. కాని సనాతన ధర్మసిద్ధాంతాలను నరేంద్రుడు శిరసావహించటానికి ముఖ్యకారణం అతడి తార్కిక ప్రతిభాతిశయం కాదనీ, శ్రీరామకృష్ణ పదకమల సాన్నిధ్యమే అనీ చెప్పవలసివుంది.

వేదాంతానికి తదుపరి దేశచరిత్రలు నరేంద్రుడి ధీశక్తిని ఆకర్షించాయి. మహాపురుషుల జీవితాశయాలనే వివిధ దేశాల్లో వివిధ పరిస్థితుల్లో మానవ సమాజాలు ఎలా పరిణామం చెందాయో అతడు పరికించాడు. రోమన్​ సామ్రాజ్య చరిత్ర నాతడు ప్రత్యేకశ్రద్ధతో చదివాడు. వివేకానందుడై రోమ్​ నగరానికి వెళ్లినప్పుడు ప్రాచీన రోమన్​ ప్రజాస్వామిక ప్రభుత్వాల వైభవాన్ని, తత్పతన కారణాలను కళ్ళకు కట్టినట్లు వర్ణించి పాశ్చాత్యులకు ఆశ్చర్యం కలిగించాడు.

ఆత్మవిశ్వాస బలమే నెపోలియన్​ను మహావీరుణ్ణి గావించిందని నరేంద్రుడి గట్టినమ్మకం. ఆత్మవిశ్వాసమే నరేంద్రుడి జీవనరహస్యం, వివేకానందుడై ప్రపంచానికి అతడొసగిన సందేశామృత సాగరంలోని మహోత్తుంగ తరంగం. దౌర్బల్యమంటె నరేంద్రుడికి పరమ అసహ్యం.

వేదాంతం నరేంద్రుడికి కిరీటమైతే కవిత్వం అతడి కంఠాభరణం. పాశ్చాత్య కవీంద్రుడైన ‘వర్డ్స్​వర్త్​’ కవితలను అనేకం నరేంద్రుడు కంఠస్థం చేశాడు. కవిత్వవేదాంతాది శాస్త్రాలూ కళలూ పరమార్థాన్ని అనేక రీతుల్లో ప్రదర్శిస్తున్నవని అతడు భావించాడు. జ్ఞానాగ్నిని ప్రజ్వలింపచేయటమే వాటి ప్రయోజనమని విశ్వసించాడు.

విద్యాభ్యాసంలో నరేంద్రుడు ఎంత నిమగ్నుడైనా, ఎంతటి తీవ్రకృషి సల్పినా అతడి జీవితసౌరభమైన బాల్యోల్లాసం మాత్రం ఎన్నడూ వీడలేదు. కథలు చెబుతూ, హాస్యాలాడుతూ కళాశాలలో అతడు ఆనందానికి ఆటపట్టై వుండేవాడు. ఆటల్లో, పాటల్లో, భజనల్లో, ప్రార్థనలలో నరేంద్రుడే నాయకుడు. యువకులలో ఏ సంఘం ఏర్పడినా, ఏ సమాజం స్థాపించబడ్డా దాన్లో నరేంద్రుడు లేకుంటె జనానికి తీరని వెలితిగా కనిపిస్తూండేది.

నరేంద్రుడి వ్యక్తిత్వం అనన్యసామాన్యం, షోడశకళాప్రపూర్ణ చంద్రబింబసదృశం. కొంటెతనంలో బాలకుడై, గానంలో కోవిదుడై, ప్రజ్ఞా విశేషంలో పండితుడై, జీవితాదర్శ దర్శనంలో నిర్మలవేదాంతిగా, సకల గుణాభిరాముడై నరేంద్రుడు విలసిల్లాడు.

ఏమైనా బంధవిమోచనమే నరేంద్రుడి అభీష్టం. సన్న్యసించాలనే తీవ్రవాంఛే అతడి హృదయంలో కొట్టుకొంటూండేది.* న్యాయశాస్త్ర విద్యార్థిగా ‘బి.ఎల్​.’ పరీక్షకు పోతూ నరేంద్రుడు తన మిత్రుడితో, “బంధవిమోచనమే నాకు వాంఛనీయం, పరీక్షా గిరీక్షా నాకు వద్దు” అనటం ఆశ్చర్యం కాబోదు.

సంశయధూమం అణగిపోగానే దేదీప్యమానమై వెలిగే జ్ఞానతేజాన్ని కనుగొనటానికై నరేంద్రుడు పరితపించసాగాడు. ప్రపంచం శూన్యమై, దుఃఖభూయిష్టమై అతడికి కానవచ్చింది. సంశయసాగరంలోపడి అతడెలాంటి మానసిక యాతనలను అనుభవించవలసి వచ్చిందో వర్ణించటం ఎవరి తరం? అయినా అజ్ఞేయవాదం, నాస్తికవాదం మొదలైన ప్రచండతరంగాలను ఎదిర్చి నిలబడటానికి పరమేశ్వర ధ్యాననౌకాశ్రయమే ప్రబలకారణం. శ్రీరామకృష్ణుల వచనాలను స్మరించి ధ్యానస్థితుడై అతడు మనశ్శాంతిని పొందుతూండేవాడు. “హృదయపూర్వకమైన ప్రార్థనను పరమేశ్వరుడు ఆలకిస్తాడు. నన్ను నువ్వు ఎలా ప్రత్యక్షంగా చూస్తున్నావో భగవంతుణ్ణి అంతకంటె వేయింతలు విస్పష్టంగా చూడవచ్చు. నాతో నువ్వెలా ఆప్యాయంగా మాట్లాడుతున్నావో భగవంతుడితో అంతకంటె వెయ్యిరెట్లు ఆప్యాయంగా మాట్లాడవచ్చు. భగవద్వచనాలను ఆలకించవచ్చును. భగవంతుణ్ణి స్పృశించవచ్చు.” అంతేగాక, “భగవత్స్వరూపాలను విశ్వసించక అవి మనోకల్పితాలని విసర్జిస్తావేమో! కాని జగన్నియామకహేతువైన ఆద్యంతరహిత వస్తువు ఒకటి వుందని నమ్ముతావా? అయినప్పుడు ఇలా ప్రార్థించు: ‘ఓ పరాత్పరా! నిన్ను నే నెరుగను. నన్ను అనుగ్రహించి నీ యథార్థతత్త్వాన్ని నాకు వ్యక్తీకరించు.’ మనస్ఫూర్తిగా ప్రార్థిస్తే భగవంతుడు నీ ప్రార్థనలను ఆలకించి తీరుతాడు” అనే శ్రీరామకృష్ణ వాక్యరత్నాలు నరేంద్రుణ్ణి ఉత్సాహపూరితుణ్ణి గావించాయి. “జగన్నియామకుడైన పరమేశ్వరుడు ఒకడున్నాడని మన ధీశక్తి కించిత్తు సూచిస్తుందే కాని ‘ఇదమిత్థ’ మని నిర్ణయింపజాల” దనే ‘హామిల్డన్​’ మహాశయుడి మాటలను నరేంద్రుడు విశ్వసించాడు. ‘యతోవాచో నివర్తన్తే అప్రాప్య మనసా సహ’ అని కదా వేదాలు ఉద్ఘోషిస్తున్నాయి! పరమేశ్వరుడు అవాఙ్మానసగోచరుడు. చర్చాతర్కాలు అంతమొందితేకాని పరవిద్య ప్రారంభం కాదు. నరేంద్రుడు తరచూ ఈ మాటలను ఉదహరిస్తూండేవాడు.

గానం, ధ్యానం, గ్రంథపఠనం ఇవే నరేంద్రుడి మానసాన్ని ఆక్రమించాయి. ఇంట్లో అందరూ నిద్రించాక అతడు ధ్యాన నిమగ్నుడయ్యేవాడు. బాహ్యప్రపంచాన్ని మరచి అనిర్వాచ్యానందంలో ఆతడిలా గంటలపర్యంతం గడిపేవాడు. ఇలాంటి సమయంలోనే అతడొకప్పుడు బుద్ధదేవుణ్ణి దర్శించాడు.

శ్రీరామకృష్ణ సాన్నిధ్యప్రభావంలో నరేంద్రుడి మానసికాధ్యాత్మిక శక్తులు అఖండాభివృద్ధి గాంచాయి; అతడి మూర్తి తేజోవిరాజితమై సర్వజన వశీకరణ సమర్థమై ఒప్పారింది. సింహగంభీరాకృతితో అతడు నడిచేటప్పుడు ప్రత్యవయవం నుంచి విలాసం ఉరకలు వేస్తూండేది. ఒక్కోసారి కాస్త మందగమనంతోను, మరొకప్పుడు కొంత శీఘ్రగమనంతోను మహోన్నతాశయపూరితుడై సంచరించే సమయంలో అతడి మూర్తి దర్శనీయమై విరాజిల్లేది.

నవయౌవన సంశోభితుడైన నరేంద్రుడి శరీరం మరీ పొడమా పొట్టీ గాక సమానౌన్నత్యం కలిగి శోభిల్లసాగింది. దేహదార్ధ్యం అతడిలో మూర్తీభవించింది. విశాలమైన అతడి వక్షస్థలమూ, ఉన్నతమైన లలాటమూ అతడి హృదయ వైశాల్యభావౌన్నత్యాలను ప్రకటించేవి. అన్నిటికంటె మనోహరమై లోకాన్ని ఆకర్షించినవి అతడి నేత్రకమలాలు. వాటిని గాంచి శ్రీరామకృష్ణుడు అతణ్ణి కమలాక్షుడని పిలిచేవాడు. అవి యోగనేత్రాలు. అంతరవలోకనాయత్త చిత్తాన్ని అవి విస్ఫురత్కాంతులతో ప్రకాశించేవి. అతడు సంభాషించేటప్పుడు శ్రోతలకు ప్రపంచంలో అతడు తప్ప వేరేది కనపడదు. అతడి వచనాలు సమ్మోహనాస్త్రాలైనప్పటికీ జ్ఞానదానంలో వెల్లివిరిసేవి.

ఇక అతడి మందహాస వదనారవిందంలో బాల్యోల్లాసం తాండవిస్తూండేది. ఇలాంటి మూర్తిమత్వంతో కొందరి కతడు దీర్ఘదర్శి మాదిరి మరికొందరికి విలాసప్రియుడి మాదిరి కనిపించేవాడు. కాని సర్వజనులకు నరేంద్రుడు ఉన్నతవంశ సంజాతుడని అతణ్ణి చూడగానే స్ఫురిస్తుంది. అతడి నవ్వు మనోపూర్వకమై దయారసాన్ని ఒలికిస్తూండేది.

కాని నరేంద్రుడు తీవ్రదృష్టితో చూస్తే అతడి వదనం మిత్రులకు సైతం భయం కలుగచేసేది. కోపంవస్తే అతడు కాలరుద్రుడే. అయినా తోడి శిష్యులు అతణ్ణి పసిబాలుడి రీతిని భావిస్తూ, అలాంటి సమయాల్లో సైతం అపరిమితానురాగాన్ని చూపిస్తూండేవారు. చర్చించేటప్పుడు ఆవేశపూరితుడైతే అతడి ముఖమూ కళ్ళూ ప్రచండమై ప్రజ్వలించేవి. ఆలోచనానిమగ్నుడైతే అతణ్ణి ఎవ్వరూ సమీపించలేరు. అయినా సంగరహితత్వం అతడిలో ప్రత్యక్షమై గోచరించేది. నిజానికి అతడి ప్రతిభాతిశయం అపూర్వం. సమయోచితాలైన భావాలను ప్రదర్శించే మూర్తిమత్త్వం అతడి సొత్తై ఒప్పింది. అతడి నిస్తుల నిరాడంబరత్వమూ, అతడి ప్రేమ పూరిత ప్రవర్తనా, అన్నిటికంటె మించి అతడి సంగరహిత దృక్కులూ అలాంటి మూర్తిమత్త్వమనే దివ్యాభరణంలోని అమూల్యరత్నాలు.

శ్రీరామకృష్ణుల మూలంగా నరేంద్రుడి ప్రతిభాతిశయమూ, హృదయవికాసమూ అద్భుతమైన రీతిలో సమన్వయం గాంచాయి. స్వాభావికంగా నరేంద్రుడు వేదాంతి. శ్రీరామకృష్ణుడు అతణ్ణి భక్తుడిగా ఒనర్చాడు. మనోహరమైన అతడి కల్యాణమయ స్వరూపసంపద భక్తుడి వద్దనే కాని కనిపించదని శ్రీరామకృష్ణుడు ఇలా అనేవాడు: “జ్ఞానులకు తరచు స్వరూపవైభవం వుండదు. భక్తుడి స్వరూపమో, నేత్రపర్వం చేస్తూంటుంది.” ఏమైనా నరేంద్రుడి మాటలే అతడి యథార్థస్వభావాన్ని మనకు వెల్లడిస్తాయి. వివేకానందుడై ఒక శిష్యుడికి ఇలా తెలిపి వున్నాడు: “బాహ్యంలో గురుదేవుడు భక్తాగ్రేసరుడు; ఆంతర్యంలో జ్ఞానమూర్తి. నేనో, బాహ్యంలో ఎంతో జ్ఞానిని. కాని నా హృదయం భక్తిమయం.”






నరేంద్రుడి దుర్దశ

సదుపదేశామృత వర్షధారలచేత శిష్యుడి పారమార్థిక చిత్తవృత్తిని పెంపొందించేవాడే సద్గురువు. గురూపదిష్టమార్గంలో సాధన గావిస్తే శీఘ్రకాలంలోనే ఫలిస్తుంది. అలాంటి సద్గురువరేణ్యుడైన శ్రీరామకృష్ణుల సందర్శనానికి సమయం దొరికినప్పుడల్లా నరేంద్రుడు వెళుతూండేవాడు. నరేంద్రుడు ఏ కారణంగానైనా కొన్నిరోజుల వరకు దక్షిణేశ్వరానికి రాకుంటె శ్రీరామకృష్ణుడే అతడి వద్దకు ఏగేవాడు. జననీ జనకులు బంధువులు నిర్బంధించటంతో తన ప్రియశిష్యుడు సంసారబంధంలో చిక్కువడతాడేమో అని శ్రీరామకృష్ణుల భయం. అస్ఖలితబ్రహ్మచర్యవ్రతం అవలంబించమని నరేంద్రుడికి అతడిలా ఉపదేశించాడు: “పన్నెండేళ్లు బ్రహ్మచర్యం అవలంబిస్తే సూక్ష్మగ్రహణశక్తి వికసిస్తుంది. అప్పుడు మనోబుద్ధ్యతీతమైన సూక్ష్మవిషయాలను గ్రహించగలుగుతాం. అలాంటి విశుద్ధ విజ్ఞానంచేతనే భగవత్సాక్షాత్కారాన్ని పొందవచ్చును.” శ్రీరామకృష్ణుడు ఇలా ఉపదేశించటం విని నరేంద్రుడి తల్లిదండ్రులు కలవరపడుతూండేవారు.

1884 వ సం ॥ లో నరేంద్రుడు పట్టపరీక్ష (బి.ఎ.)కు వెళ్లాక అతడికొక మహావిపత్తు వాటిల్లింది. పరీక్షాఫలితాలు ఇంకా ప్రకటించబడలేదు. బారానగరంలో నరేంద్రుడు తన మిత్రుడి ఇంట్లో గానంచేస్తూ మహానందంలో ఓలలాడుతున్నాడు. హృద్రోగంతో తండ్రి విశ్వనాథుడు మరణించాడనే వార్త తెలుపటానికి నరేంద్రుడి ఇంటినుంచి ఒక వ్యక్తి వచ్చాడు. పిడుగువంటి ఆ వార్తను విని నరేంద్రుడు నిశ్చేష్టుడయ్యాడు. ‘ఇది నిజమేనా?’ అని కలవరపడుతూ వెంటనే ఇంటికి పరుగెత్తాడు. శ్మశానానికి కొనిపోటానికి సిద్ధంగావున్న తండ్రి శవంచుట్టూ తల్లి, అక్కలు, తమ్ముళ్లు భోరున విలపిస్తూన్నారు. అందరూ నరేంద్రుడికోసం ఎదురుచూస్తున్నారు. జ్యేష్ఠపుత్రుడవటంచేత అతడే కర్మాధికారి. ‘హరిబోల్​, హరిబోల్​’ అనే నారాయణస్మరణంతో బంధుజనం విశ్వనాథుడి శరీరాన్ని శ్మశానానికి తీసుకువెళ్లారు. నరేంద్రుడు దిగ్భ్రాంతుడయ్యాడు. తండ్రి చనిపోయాడా? ఆయన తనను ఎంతగా ప్రేమించాడు! నరేంద్రుడు ఎదుట చూశాడు. అది రుద్రభూమి. అతడి కన్నీరు కాలువలై ప్రవహించసాగింది. కాష్ఠాలతో చితి పేర్చబడింది. శవాన్ని దాన్లో వుంచారు. ఇతరులు తనను అనుసరించగా నరేంద్రుడు అగ్ని ముట్టించాడు. అంతా జ్వాలామయమైంది. ఆ జ్వాలలను అవలోకించి “ఈ తగులబడేది శరీరం, నశించటమే దీని స్వభావం” అని నరేంద్రుడు భావించాడు. దగ్ధశేషాన్ని అతడు గంగార్పణ గావించాడు.

నరేంద్రుడికి కష్టకాలం దాపురించింది. భోగభాగ్యాలలో పుట్టి పెరిగిన అతడు ఘోరదారిద్ర్యాన్ని ఎదుర్కోవలసి వచ్చింది. విధి ఎవరికైనా అనుల్లంఘనీయం కదా! దారిద్ర్యం అతడికి భయంకరమై కనిపించింది. విశ్వనాథుడు సంపాదించిన సిరిసంపదలు అతడితోనే పోయాయి. నలుగురైదుగురు సోదరులు అందులో ఒకడు పసిబిడ్డ, తల్లి ఇందరితో కూడిన కుటుంబానికంతకూ ఇక తానే పోషకుడు. తండ్రి ఋణదాతలు ధనం చెల్లించమని నరేంద్రుణ్ణి పీడించసాగారు. విశ్వనాథుడి ఔదార్యానికి పాత్రులైన బంధువులు ఇప్పుడు అతడి కుటుంబానికి శత్రువులైనారు. దాయాదులు సమస్తాన్ని హరించటానికి సంసిద్ధులైనారు.

నరేంద్రుడు ఇంకా న్యాయకళాశాలలో చదువుతూన్నాడు. విద్యార్థులలో అతడికంటె నిర్ధనుడు లేడు. ఎంతదూరం వెళ్లాల్సినా నడిచే పోవాల్సివచ్చింది. కాలికి జోడుకూడ ఇప్పుడాతడికి కరవైపోయింది. ముదుకదుస్తులే నరేంద్రుడి వస్త్రాలు. అనేకసార్లు అతడు నిరాహారిగా కళాశాలకు పోవలసి వచ్చేది. సుకుమారమైన అతడి శరీరసౌష్ఠవం క్షుద్బాధతో వీగిపోవసాగింది. మిత్రులది చూసి నరేంద్రుణ్ణి తమ ఇళ్లకు ఆహ్వానించేవారు. కాని తమ ఇంట్లో భోజనం చేయమనగానే కుటుంబపు దుస్థితి గుర్తుకువచ్చి వెళ్ళిపోతూండేవాడు. గంపెడాకలితో ఇంటికెళ్లి అందరూ తినగా మిగిలినదేదైనా వుంటే తినేవాడు, లేకుంటే ఎక్కడో తిని వచ్చానని చెప్పేవాడు.

కుటుంబాన్ని దారిద్ర్యబాధనుంచి కాపాడటానికై నరేంద్రుడు అనేక ప్రయత్నాలు చేశాడు. విద్యాసాగరుడి పాఠశాలలో కొంతకాలం ఉపాధ్యాయుడయ్యాడు. ఎంత శ్రమించినా కడుపార తినటం కరవే అయింది. కాని ఈ కష్టపరంపర అనే అగ్నిజ్వాలలే నరేంద్రుడి జీవితాభరణానికి వన్నెతెచ్చాయి. లోకంలో నిస్వార్థసానుభూతిని చూపించేవారు అరుదనీ, దరిద్రులకూ దీనులకూ లోకంలో తావులేదనీ అతడు గ్రహించసాగాడు. తనను చేపడితే అతడి దారిద్ర్యాన్ని రూపుమాపుతానని సంపన్నురాలైన ఒక వనిత చెప్పగా నరేంద్రుడు ఆ ప్రతిపాదనను తిరస్కరించాడు. ఇలాగే మరో యువతి అతణ్ణి వ్యామోహితుణ్ణి చేయప్రయత్నిస్తే అతడు తన వినిర్మల హృదయాన్ని ఇలా వ్యక్తీకరించాడు: “విషయసుఖాలను ఆశించి నీ జీవితాన్ని ఇంతవరకు గంగపాలు చేశావు. యమలోకానికి పోదలచావా? మృత్యువును ఎదుర్కోటానికై నువ్వే సాధనలు చేశావో యోచించు. ఈ తుచ్ఛవాంఛను వీడి భగవంతుణ్ణి స్మరించు.”

నరేంద్రుడు ఎలాంటి దుర్దశలోవున్నా ఈశ్వరవిశ్వాసాన్ని వీడక నిశ్చల భక్తితో నామసంకీర్తనం చేస్తూండేవాడు. భక్తురాలైవుండీ తల్లి భువనేశ్వరీదేవి సంతప్తురాలై ఒకరోజు తీవ్రంగా ఇలా అంది: “మూర్ఖుడా చాలు నీ ప్రార్థనలు. చిన్ననాటినుంచీ దేవుడు దేవుడని గొంతు బొంగురు పోయేట్లు అరస్తూన్నావే. ఆ దేవుడు నీకేం మేలు చేశాడో చెప్పు చూద్దాం!” నరేంద్రుడు సంశయించసాగాడు. నిజంగా దేవుడున్నాడా! ఉంటే ప్రపంచంలో ఇంత దుఃఖం, సంక్షోభం, రాజ్యమేలడానికి కారణం ఏమిటి? దేవుడు లేడనీ, ఒకవేళ నిజానికి వున్నా ప్రార్థనాదికాలు వ్యర్థాలనీ లోకానికి నిరూపించ సమకట్టాడు. వెంటనే నరేంద్రుడు నాస్తికుడై భ్రష్ఠుడైపోతున్నాడనే వార్త నాలుగువైపులా వ్యాపించసాగింది. ఈ సంగతిని ఎవరో శ్రీరామకృష్ణులకు తెలిపారు. అప్పుడాతడు ఆవేశపూరితుడై అతడితో “ఓయీ! మతిహీనుడా! అలాంటి అవాకులు చవాకులు కట్టిపెట్టు. అలా ఎన్నడూ జరుగదని జనని నాకు చెప్పింది. మళ్లా ఇలాంటి ప్రలాపాలాడితే, నేనిక నీ ముఖం కూడ చూడను.”

సంశయమేఘాలు ఎంతకాలం సత్యసూర్యుణ్ణి మరుగు చేస్తవి? అనతి కాలంలోనే నరేంద్రుడి భగవద్విశ్వాసం నిరాచ్ఛాదితమై వెలువడింది. సన్న్యసించాలనే వాంఛ జాజ్వల్యమానమై అతడి హృదయంలో భాసించింది. దైవవశాత్తు శ్రీరామకృష్ణుడే ఒకరోజు కలకత్తా నగరానికి రావటం జరిగింది. నరేంద్రుడు గురుదేవుడితో దక్షిణేశ్వరానికి వెళ్లాడు. శ్రీరామకృష్ణుడు అప్పుడు సమాధిస్థితుడయ్యాడు. తరువాత నరేంద్రుణ్ణి స్పృశించి బాష్యపూరితనేత్రుడై అతడు గానంచేయసాగాడు. ఆ దివ్యగానంలో గురుశిష్యుల మనోభావాలు ప్రతిఫలించాయి. నరేంద్రుణ్ణి చేరదీసి శ్రీరామకృష్ణుడు ఇలా ఉపదేశించాడు: “తల్లి సంకల్పాన్ని నెరవేర్చటానికే నువ్వు ఉద్భవించావని నేనెరుగుదును. సాంసారిక జీవనం నీకు సరిపడదు. అయినా నేను బతికివున్నంత వరకు నాకోసం నువ్వు ఇంట్లో వుండు.”

గోరుచుట్టమీద రోకటిపోటులా ఈ సమయంలోనే నరేంద్రుడి ఇంటిమీద దాయాదులు ‘వారసత్వపు దావా’ తీసుకొచ్చారు. ఇంటి పరిస్థితులు రచ్చకెక్కటంతో భువనేశ్వరీదేవి దుఃఖీంచసాగింది. కాని నరేంద్రుడు ధైర్యంపూని వ్యవహారాన్ని ఎదుర్కోవటంతో చివరకు వ్యాజ్యం అతడి పక్షమైంది. అయినా దారిద్ర్యబాధ మాత్రం ఎప్పటిమాదిరే వుండిపోయింది. అలాంటి కష్టకాలంలో శ్రీరామకృష్ణుడే తనకు దిక్కని అతడు నిశ్చయించుకొని దక్షిణేశ్వరానికి బయలుదేరాడు. ఆ తొందరలో కాలిజోడు పడిపోవటంకూడ అతడెరుగడు. అలా వెళ్లి శ్రీరామకృష్ణులను సందర్శించి, “మహాశయా! తాము కోరితే భగవదనుగ్రహం తప్పక లభిస్తుంది. కుటుంబాన్ని ఈ దుర్భరదారిద్ర్యాన్నుంచి కాపాడక తప్పదు” అని పట్టుపట్టాడు. నరేంద్రుడి కుటుంబ పరిస్థితి శ్రీరామకృష్ణుడెరుగును. అతడిలా అన్నాడు: “నాయనా! నేనలాంటి ప్రార్థనలను చేయలేను. అదుగో కాళికాదేవి ఆలయం. సృష్టిస్థితిలయకారిణి అయిన ఆమెను నువ్వే ప్రార్థించు. తల్లి నువ్వు కోరిన వరాలనిస్తుంది.” అపరప్రహ్లాదుడైన నరేంద్రుడు మాత్రం అలా ప్రార్థించగలడా? దేవిని సమీపించగానే నరేంద్రుడు తన సంకల్పాన్ని మరచి “తల్లీ! వినిర్మల జ్ఞానభక్తివైరాగ్యాలను నాకు ప్రసాదించు” అని ప్రార్థించాడు. నరేంద్రుడు తిరిగి రాగానే శ్రీరామకృష్ణుడు, “కుటుంబ స్థితిగతులను చక్కబరచమని ప్రార్థించావా?” అని అడగ్గా, నరేంద్రుడు తెల్లబోయి, జరిగింది తెలుపగానే, “మళ్లా నువ్వొకసారి వెళ్లి ప్రార్థించి రా” అని పంపాడు. లోకైకమాతను చూడగానే నరేంద్రుడు మళ్లా తన సంకల్పాన్ని మరచిపోయి, “తల్లీ! వినిర్మల భక్తిమాత్రం నాకు ప్రసాదించు” అని ప్రార్థించి వచ్చాడు. శ్రీరామకృష్ణుడు అది విని మళ్లా వెళ్లి ప్రార్థించమన్నాడు. నరేంద్రుడు మరోసారి దేవిని సందర్శించి, ఏమిటి! ఎలాంటి తుచ్ఛవిషయానికై తల్లిని ప్రార్థించ వచ్చాను! ప్రసన్నుడైన భూమండలాధిపతిని కూరగాయలకై అర్థించినట్లుగా వుంది! ఎంతటి అవివేకిని’ అనుకొని లజ్జావనత వదనుడై, “తల్లీ! విశుద్ధ భక్తి జ్ఞానాలు తప్ప మరేదీ నాకు వద్దు” అని ప్రార్థించాడు. ఆలయం నుంచి బయటకు వచ్చి, ‘ఇది అంతా శ్రీరామకృష్ణుల లీల’ అని గ్రహించి, గురుదేవుణ్ణి సమీపించి, “మహాశయా! మీ ప్రభావమే నన్నిలా మరపించింది. నా ప్రార్థన నెరవేర్చండి” అని పట్టుపట్టాడు. దయాప్రపూర్ణుడై శ్రీరామకృష్ణుడు అప్పుడు, “సరే, మీ కుటుంబానికి ఇకమీదట అత్యావశ్యకాలైన అన్నవస్త్రాలకు లోటువుండదు” అంటూ అనుగ్రహించాడు.

శ్లో ॥ “అనన్యాః చిన్తయన్తోమాం యేజనాః పర్యుపాసతే,
తేషాం నిత్యాభియుక్తానాం యోగక్షేమం వహామ్యహమ్​”

అని భక్తజనావళికి భగవానుడు శాశ్వతాభయప్రదాన మొసగివున్నాడు గదా!

భగవంతుడిపట్ల జగన్మాతృభావం కలుగటానికీ, విగ్రహారాధన తత్త్వం విస్పష్టమవటానికీ నరేంద్రుడికి ఇదే ప్రారంభం. తన ప్రియ శిష్యుడిలో ఈ పరిణామాన్ని గాంచి శ్రీరామకృష్ణుడు అపరిమితానందభరితుడయ్యాడు.





	
		నరేంద్రుడి శిష్యరికం: దక్షిణేశ్వర దివ్యానందమయ దినాలు

		సమస్త వేదాంతసారమూర్తి అయిన శ్రీరామకృష్ణుల సాన్నిధ్యంలో వుండటమే మహోత్తమ తపశ్చర్య, అద్వితీయ సాధన సంపత్తి. అలాంటి సాన్నిధ్యం లభించిన వ్యక్తికి దేహాభిమానం దానంతట అదే సమసిపోతుంది. జితేంద్రియత్వం కరతలామలకమవుతుంది. శ్రీరామకృష్ణుల దివ్యభావాలను గ్రహించటం సామాన్యులకు అలవికాదు. సూక్ష్మగ్రాహులైన విశుద్ధవర్తనులకు మాత్రమే అది సుసాధ్యం. అలాంటి సద్గురుచరణ సాన్నిధ్యమే సాక్షాత్కారాన్ని పొందటానికి సులభోపాయం.

		శ్రీరామకృష్ణుల శిక్షణ విధానం అత్యద్భుతం. ఆటలతో, పాటలతో, వింతలతో, వినోదాలతో అతడు మహోన్నతాధ్యాత్మిక విషయాలను శిష్యులకు బోధించేవాడు. వారి భావిజీవితౌన్నత్యాన్ని ప్రత్యక్షంగా గాంచి, తద్విషయాలను తెలిపి, వారిని ఉత్సాహపూరితులను చేసేవాడు. దైనందిన జీవితచర్యలను పరిశీలించి క్రమవిరహితమైన ఎలాంటి స్వల్పవిషయాన్ని గురించి అయినా సదుపదేశాలు ఒసగేవాడు.

		నిశ్శబ్ధంగా పువ్వులు వికసించి తమ సుగంధాన్ని వెదజల్లే రీతిలో, ప్రశాంతంగా చంద్రుడు వృద్ధిచెంది భూమండలాన్ని ప్రకాశింపచేసే తీరులో శ్రీరామకృష్ణుడు తన మహోపదేశాలచేత శిష్యుల మనస్సులను వికసింపచేసి, దివ్యానుభవాలను ఒసగి ప్రకాశింపచేయసాగాడు. అలాంటి సద్గురువరేణ్యుడి సాన్నిధ్యం లభించిన శిష్యులు ఎంతటి ధన్యాత్ములో కదా!

		సాధన విషయంలో శ్రీరామకృష్ణుల దివ్యోపదేశాల కొకటి రెండు నిదర్శనలు: ధ్యానసమయంలో నరేంద్రుడి మనస్సు సమీపంలోని యంత్రధ్వని చేత చెదరిపోవసాగింది. శ్రీరామకృష్ణులకీ సంగతి చెప్పగా అతడా ధ్వని మీదనే మనస్సును లగ్నం చేయమని చెప్పాడు. అలా చేయగానే నరేంద్రుడికి ఆ విఘ్నం తొలగిపోయింది. మరో సమయంలో ధ్యానకాలంలో తనకు పూర్ణ శరీర విస్మృతి కలుగటంలేదని తెలుపగా శ్రీరామకృష్ణుడు అతడి నొసట గోటితో నొక్కిపట్టి తదనుభవం మీదనే మనస్సును లగ్నం చేయమని చెప్పాడు. అలా చేశాక నరేంద్రుడు నిశ్చలసమాధి నిమగ్నుడయ్యాడు.

		ప్రశాంతమైన పంచవటి వనప్రదేశంలో శిష్యుల ధ్యానసాధనలు శ్రీరామకృష్ణుల సాన్నిధ్యంలో ఈ రీతిలో నిర్విఘ్నంగా సాగిపోతున్నవి. ఇక వారి బాల్యోత్సాహమో, అపరిమితం. ఆ వనంలోని చెట్ల నెక్కుతూ, కొమ్మలను పట్టుకొని ఊగులాడుతూ, వనభోజనాలను ఆరగిస్తూ వారనుభవించిన ఆనందం వర్ణనాతీతం.

		జన్మతః కాకపోయినా జీవితంచేత బ్రాహ్మణోత్తముడైన నరేంద్రుడు స్వహస్తాలతో వండిన ఆహారపదార్థాలను పూర్వాచారపరాయణుడు, సదాచార సంపన్నుడు అయిన శ్రీరామకృష్ణుడు ప్రీతితో ఆరగించేవాడు. “నరేంద్రా! నీవంటి పవిత్రహృదయుడు వండిన పదార్థాలను తినటంచేత నాకు కించిత్తు దోషమూ లేదు సుమా” అని చెప్పేవాడు. ఆ భూసురేంద్రుడికి నరేంద్రుడు ఎంతటి ప్రీతిపాత్రుడో కదా!

		సత్యాన్వేషణలో నరేంద్రుడి మానసికాధ్యాత్మిక శక్తులను గాంచి శ్రీరామకృష్ణుడు సంతసించి, “చూడండి! నరేంద్రుడు ఎలాంటి వివేక సముద్రుడో! సాక్షాత్తు మహామాయ సైతం అతడికి పదిబారల దూరంలో నిలువ వలసిందే. తల్లి అతడి కొసగిన వైభవమే ఆమెనిలా బంధించి వేస్తుంది” అంటూ ఇలా ప్రార్థించేవాడు: “తల్లీ! నీ మాయను కాస్త నరేంద్రుడి మీద ఆచ్ఛాదించు. లేకుంటె అతడు ధ్యాననిమగ్నుడై, ఆత్మారాముడై లోకం మాటే మరచిపోతాడు. లోకసంగ్రహ కర్మాచరణ అసాధ్యమైపోతుంది.”

		శ్రీరామకృష్ణుల బోధన విధానం అత్యద్భుతం. శిష్యులతో అతడెన్నడూ తర్కించేవాడు కాడు. ఒక్క కీర్తనతో, పలుకుతో, కటాక్షంతో అతడు బోధించేవాడు. “ఆత్మసాక్షాత్కారమే మానవుడి పరమావది, ఆత్మానంద పరిపూర్ణమైన హృదయంలో వాదోపవాదాలకు తావులేదు. జ్ఞానోదయమవగానే సంశయాంధకారం పటాపంచలవుతుంది.” ఇదే శ్రీరామకృష్ణుల బోధన.

		“భగవంతుడు సగుణుడా? నిర్గుణుడా? అవతారాలు యథార్థాలా? కల్పితాలా?” అని శ్రీరామకృష్ణ శిష్యబృందం మధ్య తీవ్రవాదాలు చెలరేగాయి. దాన్లో తర్కసింహమైన నరేంద్రుడి కంఠరవం విస్పష్టంగా వినవస్తూండేది. అది ప్రాతఃకాలం. శిష్యహృదయాల నావరించిన సంశయావళి రీతినే దక్షిణేశ్వర వనప్రదేశమందంతటా దట్టమైన మంచు ఆవరించి వుంది. ఎలాంటి హిమమైనా ఎంతకాలం వుంటుంది? సూర్యోదయం అయ్యేవరకే కదా! జ్ఞానసూర్యుడైన శ్రీరామకృష్ణుడు అప్పుడే ధ్యానసాగరం నుంచి వెలువడి శిష్య మానసాలమీద తన దివ్యోపదేశ కిరణాలను పరపగానే ఆ సంశయహిమం కరిగిపోయింది. శ్రీరామకృష్ణుడు ఇలా గానంచేశాడు:

		“మన్​ కి తత్త్వ కరొ తారె, జన ఉన్మత్త ఆధారఘరె
............................................
షడదర్శనె నపాయ్​దర్శన్​, ఆగమ నిగమ తంత్రసారె
సెయె భక్తి రసెర రసిక, సదానందె విరాజ్​ కరె పురె.”

		(మనసా! నీ ప్రయత్నాలచేత సర్వేశ్వరుణ్ణి దర్శించలేవు సుమా! చీకట ఇంట్లో తడువుకొనే మతిహీనుడి యత్నాలవంటివి నీ యత్నాలు. షడ్దర్శనాలు, తంత్రాలు, వేదాలుసైతం సర్వేశ్వరుణ్ణి చూపలేవు. హృదయాంతర్జోతీ, సదానందమూర్తీ అయిన అతడు భక్తిరసప్రియుడు.)

		ఆ దివ్యగానామృతాన్ని గ్రోలి శిష్యులు నిశ్చేష్టులయ్యారు. వారి సంశయకాష్ఠాలు ఆ గానవాహినిలో పడి కొట్టుకొనిపోయాయి. ఆత్మానుభవంతో హృదయాన్ని నింపటమే అతడి బోధన; అదే అతడి విధానం. భగవంతుణ్ణి గురించి వాదన చేయటం వెర్రితనమనీ, భగవద్దర్శనమే ధర్మోద్దేశ్యమనీ శ్రీరామకృష్ణుల నిశ్చయం. కామకాంచనజయం, హృదయ నైర్మల్యం ఇవే పరమార్థాన్ని పొందటానికి ఉపాయాలని అతడు ఉద్ఘోషించేవాడు. సాధన సంపత్తు లేకుంటె ఎంతటి తర్కశాస్త్ర ప్రావీణ్యమైనా, ఎంతటి శేముషీ ప్రభావమైనా నిరర్థకమని వక్కాణించేవాడు. పండిత బ్రువుల నాతడు గద్దలతో పోల్చేవాడు. ఆకాశాన్ని అంటేట్లు అవి ఎగురుతూన్నా, వాటి దృష్టిమాత్రం కుళ్లి దుర్వాసన వేసే కిందవున్న శవాలమీదనే నిలిచివుండేట్లు పండితమ్మన్యుల దృష్టి కామకాంచనాలనే శవాలమీద లగ్నమైవుంటుందని శ్రీరామకృష్ణులు వచించేవారు.

		కాని శిష్యులు ఎంతటి తీవ్రవాదాల్లో దిగినా శ్రీరామకృష్ణులు మందలించేవారు కాదు. చర్చ సత్యకాంక్షాసంజనితమైతే జ్ఞానోపలబ్ధికి తోడ్పడుతుందని ఆతడి అభిమతం. ఎవరి శక్తిసామర్థ్యాల మేరకు వారు ఆత్మాభివృద్ధి పొందాలి. అయినా ఆవశ్యకమైతే శ్రీరామకృష్ణులు కలుగ చేసుకొనేవాడు. నరేంద్రుడు ఒకప్పుడు విశ్వాసం మోక్షసాధనం కాదని నిరసిస్తూ ‘గుడ్డినమ్మకాన్ని’ గురించి చర్చించసాగాడు. అప్పుడు శ్రీరామకృష్ణులు, “నరేన్​! గుడ్డి నమ్మకం అంటె ఏమిటి? నమ్మకానికి కళ్ళు వుంటాయా? నమ్మకమనేదే గుడ్డిది. నమ్మకమని కాని జ్ఞానమని కాని చెప్పు. గుడ్డి నమ్మక మనటం అర్థరహితం” అన్నాడు. సమస్త తత్త్వశాస్త్రాలూ, సమస్త విజ్ఞానమూ అనుభవలేశంతో పోల్చిచూస్తే గుడ్డినమ్మకమే అని శ్రీరామకృష్ణుల అభిప్రాయం. ఈ విధంగా విద్యావాచస్పతి అయిన నరేంద్రుడు నిరక్షరాస్యుడైన శ్రీరామకృష్ణుల ముందు మూగవాడై కిమ్మనలేదు.

		మరొక్కప్పుడు శిష్యులు, “శాస్త్రాలు సత్యాలా? వేదాలు పౌరుషేయాలా? అపౌరుషేయాలా? భగవంతుడంటె ఏమిటి?” అంటూ తీవ్రంగా చర్చించసాగారు. నరేంద్రుడు దాన్లో ప్రధానవక్త. శ్రీరామకృష్ణులు వారి వాదోపవాదాల నన్నిటిని విని, చిరునవ్వుతో అక్కడనుంచి మెల్లగా ఆలయం పక్కనున్న పడవరేవు కేగి నిలబడేవాడు. శిష్యులూ వాదాలకు స్వస్తిచెప్పి గురువు ననుసరించేవారు. అక్కడ ఒకవైపు కుక్కలు కొట్లాడుతూ మొరుగుతున్నాయి. రెండవవైపు మరికొన్ని ప్రవాహంనుంచి కొట్టుకొని వచ్చిన ఒక కళేబరాన్ని పట్టుకొని కిక్కురుమనక భక్షిస్తున్నాయి. శ్రీరామకృష్ణులు శిష్యులను చూసి, కుక్కలవంక వేలుచూపి, నర్మగర్భంగా నవ్వాడు. వాగ్వాదాలకు తత్త్వసందర్శనానికీ వున్న తారతమ్యాన్ని గ్రహించి శిష్యులు నిశ్చేష్టులై నిలబడ్డారు. ఇదే శ్రీరామకృష్ణుల బోధనావిధానం.

		జిజ్ఞాసకు పరమావధి తత్త్వదర్శనం. అదే మన విధి. అందుకు ఎంతోకాలం తీవ్రసాధన చేయాలి. శ్రీరామకృష్ణుల బోధనలలోని ఘనత అంతా అతడి సాధనానుభవాల్లో, పవిత్రవర్తనలో ఇమిడివుంది. శ్రీరామకృష్ణుల దివ్యజీవన ప్రభావమే అతడి ఉపదేశ సౌరభం. విశ్వమానవ సౌభ్రాతృత్వం అతడు బోధించాడంటె తానలా జీవించి చూపాడు. ఒక్క సాంఘికాచారాన్నైనా అతడు నిరసించి ఎరుగడు. వర్ణాశ్రమధర్మాలకు విరుద్ధంగా అతడు బోధించి వుండలేదు. బ్రాహ్మణులకల్లా బ్రాహ్మణుడై అతడు జాత్యౌన్నత్యం, కులనైచ్యం వీటిని మరవటానికై అత్యంత నిమ్న జాతివారు సైతం చేయజాలని సేవక కృత్యాలను మనస్ఫూర్తిగా చేశాడు. అతడు అలాంటి వినమ్రుడు, విశుద్ధ హృదయుడు, విశ్వాతీతప్రేమ పూరితుడు. నరేంద్రుడికి అలాంటి మహనీయుడి పావనపద సేవాభాగ్యం లభించటం చేతనే లోకకళ్యాణహేతుభూతాలైన శ్రీరామకృష్ణమఠ సేవా సంఘాలను కాలక్రమాన ప్రాక్పశ్చిమఖండాలంతటా నెలకొల్పగలిగాడు.

		లోకులపట్ల తాను అవలంబించవలసిన దృక్పథాన్ని గురించి నరేంద్రుడికి శ్రీరామకృష్ణుడు ఇలా బోధించాడు: “నాయనా! విను, లౌకికులు భగవద్భక్తులను గురించి వాగేటప్పుడు భక్తులు ఎలా ప్రవర్తిస్తారో తెలుసా? వెంటబడి పరుగెత్తి మొరిగే కుక్కలను పట్టించుకోక రాజమార్గంలో నడయాడే ఏనుగు తీరులో వర్తిస్తారు. ఆ ఏనుగు ఆ కుక్కల మొరుగులను లక్ష్యపెట్టక తన మార్గంలో తాను పోతుంది. నరేంద్రా! లోకులు నీ చాటున నిన్ను దూషిస్తే, వారిని గురించి నువ్వెలా తలస్తావు?” నరేంద్రుడు వెంటనే బదులిచ్చాడు: “మొరుగుతున్న కుక్కల గుంపుగా ఎంచుతాను.” శ్రీరామకృష్ణులు మందహాసం చేసి ఇలా సరిదిద్దాడు: “వద్దు వద్దు; నువ్వంతదాక పోనక్కర్లేదు. వారిని లక్ష్యపెట్టకు. కాని ప్రతి వ్యక్తిని నువ్వు నారాయణ స్వరూపుడిగా భావించు. భగవంతుడు సర్వాంతర్యామి; అనేకుల్లో అనేక విధాలుగా నటిస్తుంటాడు. ఒకడు యోగి నారాయణుడైతే మరొకడు క్రూరనారాయణుడు కావచ్చు!”

		గురువాక్యాలను నరేంద్రుడు ఆచరణలో పెట్టాడు. వివేకానందుడై, పాశ్చాత్యంలో దిగ్విజయోపేతుడై వేదాంత ప్రచారం గావిస్తూండినప్పుడు క్రైస్తవమత ప్రచారకులు కొందరు అసహనంతో తనను దూషించగా అతడు క్షమాపూర్ణుడై వారిని దీవించాడు. అజ్ఞాన నారాయణుడై భగవంతుడు వారిలో మాత్రం లేడా?

		మరొక్కప్పుడు క్షుద్రదేవతారాధననూ, నామాచారాలతోకూడిన కొన్ని సంప్రదాయాలను నరేంద్రుడు ఆవేశపూరితుడై ఖండిస్తూండటం చూసి శ్రీరామకృష్ణులు ప్రేమపూరితుడై ఇలా బోధించాడు: “నరేంద్రా! ప్రతి ఇంటికి ఒక దొడ్డిగుమ్మంకూడ వుంటుంది. ఇష్టంవున్నవారు ఆ గుమ్మంనుంచి లోపలికి ఎందుకు ప్రవేశించకూడదు? కాని సింహద్వారంనుంచి ప్రవేశించటమే శ్రేష్ఠమనే విషయంలో మాత్రం నీతో నేను ఏకీభవిస్తాను.” ఇలాంటి ఉదారభావాలే నరేంద్రుణ్ణి గురువాక్యబద్ధుణ్ణి చేశాయి.

		భగవత్సాక్షాత్కారాన్ని గురించే ప్రశ్నలకు శ్రీరామకృష్ణులు ఇలా జవాబిచ్చేవారు: “భగవంతుణ్ణి నీ ఇష్టంవచ్చిన రూపంలో ప్రార్థించు; చీమ చిటుక్కుమన్నా అతడికి తెలుస్తుంది.” భగవంతుణ్ణి కనుగొనటం ఎలా? “కామకాంచన జయమే అందుకు ఉపాయం.” శ్రద్ధ, సహనం, చిత్తశుద్ధి ఇవి లేకుంటే సత్యాన్వేషణ నిష్ప్రయోజనమని అతడు వక్కాణించేవాడు. తానొనర్చిన సాధనలలో పదహారవ వంతు నెరవేరిస్తే తరించటం నిస్సంశయమని నరేంద్రాది శిష్యులకు అతడు బోధించాడు. భగవంతుడు సగుణుడా? నిర్గుణుడా? “సగుణుడాతడే; నిర్గుణుడు అతడే, అంతేగాక అతడు సగుణనిర్గుణాతీతుడు. భక్తుడి అభీష్టంమేరకు భగవంతుడు సాక్షాత్కరిస్తాడు. దేవాలయమే దేవుని నిలయం అని భావించకూడదు. దేవుడు సర్వాంతర్యామి; సర్వలోకాతీతుడు.” విగ్రహారాధన చేయవచ్చా? శ్రీరామకృష్ణుడు ఇలాంటి ప్రశ్నలను చొప్పదంటు ప్రశ్నలనేవాడు. “ఏ విధంగా ఆరాధించినా సరే, తీవ్రపరితాపం ఒక్కటే భగవద్దర్శనానికి ఆవశ్యకం.” ఇదే అతడి బోధన.

		శ్రీరామకృష్ణులు ఒకసారి చైతన్యదేవుడి బోధనలను గురించి ప్రస్తావిస్తూ, భగవన్నామంలో రుచి, సర్వజీవకారుణ్యం, భాగవతసేవ అనే మూడూ ప్రధానాలని పేర్కొన్నాడు. ఈ ధర్మతత్త్వాలను విపులీకరిస్తూ జీవకారుణ్యమనే పదం ఉచ్చరిస్తూనే సమాధి నిమగ్నుడయ్యాడు. కాస్సేపటికి స్మృతి రాగానే తనలో తాను ఇలా అనుకోసాగాడు: “జీవకారుణ్యమట! జీవకారుణ్యం! ఓయీ మూర్ఖుడా! నేల మీద పాకే నీచ క్రిమితుల్యుడవైన నువ్వా, జీవకారుణ్యం చూపేవాడవు? ఇతరులపట్ల కారుణ్యం చూపటానికి నువ్వు ఏపాటివాడవు? ప్రతిజీవీ సాక్షాత్తు భగవత్స్వరూపమని గ్రహించి చేయవలసింది జీవసేవ. జీవకారుణ్య మనేది మూర్ఖప్రలాపం. శ్రీరామకృష్ణుల హృదయాంతరాళంనుంచి వెలువడ్డ ఈ మాటలను శిష్యులందరు ఆలకించినా, వాటిలోని గంభీరార్థాన్ని పరిపూర్ణంగా గ్రహించ గలిగింది నరేంద్రుడొక్కడే. అతడిలా అన్నాడు: “ఆహా! గురుదేవుడు ఈ మాటలతో భక్తిజ్ఞానాలను ఎంత చక్కగా సమన్వయించాడో చూడండి!* ప్రతివ్యక్తిని భగవత్స్వరూపుడిగా గ్రహించి ఎవడు మానవసేవ చేస్తాడో అతడికి మోక్షం కరతలామలకం. భగవదనుగ్రహం వుంటే నేను ఈ మహత్తరసత్యాన్ని బాహాటంగా ప్రపంచానికి చాటే సుదినం వచ్చితీరుతుంది.”

		సనాతన ధర్మతత్త్వమే శ్రీరామకృష్ణుడు. సజీవాకృతిని దాల్చిన దివ్యత్వమే అతడి వ్యక్తిత్వం.* పరిపూర్ణతాప్రాప్తి సాధనాలైన వివిధోపాసనా వాహినులు ఆ విజ్ఞానసాగరంలో లీనమైనవి. బ్రహ్మానందతేజం బహువిధాలుగా ప్రకాశితమై శ్రీరామకృష్ణుల దివ్యజీవితంలో సామరస్య దేవాలయాన్ని నిర్మించివుంది.* తన దివ్యజీవితంచేత అతడెలా సనాతన ధర్మాన్ని పునరుజ్జీవితం గావించాడో నరేంద్రుడికి విస్పష్టం కావచ్చింది. సనాతనధర్మం మూఢవిశ్వాసాలకు ఆటపట్టనీ, శ్రీరామకృష్ణుడు ఒక పిచ్చివాడనీ ప్రారంభంలో అతడు భావించాడు. కాని, ‘స్పర్శమాత్రంచేతనే తనలో దివ్యశక్తిని ఉద్దీపింపచేయ కలిగిన అతడు వెర్రివాడని భావించటం ఎంత వెర్రో! అలాంటి అద్భుతశక్తి అతడి కొసగిన సనాతనధర్మం మూఢవిశ్వాస నిలయ మనుకోవటం ఎంతటి మూఢవిశ్వాసమో కదా!’ అని నరేంద్రుడు ఊహించుకోసాగాడు. తత్త్వశాస్త్రాధారం వున్నా, చైతన్యవిరహితమైన బ్రహ్మసమాజం అలాంటి సనాతన ధర్మం ముందు నిలువలేదనీ, వ్యక్తి గతంగా చూస్తే దాన్లోని సభ్యులు ఎంతటి పారమార్థిక ఆశయపూరితులైనా బ్రహ్మసమాజం విశేషంగా సంఘసంస్కరణోద్యమమనీ నరేంద్రుడికి తోచింది. అంతేగాక బ్రహ్మసమాజనాయకోత్తముడైన కేశవచంద్రసేన్​ శ్రీరామకృష్ణ పాదసాన్నిధ్యంలో కూర్చుని సాక్షాత్తు గురుభక్తితో, దైవభక్తితో అతణ్ణి అర్చించలేదా?

		ఆ రోజుల్లో బ్రహ్మసమాజసభ్యులనేకులతోపాటు నరేంద్రుడూ తీవ్రధ్యాన సాధనలతో కృశించి కృంగిపోతానేమో అని భయపడసాగాడు.

		శ్రీరామకృష్ణుడు అది గమనించి, “నరేంద్రా! భగవంతుడు అమృత సాగరం. నువ్వొక మక్షిక (ఈగ) వనుకో. అప్పుడు ఆ అమృతభాండంలోని అమృతాన్ని ఎలా గ్రోలతావు?” అని అడిగాడు. అందుకు నరేంద్రుడు, “అంచుమీద వాలి తాగుతాను” అన్నాడు. శ్రీరామకృష్ణుడు మందహాసం చేసి ఇలా అన్నాడు: “నరేన్​! ఇది సచ్చిదానందసాగరం. మరణ భీతికి దీన్లో చోటెక్కడిది? అమృతసాగరమైన భగవంతుడిమీద అమితభక్తి వలదనేవారు అవివేకులు. కాబట్టి భగవత్సాగరంలో మునిగిపో.” గురువాక్య రత్నాలను నరేంద్రుడు శిరసావహించాడు.

		ఈ సమయంలో సమాధి నిమగ్నుడై శరీర విస్మృతి చెందటమే నరేంద్రుడి అభిలాష, తోడివారైన మనోమోహన నిత్యగోపాల ప్రభృతులు భగవన్నామస్మరణతో బాహ్యస్మృతిరహితులై నేలమీద పడిపోవటం అతడు చూసివున్నాడు. తాను అలాంటి దివ్యానుభవం పొందలేకపోయానే అని పరితపించి, శ్రీరామకృష్ణులకు తెలియచేయగా, అతడిలా అన్నాడు: “కలతచెందకు. తండ్రీ! అదొక విశేషమా? చెరువులో ఏనుగు చొరపడిన పక్షంలో చెరువంతా అల్లకల్లోలమవుతుంది. అదే గంగాప్రవాహంలో చొరపడిందా, అది కలగబారదు. ఈశ్వరానురక్తి అనే మహాశక్తి ఈ చిన్నచిన్న చెరువులలోకి ప్రవేశించగానే అవి కలగిపోతవి, కాని నువ్వో గంగానది వంటివాడవు.”

		నరేంద్రుడు ఎంతటి త్యాగమూర్తో, ఎంతటి పవిత్రతాగ్ని జ్వాలో తెలిపే నిదర్శనాలు అనేకం వున్నాయి. ధనికులైన మిత్రులు కొందరు ఒక రోజు అతణ్ణి తమ ఉద్యానవనానికి ‘షికారు’ కు రమ్మని ఆహ్వానించారు. నరేంద్రుడు అంగీకరించాడు. వెంటనే ఒక గుర్రపుబండి మీద ఉద్యానవనానికి వెళ్లి అందరూ ఏకంగా కొంతసేపు పాడి, నరేంద్రుణ్ణి పాడించారు. నరేంద్రుడు అలసిపోయాడు. అతడొక గదిలో పడుకొని విశ్రమించవచ్చునని వారు చెప్పారు. నరేంద్రుడు గదిలోకి వెళ్లగానే ఒక వారకాంత అతడి ముందుకొచ్చి నిలబడింది. ఆమె జీవిత విషయాలను గురించి ముచ్చటించాక తన సహజతుచ్ఛవాంఛను వ్యక్తంచేసింది. నరేంద్రుడు వెంటనే శ్రీరామకృష్ణులను స్మరించి, భక్తిపూరితుడై మెరుపుతీగలా లేచి, “నేను పోవాలి, క్షమించు నిన్ను భగవంతుడు రక్షించుగాక! మనోదౌర్బల్యంచేత నువ్విలాంటి నీచజీవితాన్ని గడపుతున్నావని గ్రహిస్తే పరిశుద్ధురాలవయ్యే రోజు వచ్చితీరుతుంది” అంటూ వెళ్లిపోయాడు. దిగ్భ్రాంత అయిన ఆ వారకాంత నరేంద్రుడి మిత్రులతో ఇలా అంది: “ఆహా! నన్నెంత మాయచేశారు! సాధుపుంగవుణ్ణి మోహితుణ్ణి చేయటానికా నన్ను పంపించారు?”

		ఒకవైపు కష్టనిలయమైన దారిద్ర్యమూ, మరొకవైపు శ్రీరామకృష్ణ సాన్నిధ్యమూ నరేంద్రుడి శీలాన్ని తేజోమయం గావించాయి. నరేంద్రుడికి భోగభాగ్యాలు అబ్బితే నిశ్చయంగా అతడి జీవితం వేరేవిధంగా వుండేదనీ, అతడు ఏ మహారాజ నీతినిపుణుడో, న్యాయవాదో, ఏ మహావక్తో లేక సంఘసంస్కర్తో ఐవుండేవాడనీ శ్రీరామకృష్ణులు అన్నారు. అద్వితీయ సానుభూతిని బీదలపట్ల నరేంద్రుడికి ఒసగింది అతడి దారిద్ర్యం. శ్రీరామకృష్ణ జీవితరహస్యాన్ని గ్రహించి, తన ధీవికాసాన్ని పారమార్థికాశయాలతో మేళవించి, నరేంద్రుడు తపోధ్యానాలను ఊతగా పుచ్చుకొని మోక్షమార్గంలో తరించసాగాడు.

		నరేంద్రుడిపట్ల శ్రీరామకృష్ణుల ప్రేమ అత్యద్భుతం. తండ్రి మరణించాక నరేంద్రుడి కష్టదశను గాంచి శ్రీరామకృష్ణుడు ఒక భక్తుడితో “ఇలాంటి కష్టకాలంలో నరేంద్రుడి మిత్రులు అతడికి తోడ్పడటం మంచిది” అన్నాడు. మానధనుడైన నరేంద్రుడు అది విని ఆ భక్తుడు వెళ్లిపోగానే, అభిమానం ముంచుకురాగా “మహాశయా! ఆ విషయం అతడితో చెప్పటం ఎందుకు” అన్నాడు. శిష్యుడి మనస్సు నొచ్చినందుకు శ్రీరామకృష్ణుడు కళ్ళల్లో నీరు స్రవిస్తూంటే ఇలా అన్నాడు: “నాయనా! నరేంద్రా! నీ కోసం ఏ పని చేయటానికైనా సంసిద్ధుడనని గ్రహించు. అవసరమైతే నీ కోసం ఇంటింటికి తిరిగి భిక్షం ఎత్తుతాను!” నరేంద్రుడు నిశ్చేష్టుడయ్యాడు. ఇదే కదా యథార్థమైన ప్రేమ, నిష్కపట ప్రేమ, నిస్వార్థప్రేమ. ఈ విషయాన్ని తలంచే నరేంద్రుడు మరొకప్పుడు ఇలా అన్నాడు: “అగాధమైన ప్రేమతో నన్ను ఆయన తన దాసుడిగా చేసి వేశాడు.”

		నరేంద్రుడి బంధువులు అతడికి వివాహప్రయత్నాలు చేస్తూన్నారని విని శ్రీరామకృష్ణుడు ఎలా భయపడ్డాడో చూసివున్నాం కదా! నరేంద్రుడు సంసార బంధంలో చిక్కుకోకుండటానికై గురుదేవుడు కాళికాదేవికి సాష్టాంగ నమస్కారంచేసి, “తల్లీ! ఈ యత్నాల నన్నిటిని భగ్నంచేయి. నరేంద్రుడు సంసారనిమగ్నుడు కాకుండా రక్షించు” అని ప్రార్థించిన సమయాలు అనేకం వున్నవి. కాని నరేంద్రుణ్ణి ఆతడెంత ప్రేమించినా ప్రమాదవశాత్తు నరేంద్రుడు కించిత్తు దుష్టజనసహవాసం చేస్తే శ్రీరామకృష్ణులు అతణ్ణి కఠినంగా మందలించేవాడు. అణుమాత్రమైనా మనస్సులో కించిత్తు దుష్టసంకల్పానికి అతడు చోటిస్తే తక్షణమే శ్రీరామకృష్ణులు కనుగొని వారించేవాడు. సంశయాస్పదమైన నడతగల వ్యక్తితో నరేంద్రుడు ఇంచుక సహవాసం చేసివస్తే తన కతడి మొహం చూడటమే దుర్భరమవుతుందని చెప్పేవాడు. అంతేకాక ఇలా అనేవాడు: “అపవిత్ర హృదయుడికి భగవద్భక్తి అలవడటం కల్ల. సాంసారికుడికి సంగరహితత్వం అబ్బటం దుస్సాధ్యం. అతడు తన భార్యకు దాసుడు, ధనానికి దాసుడు, యజమానికి దాసుడు. అలాంటి వ్యక్తికి భగవంతుణ్ణి గురించి చింతించటానికి అవకాశం ఎక్కడిది?”

		శ్రీరామకృష్ణ సద్గురుచరణ సహవాసం నరేంద్రుడికి లభించింది ఆరేళ్లు. ప్రశాంతిదాయకమైన బోధనలతో, జ్ఞానసంగ్రహణ దీక్షతో, దివ్యానుభవాలతో విరాజిల్లిన ఈ కాలాన్ని నరేంద్రుడు తన జీవితంలో అఖండానందప్రదమైన మహోత్తమదశగా పరిగణించాడు. కామాది శత్రువర్గాన్ని వివేకవైరాగ్యాలతో జయించి, ధ్యానధారణాది ఉపాయాలతో ఆత్మ సామ్రాజ్యానికి అధిపతియై, తాను ఆర్జించిన తత్త్వజ్ఞాననిధికి శ్రీరామకృష్ణుడు నరేంద్రుణ్ణి ‘వారసుడిగా’ చేశాడు. ఇక ఆ సామ్రాజ్యానికి నరేంద్రుడే యువరాజు. విషయవాంఛా ప్రాబల్యంలో లౌకికాశయమయమైన పాశ్చాత్యఖండాన్ని జయించి, ఆత్మసామ్రాజ్యాన్ని దేశదేశాంతరాల్లోను వ్యాపింపచేసి, ధర్మసముద్ధరణ మొనర్చటానికై నరేంద్రుడు ఇక నడుంబిగించాలి. శ్రీరామకృష్ణుడు ఆధ్యాత్మికసాగరంలో మునిగి కనుగొన్న దివ్యానుభవ రత్నరాసులను నరేంద్రుడిక లోకానికి అందచేయాలి. ఆత్మారాముడైన శ్రీరామకృష్ణుల దివ్యానుభూతులను ఇకమీదట నరేంద్రుడు లోకానికి చాటాలి.

		శ్రీరామకృష్ణుల వ్యక్తిత్వాన్ని, బోధనలను కలబోసి గ్రహించగల శిష్యుల్లో నరేంద్రుడు అగ్రగణ్యుడు. శ్రీరామకృష్ణుడు అవతారపురుషుడా? కాదా? అనే విషయాన్ని అతడు ప్రధానంగా పరిగణించలేదు. అవతార వాదాన్ని అలావుంచి, సమస్త వాదాతీతం శ్రీరామకృష్ణుల జీవితమని అతడు విశ్వసించాడు. సత్యాన్వేషకులకందరికి శ్రీరామకృష్ణుడు మార్గదర్శి అనీ, తత్త్వజ్ఞాన సాధనలకు అతడి జీవితం సాగరమనీ నరేంద్రుడి విశ్వాసం. శంకరాచార్యుల అఖండధీశక్తీ, చైతన్యప్రభువు వినిర్మలప్రేమా, బుద్ధదేవుడి సర్వజీవకారుణ్యమూ ఏకమై సనాతనధర్మ సముద్ధరణార్థం శ్రీరామకృష్ణుడైనాడని నరేంద్రుడికి తోచింది.

		ఈ సమయంలోనే శ్రీరామకృష్ణులకు కంఠంలో వ్రణం బయలుదేరింది. కలకత్తాలోవున్న వైద్యుల సహాయం సౌలభ్యమవటానికై దక్షిణేశ్వరం నుంచి బసను కలకత్తాకు తరలించారు. నరేంద్రుడి నాయకత్వంలో శిష్యకోటి గురుదేవుడికి సేవ చేయటానికై తమ జీవిత సర్వస్వాలను సమర్పించ సిద్ధమైంది. శ్రీ శారదాదేవి దక్షిణేశ్వరం నుంచి వచ్చి వంటావార్పు చూసుకోసాగింది. సుప్రసిద్ధ వైద్యుడైన మహేంద్రలాల్​ సర్కార్​ చికిత్స ప్రారంభించాడు. అది ప్రబలమైన వ్రణం కావటంతో శ్రీరామకృష్ణుడు అధికంగా మాట్లాడరాదనీ, శిష్యులు అతణ్ణి తరచు సమాధిస్థితిని పొందకుండేట్లు చూసుకొంటూండాలని వైద్యులు నియమాలు పెట్టారు. కాని పద్మసుగంధవ్యాప్తిని ఎవరు అరికట్టగలరు? గంగాప్రవాహ ఉరవడిని ఆపగలవారెవరు? శ్రీరామకృష్ణుల హృదయకమలం దివ్యజ్ఞాన సుగంధ సంభరితమై వుంది. అతడి ఉపదేశాలు అమృతవాహినులు. పరమార్థపిపాసతో అరుదెంచే జనం ఆ అమృతాస్వాదనం చేసి తృప్తిపొందవద్దా? బుద్ధుణ్ణి చూడండి! తన నిర్యాణసమయంలో ఎలాంటి బాధపడుతున్నా అతడు బోధించటం మానలేదే! మాట్లాడటం ప్రాణాపాయకరమని వైద్యులు ఎంత వారించినా, తనకు ఎంత ప్రయాసకరమైనా శ్రీరామకృష్ణుడు బోధించటం మానలేదు. భవరోగ వైద్యుడైన అతడి వాగామృతాన్ని గ్రోలి సమ్మోహితులై వైద్యశేఖరులు చాలసేపు అక్కడే నిలబడిపోతూండేవారు.

		అతిశ్రద్ధాభక్తులతో శ్రీరామకృష్ణులకు చికిత్సచేస్తూన్న మహేంద్రలాల్​ నరేంద్రుణ్ణి చూసి అతడి సంభాషణలు విని పరమానందభరితుడై తన ఇంటికి విందుకు ఆహ్వానించాడు. మరొకప్పుడు నరేంద్రుడి గానం విని ఆనందాతిశయంతో అతణ్ణి కౌగలించుకొని, దీవించాడు. అంతేగాక “మహానీయులైన ఇలాంటి యువకులు ఇక్కడికి జ్ఞానార్థులై రావటం నాకు అపరిమితానందదాయక” మని శ్రీరామకృష్ణులతో చెప్పగా, అతడిలా అన్నాడు: “అద్వైతగోస్వామి ప్రార్థనాప్రాబల్యంతో గౌరాంగప్రభువు అవతరించాడట. అలాగే ఇక్కడ (అంటె తన ఆగమాన్ని ఉద్దేశించి) మీకు గోచరించేదంతా అతడి (నరేంద్రుడి) మూలంగానే సంభవమైంది.”

		శ్రీరామకృష్ణ సద్గురువరేణ్యుల సాన్నిధ్యం శిష్యుల భగవద్భక్తి విశ్వాసాలను ఇనుమడింపచేస్తూండేది. అఖండ యశోధురంధరులైన విజయ కృష్ణగోస్వామి, గిరీశచంద్రఘోష్​ మొదలైనవారు శ్రీరామకృష్ణుడు అవతార పురుషుడని ప్రకటించటం విని శిష్యులు కొందరు అతడి మహిమలను కనుగొనటానికై నిరీక్షించసాగారు. నామసంకీర్తనమంటేనే వణకిపోవటం, నేలమీద పడి దొర్లటం, మూర్ఛపోవటం మొదలైనవి సామాన్యాలైనాయి. ఈ ధోరణి అంతా ప్రమాదజనితమని, విపత్కరమని గ్రహించి నరేంద్రుడు వారిని ఇలా మందలించాడు: “భావావేశం విషయవాంఛలను దగ్ధంచేసి భగవద్దర్శనైక వాంఛను ప్రజ్వలింపచేయలేకపోతే, తదనుగుణమైన శీలపరివర్తనాన్ని కలిగించకుంటే, నిష్ప్రయోజనమని గ్రహించండి. ఇలాంటి వికృతావేశాలవల్ల కలిగే శరీరకంపం, అశ్రుబిందువులు, క్షణిక సమాధి మొదలైనవన్నీ నిజానికి మూర్ఛారోగ సంబంధితాలు. గట్టి ప్రయత్నంతో వీటిని నిరోధించాలి. ప్రయత్నం విఫలమైతే, బలవర్ధకమైన ఆహారాన్ని తీసుకోవాలి. లేకుంటె వైద్యుణ్ణి సంప్రతించాలి. కారణం ఏమంటె నిజానికి మీరివి తెచ్చిపెట్టుకొంటున్న లక్షణాలు. ప్రబల ఆధ్యాత్మిక శక్తిసంపన్నులైన వారిలో ఎక్కడో కోటికొకరిలో ఇవి యథార్థాలై వుండొచ్చు. అప్పుడవి ఎలాంటి నిరోధాన్నైనా ఎదిర్చి సుస్థిరాలై నిలుస్తాయి. కాని పామరజనం దీన్ని గ్రహించక, ఇలాంటి బాహ్యలక్షణాలను చూడగానే ‘ఆహా! ఏం దివ్యభక్తో’ అంటూ భ్రమిస్తూంటారు. ఇంద్రియ నిగ్రహపూర్వక భక్తివైరాగ్యాలకు బదులు, ప్రయత్నపూర్వకంగా ఇలాంటి ఆవేశాలను తెచ్చిపెట్టుకొని నరాలదౌర్బల్యంతో భజనాదికాలనగానే ఉద్రిక్తులవుతూంటారు. ఈ వెర్రికి విధివిరామాలు లేకుంటె మహోపద్రవం వాటిల్లుతుంది. ముక్తిమార్గం అవలంబించేవారిలో నూటికి డభ్బైమంది కపటసన్న్యాసులుగానో, కృత్రిమయోగులుగానో, డాంబిక భక్తులుగానో పరిణమిస్తూంటారు. పాతికమందికి గమ్యస్థానం పిచ్చి ఆసుపత్రి, ఇక మిగిలిన ఐదుగురికి తత్త్వజ్ఞానం లభిస్తే వారు మహాదృష్టవంతులని భావించవచ్చు. కాబట్టి మెలకువతో ప్రవర్తించండి.”

		నరేంద్రుడి అభిప్రాయం సత్యసమ్మతమని శ్రీఘ్రకాలంలోనే ఋజువయింది. అలాంటి భావోద్రిక్తులలో కొందరు ఇంటివద్ద ప్రయత్నపూర్వకంగా ఆవేశాలను అలవరచుకొంటున్నారనీ, మిగిలినవారిపట్ల కేవలం అవి అనుకరణలనీ తేటతెల్లమైంది. బలవర్ధకమైన అధికమోతాదు ఆహారం వల్లా, ఆత్మనిగ్రహంవల్లా చాలమందికివి తొలగిపోయాయి. సామాన్య పద్ధతులకు లొంగకుంటె నరేంద్రుడు అలాంటివారిని తన వాగ్బాణాలకు గురిచేసేవాడు. దౌర్బల్యమంటె నరేంద్రుడికి ఎప్పుడూ పరమ అసహ్యం. భక్తివైరాగ్యజనితమైన తన సంకీర్తనతో తోడి శిష్యులకు ఆతడు యథార్థ సన్న్యాసాదర్శాలను తెలియచేసి త్యాగాగ్నిని రగిలించేవాడు. కామకాంచన విజయానికై శ్రీరామకృష్ణుడు ఎలాంటి మహోన్నతసాధనలు గావించాడో, నిశ్చేష్టులయ్యేట్లు వర్ణించి గురుదేవుడి జీవితౌన్నత్యాన్ని వారికి విస్పష్టంగా ప్రదర్శించేవాడు. శ్రీరామకృష్ణుల భక్త్యావేశం వివేకంమీద ఆధారపడి వుందనీ, వారాతణ్ణి అనుకరించే ప్రయత్నంలో అలాంటి వివేకాన్ని విసర్జించ రాదనీ హెచ్చరించేవాడు.

		పారమార్థిక సాధనల్లోను, తోడిశిష్యుల శీలనిర్మాణంలోను నరేంద్రుడు దినదినాభివృద్ధి చెందుతూంటే, శ్రీరామకృష్ణుల వ్యాధి నానాటికీ ప్రబలమవసాగింది. ఔషధాలు నిరుపయోగాలైనాయి. అయినా ఆరోగ్యానికి అనుకూలిస్తుందనే కారణంగా కాశీపూర్​ ఉద్యానంలో ఒక ఇంటిని అద్దెకు పుచ్చుకొని 1885 వ సం ॥ లో గురుదేవుడి బసను అక్కడకు తరలించారు. రమ్యమైన, ప్రశాంతమైన ఆ వనప్రదేశంలో శ్రీరామకృష్ణులకు కొంత విశ్రాంతి చిక్కింది.

		‘నరేన్​ లోకానికి బోధిస్తాడు’
శ్రీరామకృష్ణుల దస్తూరీ

		శ్రీరామకృష్ణ నిర్యాణం

		కాశీపూర్​ ఉద్యాన ప్రవేశం శ్రీరామకృష్ణలీలా ప్రదర్శనంలో చరమాంక ప్రారంభం. తన దివ్యోపదేశ మకరందాన్ని ముముక్షుజనసహస్రాలకు ఒసగిన ఆ మందారం ఇక ముకుళించుకొనిపోయే సమయమైంది. శ్రీరామకృష్ణుడు అపరిమిత బాధపడుతూన్నా, లోకంలో తన మహోద్యమాన్ని కొనసాగించే నరేంద్రాది యువకబృందాన్ని చూసి సంతృప్తుడై కాలం గడపసాగాడు. తన కార్యాన్ని నిర్వహించే శిష్యులను సమర్థులను చేయటం ఒక్కటే అతడికిక మిగిలివున్న మహాకార్యం. మరణశయ్యలో వుండీ అతడు సాగిస్తూన్న మహోద్యమం ఇదే. అలాంటి గురువరేణ్యుణ్ణి సేవించటమే భగవదారాధనమని నమ్మి, శిష్యులు ఏకంగా నిద్రాహారాలు మానేసి సేవలు చేయసాగారు.

		రోజులు గడిచేకొద్దీ శ్రీరామకృష్ణుల వ్యాధి తీవ్రంకాసాగింది. అతడి దేహం ఇక సంపూర్ణశిథిలమవటానికి లెక్కకు రోజులే మిగిలాయి. కాని అతడి వదనం అఖండజ్ఞానప్రదీప్తమై, ప్రశాంతనిలయమై భాసిస్తోంది.

		ఈ సమయంలో నరేంద్రుడిలో ఆధ్యాత్మికశక్తి మూర్తీభవించింది. ఒకరోజు గిరీశచంద్రుడు అతణ్ణి తనతో ధ్యానానికై ఒక చెట్టుకిందికి తీసుకుపోయాడు. వారంతా ధ్యానముద్రలో కూర్చున్నారు. అక్కడ దోమల బాధ చెప్పనలవిగాకుంది. ధ్యానం అసాధ్యమవటంతో గిరీశచంద్రుడు కళ్ళు తెరచి నరేంద్రుణ్ణి చూశాడు. నరేంద్రుడి శరీరం నీలాంబరంతో కప్పబడినట్లు అసంఖ్యాక దోమలతో కప్పబడినప్పటికీ అతడు నిశ్చలధ్యాన నిమగ్నుడై వుండటంచూసి గిరీశచంద్రుడు ఆశ్చర్యచకితుడయ్యాడు. బాహ్యవిస్మృతి అంటె ఇలాంటిది కదా!

		శ్రీరామకృష్ణులకు తన ఆధ్యాత్మికపుత్రులనదగ్గ శిష్యులందరిలో నరేంద్రుడిపట్ల అపరిమిత విశ్వాసం. తాను పరలోకగతుడవుతే వారికి దిక్కెవరని తలచి నరేంద్రుడున్నాడు కదా అని ధైర్యం వహించాడు.

		నరేంద్రుడు ఒకరోజు శ్రీరామకృష్ణుణ్ణి సమీపించి, “మహాశయా! నాకు నిర్వికల్పసమాధి ఎప్పుడు ప్రసాదిస్తారు? మూడునాలుగు రోజుల పర్యంతం ఒకేతీరులో నిర్వికల్పసమాధి నిమగ్నుడవటమే నా అభీష్టం; అహారంకోసం మాత్రమే దాన్లోనుంచి బయటకు వస్తాను” అన్నాడు. అందుకు శ్రీరామకృష్ణుడు ఇలా జవాబిచ్చాడు: “వెర్రివాడా! అంతకంటె ఉత్తమమైన స్థితి వుందని గ్రహించు. ‘చరాచర ప్రపంచం నువ్వే పరాత్పరా!’ అని నువ్వు పాడుతూంటావే. సరి, మీ కుటుంబానికి కొంత జీవనాధారం కల్పించి రా. సమాధికంటె ఉత్తమమైన స్థితిని అప్పుడు పొందుతావులే.”

		నరేంద్రుడి కోరిక విపరీతమైనదిగా భావించకూడదు. సచ్చిదానంద సాగర నిమగ్నులవటమేకదా సాధకుల అభీష్టం! ముముక్షువులకు ఇంతకంటె మహోన్నతాశయం లేదు. సమాధిస్థితే పారమార్థికసాధనలన్నిటికీ పరమావధి; పరాకాష్ఠ, కాని నరేంద్రుడు ఇంతకంటె ఉత్తమమైన పురుషార్థాన్ని సాధించటానికై జన్మించాడు. తాను తరించటమేకాక ఇతరులను తరింపచేయటమే అతడి జీవితోద్దేశం. నరేంద్ర జీవితసామ్రాజ్యంలో ముముక్షుజనసహస్రాలు పరమానందం పొందాలి. అనతికాలంలోనే స్వకీయముక్తిని అతడు తృణప్రాయంగా భావించటం ఆశ్చర్యం కాబోదు. నామరూపాతీతమైన నిర్గుణావస్థలో మాత్రమేకాక జగద్రూపమైన సగుణావస్థలో సైతం అతడు బ్రహ్మసాక్షాత్కారాన్ని పొందాలి. భక్తిజ్ఞానాలు అతడి జీవితంలో సమన్వయమవ్వాలి. ఇదే శ్రీరామకృష్ణుల అభిలాష.

		మరొక సమయంలో శ్రీరామకృష్ణుడు నరేంద్రుణ్ణి చేరబిలిచి, “ఇంకా కళాశాలలో ఎందుకు చదువు కొనసాగించవు?” అని అడగ్గా, నరేంద్రుడు ఆవేశపూరితుడై ఇలా అన్నాడు: “మహాశయా! ఇంతదాకా అక్కడ నేర్చినదంతా శాశ్వతంగా మరిచేట్లు చేసే ఔషధం ఏదైనావుంటే తెలుపండి. మనస్ఫూర్తిగా పుచ్చుకొంటాను.” నరేంద్రుడు ఈ రోజుల్లో ప్రతిరాత్రీ పంచవటికెళ్ళి తీవ్రతపస్సు చేస్తూండేవాడు. లోకంలో తన మహోద్యమాన్ని కొనసాగించే బాలశిష్యబృందానికి నరేంద్రుణ్ణి నాయకుణ్ణి చేయటానికై శ్రీరామకృష్ణుడు ఇలా అతణ్ణి సంసిద్ధుణ్ణి చేయసాగాడు. నరేంద్రుణ్ణి ఒకరోజు తన చెంతకు పిలిచి ఇలా అన్నాడు: “చూడు నరేన్​! ఈ బాలురందరినీ నీ చేతుల్లో పెడుతున్నాను. నేను గతించాక వీళ్లు పారమార్థిక సాధనలను విడువకుండేట్లు చూడు. మళ్లా వీళ్లు ఇళ్లకు మరలిపోరాదు సుమా!”* 

		భావిసన్న్యాస జీవితానికి సంసిద్ధులను చేయటానికై శ్రీరామకృష్ణులు బాలశిష్యులను ఒకరోజు, “ఇంటింటికి తిరిగి భిక్షమెత్తుకొని రండి” అని ఆజ్ఞాపించారు. వారూ సంశయించక తక్షణమే హరినామస్మరణ గావిస్తూ వెళ్లి, బియ్యం తెచ్చి వండి గురుదేవులకు అర్పించారు. గురుదేవులు పిడికెడు తీసుకొని, “ఇది పరమపవిత్ర” మంటూ ఆరగించారు. శీఘ్రకాలంలోనే ఆ బాలురు సర్వసంగ పరిత్యాగంచేసి, కాషాయవస్త్రధారులై భిక్షాటనచేస్తూ, సత్యాన్వేషణ ఒనరుస్తారని శ్రీరామకృష్ణులకు స్పష్టంగా తెలుసు.

		ఆదర్శమూర్తిగా తనకిలా మార్గదర్శకుడైన శ్రీరామకృష్ణులపట్ల శిష్యుల భక్తివిశ్వాసాలు అపారం కాసాగాయి. హితుడు, సన్నిహితుడు, తత్త్వజ్ఞుడు, గురువు సర్వం తమకు శ్రీరామకృష్ణులే అని నరేంద్రుడు విశ్వసించాడు. అలాంటి గురుదేవుల అస్వస్థత అతడికి అమిత పరితాప కారణమవటంలో ఆశ్చర్యం ఏమిటి?

		మహాపండితుడైన శశిధర తర్కచూడామణి ఒకరోజు శ్రీరామకృష్ణులను సందర్శించి, “మహాశయా! సంకల్పమాత్రానే మీవంటి సిద్ధపురుషులు ఎలాంటి వ్యాధినైనా నివారించుకోగలరని శాస్త్రాలు చెబుతున్నాయి. కాబట్టి మీ మనోబలంతో వ్యాధిని ఎందుకు నివారించుకోరాదు?” అని అడిగాడు. శ్రీరామకృష్ణులు వెంటనే ఇలా అన్నారు: “నువ్వు మహా విద్వాంసుడవే, అయినా ఇలాంటి అవివేక ప్రస్తావన చేస్తున్నావు. భగవదర్పితమైన నా మనస్సును మళ్లా ఈ తుచ్చకళేబరం మీదికి మరల్చటం ఎలా?” పండితుడు స్తబ్ధుడై మారకున్నాడు. అతడు వెళ్లిపోయాక నరేంద్రుడూ, మరికొందరు శిష్యులూ తమకోసమైనా వ్యాధిని నయంచేసుకోమని గురుదేవులను ప్రార్థించారు. అంతా తల్లి సంకల్పమని అతడెంత చెప్పినా నరేంద్రుడు వినకపోవటంతో చివరకు వారి కోరికను తల్లికి నివేదింప అంగీకరించాడు. కొంతసేపయ్యాక శ్రీరామకృష్ణులు నరేంద్రుడితో ఇలా అన్నారు: “నరేంద్రా! విను నేనామెకు చెప్పాను. కంఠాన్ని చూపించి ‘వ్రణ బాధతో నేనేమీ తినలేకున్నానీ కాస్త తినేట్లు అనుగ్రహించు’ అని కోరాను. అందుకామె ‘ఎందుకు? అందరి నోళ్లగుండా నువ్వు భుజించటం లేదా?’ అంది. సిగ్గుతో నేనిక మాట్లాడలేక పోయాను.”

		గరువచనాలను విన్న నరేంద్రుడు నిశ్చేష్టుడయ్యాడు. ‘ఆహా! ఏం శరీరవిస్మృతి! ఏం అద్వైతతత్త్వానుభవం! తన గురుదేవుడి అపరోక్షానుభూతి నిరుపమానమని నరేంద్రుడు నాడు గ్రహించాడు.

		ధ్యానం నరేంద్రుడికి సుస్థిరాభ్యాసమవుతోంది. దివ్యశక్తులు కలుగసాగాయి. స్పర్శమాత్రానే తన దివ్యానుభూతి ఇతరులకు ప్రసాదించే సమర్థుడయ్యాడు. నరేంద్రుడు ఒకరోజు, “ధ్యానస్థితుడై ఉండి నన్ను స్మృశించు” అని సోదర శిష్యుడైన కాళీప్రసాద చంద్రుడి (అభేదానందస్వామి) తో చెప్పాడు. కాళీప్రసాదుడు అలా చేయగానే విద్యుద్యంత్రాన్ని తాకితే శరీరం ఎలా కంపిస్తుందో అలాగే మహాద్భుతరీతిలో అతడి శరీరం కంపించింది. తరువాత అతడు ధ్యానస్థితుడై సంపూర్ణంగా బాహ్యస్మృతి రహితుడయ్యాడు. ఇదంతా నరేంద్రుడి స్పర్శా ప్రభావమని శిష్యులు గ్రహించారు. శ్రీరామకృష్ణులు ఈ ఉదంతాన్ని దివ్యదృష్టితో ఎరిగి నరేంద్రుణ్ణి ఇలా మందలించారు: “నరేన్​! తగినంత సముపార్జించటానికి మునుపే ఇలా నీ శక్తిని క్షీణింపచేసుకొంటున్నావే!... చాలకాలంనుంచి ఒక ప్రత్యేకమార్గాన్ని అవలంబిస్తూన్న ఆ బాలుడి దృక్పథాన్ని మరల్చావు. దానివల్ల అతడికెంత హాని చేశావో గ్రహించావా? కానివ్వు. ఇక ఎన్నడూ ఇలా చేయవద్దు. ఏమైనా ఆ బాలుడు అదృష్టవంతుడు.” నరేంద్రుడు నిశ్చేష్టుడై విన్నాడు. గురువాక్యాలను తలదాల్చి అతడు మారుపలుకలేదు.

		నానాటికీ శ్రీరామకృష్ణుల వ్యాధి తీవ్రతరం కాసాగింది. కాని అతడి వదనం దివ్యోల్లాస సంశోభితమై ఒప్పారుతోంది. ఒకరోజు అతడు తల్లి పిల్లలను బుజ్జగించే తీరులో రాఖాల్​ (బ్రహ్మానందస్వామి)ని, నరేంద్రుణ్ణి బుజ్జగిస్తూ, మహేంద్రుడనే భక్తుడితో ఇలా అన్నాడు: “నా అమాయకత్వాన్ని, విద్యావిహీనతను చూసి, జనం నన్ను వశపరచుకొని దుర్లభమైన దివ్యానుభవాలను పొందకుండటానికై తల్లి నన్నీ లోకంనుంచి తీసుకుపోతోంది. పారమార్థిక సాధనలు ఈ యుగంలో ఎంతో వెనుకబడి వున్నాయి సుమా.” మళ్లా తన ప్రియశిష్యులతో ఇలా అన్నారు: “శరీరం వున్నంతవరకు బాధపడటం తప్పదు. అందుచేత ఒక్కోసమయంలో నేను మళ్లా జన్మించ నవసరం లేకుండేట్లు కోరుతుంటాను. అయినా శరీరం దివ్యానంద సంధాయకం. తన భక్తులకోసం భగవంతుడు అవతరిస్తూంటాడు.” అప్పుడు నరేంద్రుడు అనురాగపూర్వకంగా అవలోకించి, తత్త్వజ్ఞానాన్ని గురించి, సాక్షాత్కారమైనాక మానవుడి స్థితిని గురించీ కాస్సేపు ముచ్చటించాడు. “సంసారాన్ని పరిత్యజించాలా?” అని నరేంద్రుడు ప్రశ్నించగా, “అంతా బ్రహ్మమయమని కనుగొన్న వ్యక్తికి కుటుంబాదికాలైన అన్యవిషయాలు ఎలా కనబడతవి?” అంటూ మళ్లా “సర్వం ఇందుండే వెలువడిందని నాకిప్పుడు కనబడుతోంది. తెలిసిందా, నరేన్​!” అన్నాడు. “సమస్త సృష్టిజాతమూ తమలోనుంచే ఉద్భవిస్తోంది” అని నరేంద్రుడనగా శ్రీరామకృష్ణులు మందహాసంచేసి, “చాశారా! అతడికి అర్థమైంది!” అని ప్రకటించారు.

		ఒకప్పుడు శిష్యులందరూ బుద్ధదేవుడి దివ్యసందేశాన్ని గురించి చర్చించసాగారు. ప్రధానవక్త నరేంద్రుడే. “ఈ నా శరీరం ఇక్కడే ఎండిపోనీ. దీన్లోని ఎముకలు, మాంసం శిథిలంకానీ. ఏ అనంతజ్యోతిర్దర్శనం అతికష్ట సాధ్యమో ఆ అనంతజ్యోతిదర్శనం లభించనిదే యుగసహస్రాలైనా ఈ శరీరం ఈ ఆసనంనుంచి చలించకూడదు” అనే బుద్ధభగవానుడి శపథాన్ని అతడు నిశ్చల ధైర్యమూర్తియై పలికాడు. అంత సోదరశిష్యులు ఆవేశపరవశులై తత్త్వాన్వేషణంలో బుద్ధుడి మాదిరే తమ శరీరాన్నైనా త్యజించ నిశ్చయించుకొన్నారు. నరేంద్రుడు అంతట తారకుణ్ణి (శివానందస్వామి), కాళీప్రసాద్​ను తీసుకొని రహస్యంగా బుద్ధగయకు వెళ్లాడు. అక్కడ మూడు నాలుగు రోజులు మహోన్నతధ్యానంలో గడిపి తిరిగి వాళ్లు కాశీపూర్​ ఉద్యానానికి వచ్చారు. శిష్యులను చూసి సంతోషించి, శ్రీరామకృష్ణులు బుద్ధుడి తత్త్వాన్ని గురించి నరేంద్రుణ్ణి ప్రశ్నించాడు. బుద్ధుడు అవాఙ్మానస గోచరమైన తన దివ్యానుభూతి ఇలాంటిదని ప్రకటించనందున జనం అతడు నాస్తికుడని పేర్కొంటారని నరేంద్రుడనగా శ్రీరామకృష్ణుడు అది యథార్థమని వక్కాణించాడు.

		శ్రీరామకృష్ణుల జీవితంలో ఇక మిగిలిన రోజులు శిష్యులకు చిరస్మరణీయమైన రోజులు. ఒకరోజు పెద్దగోపాలుడు (అద్వైతానంద స్వామి) అనే శిష్యుడు సన్న్యాసులకు పంచిపెట్టమని కొన్ని కాషాయాంబరాలను, రుద్రాక్షమాలలను శ్రీరామకృష్ణులకు అర్పించాడు. అప్పుడు శ్రీరామకృష్ణులు ఇలా అన్నారు: “చూడు ఈ బాలురు వైరాగ్యప్రపూర్ణులు. వీరిని మించిన సన్న్యాసులు ఈ లోకంలో ఎక్కడా నీకు కనిపించరు. ఆ కాషాయవస్త్రాలను, రుద్రాక్షమాలలను ఈ బాలురకు పంచిపెట్టు.” భావి శ్రీరామకృష్ణ మఠ ప్రదీపకులైన ఆ బాలురను పిలిచి గురుదేవుడు వారికి సన్న్యాసదీక్ష ఒసగాడు. తమ మనోభీష్టం నెరవేరినందుకై శిష్యులు పరమానందభరితులైనారు.

		అనేక జన్మార్జిత తపోఫలమైన నిర్వికల్పసమాధి నరేంద్రుడికి ఈ సమయంలోనే సిద్ధించింది. సచ్చిదానందసాగరంలో తేలియాడాలని నరేంద్రుడు పరితపిస్తూన్నాడు. అందుకై శ్రీరామకృష్ణులను అనేకసార్లు ప్రార్థించాడు.

		ధ్యాననిమగ్నుడై వుండగా నరేంద్రుడు ఒకరోజు అకస్మాత్తుగా తన తల వెనుకభాగంలో ఒక దివ్యజ్యోతిని కాంచాడు. అది క్రమంగా విజృంభించసాగింది. నరేంద్రుడు ఆ కాంతి పుంజంలో మునిగిపోయాడు. అప్పుడాతడి మనోస్థితి ఎలాంటిదో వర్ణించ ఎవరితరం? నరేంద్రుడు ధ్యానిస్తూండిన గదిలో పెద్దగోపాలుడు తప్ప వేరెవ్వరూలేరు. అక్కడ ప్రశాంతి రాజ్యమేలుతోంది. అప్పుడు హఠాత్తుగా, “అన్నా! గోపాలా! గోపాలా! నా శరీరం ఏమైంది?” అంటూన్న నరేంద్రుడి కంఠధ్వని విన్న గోపాలుడు, “నరేన్​! ఏమిటిది? ఇది నీ శరీరంకాదా?” అన్నాడు. నరేంద్రుడి శరీరం బిర్రబిగిసికొని పోయివుంది. గోపాలుడు భయభ్రాంతుడై శ్రీరామకృష్ణుల వద్దకు వెళ్లగా అతడు ప్రశాంతంగా ఇలా పలికాడు: “అతణ్ణి కొంచెం సేపు అలా వుండనివ్వు. అందుకోసం అతడు నన్ను చాలకాలం వేధించాడు.”

		జామురాత్రి అయ్యేవరకు నరేంద్రుడు నిర్వికల్పసమాధిలో వుండిపోయాడు. తరువాత క్రమంగా బాహ్యస్మృతి కలుగసాగింది. శిష్యులు అతణ్ణి పరివేష్టించి వున్నారు. శాంతిసాగరోత్తుంగ తరంగాల్లో ఓలలాడినట్టు ఆతడికి గోచరించసాగింది. అతడి వదనం అనిర్వాచ్యానందాన్ని వెలిగక్కుతోంది. బ్రహ్మం ఒక్కటే సమస్త సమన్వయ సూత్రమని నరేంద్రుడు స్పష్టంగా గ్రహించాడు. శ్రీరామకృష్ణుల వద్దకెళ్లగానే నరేంద్రుడి కళ్ళను చూసి అతడిలా అన్నారు: “తల్లి నీకిప్పుడు సర్వాన్ని చూపించింది కదా! ధనం పెట్టెలోపెట్టి తాళంవేసేట్లు నీ ఈ దివ్యానుభవం తాళం వేయబడుతుంది. ఆ తాళపుచెవి నా చేతిలో వుంటుంది. నువ్వు నెరవేర్చాల్సిన కార్యం వుంది. ఆ కార్యాన్ని నెరవేర్చాక ఈ ధనపేటిక మళ్లా తెరవబడుతుంది. ఇప్పటి మాదిరి అప్పుడు నీకు సమస్తం తెలుస్తుంది. కొంతకాలం వరకు శరీర విషయంలో జాగరూకుడవై వుండు. ఆహార విషయంలోను, మిత్రుల విషయంలోను ఎంతో విచక్షణతో మెలగు.” అంతేగాక శిష్యులతో ఇలా అన్నారు: “నరేంద్రుడు ఇచ్చా మరణం పొందుతాడు. తానెవరో ఎరిగిన మరుక్షణం అతడు శరీరంలో నిలువ ఇష్టపడడు. తన మానసిక ఆధ్యాత్మికశక్తులతో నరేంద్రుడు లోకాన్ని అల్లల్లాడించే సమయం వస్తుంది! ఈ దివ్యానుభవం అతడికి మరుగుపడేట్లు చేయమని తల్లిని ప్రార్థించాను. అతడివల్ల కాగలకార్యం ఎంతోవుంది. కాని ఈ తెర చాలా పలుచనిదవటంతో తలపోసినంతనే ఛేదించుకొని నరేంద్రుడు విముక్తి కాగలడు.” గురువాక్యాలు ఎలా యథార్థాలైనాయో మున్ముందు మనకు విశదమవుతుంది.

		శ్రీరామకృష్ణ నిర్యాణ సమయం ఆసన్నమైంది. ముముక్షజన మార్గ దర్శకమైన ఆ దివ్యజీవన ప్రదీపం మినుకుమినుకు మంటోంది. అమిత బాధ పొందుతూ శ్రీరామకృష్ణులు నరేంద్రుణ్ణి దగ్గరకు రావించి, “ఇతరులకు నరేంద్రుడు బోధిస్తాడు” అని ఒక కాగితంమీద రాసి ఇచ్చారు. సంశయాత్ముడై నరేంద్రుడు. “నేనలా చేయను” అన్నాడు. “నువ్వు చేసి తీరతావు” అని శ్రీరామకృష్ణులు మారుపలికారు. మరొకమారు, “నా యోగసిద్ధులన్నీ కొద్దికాలంలో నీ ద్వారా వ్యక్తమవుతాయి” అన్నారు.

		అంతిమ దినాలు సమీపిస్తున్నవని ఎరిగి శ్రీరామకృష్ణులు విశేషంగా శిష్యులకు ఆధ్యాత్మికబోధ గావించసాగారు. ప్రధాన శిష్యుడైన నరేంద్రుడి పట్ల ప్రత్యేకశ్రద్ధ పూని, ప్రతిరోజు అతణ్ణి తనవద్దకు పిలిచి, ముందుగా తాను శిష్యులను ఎలా ఐక్యసూత్రబద్ధులను చేయాలో, సన్న్యాస జీవితానికి వలసిన శక్తిసామర్థ్యాలు ఎలా అలవరచుకోవాలో, వారిని ఎలా ప్రేమించి ఆదరించాలో ఇత్యాది విషయాలను ఏకాంతంలో రోజుకు రెండుమూడు గంటలసేపు బోధించసాగారు.

		శ్రీరామకృష్ణుల మహాసమాధికిక మూడు నాలుగు రోజులు మాత్రం మిగిలివున్నాయి. నరేంద్రుణ్ణి అతడు తన వద్దకు పిలిచి, తదేక దృష్టితో చూస్తూ ధ్యాననిమగ్నుడయ్యాడు. వెంటనే విద్యుత్ప్రసారం మాదిరి ఏదో ఒక సూక్ష్మశక్తి తరంగం తనలో ప్రవేశిస్తూన్నట్లు నరేంద్రుడికి గోచరించింది. తదుపరి నరేంద్రుడు బాహ్యస్మృతి కోల్పోయాడు. స్మృతి వచ్చాక అతడు గరుదేవుడి కళ్లనుంచి బాష్పధారలు ప్రవహిస్తూండటం చూసి, ఆశ్చర్యచకితుడై కారణం తెలుసుకో కోరగా, అతడిలా అన్నారు: “నరేంద్రా! నేడు నా సర్వస్వం నీకు ధారపోసి నేను ఆధ్యాత్మిక సంపద్విహీనుడనై ఫకీరునయ్యాను. నా వల్ల అందచేయబడ్డ శక్తితో లోకంలో నువ్వు ఘనకార్యాలు నిర్వర్తిస్తావు. తదుపరి మళ్లా స్వస్థితినొందుతావు.” అమానుషశక్తితో అనేక ఏళ్లు కఠోరతపస్సు చేసి తన గురుదేవులు ఆర్జించిన అఖండశక్తి, అనిర్వచనీయ ప్రతిభ, ఆధ్యాత్మిక సంపద్వైభవం ఇలా నరేంద్రుడికి అప్రయత్నంగా లభించింది. ఎవరైనా ఒక పువ్వును ఇచ్చేట్లు, కానుక నొసగేట్లు శ్రీరామకృష్ణులు తన సర్వస్వాన్ని లోకకళ్యాణానికై నరేంద్రుడి ఆధీనం గావించారు. త్యాగానికి ఇంతకంటె పరమావధి ఏది?

		శ్రీరామకృష్ణుల మహాసమాధికి ఇక రెండు రోజులే మిగిలివున్నాయి. చంద్రుణ్ణి పరివేష్టించివుండే నక్షత్రాల మాదిరి శిష్యులు అతడిచుట్టూ మూగివున్నారు. తటాలున నరేంద్రుడికి ఈ ఆలోచన తట్టింది: ‘ఈయన అనేక పర్యాయాలు తాను అవతారమూర్తినని చెప్పి వున్నారు. శరీరబాధతో, మరణయాతనతో దుర్భరమైన ఈ స్థితిలో కూడ తాను అవతారమూర్తినే అని చెబితే నమ్మగలను.’ తక్షణమే శ్రీరామకృష్ణులు అతడికేసి తిరిగి, తన యావచ్ఛక్తిని కూడగట్టుకొని స్పష్టంగా ఇలా పలికారు: “తండ్రీ! నీకింకా సంశయం తీరలేదా? విను, ఎవ్వడు రాముడో, ఎవ్వడు కృష్ణుడో, అతడే ఈ శరీరంలో రామకృష్ణుడు. కాని నీ వేదాంతప్రకారం కాదుసుమా!” శ్రీరామకృష్ణులు సాక్షాత్తు భగవదవతారమూర్తి అనటానికి అనేక నిదర్శనాలను కళ్లారాచూసి, క్షణకాలమైనా సంశయించినందుకై నరేంద్రుడు లజ్జావనత వదనుడయ్యాడు.

		అంతిమ దినాలు శ్రీరామకృష్ణుల శిష్యులకు అతిశోకమయాలైనవి. లోకంలో తామిక దారీతెన్నూగానక తండ్రిలేని బిడ్డలమైపోతామనే విచారం వారికి దుర్భరమైంది. శ్రీరామకృష్ణులు అపరిమితమైన శారీరక బాధలను పడుతున్నా, నరేంద్రుణ్ణి చేరపిలిచి తన చరమోపదేశాన్ని ఒసగాడు. తరువాత మూడుసార్లు కాళిని స్మరించి, శ్రావణకృష్ణ పాడ్యమి భానువారం రాత్రి దాదాపు ఒంటిగంటకు (1886 వ సం ॥ ఆగష్టు పదహారవ తేదీ) శ్రీరామకృష్ణులు అఖండసచ్చిదానందమయ పరబ్రహ్మం పొందారు.* 

		కాశీపురోద్యానగృహం దుఃఖ నిలయమైంది. దిక్కులేనివారి మాదిరి, తండ్రిలేని బిడ్డల మాదిరి, దీనులై శిష్యులు విలపించసాగారు. అఖండానురాగ పూరితాలైన అతడి పలుకులు ఆలకించే యోగం ఇక లేకపోయిందే! బ్రహ్మానందభాసురాలైన ఆ దివ్యనేత్రాలిక కడసారి మూతపడిపోయాయి! ముముక్షుజనసహస్రాలకు జ్ఞానదానం ఒనర్చే ఆ నోరు మృత్యుబద్ధమైందే! ఇక వారికి దిక్కు ఎవరు? ఇక నరేంద్రుణ్ణి మనసార ప్రేమించి మహోపదేశాలొసగేవారెవరు?

		శ్రీరామకృష్ణులు పరున్న శయ్యను బయటకు తీసుకువచ్చి శిష్యులు అతడి శరీరాన్ని కాషాయాంబరాచ్చాదనం గావించి, పుష్పచందనాలతో అలంకరించి, భజనచేస్తూ, గురుదేవుడి భౌతిక శరీరాన్ని సమీపంలోవున్న బారానగరంలోని శ్మశానవాటికకు గొనిపోయారు. ఒకరి తరువాత ఒకరుగా అందరూ గురుదేవుడి శరీరాన్ని తమ భుజాల మీద మోశారు. గురుభక్తులందరూ వచ్చి సాష్టాంగవందనాలు చేశారు. తరువాత సుగంధ ద్రవ్యాలతోను, ఆజ్యంతోను శ్రీరామకృష్ణుల భౌతికకాయం అగ్నికి ఆహుతి చేయబడింది.

		నిజానికి శ్రీరామకృష్ణులు మరణించారా? ఆత్మజ్ఞానస్వరూపుడై, అమృతం గ్రోలిన ఆతడు మరణించటం ఎలా? ఎవరి పవిత్ర జీవితం, ఎవరి పవిత్రమూర్తిమత్వం, ఎవరి పవిత్రనామం సమస్త శాస్త్రార్థ సంగ్రహమై, ముముక్షుజన మార్గదర్శకమై, విశ్వకళ్యాణహేతుభూతమై విరాజిల్లుతోందో అలాంటి శ్రీరామకృష్ణులు భౌతిక శరీరాన్ని చాలించినంత మాత్రాన మరణించాడనటం చెల్లుతుందా? శరీరంలోవున్నా, లేకున్నా శ్రీరామకృష్ణులు తమ అంతరాత్మ కారా? ఇలాంటి భావపరంపరలతో శిష్యుల పరితాపం ఉపశమించగా అపూర్వమైన ప్రశాంతి భాసించింది.

		శ్రీరామకృష్ణుల దగ్దశరీర శేషాన్ని ఒక పాత్రలో సేకరించారు. ‘జయ! శ్రీరామకృష్ణ గురుదేవ!’ అని ఘోషిస్తూ సోదర శిష్యగణంతో కూడి నరేంద్రుడు కాశీపురోద్యాన గృహానికి మరలాడు.

		

	

	
		బారానగర మఠం

		దైవసాక్షాత్కారమే పరమావధిగా చేసుకొని, సర్వసంగపరిత్యాగ చిహ్నాలైన కాషాయాంబరాలను ధరించి, పరస్పరం మాతృప్రేమను మించిన ప్రేమతో మెలగుతూ, నరేంద్రుడి నాయకత్వంలో శిష్యులు కాశీపురోద్యానం నుంచి సమీపంలోని బారా (వరాహ) నగరానికెళ్లి, అక్కడ తపోధ్యానాదికాలతో కాలం గడపసాగారు. బారానగరంలో ఒక శిథిలగృహాన్ని స్వల్ప బాడుగకు తీసుకొని, శ్రీరామకృష్ణుల అస్థిసంచయాన్ని, విగ్రహాన్ని అక్కడ ఒకచోట నెలకొల్పి, పూజాసంకీర్తనాలు చేయసాగారు. నేడు జగద్వ్యాప్తమై అలరారే శ్రీరామకృష్ణ మఠసేవాశ్రమాలకు ఈ బారానగర మఠమే బీజం.

		ప్రారంభంలో శ్రీరామకృష్ణుల అస్థులను ఒక రాగిపాత్రలో సేకరించి అతడు నివసించిన కాశీపురోద్యానగృహంలో ఒకచోట పదిలపరచి శిష్యులు పూజించసాగారు. కాని రామచంద్రదత్తు అనే గృహస్థశిష్యుడి నాయకత్వంలో కొందరు గృహస్థశిష్యులు గంగాతీరంలో గురుచిహ్నాలను స్థాపిస్తామని సన్న్యాస శిష్యులతో ఒప్పందం చేసుకొని వున్నారు. బాల శిష్యులు తమ గురుదేవుల చిహ్నాలనిచ్చివేయటానికి అంగీకరించకపోవటంతో రెండు బృందాలమధ్య తీవ్రవాగ్వివాదాలు చెలరేగాయి. ఈ విషమపరిస్థితులను పరికించి నరేంద్రుడు ఇలా అన్నాడు: “సోదరులారా! న్యాయమార్గాన్ని అనుసరించండి. శ్రీరామకృష్ణుల శిష్యులు ఆతడి అస్థులకోసం కొట్లాడుకొంటున్నారనే అపనిందకు గురికాకండి. గురుచిహ్నాలను వారినే తీసుకోనివ్వండి! గురూపదేశాల ననుసరించి మనం ఆదర్శప్రాయులమై జీవిద్దాంగాక! గురూపదిష్ట మార్గంలో జీవించగలిగితే కేవలం అతడి అస్థులను పూజించటంకంటె మహత్తరకార్యం చేసినవారమవుతాం.” నరేంద్రుడి ధీరగంభీరవాక్యాలను విని శిష్యులు అంగీకరించారు. కాని గురుచిహ్నాలను గృహస్థులకు అందచేసే నిర్ణీత దినాన నరేంద్రుడు, ‘నిజానికి గురుదేవుడి చిహ్నాలన్నీ వారి ఆధీనం కారాదు. చితాభస్మాన్ని మాత్రం వారికి ఒసగుదాం’ అని భావించి, సోదరులను గాంచి “పాత్రను తీసుకొనిరండి” అన్నాడు. అప్పుడు వారు పెద్దవైన అస్థులను తీసి భద్రపరచి గురుప్రసాదమైన దాన్లో అత్యల్పభాగాన్ని నోట్లో వేసుకొన్నారు. తత్ఫలితంగా నాటిరాత్రి వారికి అత్యుత్తమమైన ధ్యానస్థితి లభించింది. గృహస్థశిష్యులు జరిగిన దేమిటో ఎరుగక, పాత్రను పుచ్చుకొని గంగాతీరంలో స్థాపించారు. కాలక్రమాన యోగోద్యానమనే ఆ పవిత్రస్థలంలో ఒక శ్రీరామకృష్ణాలయం నిర్మించబడింది.

		ఇలా నరేంద్రుడి నాయకత్వంలో 1886 వ సం ॥ మొదలు 1892 వ సం ॥ వరకు మఠం బారానగరంలోనే వుండి, ఆ తర్వాత దక్షిణేశ్వర సమీపంలోని ‘ఆలంబజార్​’ కు తరలించబడి, అక్కడ 1897 వ సం ॥ వరకు వుండిపోయింది. తరువాత గంగానది ఒడ్డున వున్న నీలాంబరముఖర్జీ వనంలోకి మార్చబడింది. అక్కడనుంచి బేలూర్​లో వివేకానందస్వామిచే సముపార్జితమైన పుణ్యస్థలంలో శ్రీరామకృష్ణమఠం సుప్రతిష్ఠితమై నేడు అలరారుతోంది. నరేంద్రుడే తన తలమీద గురుదేవుడి అస్థులున్న పాత్రను మోసి, బేలూరు మఠంలో స్థాపిస్తూ బాష్పపూరితనేత్రుడై ఇలా అన్నాడు: “గురుదేవుణ్ణి నేనిక్కడ వుంచుతాను. శాశ్వతంగా అతడిక్కడే వుంటాడు.” ‘నన్ను నువ్వెక్కడ వుంచితే అక్కడే సంతుష్టుడనై వుంటాను’ అన్న గురువాక్యాలను స్మరించి అతడు అశ్రువులు విడిచాడు.

		బారానగర మఠంలో ధ్యాన సంకీర్తనలు, తత్త్వశాస్త్రపఠనం ఇవే శిష్యుల దృక్పథాన్ని ఆక్రమించాయి. కాంట్​, హెగెల్​, మిల్​, స్పెన్సర్​ మొదలైన పాశ్చాత్య తత్త్వజ్ఞుల సిద్ధాంతాలను శిష్యులు చర్చించేవారు; సమస్త శాస్త్రాలను శోధించేవారు. దేవుడి ఉనికిని గురించి ప్రసంగం తలఎత్తితే నరేంద్రుడు సయుక్తికంగా దేవుడు లేడని నిరూపించేవాడు; మళ్లా అతడు అప్రతిహతమైన యుక్తులతో భగవంతుడొక్కడే సత్యమని ఋజువు చేసేవాడు. సన్న్యాసులతో వాదించటానికై అప్పుడప్పుడు క్రైస్తవమత ప్రచారకులు మఠానికి వచ్చేవారు. అడుగడుగునా నరేంద్రుడు వారిని నిరుత్తరులను చేసి, తరువాత జీసస్​ ఔన్నత్యాన్ని వారికి ప్రకటించేవాడు.

		ధ్యానసంకీర్తనాదులతో శిష్యులు కృష్ణాష్టమి, మహాశివరాత్రి మొదలైన పర్వదినాల నన్నిటిని యథోక్తంగా జరిపేవారు. నరేంద్ర విరచిత శివ సంకీర్తనతో మహాశివరాత్రి వ్రతం ఆరంభించి, వారు ఉపవాసంతోను, పూజలతోను, ప్రార్థనలతోను రోజంతా దివ్యావేశపూరితులై గడిపేవారు. భస్మధారులై, కరతాళధ్వనులతోను, “హర! హర! మహాదేవ! శంభో!” అంటూ ఉచ్ఛైస్వరంలో నిరంతర సంకీర్తనచేస్తూ నాడు వారు చేసే నృత్యం ఎంతో దర్శనీయమై విరాజిల్లేది. ఉదయపు గడియల్లో వారు సమస్త దేశాల్లోని భగవదవతారమూర్తులను స్మరించి హవిస్సులను వ్రేలుస్తూ హోమం గావించేవారు.

		బాలసన్న్యాసులను వారి బంధువులు, పెద్దలు ‘తిరిగిరండి’ అంటూ నిర్బంధించసాగారు. కాని గుర్వాజ్ఞను పాలించ కంకణం కట్టుకొన్న ఆ యతివతంసులపట్ల వారి సామదానభేదదండోపాయాలన్నీ నిష్పలాలయినాయి. చేసేదిలేక వారిలా వాపోయేవారు: “నరేంద్రుడే ఇంత పుట్టిమునుకకూ కారణం. నిక్షేపంగా మా బాలురు ఇళ్లకువచ్చి చదువు కొంటూంటే ఈ నంగనాచి మూలంగా అంతా తలకిందులైంది!”

		బారానగరమఠంలో బాలసన్న్యాసులు గావించిన మహోత్తమ తపశ్చర్యలను గురించిన నరేంద్రుడి మాటలు వినదగినవి. అతడిలా అన్నాడు: “ఆ సమయంలో మరునాటిని గురించి మేమెన్నడూ యోచించి ఎరుగం. అయాచితంగా భగవంతుడు ఏం ప్రాప్తింపచేస్తాడో అదే మాకు ఆహారం. అనేక దినాలు నిరాహారులమై గడపినాం. అన్నం వుంటే ఉప్పు లేకుండేది. ఉడకబెట్టిన దొండ ఆకులు, ఉప్పు, అన్నం నెలలపర్యంతరం ఇవే మాకు ఆహారం! నిరంతర తపోధ్యానాదికాలచే భగవదావేశపూరితులమై, బాహ్యస్మృతి రహితులమై గడపిన ఆ పుణ్యదినాలను ఏమని స్మరిస్తాను! బ్రహ్మముహూర్తంలో లేచి, కాలకృత్యాలు తీర్చుకొని, పూజామందిరంలో జపం ఆరంభిస్తే ఒక్కోసారి సాయంత్రమౌతూండేది. అంతవరకు శశి (రామకృష్ణానందస్వామి) మా భోజనానికై కాచుకొని వుండేవాడు. అవసరమైతే బలవంతంగా మమ్మల్ని ధ్యానం నుంచి ఈవలకు లాగుతూండేవాడు. జగత్తు వుందో లేదో అప్పుడు ఎవరు లక్షించారు!”

		ఈ విషయాన్ని గురించే కాలక్రమంలో స్వామిశిష్యుడైన శరశ్చంద్ర గుప్తుడు (సదానందుడు) ఇలా రాశాడు: “ఆ రోజుల్లో స్వామీజీ విరామమనేదిలేక ఇరవైనాలుగు గంటలూ ఏకబిగిన కార్యనిమగ్నుడై వుండిన ధీరుడు. అతడి కార్యదీక్షను చూస్తే శరీరం కంపించేది. వేకువ ఝామున లేచి, ‘లెండి, నామామృతం గ్రోలండి’ అని గానంచేస్తూ తోడివారిని మేల్కొల్పేవాడు. సోదరశిష్యసమేతుడై అతడు అర్ధరాత్రి అయినాక కూడ మఠం పైభాగంలో కూర్చుని సంకీర్తనం చేస్తూండేవాడు. ఇరుగు పొరుగులు అనేక రీతుల్లో నిరోధించ ప్రయత్నించారు. కాని వారి యత్నాలు నిష్ఫలాలైనాయి. ‘సీతారామ’ ‘రాధాకృష్ణ’ నామాలను స్వామీజీ తన జగన్మోహనకంఠంతో ఉచ్ఛరిస్తూ సంకీర్తనం సాగించేవాడు. అఖండ సాధనలతో ఆ రోజులన్నీ నిమిషాలై గడిచేవి. అప్పుడు విశ్రాంతే లేదు. ఇతరులు వచ్చి వెళ్లేవారు. పండితులు వాదోపవాదాలు చేసేవారు. కాని స్వామి మాత్రం తీవ్రకార్యశూరుడై వర్తించాడు.”

		ఈ సమయంలో తమతో వాదించ వచ్చిన ఒక గృహస్థుడితో నరేంద్రుడు వైరాగ్యజ్వాలయై ఇలా పలికాడు: “ఒకవేళ భగవంతుణ్ణి చూడలేకపోతే, తుచ్ఛసాంసారిక జీవితానికి మరలుతా మనుకొంటున్నావా? అలాంటి దుర్గతి మాకు వద్దు.” మరొక్కప్పుడు ఇలా అన్నాడు: “నా దివ్యానుభవాలవలన ఫలం ఏమిటి? స్వర్ణతేజోమయాక్షరాలలో మంత్రాన్ని దర్శించాను. కాళికాది దేవతా స్వరూప సాక్షాత్కారం పొందాను. కాని శాంతి కలుగలేదు. ఆహా! శాంతి ఎలా లభిస్తుందో కదా! నాకేదీ రుచించటం లేదు. భగవంతుడనేవాడు లేనట్లు తోస్తున్నది. బ్రహ్మసాక్షాత్కారం లభించకుంటే ప్రాయోపవేశం చేస్తాను.”* ఇలా మహావైరాగ్యప్రపూర్ణుడు, భగవదేకాయచిత్తుడు అయిన నరేంద్రుడి మహాతపోఫలమే శ్రీరామకృష్ణ సంస్థ; శ్రీరామకృష్ణ సేవా సంఘం.

		

	

	
		పరివ్రాజక దశ: ఉత్తరదేశ తీర్థయాత్రలు

		బారానగర మఠంలో తపశ్చర్యలతో కాలం గడుపుతూ నరేంద్రుడూ, సోదరశిష్యులూ ఒకప్పుడు విరజాహోమం నిర్వర్తించి సమంత్రకంగా సన్న్యాసదీక్ష స్వీకరించారు. ఆ సమయంలో వారు నూతన నామధేయాలను వహించారు. కాని నరేంద్రుడు మాత్రం ఎలాంటి శాశ్వత నామాన్ని దాల్చలేదు. తన పరివ్రాజక దినాల్లో జనం తనను గుర్తించకుండటానికై అతడనేకసార్లు పేరు మార్చుకొంటూ వచ్చాడు. అమెరికా ఖండానికి వెళ్లటానికి ముందు అతడు క్షేత్రీమహారాజు కోరిక మేరకు జగత్ప్రసిద్ధమైన వివేకానంద నామాన్ని దాల్చాడు.

		ప్రారంభంనుంచీ శిష్యులలో పరివ్రాజకజీవితేచ్చ ప్రబలం కాసాగింది. అనేకులు గురుదేవుల నిర్యాణానంతరం మాతృదేవితో బృందావనానికి వెళ్లారు. ఇలాగే మరికొందరు హిమాలయపర్వతారణ్యాలకూ, నదీతీరాలకూ, పుణ్యక్షేత్రాలకూ పయనమైనారు.

		నరేంద్రుడు సోదరశిష్యబృందం తనను బంధించే బంగారు సంకెలలని భావించాడు. సర్వసంగపరిత్యాగానికి ఆటపట్టయిన పరివ్రాజక జీవనాన్ని గడుపుతూ నూతన దివ్యానుభవాలను పొందటమే అతడి పరమ సంకల్పం. అంతేగాక తోడి శిష్యబృందం స్వశక్తిమీద నిలబడాలని అతడి అభిప్రాయం. ఇలాంటి సంకల్పాలతో అతడు ఆసేతుహిమాచలం పర్యటించాడు.

		పరివ్రాజక సంచారంలో మొట్టమొదట నరేంద్రుడు దర్శించిన పుణ్యక్షేత్రం కాశీనగరం. పుణ్యక్షేత్రాలలోకల్లా పుణ్యక్షేత్రం, యుగాల పర్యంతం సనాతనధర్మ సామ్రాజ్యకేంద్రస్థానం, వేదవేదాంత సమస్త విద్యానిలయం, యతీశ్వరకోటి నివాసం, సాక్షాత్తు విశ్వేశ్వరావాసమూ అయిన కాశీనగరాన్ని చేరుకొని అతడు అమందానందసాగరంలో తేలిపోయాడు. దివ్యగంగాస్నాతుడై, విశ్వేశ్వరాది దేవతాసందర్శనం చేసుకొని, భక్తజనావళులతో “హర! హర! మహాదేవ! శంభో! రక్షకా!” అంటూ ప్రార్థనలు చేస్తూ దివ్యావేశపారవశ్యం చెందసాగాడు.

		నరేంద్రుడొకరోజు దుర్గాలయం నుంచి వస్తూంటే కోతుల గుంపు ఒకటి అతణ్ణి వెంటాడింది. నరేంద్రుడు భీతిచెంది పర్వెత్తనారంభించాడు. “పారిపోకు, ఎదిరించు!” అనే ఒక వృద్ధ సన్న్యాసి కంఠస్వరం వినవచ్చింది. ఆ పలుకులు విని నరేంద్రుడు ధైర్యమూర్తియై నిలబడ్డాడు. మర్కట సమూహం వెనక్కు మరలింది. ఈ విషయాన్ని స్మరిస్తూ అమెరికాలో ప్రసంగిస్తూ, “ప్రకృతిని ఎదుర్కోండి! అజ్ఞానాన్ని ఎదుర్కోండి! మాయాభూతాన్ని ఎదుర్కోండి! వెనుకంజ వేయకండి!” అంటూ వివేకానందుడు ఘోషించి వున్నాడు.

		కాశీనగరంలో నరేంద్రుడు పలువురు పండితులను దర్శించాడు. పండిత భూదేవముఖోపాధ్యాయుడితో అనేక విషయాలను గురించి చర్చించగా అతడు, “ఆశ్చర్యం! ఇంత పిన్నవయస్సులో ఇలాంటి అనుభవం, పాండిత్యం ఎన్నడూ చూడలేదు. ఈతడు మహాపురుషుడవటం నిశ్చయం” అన్నాడు. అనంతరం నరేంద్రుడు నిరంతర ధ్యాననిమగ్నుడైన త్రైలింగస్వామిని దర్శించాడు. తదుపరి భాస్కరానందస్వామిని దర్శించగా అతడు, “సంపూర్ణంగా కామకాంచనజయం గావించిన వారెవ్వరూ లేరు” అని వాదించసాగాడు. నరేంద్రుడు ఆ మాటను సైపక “అలా అనవద్దు, అలాంటి మహనీయుడి సేవ నాకు లభించింది” అంటూ శ్రీరామకృష్ణులను ఉదహరించాడు. భాస్కరానందుడు నరేంద్రుడి వాగ్ధాటిని చూసి దిగ్భ్రాంతుడై, “ఈతడి నాలుకమీద సరస్వతి తాండవిస్తోంది. ఈతడి హృదయం దివ్యతేజోనిలయం” అంటూ మౌనం వహించాడు.

		ఆ తరువాత నరేంద్రుడు అయోధ్యకు వెళ్లి శ్రీమద్రామాయణ వైభవాన్ని ప్రత్యక్షంగా చూశాడు. ఆగ్రాకు వెళ్ళి తాజ్​మహల్​ను దర్శించి, “అత్యద్భుతమైన ఈ భవనంలో అణుమాత్రాన్ని తాపీగా పరిశీలించాలంటే ఒక్కరోజు పడుతుంది. నిజానికి దీన్ని పూర్తిగా పరిశీలించాలంటే ఆరు నెలలు పడుతుంది” అని చెప్పాడు.

		నరేంద్రుడు అక్కడనుంచి బృందావనానికి బయలుదేరి దారిలో ఒక నిమ్నజాతివాడు పొగతాగుతూండటం చూసి, అలసటతో కాస్త విశ్రాంతి తీసుకోగోరి, అతడి వద్దకెళ్లి చిలుము ఒకసారి ఇమ్మని కోరాడు. అతగాడు ఆశ్చర్యచకితుడై “స్వామి! నేను పాకీవాణ్ణి” అని సంశయంతో పలుకగా నరేంద్రుడు కాస్తదూరం వెళ్ళి, “సర్వాత్మైకభావాన్ని నమ్ముతూ, జాతిభేదాదులను ఆవలత్రోసి సన్న్యసించిన నేను అతగాడు తాను పాకీవాడనని చెప్పగానే అస్పృశ్యతాదోషానికి ఎరనై, స్వజాత్యహంకారబద్ధుడనై ఆతడి చిలుముగొట్టం తాకటానికి నిరాకరించానే! తరతరాలనుంచి వస్తూన్న పూర్వాచారమౌఢ్యం ఇది” అనుకొని తనను తాను నిందించుకొని తిరిగి వెళ్ళి, అతణ్ణి అడిగి చిలుము పుచ్చుకొని, పొగతాగి, బృందావనానికి వెళ్లాడు.

		బృందావనంలో రాధాకృష్ణుల లీలాద్భుతాలను తలచి నరేంద్రుడు భక్త్యావేశపరుడై అక్కడనుంచి గోవర్థన పర్వతానికేగి, గిరి ప్రదక్షిణ చేస్తూ, “అయాచితంగా ఏది లభిస్తుందో అదే తింటాను” అని ప్రతినపూనాడు. ఆకలి బాధతో, దీర్ఘయాత్రతో ఎంత అలసిపోయినా స్థిరసంకల్పుడై యాత్ర సాగిస్తూనే వున్నాడు. మహాత్ముల సంకల్పాలు అప్రతిహతాలు కదా! అలా నడుస్తూన్న నరేంద్రుడికి వెనుకనుంచి ఎవరో తనను పిలుస్తూన్నట్లు వినవచ్చింది. “ఇదుగో, మీకు ఆహారం తెస్తున్నాను” అని ఒక అపరిచితుడు నరేంద్రుణ్ణి సమీపిస్తున్నా, నరేంద్రుడు పరమేశ్వర కృపను పరీక్షింప నిశ్చయించి, శక్తికొద్దీ ముందుకు పరుగెత్తసాగాడు. వెనుక వస్తూన్న ఆ వ్యక్తీ వేగంగా పరుగెత్తి, నరేంద్రుణ్ణి ఒక మైలు దూరంలో అందుకొని, “భుజించండి” అని పట్టుపట్టాడు. నరేంద్రుడు ఆహారం తినగానే ఆ వ్యక్తి అదృశ్యమయ్యాడు. దిక్కులేని ఆ దుర్గమారణ్యప్రాంతంలో తన భక్తుణ్ణి ఇలా రక్షించిన పరమేశ్వరుడి కృపా విశేషాన్ని చూసి నరేంద్రుడు అశ్రువులు విడిచాడు. భక్తుడి యోగక్షేమాలను వహిస్తానని భగవానుడు ప్రతిజ్ఞ పట్టలేదా?

		అక్కడనుంచి నరేంద్రుడు వైష్ణవపుణ్యక్షేత్రమైన రాధాకుండానికి పయనమయ్యాడు. మార్గమధ్యంలో ఒక తటాకాన్ని చూసి, స్నానానంతరం ధరించటానికి మారువస్త్రం లేకుండటంతో, కౌపీనం కోసం నరేంద్రుడు తల ఎత్తి పైకి చూశాడు. కౌపీనాన్ని ఒక కోతి పుచ్చుకొని చెట్టుకొమ్మమీద కూర్చునివుంది. “సోదరా! నా కౌపీనాన్ని నా కివ్వు” అంటూ నరేంద్రుడు వేడుకొన్నాడు. ఆతడి ప్రార్థనలను కోతి పట్టించుకోలేదు. అప్పుడు నరేంద్రుడు అభిమానపూరితుడై, నిరశనవ్రతాన్ని అవలంబించి అరణ్యమధ్యానికి పోసాగాడు. తక్షణమే వెనుకనుంచి ఒక వ్యక్తి కాషాయ వస్త్రాలను, అన్నపానీయాలను తీసుకువచ్చి, స్వీకరించమని ప్రార్థించాడు. వాటిని స్వీకరించిన నరేంద్రుడి ఆనందాన్ని ఎవరు వర్ణించగలరు? తిరిగి వెనుకకు వెళ్లి చూసేసరికి కౌపీనం యథాస్థానంలో పడివుంది. అద్భుతం కదా, భక్త భగవానుల అన్యోన్యసంబంధం!

		అటుపిమ్మట హరిద్వారానికి పోతూ, దారిలో నరేంద్రుడు ‘హత్రాస్​’ స్టేషన్​వద్ద నిలువవలసి వచ్చింది. ఆ స్టేషన్​ మాస్టర్​ శరశ్చంద్ర గుప్తుడనే వంగదేశస్థుడు. సుశీల సంపన్నుడైన అతడు నరేంద్రుడి మూర్తి మత్త్వాన్ని గాంచి ఆకర్షితుడై అతడి వద్దకెళ్లి, “స్వామీజీ! మీకు ఆకలిగా వుందా?” అని అడిగాడు. నరేంద్రుడు “ఔను” అనగానే శరశ్చంద్రుడు అతడికి దివ్యభోజనం సమకూర్చాడు. స్వామిని గురించి విని అక్కడి వంగదేశస్థులు తీర్థప్రజ మాదిరి స్వామి సందర్శనానికై రాసాగారు.

		శరశ్చంద్రుడు ఒకరోజు సాధుపుంగవుణ్ణి చూసి, “మహాశయా! మీ వదనం విచారసూచకంగా వుండటానికి కారణం ఏమిటి?” అని అడగ్గా, అతడిలా అన్నాడు: “నా కొక మహాకార్యభారం వుంది. దీన్ని కొనసాగించాలని మద్గురువర్యులు నన్ను ఆజ్ఞాపించారు. దేశంలో ఆధ్యాత్మిక జీవనం అడుగంటింది. దారిద్ర్యదేవత తాండవిస్తోంది. ఇప్పట్టున మాతృదేశాన్ని పునరుద్ధరించాల్సివుంది. భారతదేశం తిరిగి తత్త్వజ్ఞాన ప్రజ్వలితమై ప్రపంచాన్ని జయించవలసివుంది.” శరశ్చంద్రుడు ఆ దివ్యవాక్కులను ఆలకించి మహోత్సాహపూరితుడై “స్వామీజీ! ఇదుగో, మీ ఆజ్ఞ ఎలాంటిదైనా పరిపాలింప సంసిద్ధుణ్ణి” అని పలికాడు. “దండకమండలువులు దాల్చి, భిక్షాపాత్రగొని, ఈ మహాకార్యనిర్వహణార్థం జీవితం అర్పించగలవా? ఇంటింటికి తిరిగి బిచ్చమెత్తటానికి సంసిద్ధుడవా?” అని స్వామి అడిగాడు. “ఆహా” అని శరశ్చంద్రుడు ధైర్యంతో పలికి, భిక్షాపాత్రను పుచ్చుకొని స్టేషన్​లోని సేవకులవద్ద యాచించటానికి బయలుదేరాడు.

		ఒకరోజు ఉదయాన నరేంద్రుడు అక్కడనుంచి బయలుదేర నిశ్చయించాడు. శరశ్చంద్రుడు తనను శిష్యుడిగా అంగీకరించమని నరేంద్రుణ్ణి ప్రార్థించాడు. “నా శిష్యుడవగానే సర్వం సిద్ధిస్తుందని తలచకు! భగవంతుడు అందరిలోను నెలకొన్నాడని గుర్తించి నువ్వు ఏ కర్మ నిర్వర్తించినా శ్రేయోదాయకమవుతుంది. నేనప్పుడప్పుడు వచ్చి నీతో వుంటానులే” అంటూ నరేంద్రుడు ఎంత చెప్పినా శరశ్చంద్రుడు అంగీకరించక పోవటంతో చివరకు ఆతడికి ఉపదేశం చేశాడు.

		తన ఉద్యోగాన్ని మరొకరికి ఒప్పగించి శరశ్చంద్రుడు నరేంద్రుడితో హృషీకేశానికి బయలుదేరాడు. మార్గమధ్యంలో తాను ఆకలితో, బడలికతో, జ్వరంతో అమిత పీడితుడైనప్పుడు స్వామి తనను, తన ప్రాణాలను కూడ లక్ష్యపెట్టక ఎలా అనేకపర్యాయాలు మృత్యుముఖంనుంచి రక్షించాడో శరశ్చంద్రుడు అద్భుతంగా వర్ణించివున్నాడు. కొంతకాలమైనాక శరశ్చంద్రుడు సర్వసంగపరిత్యాగం చేసి సదానందుడై మఠంలో తన గురువర్యుణ్ణి చేరాడు.

		నరేంద్రుడు మళ్లా యాత్రను కొనసాగించాడు. వైద్యనాథ మనే పురాన్ని సమీపించగానే అతడు మఠంలో తన సోదరుడు వ్యాధిగ్రస్థుడైనాడని విని, అతడికి సేవచేయటానికై, “గురుదేవుడి పుత్రులు నాకు అత్యంత పూజనీయులు. వారిని సేవించట మొక్కటే నాకు మిగిలివున్న కర్మ” అంటూ వెనక్కు మరలాడు. సోదరశిష్యుడు స్వస్థుడైనాక పవహారిబాబా అనే విఖ్యాత యోగిపుంగవుణ్ణి గురించి విని, ఆతణ్ణి దర్శించ నరేంద్రుడు వెళ్లాడు.

		పవహారిబాబా బాల్యంలో న్యాయవ్యాకరణాది శాస్త్రాలను అభ్యసించి, తరువాత తత్త్వజ్ఞానార్థియై యోగసాధనలను అభ్యసించాడు. నదీతీరంలో ఒక సొరంగం నిర్మించుకొని అహర్నిశలు అక్కడే తపోధ్యానాలతో కాలం గడుపుతూండేవాడు. అతడు అత్యల్పాహారి. అందుచేతనే అతడికి పవహారి (పవనాహారి) బాబా అనే పేరువచ్చింది. కొన్ని నింబపత్రాలో, మిరియపు గింజలో ఇవే అతడి నిత్యాహారం. సమస్త కర్మలూ భగవదారాధనమని అతడు విశ్వసించాడు. తాను తినకున్నా స్వయంగా వండి భిక్షువులకు, పరివ్రాజకులకు సమర్పిస్తూండేవాడు. చివరి కొకరోజు అతడి గుహనుంచి దగ్ధశరీరవాసనతో కూడిన పొగలు రావటంచూసి, యోగి తన శరీరాన్ని భగవంతుడికి ఆహుతి గావించి పరబ్రహ్మైక్యం పొందాడని జనం గ్రహించారు.

		ఇలాంటి పవహారి బాబాను దర్శించాలని నరేంద్రుడు ఘాజీపూర్​కు వెళ్లి, మిత్రుడైన గగనచంద్రుడి ఇంట బసచేసి, బాబాను రోజూ సందర్శిస్తూ తీవ్రతపస్సు చేయసాగాడు. పవహారీబాబాను తన గురువుగా స్వీకరించి ప్రత్యేకంగా హఠయోగ రహస్యాలను నేర్వటమే అతడి సంకల్పం. కాని అఖండ వినయసంపన్నుడైన ఆ యోగిపుంగవుడు నరేంద్రుణ్ణి చూసి, “ఈ సేవకుడికి ఏం తెలుసు? కొన్నిరోజులు ఇక్కడుండి నన్ను అనుగ్రహించు” అనేవాడు.

		ఈ సమయంలో సోదరశిష్యుడైన అభేదానందస్వామి హృషీకేశంలో మన్నెపుజ్వరంతో బాధపడుతున్నాడని విని, సంతప్తుడై తన సాయం ఆవశ్యకమైన పక్షంలో వెంటనే వస్తానని నరేంద్రుడు తంతి పంపాడు. అంతేగాక స్వయంగా తాను నడుంనొప్పితో బాధపడుతున్నాడు. ఎలాంటి విషమపరిస్థితులలోనైనా ప్రశాంతచిత్తుడై మసలుకోటమే నరేంద్రుడి ఆశయం. అందుకు తగిన యోగవిద్యను నేర్వటానికే పవహారీబాబా వద్దకు వెళ్లాడు. కాని బాబాజీ సులభసాధ్యుడు కాడు. నరేంద్రుడి కోరికను అతడు పట్టించుకొన్నట్లుగా లేదు. ఎలాగైనా నరేంద్రుడు అతడి వద్ద ఉపదేశం పొందాలని నిశ్చయించుకొన్నాడు. తీరా కృతనిశ్చయుడవగానే శ్రీరామకృష్ణులు ప్రత్యక్షమై నరేంద్రుడి ముఖాన్ని గంభీరంగా అవలోకించ సాగాడు. గురుదేవుడు తన సంకల్పాన్ని ఎరిగి, అఖండ ప్రేమపూర్వకాలైన దివ్యామోఘ వచనాలచేత తనను మందలిస్తున్నాడని గ్రహించి నరేంద్రుడు కృతజ్ఞతాశ్రుపూరితలోచనుడై, లజ్జావనతవదనుడైనాడు. చాలారోజుల వరకు నరేంద్రుడిలా శ్రీరామకృష్ణుల ఆకృతిని గాంచాడు. అనేక రోజుల దాకా అతడు తన జీవితంలో ఎన్నడూ ఎరుగని దుర్భర మానసికవ్యధను అనుభవించాడు. వారిద్దరిమధ్య ఆ రోజుల్లో ఏం జరిగిందో, ఎలాటి అద్భుతాలు సంభవించాయో నరేంద్రుడు ఎన్నడూ వెల్లడించలేదు. పర్యవసానాన శ్రీరామకృష్ణుడే విజయోపేతుడైనాడు. నరేంద్రుడు తన సంకల్పాన్ని వదలుకొన్నాడు. తన అపరాధాలను సైరించి, తాను ఆధ్యాత్మిక జన్మ ఎత్తినది మొదలు, కన్నతల్లి మాదిరి పెంచి, ఘోరసంకట పరిస్థితుల్లో, మహావ్యామోహ సమయాల్లో, శ్రీరామకృష్ణుడు తన నెలా రక్షించాడో స్వామి రాసిన లేఖలు వేనోళ్ల చాటుతున్నాయి.

		అభేదానందుడికి జబ్బుచేసిందని విని, స్వామి కాశీనగరానికి వెళ్లి, అతడి స్వస్థతకు కావలసిన పరిస్థితులను కల్పించి, మళ్లా తీవ్రతపస్సు ఆచరించసాగాడు. ఆ సమయంలో శ్రీరామకృష్ణుల గృహస్థ శిష్యులలో అగ్రగణ్యుడైన బలరాంబోసు (వసువు) మరణించాడని విని స్వామి దుఃఖ సాగరంలో మునిగిపోయాడు. అప్పుడు మిత్రుడైన ప్రమదాదాసు, “మీరు సన్న్యాసులు కదా! మీకీ విచారం ఎందుకు?” అని అడిగాడు. అందుకు స్వామి, “అయ్యా! సన్న్యాసి అవగానే మానవుడి హృదయం ఇంకిపోతుందని భావిస్తున్నారా? మేం శుష్కవేదాంతులం కాము” అని బదులు పలికి భక్తుడి కుటుంబాన్ని ఓదార్చటానికై కలకత్తాకు వెళ్లాడు.

		తరువాత శ్రీరామకృష్ణుల జ్ఞాపకార్థం గంగానది ఒడ్డున ఒక ఆలయాన్ని నిర్మించటం ఆవశ్యకమని స్వామి తన మిత్రుడైన ప్రమదాదాసుకు ఇలా రాశాడు: “శ్రీరామకృష్ణుల పరిచారకుణ్ణి నేను. ఆ మహనీయుడు జన్మించి సాధనచేసిన పుణ్యభూమిలో అతడి పవిత్రనామాన్ని నిలపటానికై దోపిడీచేయటానికైనా సమ్మతిస్తాను. ఆ పరమపురుషుడి జ్ఞాపకార్థం ఆలయాన్ని నిర్మించలేకపోవటం అతిశోచనీయం...” ఈ మహా సంకల్పమే నేడు కలకత్తా నగరంలో దేదీప్యమానమైన శ్రీరామకృష్ణ దేవాలయ రూపాన్ని దాల్చింది.

		పరివ్రాజక జీవితేచ్చ స్వామి హృదయంలో తీవ్రంకాగా అతడు, “స్పర్శమాత్రాన మానవుణ్ణి పరివర్తన గావించే తత్త్వానుభవం లభించే వరకు మరలేవాణ్ణి కాను” అని సోదర సమితితో పలికి, మాతృతేవి శారదామాత వద్దకెళ్లి ఆశీర్వాదం పొందాడు.

		

	

	
		హిమాలయ పర్యటనం

		స్వామి ఇలా మహోన్నతాత్మానుభవాన్నే తన యాత్రలకు పరమావధిగా చేసుకొని అఖండానందుడితోకూడ పయనమయ్యాడు. ఇలా బయలుదేరి వారిద్దరూ మొట్టమొదట భాగల్పురం చేరుకొని బాబు మన్మథనాథుడింట బసచేశారు. స్వామి సహజమధుర వాక్సంపత్తి, శాస్త్ర కళాపాండితి, అద్భుత వైరాగ్య ప్రదర్శకతేజోమూర్తి ఇవన్నీ తనను సమ్మోహితుణ్ణిగా చేశాయని మన్మథనాథుడు అభివర్ణించివున్నాడు.

		అఖండానందుడి కోరిక మీదట స్వామి అతడితోకలిసి వైద్యనాథాన్ని దర్శించి అక్కడనుంచి కాశీకి వెళ్లాడు. తన మిత్రుడైన ప్రమదాదాసుతో వేదవేదాంగాలను గురించి చర్చించి, అక్కడనుంచి వెళ్లేసమయంలో ఇలా వక్కాణించాడు: “మళ్లా నేనిక్కడకు వచ్చేటప్పుడు ఫిరంగి మాదిరి సమాజం మీద పడతాను. అప్పుడు సమాజం కుక్కలా నన్ను అనుసరిస్తుంది.” జ్ఞానోత్తేజకమైన నిజవేదాంతోపన్యాస ఝంఝామారుతంతో ప్రపంచాన్ని ఉర్రూతలూగింపక వివేకానందుడు వారణాసిలో మళ్లా కాలుపెట్టలేదు.

		అక్కడనుంచి బదరికాశ్రమానికి వెళుతూ, దారిలో ఒక వటవృక్షమూలంలో కాస్సేపు ధ్యానం చేసుకొని, లేచి సోదరుణ్ణి ఉద్దేశించి స్వామి ఇలా అన్నాడు: “గంగాధరా! (అఖండానందుడి పూర్వాశ్రమ నామం) నా జీవిత మహాసమస్య కొకదానికి ప్రస్తుతం సమాధానం దొరికింది. పిండాండానికీ బ్రహ్మాండానికి వున్న సామ్యాన్నీ ఏకత్వాన్నీ అద్భుతంగా దర్శించాను.”

		ఈ సమయంలో తన సోదరి ఆత్మహత్య చేసికొన్నది అనే విషాదవార్తను విని స్వామి పరితపించాడు. కాని సమస్తబంధాలను జ్ఞానఖడ్గంతో తెగనరికి, వెనక్కు మరలటానికి ఇచ్చగించక, కర్ణప్రయాగ రుద్రప్రయాగలను దర్శించి శ్రీనగరం చేరాడు.

		శ్రీనగరం నుంచి క్రమంగా హృషీకేశాన్ని చేరి, స్వామి ఒక కుటీరాన్ని నిర్మించుకొని, మాధుకరంతో జీవిస్తూ తీవ్రతపస్సుకు ఉద్యుక్తుడవుతూండగా, విధివశాత్తు రోగం వాతబడ్డాడు. కాని మళ్లా స్వస్థుడై మార్గ మధ్యంలో తనను కలుసుకోవచ్చిన బ్రహ్మానంద తురీయానందాది సోదరులతో కూడి సంకీర్తనలతోను, తత్త్వవిచారంతోను, సద్గ్రంథ పఠనాదికాలతోను కాలం గడపసాగాడు. ఈ సమయంలోనే స్వామి అపార సంస్కృత పాండిత్యం వెల్లివిరియగా, సోదరులకు మృచ్ఛకటికం శాకుంతలాది మహా రచనలను అద్భుతరీతిలో బోధించసాగాడు.

		ఇలా స్వామి మీరట్​లో వుండగా ఒకరోజు అక్కడి గ్రంథాలయం నుంచి సర్జాన్​ లబ్బక్​ అనే పాశ్చాత్యతత్త్వజ్ఞుడు రచించిన గ్రంథజాలాన్ని తెప్పించి, నాడే వాపసు చేశాడు. అది చూసి గ్రంథాలయాధికారి ఆశ్చర్యపోతూ, “స్వామీ! గ్రంథాలను చదివారా?” అని ప్రశ్నించగా, “పూర్తిగా చదివాను. సందేహం వుంటే నీ ఇష్టం వచ్చినచోట ప్రశ్నించు” అని స్వామి బదులు చెప్పాడు. తదుపరి అతడి ప్రశ్నలన్నిటికీ స్వామి కంఠస్థం చేసినట్లు బదులు చెప్పటంచూసి, అఖండానందుడు, “అన్నా! మీకిది ఎలా సాధ్యమైంది?” అని అడిగాడు. అందుకు స్వామి ఇలా అన్నాడు: “పుస్తకంలోని ప్రతిపదాన్ని నేనెన్నడూ చదవను. చిత్రప్రదర్శని రీతిలో ప్రతివాక్యాన్ని, పరిచ్ఛేదాన్ని ఒకేసారిగా చదువుతాను.”

		అక్కడనుంచి సాధుసోదరులు హరిద్వారం చేరుకొన్నారు.* కేవల దిగంబరులై, సుఖదుఃఖాలను ఏమాత్రం పట్టించుకోక, తపోనిష్ఠాగరిష్ఠులై వరలే సాధుపుంగవులను దర్శించి, స్వామి ఇలా విమర్శనాత్మకంగా పలికాడు: “నిజానికి సన్న్యాసికి ఈ నియమాలూ యాత్రలూ అనవసరం. అయినా వాటితో తాను ఆర్జించిన సుకృతాన్ని అతడు ప్రపంచానికి ఒసగుతాడు.” ఈ సమయంలోనే స్వామి ఏకాంతవాసంపట్ల అమితప్రీతితో ‘సోదర శిష్యుల సంబంధం మాయాన్వితం, నా కెలాంటి మాయావద్దు’ అనుకొని సోదరులను వెళ్లిపోమని, 1891 వ సం ॥ జనవరి నెలలో ఒంటరిగా ఢిల్లీకి వెళ్లాడు.

		

	

	
		దక్షిణాభిముఖ యాత్రలు

		వివిదిషానంద నామంతో స్వామి ఢిల్లీ నగరంలో ప్రవేశించాడు. ప్రేమపాశాకృష్టులై సోదరశిష్యులు ఎలాగో అతణ్ణి కలుసుకొన్నారు. అప్పుడు స్వామి, “సోదరులారా! నన్నెవరూ వెంబడించవద్దని చెప్పాను గదా. ఎడారులకో, పర్వతాగ్రాలకో, పట్టణాలకో నా అంతరాత్మ ఎక్కడికి ప్రేరేపిస్తే అక్కడకు వెళతాను. ప్రతి వ్యక్తీ తన మనోవికాసం మేరకు గమ్యాన్ని చేర ప్రయత్నించాలి. నేనిప్పుడే ఢిల్లీ వదలిపెడుతున్నాను. నన్ను అనుసరించవద్దు ఇది నా ఆజ్ఞ” అని పలికి, కొన్ని రోజులయ్యాక రాజపుత్రస్థానంలోని ఆళ్వార్​ నగరానికి బయలుదేరాడు.

		1891 వ సం ॥ మాఘమాసారంభంలో ఒక ప్రాతఃకాలాన ఆళ్వార్​ స్టేషన్​లో దిగి, రాజమార్గాన్ని బట్టి పురప్రవేశంచేసి, ఒక వంగదేశస్థుణ్ణి చూసి, మాతృభాషలో, “ఇక్కడ సన్న్యాసులు బసచేయటానికి స్థలం వుందా?” అని అడిగాడు. స్వామి అపూర్వ ముఖవికాసాన్ని చూసి అతడు వినమ్రుడై ప్రణామం చేసి, బజారు మధ్యలోని ఒక మేడమీది గదిలోకి స్వామిని పిలుచుకువెళ్లి “మహాత్మ! ప్రస్తుతం ఇక్కడ వుండండి!” అంటూ, అక్కడ ఉన్నతపాఠశాలలో ఉపాధ్యాయుడైన ఒక మిత్రుడి వద్దకెళ్లి, “మౌల్వీ సాహెబ్​! వంగదేశష్థుడైన ఒక స్వామి అరుదెంచాడు. అలాంటి మహాత్ముణ్ణి నేనెన్నడూ చూసింది లేదు. వచ్చి చూడండి” అన్నాడు. తరువాత ఆ ఇద్దరూ స్వామిని దర్శించారు. మౌల్వీసాహెబ్​ స్వామికి సలాం చేయగానే స్వామి ప్రేమపూర్వకంగా అతణ్ణి తన వద్ద కూర్చోబెట్టుకొని మత విషయాలను గురించి ప్రసంగిస్తూ ఖురాన్​ గురించి ఇలా అన్నాడు: “ఖురాన్​లోవున్న ప్రత్యేకత ఇది. పదకొండు వందల ఏళ్లనుంచి నేటివరకు ఖురాన్​ ఎలాంటి మార్పూ లేకుండా ఒకే రీతిలో నిలిచివుంది. దాన్లో ఎలాంటి ప్రక్షిస్తాలు కనిపించవు.” మౌల్వీసాహెబూ, మిత్రుడూ స్వామి ప్రతిభను గాంచి ముగ్ధులై అక్కడనుంచి తమ ఇళ్లకు వెళుతూ దారిలో అగుపడ్డవారికల్లా తాము చూసిన మహాత్ముణ్ణి గురించి తెలిపారు. ఇక హిందువులు, మహమ్మదీయులు గుంపులు గుంపులుగా వచ్చి స్వామిని దర్శించుకోసాగారు. స్వామి వారితో ప్రసంగిస్తూ విద్యాపతి, చండిదాసు, రామప్రసాదు మొదలైన మహాభక్తుల కీర్తనలను గానంచేసి, శంకరరామానుజ చైతన్యాది మహాపురుషుల పరమాదర్శాలను వెల్లడించీ, వేదవేదాంత రహస్యాలను బోధించీ శ్రోతలను దివ్యావేశపూరితులను గావించసాగాడు.

		స్వామి పేరు ఆళ్వారు నగరంలో మారుమోగింది. ఎక్కడ చూసినా స్వామి వర్ణనే, అతడి గోష్ఠియే. చివరకు అంతమంది జనం స్వామిని దర్శించటానికి అక్కడ చోటు సరిపోక ఆళ్వారు సంస్థానంలో ఒక ముఖ్య ఉద్యోగి అయిన శంభునాథ పండితుడి ఇంటికి స్వామి బస తరలించబడింది. ఎల్లవేళలా తనకోసం నిరీక్షించుకొంటూన్న హిందువులను మహమ్మదీయులను అందరిని స్వామి సమానాదరంతో చూసుకొంటూ, వారి ప్రశ్నల కన్నిటికీ సదుత్తరాలు ఇవ్వసాగాడు.

		ఒకడు అప్రస్తుతంగా, “స్వామీ! మీ కులం ఏది?” అని ప్రశ్నించగా, జనం తనను బ్రాహ్మణుడని భావించటానికి అవకాశంవున్నా, సన్న్యాసులు ఇలాంటి ప్రశ్నలకు జవాబివ్వటం అనావశ్యకమైనా, స్వామి వెంటనే, “ఇది కాయస్థ శరీరం” అన్నాడు. మరొకడు “కాషాయవస్త్రాలు ఎందుకు ధరించారు?” అని అడుగగా, “ఇది భిక్షకుల వేషం కాబట్టి! నేను తెల్లని వస్త్రాలు ధరిస్తే బిచ్చగాళ్లు వచ్చి యాచిస్తారు. స్వతహా భిక్షుకుడనైన నేను వారికి ఏమీ ఇవ్వలేకపోతూన్నందుకు పరితపించవలసి వస్తుంది. నేను భిక్షుకవేషం ధరిస్తే భిక్షుకులెవరూ వచ్చి నన్ను యాచించరు కదా!” అంటూ సహేతుకంగా చమత్కరించాడు.

		మరొకప్పుడు భగవదారాధనను గురించి ప్రసంగిస్తూ, ఆనందాశ్రువులు నేత్రకమలాలనుంచి జాలువారగా, “తల్లీ! తల్లీ” అంటూ స్వామి ధ్యానమగ్నుడైనాడు. స్వామి భక్త్యావేశాన్ని చూసి, పులకాంకితులై అర్ధరాత్రి అయినా జనం ఇళ్లకు మరలేవారు కాదు. అలా సమావేశమైనవారిలో స్వామి కొందరికి మంత్రోపదేశం చేశాడు.

		ఆళ్వారు నగరంలో స్వామికున్న మిత్రులందరిలో మౌల్వీసాహెబ్​ ముఖ్యుడు. ఒకరోజైనా తన ఇంటికి ఆహ్వానించి స్వామికి భిక్షచేయాలని అతడి అభిలాష, స్వామికి ఎలాంటి అభ్యంతరమూ వుండదని తెలిసీ, శంభునాథజీ అంగీకరించడని భయపడి, అతడి వద్దకెళ్లి ఇలా విన్నవించాడు: “బాబాజీకి రేపు మా ఇంట భిక్ష చేయ అనుగ్రహించండి. ఉపకరణాలన్నిటిని బ్రాహ్మణులతో శుద్ధిచేయిస్తాను. బ్రాహ్మణులతోనే వంట వడ్డింపులు చేయిస్తాను. ఈ యవనుడు స్వామి భుజిస్తూంటే మాత్రం ఒక్కసారి చూసి తృప్తి చెందుతాడు.” శంభునాథ పండితుడు నవ్వి, “స్వామీజీ ఫకీరు, ముక్తసంగుడు. నువ్వెలాటి ఏర్పాటు చేసినా సరే” అన్నాడు. మౌల్వీసాహెబ్​ స్వామికి ఆతిథ్యం ఇచ్చి, ధన్యుడనైనానని సంతోషపడ్డాడు. మహమ్మదీయులు అనేకులు ఇలాగే స్వామికి ఆతిథ్యం ఇచ్చారు.

		ఆళ్వారు మహారాజు దివాన్​ ‘రామచంద్రజీ’ స్వామిని గురించి విని, పాశ్చాత్యవ్యామోహానికి లోనవుతూన్న తమ మహారాజు స్వామి సంసర్గంతో మారతాడని యోచించి, మహారాజును రావించి, స్వామిని సందర్శింప చేశాడు. అప్పుడు రాజు, “స్వామీజీ మహారాజ్​! మీరు గొప్పపండితులని విన్నాను. ఉద్యోగంచేస్తే వలసినంత ధనం అనాయాసంగా ఆర్జించవచ్చు గదా! ఎందుకు ఈ యాచకవృత్తిని ఆశ్రయించారు?” అని అడిగాడు. స్వామి వెంటనే, “మహారాజా! వేటలని, వేడుకలని ఎప్పుడూ పాశ్చాత్య సంసర్గంలో మీరు కాలంగడుపుతూ రాచకార్యాలను ఎందుకు పట్టించుకోటంలేదో ముందు నాకు చెప్పండి” అని సాక్షేపంగా అడిగాడు. స్వామి సాహసానికి సభ్యులు నిశ్చేష్టులయ్యారు. మహారాజు కాస్త నిదానించి, “ఎందుకో చెప్పలేను, కాని నాకది ఇష్టం కాబట్టి” అన్నాడు. “ఆయితే నేనూ నా ఇష్టం మేరకే సన్న్యాసినై సంచారం చేస్తున్నానని గ్రహించండి” అని స్వామి ప్రత్యుత్తరం ఇచ్చాడు.

		తరువాత మహారాజు “బాబాజీ మహారాజ్​! విగ్రహారాధనలో నాకు నమ్మకం లేదు. నా గతి ఏమవుతుంది” అని అడిగాడు. స్వామి కాస్త కోపంతో “నాతో హేళన చేస్తున్నారా?” అని పలుకగా, “కాదు, స్వామీజీ! నిజానికి నేను ఇతరుల మాదిరి రాయి, రప్ప, కర్ర, మట్టి మొదలైనవాటిని అర్చించలేను. దీనివల్ల జన్మాంతరంలో నాకు అధోగతి వాటిల్లుతుందా?” అని మళ్లా తర్కించాడు. అప్పుడు ప్రత్యక్షంగా విగ్రహారాధనను సమర్థించి, రాజుకు గుణపాఠం నేర్పటానికై స్వామి రాజు ఛాయాచిత్రాన్ని ఒకదాన్ని తెప్పించి, దివాన్ను పిలిచి, “దీని మీద ఉమ్మి వేయండి” అని చెప్పాడు. భయంతో అందరూ గడగడ వణకసాగారు. స్వామి మళ్లా, “దీనిమీద ఉమ్మండి, మీలో ఎవరైనా సరే. ఇదొక కాగితపు ముక్కేకదా” అంటూ గంభీరంగా పలికాడు. దివాను నిశ్చేష్టుడయ్యాడు. రాజును దివాన్నూ సభ్యులు మార్చిమార్చి భయభ్రాంతులై చూడసాగారు. భయాందోళనలు తనకు కలుగగా, దివానుకు ఏమీ తోచక, “స్వామీజీ! నన్ను మీరు ఏం చేయమంటున్నారు? ఇది మా మహారాజు రూపం కదా?” అన్నాడు కంఠస్వరం పెద్దదిచేసి. అప్పుడు స్వామి ఇలా అన్నాడు: “కానివ్వు, కాని స్వయంగా మహారాజు ఈ ఛాయాచిత్రంలో లేడే! మహారాజు శరీరంగాని, రక్తంగాని, ఎముకలుగాని దీన్లో లేవే! ఇది మహారాజులా మాట్లాడదే! కదలదే! అయినా మహారాజు మీద మీకున్న గౌరవంతో, మహారాజు రూపచ్ఛాయ అయిన దీనిమీద ఉమ్మటానికి వ్యతిరేకించారు. దీనిమీద ఉమ్మటం మీ రాజును అగౌరవపరచటమని మీకు తట్టింది.” తరువాత స్వామి రాజుకేసి తిరిగి ఇలా పలికాడు: “మహారాజా! చూశావా! ఈ ఛాయాచిత్రం నువ్వు కాకపోయినా నువ్వే అయినావు. ఛాయాచిత్రాన్ని చూసే సరికి వారికి నువ్వు దాన్లో కనిపించావు. అందుచేత నిన్ను గౌరవిస్తూన్నట్లే ఈ చిత్రపటాన్నీ గౌరవిస్తున్నారు. ఇష్టదేవతా విగ్రహాలను పూజించే భక్తుల విషయంకూడ ఇలాంటిదే. విగ్రహాన్ని చూడగానే వారికి తమ ఇష్టదేవతాస్వరూపమో, గుణాలో గోచరిస్తవి. రాళ్లను, రప్పలను వారు పూజించటంలేదు. ‘ఓ రాయీ! నిన్ను నేను పూజిస్తాను. ఓ రప్పా! నన్ను అనుగ్రహించు!’ అని ప్రార్థించే హైందవుణ్ణి ఇన్ని దేశాలు తిరిగినాకాని ఎక్కడా చూడలేదు. ప్రతి విగ్రహారాధకుడూ విగ్రహంద్వారా పరమేశ్వరుణ్ణి ఆరాధిస్తున్నాడు. వారివారి మనోభావాల మేరకు, పరిజ్ఞానం మేరకు భగవంతుడు వారికి గోచరమవుతాడు. అయినా ఇది నా అభిప్రాయం సుమా రాజా!” ఈ మాటలు వినగానే మహారాజు మంగళసింగు చేతులు జోడించి, “స్వామీజీ! తమ అనుగ్రహంతో విషయం నేడు బోధపడింది. ఈ దీనుణ్ణి కరుణించండి” అంటూ ప్రార్థించాడు. అప్పుడు స్వామి, “కరుణించేవాడు అతడొక్కడే. కరుణాపయోనిధి అయిన ఆ భగవంతుణ్ణి ప్రార్థించండి. నీపట్ల ఆతడు దయచూపుతాడు” అని సభనుంచి సెలవు తీసుకొన్నాడు.

		తరువాత రాజు కోరికమీద దివాను స్వామిని తన ఇంట్లో బసచేయమని బతిమాలుకొన్నాడు. తనను చూడవచ్చే ఉన్నతోద్యోగులను, సామాన్యులను, ధనికులను, నిర్ధనులను, వారువీరు అనక అందరిని సమానాదరంతో చూసేపక్షంలో తాను అక్కడ వుండగలనన్నాడు స్వామి. దివాను అందుకు అంగీకరించాడు. ఈ సమయంలో స్వామి సాన్నిహిత్యంలో పరిపూర్ణంగా తమ జీవితంలో పరివర్తన చెందినవారు అనేకులున్నారు.

		ఒక ముసలివ్యక్తి రోజూ వచ్చి, స్వామిని దర్శించి అనుగ్రహానికై యాచించేవాడు. కాని స్వామి తన కొనర్చిన ఉపదేశాలను అనుసరించి మాత్రం అతడాచరించేవాడు కాడు. ప్రతిసారి, ‘అంతకంటె సులభోపాయాన్ని చెప్పండి’ అనేవాడు. ఒకరోజు ఆ ముసలివాడు వచ్చి మాట్లాడే సరికి స్వామి మౌనంపాటించి, ఇతరులకుకూడ జవాబివ్వక ఊరకున్నాడు. అలా అర్ధయామం గడిచింది. కోపగించి ఆ వృద్ధుడు సణుగుకొంటూ వెళ్లిపోతూంటే స్వామి ఫక్కున నవ్వాడు. అప్పుడు ఒక యువకుడు, “స్వామీజీ! ఆ వృద్ధుడి మీద ఇంత కాఠిన్యం వహించారెందుకు?” అని అడుగగా, స్వామి ప్రేమపూర్వకంగా ఇలా అన్నాడు: “బిడ్డలారా! మీకోసం నా జీవితాన్ని అర్పించటానికి సంసిద్ధుడనని గ్రహించండి. ఎందుకంటె మీకు నా బోధల ననుసరించే శక్తివుంది; ఇచ్ఛావుంది. కాని ఈ వృద్ధుడు జీవితమంతా విషయభోగాలకోసం వెచ్చించి, ఇప్పుడు ప్రాపంచిక భోగాలకుగాని, పారమార్థిక సాధనలకుగాని అశక్తుడై, అడిగినదే తడవుగా భగవదనుగ్రహం లభిస్తుందని అనుకొంటున్నాడు, పాపం! కావలసింది పురుషకారమని గ్రహించండి. పురుషకారవిహీనుడికి పరమేశ్వరానుగ్రహం లభించటం కల్ల. మహావీరుడైన అర్జునుడు తన పౌరుషాన్ని కోల్పోయే సమయంలో శ్రీకృష్ణుడు అతణ్ణి నిస్సంగబుద్ధితో స్వధర్మాన్ని అనుష్టించమని ఆదేశించి, నిష్కామకర్మాచరణం వల్ల చిత్తశుద్ధీ, కర్మపరిత్యాగఫలమూ, భగవదేకార్పిత బుద్ధీ సిద్ధిస్తాయని ఉపదేశించాడు. కాబట్టి యువకులారా! ధీరులై బలాన్ని సముపార్జించండి. దుర్జనుడైనా, బలోపేతుడు నాకు మాన్యుడు. ఎందుకంటె తన బలంతో దౌర్జన్యాన్ని స్వార్థపరత్వాన్ని విడనాడి, తత్త్వసందర్శనంచేసే రోజు వాడికీ వచ్చితీరుతుంది.”

		సమస్త శాస్త్రనిలయమైన సంస్కృతాన్ని గురించిన స్వామి బోధనలను విని, ఆళ్వారు యువకులు అనేకులు సంస్కృతం అభ్యసించ సాగారు.* 

		స్వామి పరివ్రాజక జీవితాహ్వానాన్ని పురస్కరించి, ఆళ్వారు నగరం నుంచి బయలుదేరి జయపురానికి వెళ్ళాడు. ఇక్కడే స్వామి పరివ్రాజక చ్ఛాయాచిత్రం తీయబడినది.

		జయపురంలో స్వామి సుప్రసిద్ధుడైన ఒక వ్యాకరణవేత్త వద్ద పాణిని విరచిత అష్టాధ్యాయి చదువ ఆరంభించాడు. మొదటి సూత్రాన్నే పండితుడు మూడు రోజులు ప్రయత్నించి బోధించలేక, “స్వామిజీ! నేను మీకు బోధించలేకున్నాను” అన్నాడు. అప్పుడు స్వామి సూత్రాన్ని ఎలాగైనా గ్రహించాలని కృతనిశ్చయుడై, ఏకాగ్రచిత్తుడై, స్వల్పకాలంలోనే గ్రహించి, పండితుడికి తెలుపగా అతడు ఆశ్చర్యచకితుడైనాడు. ఈ విషయాన్ని తలచుకొనే స్వామి ఒకప్పుడు ఇలా అన్నాడు: “దృఢసంకల్పంతో సాధ్యంకానిది ఏదీలేదు. దృఢసంకల్పంతో కొండలను పిండి చేయవచ్చు.”

		జయపురంనుంచి ఆబూపర్వతానికి వెళ్లి స్వామి అక్కడ ఒక గుహలో కొంతకాలం తపస్సు చేశాడు. అక్కడనుంచి క్షేత్రీమహారాజును కలుసుకొని తన నిరుపమాన తత్త్వబోధనా ప్రావీణ్యంతో మహారాజును వివశుణ్ణి గావించాడు.* స్వామిపట్ల ఏర్పడ్డ అఖండభక్తిచేత శిష్యుడై మహారాజు స్వామి పాదాలు ఒత్తుతూండేవాడు.

		స్వామి అక్కడ నారాయణదాసు అనే మహాపండితుడి వద్ద మళ్లా పాతంజల మహాభాష్యం చదువ నారంభించాడు. తాను ఊహించని ప్రశ్నలు వేయటమూ, స్వామే వాటికి జవాబులు చెప్పవలసిరావటమూ చూసి పండితుడు, “స్వామీజీ! ఇక మీకు బోధించవలసినదేదీలేదు. నాకు తెలిసినదంతా మీకు కరతలామలకమైనది” అన్నాడు.

		స్వదేశపురోభివృద్ధికై ప్రకృతిశాస్త్ర పరిశోధనలు ఆవశ్యకాలని, తత్త్వబోధనాన్ని శాస్త్రవిజ్ఞానంతో మేళవించి స్వామి క్షేత్రీ మహారాజుకు బోధించాడు.

		మహారాజు పుత్రసంతానప్రాప్తికై వరమొసగమని ప్రార్థించగా స్వామి ఆశీర్వదించాడు.

		స్వామి ఇలా రాజభవనంలోనే కాలం గడిపాడని భావించరాదు. తరచు దరిద్రనారాయణుల ఇళ్ళకు వెళ్ళి బోధిస్తూ, మహారాజుపట్ల చూపిన లక్ష్యానురాగాలనే సర్వులపట్లా కనబరచాడు.

		అక్కడనుంచి స్వామి లింబ్డినగరానికి ఏతెంచి, ఒక మఠంలో బస చేశాడు. అక్కడి క్షుద్రదేవతోపాసకులైన సాధువులు బ్రహ్మచర్యాన్ని విసర్జించి తమ సాధనలకు తోడ్పడమని స్వామిని నిర్బంధించసాగారు. ఆ దుర్మార్గులు తనను హత్యచేసినా బ్రహ్మచర్యాన్ని విడువరాదని నిశ్చయించుకొని, స్వామి అక్కడనుంచి బయలుపడే మార్గం అన్వేషించసాగాడు. సంకల్పసిద్ధులు గదా మహాత్ములు! ఒక బాలుడు తరచువచ్చి స్వామిని దర్శించేవాడు. అతడా సమయానికి రాగానే స్వామి తన పరిస్థితులను ఒక చీటీమీద రాసి మహారాజుకు కబరుపంపాడు. వెంటనే మహారాజు సైనికులు వచ్చి స్వామిని కాపాడారు. అక్కడనుంచి స్వామి జునాగడ్​కు వెళ్ళి అక్కడ దివానుకు అతిథిగా వుండి అపరిమిత గౌరవంపొందాడు.

		సర్వసంగపరిత్యాగి అయిన స్వామి ఇలా ఎందుకు మాటిమాటికి మహారాజులను, దివానులను దర్శిస్తూన్నాడనే సందేహం రావచ్చు. దరిద్రులై, విద్యావిహీనులై మానవత్వాన్ని కోల్పోయి, స్వాతంత్ర్యమనేది ఎరుగక ‘ఎవరు దిక్కు’ అని అల్లాడుతూన్న సోదరభారతకోటిని ఉద్ధరించటమే స్వామి నిర్వహింపదలచిన మహాకార్యం. లక్షలాది జనంమీద ఆధిపత్యం కలిగివుండే మహారాజులను ధర్మాపథానువర్తనులుగా చేయగలిగితే సత్సంస్కరణలచేత, ధార్మికప్రతిష్ఠాపనాలచేత, ఉచిత విద్యావిధానాలచేత వారు ప్రజాక్షేమంకరులై దేశాభివృద్ధికి తోడ్పడతారనే ఆశతో, ఆశయంతో స్వామి రాజభవనాల్లో బసచేసేవాడు. ఇలాంటి అభిప్రాయంతోనే స్వామి ఒకప్పుడు దివ్యశకటారూఢుడై చక్రవర్తులతో రాజోద్యానాల్లో విహరించాడు; మరొకప్పుడు ఏకాంతంగా పాదచారిగా ధూళిదూసరితగాత్రుడై ‘ఏ దీన నారాయణుడి ఇంటికో పయనించేవాడు. నిర్లిప్తులు, నిరంకుశులు గదా సాధుపుంగవులు!

		స్వామి ఇక్కడనుంచి భూజనగరానికి వెళ్ళి, దివానుకు దేశోద్ధరణాన్ని గురించి బోధించి, అక్కడనుంచి పోర్బందర్​కు ఏగి, వేదాలను అనువదిస్తూన్న అక్కడి దివానుకు ఎంతో సహాయం చేశాడు. అక్కడ యాత్రార్థం ధనసహాయం కోరివచ్చిన సోదరశిష్యుడైన త్రిగుణాతీతుడికి ధనం ఒసగి తనను వెంబడించవద్దని హెచ్చరించాడు. దేశపరిస్థితులను తిలకిస్తూ, సనాతన ధర్మసముద్ధరణ మార్గాలను తెలుసుకొంటూ, ఏకాంతంగా సంచారం చేయటమే స్వామి ఆశయం.

		తన పర్యటనలలో దేశంలో ఎక్కడచూసినా స్వామికి కనిపించేది ఏది? పూర్వాచారపరాయణుల ఛాందసం, సంస్కర్తల సంకుచిత భావాలు, ప్రజల పాశ్చాత్య వ్యామోహం వీటితో ఏర్పడే పరస్పర కక్షలు, కార్పణ్యాలు, కలహాలు. భారతజాతీయత నామమాత్రావశిష్టమై, నిర్జీవమై, కళావిహీనమై స్వామికి కానవచ్చింది. ఇలాంటి సమయంలో భారతీయ విజ్ఞానాన్ని పునరుద్ధరించాలంటే, మున్ముందు సనాతన ధర్మౌన్నత్యాన్ని పాశ్చాత్య ప్రపంచంచేత గుర్తింపచేయటం విధాయకమనీ, స్వామి అది తన విధి అనీ విశ్వసించాడు.

		తరువాత స్వామి పూణా నగరానికి వెళ్లి, ఖ్యాతివహించిన బాలగంగాధర తిలక్​ మహాశయుడికి అతిథిగా అతడితో అనేక విషయాలను గురించి చర్చించాడు. అక్కడనుంచి లింబ్డి, కొల్హాపుర మహారాజులను దర్శించి, వారికి ధర్మదీక్ష కలిగించి దక్షిణదేశానికి బయలుదేరాడు. మైసూరు మహారాజైన చామరాజేంద్ర ఒడయరు, “అలాంటి ధీవైభవాన్ని, జగన్మోహనరూపాన్ని, సర్వతోముఖ పాండిత్యాన్ని, పారమార్థిక సంపద్వైభవాన్ని” చూసి సమ్మోహితుడై స్వామిని అఖండంగా గౌరవించాడు. అతడి దివాను ఒక పండితమహాసభ చేసి, స్వామిని ఆహ్వానించగా, స్వామి వేదాంత బోధనను, వక్తృత్వాన్ని గాంచి పండితులు పరవశులైనారు. దివాను అమిత సంతుష్టుడై స్వామికి వేనవేలుచేసే కానుకలను సమర్పించ చూశాడు. కాని సర్వసంగపరిత్యాగ చక్రవర్తి అయిన స్వామికి ఏం కావాలి? మేలైన ఒక పొగచుట్ట గైకొని స్వామి సంతుష్టాంతరంగుడయ్యాడు!

		స్వామి అభిమతం ఎలాంటిదైనా నెరవేర్చటానికి సంసిద్ధుడనని మహారాజు చెప్పగా, స్వామి తన మహోద్యమాన్ని గురించి ముచ్చటించాడు. వేదాంత మతబోధనార్థం పాశ్చాత్యానికి వెళ్లటానికి అయ్యే వ్యయాన్ని ఇవ్వటానికి మహారాజు వెంటనే అంగీకరించినా స్వామి కారణాంతరంతో సమ్మతించలేదు. మహారాజు కోరిక మేరకు స్వామి తన దివ్యవచనాలను కొన్నిటిని ‘గ్రామఫోన్​ రికార్డుకు’ ఒసగాడు. ఇప్పటికీ అది మహారాజ భవనంలో వుంది. కాలప్రవాహంతో మాటలు మాత్రం అస్పష్టాలైనాయి. మహారాజు స్వామికి పాదపూజ చేయ సమకట్టాడు; కాని స్వామి అంగీకరించలేదు.

		తరువాత కొచ్చి రాజ్యానికి వెళ్లి, మహారాజుకు మతబోధ గావించి, అక్కడనుంచి రామేశ్వరం, కన్యాకుమారి సందర్శించాడు.

		సముద్రాన్ని ఈది కన్యాకుమారి అగ్రంలోని శిలాతలంమీద ఆసీనుడై స్వామి యావద్భారతదేశాన్ని, దేశచరిత్రను స్మరించి, ధ్యాననిమగ్నుడయ్యాడు. ఆ సమయంలో స్వామి హృదయంలో పొంగిపొరలిన భావతరంగాలు ఎలాంటివో ఎవరు వర్ణించగలరు? భారతీయుల దుర్భరదారిద్ర్యం, విద్యావిహీనత స్వామి కళ్లముందు ప్రత్యక్షంకాగా అతడు, “ ‘అన్నమో రామచంద్రా!’ అని విలపించే ఆర్తులకు మత బోధలు ఎందుకు? అని గురుదేవుడు వచించలేదా? భారతదేశ జనసామాన్యం కేవల పశుప్రాయమై జీవించటానికి కారణం అజ్ఞానం, అక్షరజ్ఞాన శూన్యత. తరతరాలనుంచి మనం వారి రక్తమాంసాలను పీల్చి పిప్పిచేసి, వారిని అధోపాతాళానికి తొక్కి వేశాం.... జనసామాన్యాన్ని ఉద్ధరించని మనకు జాతీయత అనేది కలలోని మాట.... కాని ఈ దోషాన్ని సనాతన ధర్మానికి ఆపాదించటం తగదు. ఇది మన దోషం” అని నిశ్చయించాడు.

		కాని చేత చిల్లిగవ్వ అయినాలేని సన్న్యాసి ఏం చేయగలడు! ఈ భావం తోచగానే కొంత నిరాశచెందీ మళ్లా దివ్యావేశపూరితుడై ప్రతి పట్టణంలోను దీనజనోద్ధరణ ఉద్యమంలో తనకు తోడ్పడే యువకులు పదిమంది దొరక్కపోరని సమాధానపరచుకొని కట్టెదుటనున్న సాగరాన్ని గాంచి ఇలా భావించాడు: ‘నా హైందవ దీననారాయణులకోసం ఈ సముద్రాన్ని దాటి పశ్చిమ ఖండానికి ఏగుతాను. అక్కడ నా ధీశక్తిచేత వలసిన ధనం ఆర్జించి, మాతృదేశానికి మరలివచ్చి భారతీయ పునరుద్ధరణ యత్నంలో నిమగ్నుడనవుతాను, కాకుంటె తత్ప్రయత్నంలో ప్రాణాలు ధారపోస్తాను.’ ఇలాంటి మహోన్నత భావోద్వేగంతో బాష్పధారలు పెల్లుబికి ప్రవహించగా అఖండ దేశభక్తి ప్రపూర్ణుడై జగజ్జననిని, శ్రీరామకృష్ణులను ప్రార్థించాడు.

		కన్యాకుమారి అగ్రంలో ఇలా ధ్యానించి, “స్వజాతి స్వమత స్వవిజ్ఞానాహంకారగ్రస్తమైన పశ్చిమ ఖండంచేత సనాతనధర్మ స్వరూపమైన భారతీయ విజ్ఞానాన్ని అర్పింప చేస్తాను” అని స్వామి ప్రతినబూనాడు.

కన్యాకుమారి

స్వామీజీ మూడు రొజులు తపమొనర్పిన దక్షిణాగ్ర శిలలు

పరివ్రాజక జీవిత దివ్యానుభవాలు

స్వామి పరివ్రాజక జీవితం అద్భుతావహం. దాన్లోని దివ్యానుభవరత్నాలను మరికొన్నిటిని పరికిద్దాం. రాజపుత్రస్థానంలో పయనిస్తూంటే స్వామికి కలిగిన దివ్యానుభవాన్ని గురించి శిష్యుడొకడు ఇలా రాసివున్నాడు:

 “అది మండువేసవి; మిట్టమధ్యాహ్నం. ఆకలి బాధతో పయనిస్తూ స్వామి టారీఘాట్​ స్టేషన్​లో దిగాడు. అక్కడి సేవకుడు తనను లోపల కూర్చోనివ్వనందున బయటనే నేలమీద స్తంభానికి అనుకొని కూర్చున్నాడు. నేలనుంచి నిప్పులు చెలరేగుతున్నాయి. మంచినీళ్లు కొనటానికైనా స్వామివద్ద పైకం లేదు. స్వామితో పయనిస్తూన్న పరమలోభి అయిన ఒక వైశ్యుడు స్వామి ముందు కంబళిపరచి కూర్చుని, మధుర పదార్థాలను ఆరగించి, మంచినీటిని కొని తాగుతూ, “అన్నపానీయాలు లేకుండా మాడటమే సన్న్యాసుల గతి” అని స్వామిని హేళన చేయసాగాడు. కుక్కలు మొరిగితే ఏనుగుకు అవమానమా? స్వామి మాట్లాడలేదు.

 “అంతలో ఒక మిఠాయి వ్యాపారి దివ్యాహారపదార్థాలతోను, మధురపానీయాలతోను, చిత్రాసనంతోను పరుగున అక్కడికి వచ్చి, నేలమీద ఆసనాన్ని పరచి, పదార్థాలను వడ్డించి, ‘స్వామీజీ! రండి, భుజించండి’ అని బతిమాలసాగాడు. అంత స్వామి, ‘మిమ్మల్ని నేను చూసిందిలేదు. నన్ను చూసి ఎవరనుకొంటున్నారో! పొరపడుతున్నట్లున్నారు’ అని వారించాడు. ఆ వ్యాపారి మళ్లా, ‘బాబాజీ! శ్రీరామచంద్రమూర్తి నన్ను నిద్రనుంచి లేపి, స్టేషన్​లోవున్న మిమ్మల్ని చూపి, ‘అదుగో, నిన్నటినుంచీ అతడు నిరాహారిగా వుండటంతో నా మనస్సు తల్లడిల్లుతోంది. వెంటనే ఆహారపానీయాలను సిద్ధంచేసి, అతడి వద్దకు పట్టుకువెళ్లు! అని ఆనతి ఇచ్చినట్లు కలకన్నాను. నిద్రనుంచి మేల్కొని ‘కలే కదా’ అనుకుని మళ్లా పడుకొన్నాను. కాని కరుణాపయోనిధి అయిన శ్రీరామచంద్రమూర్తి మళ్లా నన్ను సమీపించి, నిద్రనుంటి తట్టి లేపటంచేత, తదాజ్ఞానువర్తినై ఈ ఆహారాన్ని పట్టుకువచ్చాను. దయజేసి ఆరగించండి. మీకు ఆకలి అవుతూంటుంది’ అని విన్నవించాడు.

శ్లో ॥ “అనన్యా శ్చిన్తయన్తో మాం యే జనాః పర్యుపాసతే,
తేషాం నిత్యాభియుక్తానాం యోగక్షేమం వహామ్యహమ్​ ॥”

 ‘ఎవరు ఇతర చింతలులేక నన్నే ఉపాసిస్తూంటారో, నిత్యాభియుక్తులైన వారి యోగక్షేమాలను నే వహిస్తాను’ అని శ్రీకృష్ణుడు భక్తులకు శాశ్వతాభయ ప్రదానం ఒసగే వున్నాడు గదా!’ 

 “అలాంటి పరమేశ్వర కృపను తలచుకొని కన్నీరు విడుస్తూ స్వామి ఆ వణిజుడికి తన కృతజ్ఞతను తెలుపగా, ‘నన్ను అభినందించకండి; అంతా ఆ శ్రీరామచంద్రమూర్తి సంకల్పం’ అని ఆ వణిజోత్తముడు వారిస్తూంటే, మన లోభి వైశ్యుడు దిగ్భ్రాంతుడై, ‘నా మూర్ఖప్రలాపాలకు నన్ను క్షమించండి’ అని స్వామి పాదాలమీద వ్రాలి, పాదధూళిని శిరస్సున దాల్చాడు.” 

మరొక సమయంలో స్వామి క్షేత్రీనగరంలో వుండగా మూడు రోజులు ఆహర్నిశలు తనను సందర్శించవచ్చిన జనానికి బోధించసాగాడు. స్వామి భోజనాన్ని గురించిమాత్రం ఎవరూ తలంచనేలేదు. అప్పుడొక చర్మకారుడు స్వామి మంచినీరైనా తాగలేదని గ్రహించి, స్వామి వద్దకెళ్ళి, “మీరు సాపడకుండటం చూస్తే నా మనస్సు నొచ్చుకొంటోంది. పంచముడ నవటంతో నేను మీకు భోజనం సమర్పించటానికి తగను, అందుకు కావలసిన పదార్థాలు సమకూరుస్తాను. దయచేసి స్వీకరించండి” అంటూ ప్రార్థించాడు. పంచముడి రూపంలో పరమేశ్వరుడే తనను పరీక్షించ వచ్చాడని విశ్వసించి, “స్వయంగా, నువ్వు వండిన రొట్టెలను తింటాను. సంశయించవద్దు” అని ఎలాగో ఆ హరిజనుణ్ణి సమ్మతింపచేశాడు. అప్పుడు ఆ మహనీయుడు వండి తీసుకువచ్చిన పదార్థాలను అమిత ప్రీతిపూర్వకంగా ఆరగిస్తూ, “సాక్షాత్తు దేవేంద్రుడు సువర్ణపాత్రలో కొనితెచ్చిన అమృతం ఇంత మధురంగా వుండదు” అంటూ స్వామి కృతజ్ఞతాశ్రుపూరిత లోచనుడయ్యాడు. అంతేకాక, “వేలకు వేలమంది మహనీయులు ఇలాంటివారు గుడిసెలలో నివసిస్తూంటారు. వారిని మనం అస్పృశ్యులనీ, అవాచ్యులనీ నిరసిస్తూంటామే! ఎంత అవివేకం!” అంటూ వాపోయాడు.* స్వామి తనకు క్షేత్రీమహారాజు పరిచయం కలిగాక రాజు సహాయంతో ఆ హరిజనుడి దారిద్ర్యాన్ని రూపుమాపాడు.

దీర్ఘయాత్ర కారణంగాను, ఎండ వేడిమితోను, ఆకలిబాధతోను ఎంత అలసిపోయినా, సర్వశక్తి నిలయమైన పరమాత్మే తానని భావించిన మరుక్షణం అద్వితీయ శక్తిసంపన్నుడై, అఖండ ధైర్యోత్సాహ సమన్వితుడైన సమయాలు స్వామి తన పరివ్రాజక జీవితకాలంలో అనేకాలున్నాయని వక్కాణించి వున్నాడు.* 

		స్వామి నిరుపమానరూప మాధుర్యం మద్రాసు నగర యువకుల మనస్సులను, ఆతడి అఖండశేముషీవైభవం వారి ధీశక్తిని అద్భుతరీతిని ఆకర్షించింది. పశ్చిమఖండంలో సనాతధర్మ సందేశాన్ని గురించి స్వామి సంకల్పాన్ని గ్రహించి, షికాగో మతమహాసభకు వెళ్లమని, ఐదువందల రూపాయలను పోగుచేసి వారు స్వామి ముందుంచారు. తల్లి అనుజ్ఞ కాలేదని స్వామి ఆ పైకాన్ని బీదలకు పంచిపెట్టించాడు.

		ఆ సమయంలో హైదరాబాద్​ పౌరులు స్వామిని ఆహ్వానించారు. స్వామి వారి ఆహ్వానాన్ని అంగీకరించి హైదరాబాద్​ బయలుదేరాడు. హైదరాబాద్​ స్టేషనులో దిగేసరికి, సంస్థానోద్యోగులు, పండితులు, సుప్రసిద్ధ వ్యక్తులు ఐదువందలమంది స్వామికి వైభవాన్విత స్వాగతం పలికారు. నవాబు తనను ఆహ్వానించగా, స్వామి వెళ్లి, మతాన్ని గురించి మతప్రచారాన్ని గురించి ప్రసంగించాడు. వేదాంత మతప్రచారానికై పశ్చిమఖండ యాత్రకు వలసిన ధనాన్ని ఒసగటానికి నవాబు తన సంసిద్ధతను తెలిపాడు. ‘పాశ్చాత్యానికి నా సందేశం’ అనే అంశంమీద వేలమంది జనానికి ఆనాటి సాయంకాలం స్వామి మహోపన్యాసం ఇచ్చాడు. స్వామి తిరిగి మద్రాసుకు వేంచేసినప్పుడు వెయ్యిమందికంటె ఎక్కువమంది స్టేషనుకు వచ్చి స్వామిని సాగనంపారు.

		పశ్చిమదేశ పర్యటనాన్ని గురించి స్వామి ఇంకా కృతనిశ్చయుడు కాలేదు. తల్లి ఆదేశానికై, గురుదేవుడి అనుజ్ఞకై స్వామి ప్రార్థించాడు. శ్రీరామకృష్ణులు సాగరతీరంనుంచి సముద్రంలో ప్రవేశిస్తూ తనను అనుసరించమని ఆదేశిస్తూన్నట్లు స్వామి దివ్యదర్శనం కాంచాడు. ఇక సంశయం ఎందుకు? స్వామి ధైర్యోత్సాహ సమన్వితుడయ్యాడు. మాతృదేవి శ్రీ శారదాదేవి స్వామిని ఆశీర్వదించింది. శిష్యులిక స్వామి పశ్చిమ ఖండ యాత్రకు వలసిన సన్నాహాలు చేయసాగారు.

		ఇంతకు మునుపు పుత్రవరప్రసాదానికై క్షేత్రీమహారాజు స్వామిని ప్రార్థించటం తెలిసిన విషయమే కదా! ఈ సమయంలో పుత్రప్రాప్తిచేత మహానందభరితుడై స్వామిని తోడ్కొని రమ్మని రాజు తన కార్యదర్శిని పంపాడు. స్వామి రాగానే మహారాజు సాష్టాంగప్రణామం ఆచరించి, పుత్రజననోత్సవ వైభవాన్విత స్వాగతం ఒసగాడు.

		క్షేత్రీమహారాజు స్వామి విదేశయాత్రకు వలసిన సౌకర్యాలు ఆయత్త పరచటానికై తన కార్యదర్శిని స్వామితో పంపించాడు. పాశ్చాత్యానికి వెళ్లటానికి బొంబాయినుంచి ఓడమీద బయలుదేరాలి. క్షేత్రీనగరాన్ని వీడి, జయపురంమీదుగా స్వామి బొంబాయికి వెళుతున్నాడు. మార్గమధ్యంలో రైలులో స్వామి ఒక ఐరోపాదేశ ఉద్యోగికి ఒక గుణపాఠాన్ని గరపవలసి వచ్చింది. అతడొక ‘టికెట్​ కలెక్టర్​’. స్వామితో పయనిస్తూన్న ఒక గౌరవనీయుణ్ణి అతడు ‘ఈ మనిషి’ అని సూచించటమే కాక, పొగరుబోతు తనంచేత స్వామిని ‘నువ్వు, నువ్వు’ అని సంబోధించసాగాడు. స్వామి అతగాడికి బుద్ధివచ్చేట్లు మర్యాద తెలుపగా ఆతడు “తప్పు చేసినందుకు క్షమించండి” అని తొందర తొందరగా అక్కడనుంచి వెళ్లిపోయాడు. ఈ విషయాన్ని గురించి స్వామి ఇలా పలికాడు:

		 “ఐరోపియన్లతో వ్యవహరించేటప్పుడు ముఖ్యంగా మనం గమనించవలసింది ఆత్మగౌరవం. వ్యక్తుల ననుసరించి మనం వ్యవహరించక పోవటంతో మనలను వాళ్లు లోకువ చేస్తూంటారు. ఇతరులముందు మన పరువు మర్యాదలను కాపాడుకోవాలి. లేకుంటె అవమానంపాలు కావలసివస్తుంది.” 

		1893 వ సం ॥ మే 31 వ తేదీ స్వామి బొంబాయి పౌరులు తన్ను వీడ్కొల్పగా ‘పెనిన్స్యులర్​’ అనే ఓడలో బయలుదేరాడు. విశ్వమత మహాసభలో సనాతనధర్మ ప్రాతినిధ్యం వహించటానికై ఆధునిక ప్రాచీన మహర్షుల సందేశాన్ని, మహాభక్తుల హృదయాన్ని, వేదవేదాంత సారాన్ని సమగ్రంగా గ్రహించిన స్వామికంటె మరింత అర్హత గలవారెవరు? అంతేగాక శ్రీరామకృష్ణులే విశ్వమత మహాసభగా వుండగా అతడి శిష్యాగ్రగణ్యుడైన స్వామికంటె ఈ మహాకార్యభారాన్ని వహించ సమర్థులెవరు?

		అలా బయలుదేరిన ఓడ హాంగ్​కాంగ్​లో లంగరువేసినప్పుడు స్వామి ఒక బౌద్ధమఠాన్ని దర్శించదలచాడు. కాని పరదేశస్థులకు అనుమతి లేదనీ, వెళితే హాని వాటిల్లవచ్చనీ అక్కడి దుబాషీ తెలుపగా, స్వామి కుతూహలం మరింత పెరిగింది. మఠాన్ని దర్శించి తీరాలని నిశ్చయించుకొని మరికొందరితో స్వామి ఆ వైపుకు వెళ్లేసరికి, దండహస్తులై కొందరు వీరికేసి పరుగెత్తుకొని రాసాగారు. తోడివారైన జర్మన్లు పిక్కబలం చూపారు. దుబాషీ పరుగెత్తుకొని పోతూంటే స్వామి అతణ్ణి ఆపి ‘హిందూ యోగి’ అనటానికి చైనాభాషా పదాలను తెలుసుకొని ధైర్యమూర్తియై నిలబడి తానొక హైందవయోగినని ఉచ్చైస్వరంలో చెప్పాడు. వెంటనే వాళ్లు చేతులు జోడించుకొని స్వామికి పాదాక్రాంతులై “గ్రహబాధా నివారణానికై కవచాలను అనుగ్రహించ” మని వేడుకొన్నారు. స్వామి కాగితపు ముక్కలమీద ‘ఓమ్​’ అని రాసి ఇచ్చాడు. వాటిని వాళ్లు కళ్లకు అద్దుకొని, స్వామికి ఆశ్రమాన్ని అంతా చూపించారు. హైందవాలయాలకూ బౌద్ధాలయాలకూ వున్న సారూప్యాలను స్వామి గుర్తించాడు.

		తరువాత స్వామి జపాన్​ మీదుగా వెళుతూ టోకియో, యోకోహామా మొదలైన ముఖ్యనగరాలను దర్శించి, జపనీయుల పారిశ్రామికాభివృద్ధికి ఆశ్చర్యపోయాడు. ఆధునికయుగంలో స్వశక్తితో, నిర్మాణదక్షతతో, ఆత్మవిశ్వాసంతో విజృంభిస్తూన్న విదేశస్థుల జాతీయతను గాంచి, భారతీయులను ఉద్దేశించి స్వామి తన మద్రాసు శిష్యులకు ఇలా రాసివున్నాడు:

		“...ప్రస్తుత కాలావశ్యకతను గుర్తిస్తే జపాన్​దేశస్థులు పరిపూర్ణ ప్రబోధం పొందినట్లు కనిపిస్తోంది... సర్వాంగీణమై వెలుగొందే సైన్యం వారికిప్పుడు వుంది...ఇక వారి నిప్పుపెట్టె కర్మాగారాలలో చూడసొంపైనవి; తమకు కావలసిన సమస్తం వారు తమ దేశంలోనే నిర్మించుకోవాలనే దీక్ష పూనివున్నారు... అభివృద్ధికోసం నవయుగాభినివేశం అర్చకులనుకూడ ఆవహించింది. జపాన్​ను గురించి నా మనస్సులోనిదంతా ఒక చిన్న ఉత్తరంలో రాయలేను. మన యువకులు పదులు, వందలు ప్రతి ఏడాది జపాన్​ దర్శించాలని మాత్రమే నేను కోరతాను. జపనీయులకు భారతదేశం ఇంకా సద్విషయాలన్నిటికీ, ఉన్నత తత్త్వాలన్నిటికీ పీఠస్థలి. ఇక... జీవితమంతా అర్థరహిత ప్రసంగాలు చేసే వట్టి ‘కబుర్లరాయళ్లు’ అయిన మీరు,... వచ్చి జపనీయులను చూసి సిగ్గుతో తలవంచుకోండి. స్వమతదురభిమానంలో మతిలేని మీరు బయటకు రాగానే జాతిభ్రష్టత సిద్ధిస్తుంది మీకు, పాపం! ‘ఈ ఆహారం స్పృశ్యమా, ఆ ఆహారం స్మృశ్యమా?” అనే చర్చలతో శక్తిసామర్థ్యాల నన్నిటిని శతాబ్దాలనుంచి వ్యయిస్తూ అనేక యుగాల పర్యంతమైన సాంఘిక రాక్షసశాసనాలచే మానవత్వమనేది అడుగంట, కరుడుకట్టిన ఛాందసంతో, మూఢవిశ్వాసాలతో, తల దిమ్మెత్త, శతాబ్దాలకొద్దీ చదికిలపడివున్న మీరో, మీ స్థితి ఎలా వుంది? ఇక మీరిప్పుడు చేస్తూన్నదేమిటి?... ‘పుస్తకం హస్తభూషణమ్​’ అన్నట్లు చేతులలో పుస్తకాలతో సముద్రతీరాన పచార్లుచేస్తూ, ఐరోపాధీసంజాతమైన ఏ శాస్త్రాలనుంచో నాలుగు ముక్కలు ముక్కున కరచుకొని వాటిని ఏకరవుపెడుతూ, యావదాత్మను ముఫ్పై రూపాయల ‘గుమాస్తాపదప్రాప్తి’ పై లేదా, యువభారతదేశానికి ఆశాపరమావధి అనదగ్గ ‘లాయరుపదవి’ పై లగ్నంచేసి ఇక ప్రతి విద్యార్థీ క్షుద్బాధతో మాట్లాడే పిల్లల పటాలం ఆహారంకోసం ‘కాకురుబీకురు’ మంటూ తన వెంటబడి దేవిరిస్తూంటే మీరిప్పుడు చేస్తున్నది ఏమిటి?... లెండి, మీ పౌరుషాన్ని ప్రకటించండి! సదా పురోభివృద్ధి నరికట్టే పురోహితబ్రువులను మతాచార్యులను కించిత్తూ లక్ష్యపెట్టవద్దు. ఎందుకంటారా, వారి మనస్సులు ఇక మారవు, వారి హృదయాలు వికసించవు. తరతరాలనుంచి వస్తూన్న మూఢవిశ్వాసాలూ రాక్షసశాసనాలూ వారిని కన్నతల్లులు. మతాచార్యకైతవాన్ని కూకటివేళ్లతో పెల్లగించివేయండి. లేవండి, మీ మానవత్వాన్ని ప్రకటించండి! మీ కూపాలనుంచి బయటకొచ్చి బాహాటంగా నాలుగువైపులా తిలకించండి. ప్రపంచంలోని వివిధజాతులు ఎలా ముందంజ వేస్తూన్నాయో పరికించండి. (సోదర) మానవుణ్ణి మీరు ప్రేమిస్తారా? స్వదేశాన్ని మీరు ప్రేమిస్తారా? ప్రేమిస్తూరండి, ఉన్నత పరిస్థితులకై యోగ్యతర స్థితిగతులకై నడుంబిగిద్దాం. వెనక్కు చూడొద్దు. సన్నిహితులూ ప్రియతములూ విలపించినా వెనక్కు చూడకండి. ముందుకేగాని వెనక్కు చూడొద్దు!

		“భారతమాత వేలకొద్దీ యువకుల త్యాగాన్ని ఎదురు చూస్తోంది. వలసింది అలాంటి యువకుల మనోబలం, పశుబలం కాదు. పాషాణతుల్యమైన మీ నాగరికతను, ఆచారాలను సడలించే భగవత్ప్రేరణతోనే ఆంగ్లప్రభుత్వం ఇక్కడకు వచ్చింది. ఇక భారతదేశంలో ఆంగ్లేయులకు ఆస్పదమొసగి మొదట్లో తోడ్పడిన జనాన్ని సమకూర్చింది మద్రాసు నగరమే. మీ తండ్రి తాతల నిరంకుశాధికారంచేత పశుతుల్యంగా చేయబడిన మీ దరిద్రసోదరకోటిని ఉద్ధరించటానికై నూతన పరిస్థితులను కల్పించటానికై పేదలపట్ల సానుభూతిని క్షుధార్తుల కడుపుమంట చల్లార్ప పట్టెడన్నం జనసామాన్యానికి విద్య చేకూర్చటానికై ప్రాణాలను అర్పించే త్యాగులను మద్రాసు నగరం ఇప్పుడెందరిని సమకూరుస్తుంది?

		“మరొకమాట, వలసింది శాంతమూ, నిరాడంబరమూ, అచంచలమూ అయిన కృషి – అంతేగాని వార్తాపత్రికావంచన కాదు. పేరు ప్రతిష్ఠలకై ఉబలాటం కాదు, ఈ సంగతి సదా జ్ఞప్తిలో వుంచుకోండి.”

		

	


అమెరికాలో స్వామి ప్రారంభదశ

జపాన్​నుంచి కొద్దిరోజుల్లో స్వామి గమ్యస్థానమైన షికాగో మహానగరాన్ని చేరాడు. షికాగోనగరంలో ఒక భోజనశాలలో బసచేసి, మర్నాడు అక్కడి ప్రపంచ వస్తుప్రదర్శనాన్ని చూడటానికి వెళ్లాడు. ఆ పాశ్చాత్య నాగరికతా సౌధంలోని మహాద్భుతదృశ్యాలను, నిర్మాణకౌశలాన్ని, సంపద్వైభవాన్ని గాంచి స్వామి ముగ్ధుడయ్యాడు. ప్రదర్శనాన్ని చూడవచ్చిన జనంతో షికాగోనగరం నిండిపోయింది. కాని ఆ జనసాగరంలో స్వామికొక మిత్రుడైనా, పరిచితుడైనా లేడు. అంతమంది జనంలో తాను ఏకాకినై సంచరిస్తూన్నట్లు తోచింది. అంతేగాక ఆ శీతలదేశంలో శరీరరక్షణకు వలసిన దుస్తులుకూడ అతడివద్ద లేవు. రెండు నెలల తరువాత, సెప్టెంబరులోగాని సభ జరుగదనీ, నిర్దిష్టసంస్థలచేత పంపబడితేనేగాని ప్రతినిధులుగా ఎవ్వరూ అంగీకరించబడరనీ, అందు నిమిత్తం సమయంకూడ దాటిపోయిందని తెలుసుకొని స్వామి విహ్వలచిత్తుడయ్యాడు. ఇక ఏం చేయాలి? అమితప్రయాసతో ఇంత సుదూరదేశ పర్యటనం చేయటం వ్యర్థమేనా? ధనం నీళ్లమాదిరి వెచ్చించవలసిన అమెరికాలో నిర్ధనుడైన తానిక నిలబడటం ఎలా? నాటి స్వామి మనోస్థితిని వర్ణిస్తూ కాలాంతరంలో స్వామి శిష్యురాలైన సోదరి నివేదిత ఇలా రాసివుంది:

 “స్వామి శిష్యులకు అతడిపట్లగల అఖండవిశ్వాసంచేత, మానవ ప్రయత్నానికి అసాధ్యమైన కార్యాన్ని స్వామిమీద వుంచామని తోచనేలేదు. వివేకానందుడు వెళితే చాలు; ప్రసంగించే అవకాశం తప్పక లభిస్తుందని వారు తలచారు. వారి మాదిరే అమాయకుడైన స్వామికీ అంతకంటె విశేషం ఏదీ గోచరించలేదు. ఈశ్వరప్రేరణాన తాను ఈ మహాయత్నం చేస్తున్నాననే విశ్వాసంలో సాధకబాధకాలేవీ అతడికి పొడకట్టనేలేదు. అఖీల ప్రపంచ శక్తిసంపన్నిలయమైన మతమహాసభా మ్యాహంలో ప్రవేశించటానికై హిందూమత ప్రతినిధి ఇలా నిరాధారంగా వెళ్లటమూ, ముందు ప్రకటనలేవీ జరగకుండటమూ హిందూమతంలో ఇలాంటి కార్యాలకై తగిన కట్టుపాట్లు లేకుండటాన్ని స్పష్టంచేస్తోంది.” 

కార్య వైకల్యానికి ఖీన్నుడయ్యే ఈ సమయంలో భగవత్కటాక్షం స్వామిమీద అద్భుతంగా ప్రసరించింది. స్వామి మద్రాసు మిత్రులలో ఒక మహనీయుడు అమెరికాలోని తన పరిచయస్థులకు స్వామిని గురించి రాశాడు. వారు స్వామిని కలుసుకొని స్వామి ప్రతిభ, శీలాన్ని గాంచి విశేషంగా ఆదరించారు.

షికాగోలో వుండటంకంటె బోస్టన్​నగరంలో తక్కువ ఖర్చు అవుతుందని విని, స్వామి రైలు ఎక్కి అక్కడికి వెళ్లసాగాడు. ఆ రైలులో పయనిస్తూన్న బోస్టన్​ సమీపగ్రామవాసిని అయిన ఒక వృద్ధనారీమతల్లి స్వామిని చూసి, అతడితో సంభాషించి, మహానందమొంది తన ఇంటికి ఆహ్వానించింది. స్వామి అంగీకరించి ఆమె ఇంట్లో బసచేశాడు. అనేకులు వచ్చి స్వామిని యథేచ్ఛగా ప్రశ్నించ నారంభించారు.

స్వామి అమెరికాలోని జైలు పరిస్థితులను చూసి ఒక శిష్యుడికి ఇలా రాసివున్నాడు:

 “దీన్ని వారిక్కడ చెరసాల అనరు, ప్రవర్తన సంస్కరణశాల (Reformatory) అంటారు. అమెరికాలో నేను చూసిన అతిగొప్ప విషయం ఇది. ఇక్కడ ఖైదీలను ఎలా ఆదరించి, వారి ప్రవర్తనాన్ని దిద్ది, సమాజానికి ఉపకరించే సభ్యులుగా చేస్తారో చూసితీరాలి. ఇక భారతదేశంలోని దీనులను, నిమ్నజాతులను తలచుకుంటె గుండె బద్దలవుతుంది. వారికిక తరుణోపాయమే లేదు. క్రూరసంఘ తాడనాలచేత కుంగికృశిస్తూ వారు తాము మానవులమనే మాటనే మరచిపోయారు. దీనికి ఫలితం దాస్యం, బానిసత్వం. యూదులు జీసస్​ ప్రభుని కాదన్న నాటినుంచీ ప్రతివాడిచేతా మొట్టికాయలను తింటూ కొంపాగోడూలేక ప్రపంచమంతటా బికారివాళ్లై ఎలా తిరుగుతున్నారో అలాగే మీరూ మిమ్మల్ని పాలించటం ధర్మమని తోచిన జాతికల్లా దాస్యం చేస్తున్నారు... ఓ క్రూర భారతీయులారా! మన దేశంలో ఒకవైపు మీ క్రూరశాసనాలూ, మరొకవైపు నీచదాస్యమూ తాండవిస్తూండటం మీకు కనిపించటం లేదే!

 “సనాతన ధర్మానికి ఈ దోషం అంటగట్టటం తగదు. పారమార్థికాలనీ, వ్యావహారికాలనీ సర్వవిధక్రూర సిద్ధాంతాలను కల్పించే పండితమ్మన్యుల, వంచకుల దోషం ఇదని పరమేశ్వరుడు నాకు తెలిపివున్నాడు...

 “యువకులారా! నడుములు బిగించండి... ఈ కార్యాన్ని నిర్వహించటానికై పరమేశ్వరుడు నన్ను నియమించివున్నాడు. నా జీవితం యాతనలతో, దుఃఖపరంపరలతో నిండిపోయింది. నా ఆప్తబంధువులు, మిత్రులు నిరాహారులై నా కళ్లముందు మరణించారు...

 “వినయవిధేయులైన మీ మీదే ఆశపెట్టుకొని వున్నాను. దీనులకై పరితపించండి. సహాయం అయాచితంగా వచ్చితీరుతుంది. ఈ దుఃఖభారంతో, ఈ ఆశయాలతో నేను పన్నెండేళ్ళు తిరుగాడాను. సంపన్నులనేవారి, ఘనులనేవారి ఇంటింటికి తిరిగాను. దుర్భరదుఃఖాగ్నితో కుమిలిపోతూ, ప్రపంచార్ధభాగాన్ని దాటి సహాయంకోసం ఈ కొత్తదేశానికి వచ్చాను. సర్వేశ్వరుడు నాకు సాయపడతాడనే ధైర్యంవుంది. ఒకవేళ నేనీ విదేశంలో ఆకలిబాధతో, శీతయాతనతో అంతమొందవచ్చు. కాని యువకులారా! దరిద్రులను, దీనులను, అజ్ఞానులను లేవనెత్తే ఈ సానుభూతిని, ఈ కార్యదీక్షను, ఈ పోరాటాన్ని స్థిరాస్తిగా నేను మీకు ఒసగుతున్నాను... భగవదనుగ్రహంతో తప్పక మన యత్నం సిద్ధిస్తుంది. ఈ మహాసమరంలో వందలాది పడిపోయినా మళ్లా వందలాది వచ్చి నిలబడ సంసిద్ధులై వుంటారు. కావలసింది ఉజ్జ్వలమైన విశ్వాసం, సముజ్జ్వల సానుభూతి! జననంలేదు, మరణం లేదు, ఆకలిలేదు, దప్పికలేదు, భగవంతుణ్ణి స్మరించండి ముందుకు సాగిపోండి! భగవంతుడే మన నాయకుడు. పడిపోయిన వారికోసం వెనక్కు చూడొద్దు! సోదరులారా! ఇదే మార్గం.” 

భగవత్కటాక్షం కలగుతుందనే అపార విశ్వాసమే కష్టసాగరంనుంచి స్వామిని కాపాడింది. మత మహాసభలో ప్రసంగించటానికి ఎలాంటి అవకాశం కనిపించని సమయంలో, ‘హార్వర్డ్​’ విశ్వవిద్యాలయంలోని ‘రైట్​’ అనే పండితుడు స్వామితో ప్రసంగించి ఇలా అన్నాడు: “స్వామీజీ! మహాసభలో హిందూమత ప్రతినిధిగా వుండటానికి మీ అధికారాన్ని అడగటం సూర్యుణ్ణి ప్రకాశింప అధికారం అడగటమే.” ఇలా అంటూ ఆ పండితుడు, మహాసభ అభ్యర్థులను ఎంపికచేసే తన మిత్రుడైన సభాధ్యక్షుడికి స్వామిని గురించి, “మన మహాపండితులందరికంటె వేయిరెట్లు అధికం ఎరిగిన విద్వాంసుడీతడు” అని రాసి, తగు పరిస్థితులను కల్పించి, స్వామి విజయానికి మార్గదర్శకుడయ్యాడు. రైట్​ పండితుడి సాయాన్ని ఊతగా చేసుకొని, స్వామి షికాగో నగరానికి వెళుతూ, విధివశాత్తు దారితప్పాడు. మరునాడు విశ్వమతమహాసభలో, తన సందేశంతో పాశ్చాత్యఖండాన్ని ఉర్రూతలూగించాల్సిన స్వామి నాటిరాత్రి శయనించటానికి తావు లభించక, రైలుబండి సరకుపెట్టె ఒకదాన్ని చూసి, దిక్కులేని దీనుడి మాదిరి దాన్లో పడుకొని, నిద్రించాడు. ఈశ్వరసంకల్పం ఎప్పుడు ఎలా వుంటుందో కదా! ఉదయాన లేచి, అమెరికన్​ కోటీశ్వరులుండే ప్రాంతంలో స్వామి, క్షుద్బాధతో యాచించసాగాడు. అతడి ధూళిదూసరిత వస్త్రాలను చూసి, కొందరు దూషించారు. మరికొందరు పొమ్మని తలుపులు బిడాయించారు. స్వామి హృదయం కంపించింది. అపరిమిత ఆయాసంతో ఒక్క అడుగైనా ముందుకు వేయలేక, భగవన్నామస్మరణ గావిస్తూ ఆ భారతభాగ్యోదయ బాలభానుడు నేలమీద కూలబడ్డాడు. వెంటనే స్వామికి ఎదురుగావున్న ఒక దివ్యభవనంనుంచి కరుణాస్వరూపిణి అయిన ఒక వనితామణి జార్జ్​హేల్​ సతి అనేబడే ఆమె తలుపు తెరచుకొని రివ్వున స్వామివద్దకు వచ్చి, “మహాశయా, విశ్వమత మహాసభ అభ్యర్థులా మీరు?” అని అడిగి, స్వామిని తన ఇంటికి ఆహ్వానించింది! ఆ సాధ్వీమతల్లి సేవకులు స్వామికి సకల ఉపచారాలు చేశారు. భోజనానంతరం స్వామిని ఆమె మతమహాసభా కార్యాలయానికి స్వయంగా తోడ్కొనిపోయింది. సభవారు సంతోషంతో స్వామిని ప్రతినిధిగా స్వీకరించారు. ‘ఆహా! ఏమి పరమేశ్వర విలాసం! ఆ కరుణాపయోనిధి తననెలా ఉద్ధరించాడో!’ స్వామి కృతజ్ఞత వర్ణనాతీతం. సనాతన ధర్మతత్త్వాన్ని, ఋషీశ్వరవాణిని, శ్రీరామకృష్ణ సందేశాన్ని సభాముఖాన యథారీతిని ప్రదర్శింప తనను అర్హుణిగా చేయమని భగవంతుణ్ణి ఆర్తిగా ప్రార్థించాడు.





	
		సర్వమత మహాసభ

		1893 వ సం ॥ షికాగోనగరంలో జరిగిన మతమహాసభ ప్రపంచ చరిత్రలో ఒక గొప్పసంఘటన. అది నిఖీల ప్రపంచ మహాజనసభ, సనాతన ధర్మచరిత్రలో నూతనశకాన్ని నిర్మించిన వివేకానంద సందేశవాహిని. ముముక్షుజన మార్గదర్శకమై, మానవకళ్యాణ హేతుభూతమై, అన్వర్థ నామధేయమై బరగే వివేకానంద నామాన్ని జగద్విఖ్యాతం చేసింది ఈ మహాసభే. ‘అన్యమతాలు శాశ్వత నరకహేతువులు; మా మతం ఒక్కటే మోక్షద్వారం’ అనే స్వమతాహంకారపూరితుల దురభిమానతిమిరానికి సూర్యోదయమై పరిణమించినది ఈ మహాసభే. జిజ్ఞాసలో ఐతేనేం, తత్త్వజ్ఞానంలో ఐతేనేం క్రైస్తవమతాన్ని మించిన మతాలు వున్నవని పాశ్చాత్య ప్రపంచానికి చాటింది ఈ మహాసభే. వెయ్యిమాటలెందుకు, సనాతనధర్మోన్నతిని పశ్చిమఖండానికే కాక ప్రపంచమంతటికీ చాటటానికి తోడ్పడిన ఆ మహాసభ మనకు అత్యంత స్మరణీయమూ, శ్లాఘాపాత్రమూ!

		ప్రాక్పశ్చిమఖండాల్లోని సుప్రసిద్ధ తత్త్వకోవిదులు, కళాప్రపూర్ణులు, పండితప్రకాండులు ఆ సభను అలంకరించారు. దాదాపు పదివేలమంది ఆ మహాసభలో ఆసీనులైనారు. అనేక ప్రయాసలకోర్చి ఈ మహాసమావేశ ఏర్పాటు జరిగింది. వివిధమత ప్రతినిధులచేత వేయిపత్రాలు ఆ సభాముఖాన చదువబడినాయి. ‘రోమన్​ క్యాథలిక్​’ సంస్థకు సర్వాధికారి అయిన ‘కార్డినల్​ గిబ్బన్స్​’ మిరిమిట్లు గొలిపే దుస్తులను ధరించి, సభామధ్యంలో ఉన్నతాసనాన ఆసీనుడయ్యాడు. అతడికి ఇరువైపుల ప్రాచ్యప్రతినిధులు దివ్యాంబరధారులై కూర్చున్నారు. వారిలో దేదీప్యమానమైన వస్త్రాలను, స్వర్ణచ్ఛాయతో ఒప్పారే తలపాగను ధరించి, వివేకానందస్వామి బౌద్ధ మహమ్మదీయ ప్రతినిధుల నడుమ సర్వజనాకర్షణీయుడై ఆసీనుడై వున్నాడు.

		మనోహర గానాలతో, ప్రార్థనలతో సభ ప్రారంభమైంది. ప్రతినిధులొకరి వెనుక ఒకరు సభారంజకంగా ప్రసంగించసాగారు. కాని స్వామి, ‘ఈ మహాజనసాగర సమక్షంలోనా నేను ప్రసంగించటం’ అని భయకంపితుడయ్యాడు. ఇతర వక్తల మాదిరి స్వామి తన ప్రసంగాన్నికాని, దానికి వలసిన సామగ్రినికాని సిద్ధంచేసుకొని రాలేదు. సభాధ్యక్షుడు పలుమార్లు తనను ప్రసంగించమని కోరినా, ‘ఇప్పుడు కాదు’ అని స్వామి వాయిదా వేయసాగాడు. చివరకు ఇతడు ప్రసంగిస్తాడా అని అధ్యక్షుడు సంశయించసాగాడు. ఆఖరుకు అధ్యక్షుడు లేచి, వివేకానందస్వామే తరువాతి వక్త అని ప్రకటించాడు. ఇక ప్రసంగించక తప్పదు. స్వామి సంసిద్ధుడై నిలబడ్డాడు.

		అతడి వదనం సహస్రరత్నకాంతిసన్నిభమై ప్రజ్వలిస్తోంది. ముందున్న సభాసాగరంమీద అతడి దృష్టి నిలిచింది. సభ అంతా నిశ్శబ్దంగా వుంది. సరస్వతీదేవికి మొక్కి అతడు, “అమెరికన్​ సోదరసోదరీ మణులారా!” అంటూ సభ్యులను సంబోధించాడు. వెంటనే ఒక అపూర్వ మహోత్సాహతరంగం సభాసాగరం నుంచి వెలువడింది. కరతాళ ధ్వనులు మిన్నుముట్టాయి. ఈ మహాకౌతుక ప్రకటనాన్ని చూసి స్వామి దిగ్భ్రాంతుడయ్యాడు.

		ఆ ఆనందసాగరఘోష కొంత సద్దుమణిగాక స్వామి సనాతన వైదిక యతిసంప్రదాయం పేర తనకు అవకాశం ఇచ్చిన ఆ నవీన జనసంఘానికి అభినందన గావించి, లోకానికి మొదటనుంచి సహనాన్ని, సర్వమత సత్యత్వాన్ని బోధించిన సనాతనధర్మం ధర్మాలకల్లా తల్లి అనే వాక్కులతో తన ప్రసంగాన్ని కొనసాగించాడు. స్వామి ప్రవచనాలను వినండి:

		 ‘వివిధ ప్రదేశాల్లో జన్మించిన నదులు సముద్రంలో సంగమించేటట్టే వివిధ భావాలచేత మనుషులు అవలంబించే వివిధారాధనామార్గాలు వక్రాలై కనపడినా, అవక్రాలై కనపడినా, సర్వేశ్వరా! నిన్నే ప్రాపిస్తున్నాయి.’ * 

		‘ఎవరెలా భావించినా అదే తీరులో నేను వారిని అనుగ్రహిస్తున్నాను.’* 

		స్వామి ప్రకటించిన వినిర్మల మనోభావాలూ, ఆతడి విశాలదృష్టీ, సర్వమత సమరసభావమూ సభ్యులను సమ్మోహితులను చేసింది. స్వామి ఒసగిన సందేశం జగత్ప్రసిద్ధమైన అతడి ‘సనాతనధర్మ ప్రకాశిని’ లో యిమిడి వుంది. దాన్లోని ముఖ్య విషయాలివి:

		సర్వధర్మసమన్వయ స్వరూపమే వేదాంతం. వివిధ మతారాధనలన్నీ భగవత్తత్త్వాన్ని తెలిపే వివిధ మార్గాలు.

		ఆత్మ నిత్యశుద్ధం; జననమరణాతీతం; అద్వితీయం. భేదాలన్నీ కేవలం అజ్ఞానంచేత గోచరిస్తూన్నాయి.

		అనేక జన్మలలో గావించిన గణనాతీతసాధనల మహాఫలితమే అలాంటి ఏకత్వ దర్శనం.

		ఆత్మ ఎప్పుడూ సృష్టించబడేది కాదు.

		మరణమంటె కేవలం ఒక శరీరాన్ని విడిచి మరొక శరీరాన్ని దాల్చటం అని భావించవచ్చు.

		మానవుడి వర్తమానస్థితి అతడి పూర్వకర్మ ఫలితం. ప్రస్తుతకర్మలు భావిదశను నిర్ణయిస్తవి.

		భగవద్దర్శనం లభించటానికి ముందు అహంకారం నశించాలి.

		జీవుడి వ్యక్తిత్వమనేది వట్టి భ్రాంతి.

		భౌతికశాస్త్రదృష్టితో చూస్తే, ఏకత్వమే, అద్వైతమే సిద్ధాంతమని నిశ్చయించవచ్చు.

		మానవుణ్ణి పాపి అని చెప్పటంకంటె మహాపాపం మరొకటిలేదు. అతడు అమృతపుత్రుడు. ప్రకృతికి అతడు అధీనుడు కాడు; ప్రకృతి అతడి దాసురాలు.

		వేదాలు మనలను బంధించే నిర్జీవ శాసనాలు కావు. ఎవరి ఆజ్ఞచే వాయువు వీస్తుందో, అగ్ని దహిస్తుందో, మేఘుడు వర్షిస్తాడో, మృత్యువు ప్రాణులను కబళిస్తుందో, దయాసాగరుడైన ఆ సర్వేశ్వరుణ్ణి చేరే మార్గాలను ప్రకటించటమే వేద శాస్త్రాల ముఖ్యోద్దేశం.

		ప్రార్థనలు, కర్మకలాపాలు మొదలైనవి చిత్తశుద్ధికీ, ప్రతిమారాధన ధ్యానానికీ తోడ్పడతవి. కాబట్టి ఇవి సామాన్య విధులైనా ఆవశ్యకాలై వున్నాయి. అభివృద్ధి చెందేకొద్దీ వీటిని విడనాడవచ్చు.

		ధర్మమనేది పూర్వపక్ష సిద్ధాంతాలతోను, గ్రంథాలతోను కూడుకొన్న విషయం కాదు. సాక్షాత్కారమే ధర్మతత్త్వం, సనాతన ధర్మతత్త్వం.

		దేశకాలాద్యతీతమైన సనాతన ధర్మమే స్వామి ప్రదర్శించిన హిందూమతం. అలాంటి విశ్వమానవ మత దివ్యతేజం ముందు ప్రత్యేక మత సంప్రదాయాలు కాంతివిహీనాలై కనిపించాయి. స్వామి దివ్యసందేశాన్ని ఆలకించి సభికులు అతణ్ణి మహాప్రవక్త అనీ, ఆచార్యుడనీ కీర్తించటం ఆశ్చర్యం కాబోదు. ఈ సందర్భంలో సోదరి నివేదిత రాసిన వాక్యాలు గమనార్హాలు:

		“...యుగయుగాలనుంచి ఆత్మవికాసవంతమై ప్రశాంతినిలయమైన భారతీయ విజ్ఞానసాగరం వివేకానందస్వామి సందేశంలో భాసించింది. యుగాల పర్యంతం అనేక మతసంప్రదాయ ప్రపూర్ణమైన పారమార్థిక ప్రపంచం, మహర్షుల పాదధూళిచేత పవిత్రీకృతమైన పుణ్యభూమి, సనాతన భారతవర్షం, స్వామి సందేశంలో ప్రతిబింబితమై దీపించింది... ఆ సమయంలో ఆతడు ప్రసంగించింది స్వాత్మానుభూతిని గురించి కాదు. తన గురుమహాశయుణ్ణి గురించి అయినా స్వామి అప్పుడు ప్రసంగించలేదు.

		“ఆ సభావేదికమీద వివేకానందుడి మాదిరి ప్రబోధకులై నిలిచిన ఘనులు ఇతరులు లేకపోలేదు. కాని వారందరూ ప్రత్యేక మతసంప్రదాయాలను గురించి ప్రబోధం చేశారు. వివేకానందస్వామి ఒక్కడే సర్వమతగమ్యప్రాయమైన మహోత్కృష్ట మతాన్ని గురించి ప్రబోధించ వచ్చిన మహనీయుడు...”

		సనాతన ధర్మౌన్నత్యాన్ని, స్వామి సందేశవైభవాన్ని పాశ్చాత్యులు ఎలా గుర్తించారో చూడండి! సభలోని శాస్త్రశాఖాధ్యక్షుడి పలుకులు ఆలకించండి:

		 “సనాతనధర్మం మాదిరి సర్వమతమహాసభను, అమెరికన్​ ప్రజను అత్యద్భుత రీతిలో ఆకట్టుకొన్న మతసంస్థా, తత్ప్రతినిధీ అయిన వివేకానంద స్వామి వంటి వక్తా లేరనటం నిస్సంశయం. స్వామి ప్రసంగమంటే సభికులకు అపరిమితోత్సాహం, ఆనందం. మతమహాసభలోను, నా అధ్యక్షత కింద జరిగిన శాస్త్రశాఖా సమావేశాల్లోను అతడనేకసార్లు ప్రసంగించాడు. క్రైస్తవులు కానివ్వండి, క్రైస్తవేతరులు కానివ్వండి, సభారంజకులై మించిన వక్తలలో ఎప్పుడూ అతడే అగ్రగణ్యుడు. అతడు ఎక్కడకు వెళితే అక్కడకు వెళ్లి వేలాదిజనం అతడు పలికే ప్రతి శబ్దాన్ని ఆతురతతో ఆలకించేవారు... క్రైస్తవులలో స్వమతాభిమానపూరితులైన సనాతనులు సైతం ‘వివేకానందుడు సాక్షాన్నరేంద్రుడే’ అని పేర్కొన్నారు!” 

		నిజమే! అతడు అన్వర్థనామధేయుడైన నరేంద్రుడే కదా!

		జగత్ప్రసిద్ధిగాంచిన అనిబిసెంట్​ మహిళామణి ఈ సందర్భంలో రాసిన వాక్యాలు ఇలాగే సముచితాలై ఒప్పుతున్నవి:

		 “...ఆ సమయంలో ఆతడి మూర్తి సూర్యప్రభాసమానమై విలసిల్లింది... అతడి సందేశవాక్యామృతాన్ని గ్రోలి సభ్యులు ఆనందపరవశులై అతడు పలికే ప్రతి శబ్దాన్ని, స్వరాన్ని, నిశ్చేష్టులై ఆలకించేవారు. స్వామి సందేశాన్ని విని అతడి ప్రసంగానంతరం సభనుంచి బయటకువస్తూ ఒక క్రైస్తవుడిలా పలికాడు: ‘ఆ మహనీయుడా, క్రైస్తవమతబాహ్యుడు (Pagan) ! ఆ మహనీయుడి దేశస్థులవద్దకా మన క్రైస్తవమత బోధకులను పంపటం! వారే మన వద్దకు మతబోధకులను పంపటం సముచితం.” 

		సర్వమత మహాసభ లోకానికి ఇచ్చిన సందేశం ఏమిటి? స్వామే ఇలా పేర్కొన్నాడు:

		 “... మతమహాసభ లోకానికి ఏమైనా చాటివుంటే అది ఇది: పూజ్యత, పవిత్రత, త్యాగం ఇవి ప్రపంచంలో ఏ మతసంస్థకు ప్రత్యేకమైన ‘హక్కులు’ కావనీ, ప్రతిమతమూ లోకోత్తరచరితులైన పురుషులను స్త్రీలను ఉద్భవింపచేసినదనీ చాటింది. ఇలా విస్పష్టమై వుండగా, ఎవ్వరైనా తమ మతం ఒక్కటే సుస్థిరంగా నిలిచి, ఇతర మతాలన్నీ నశించాలని భావిస్తే, అలాంటి మందబుద్ధుల అవివేకానికి నా హృదయాంతర్గత పరితాపాన్ని తెలుపుకొంటూ, వారెంత ప్రతిఘటించినా, ‘కావలసింది కలహం కాదు, సహకారం; అన్యమత విధ్వంసం కాదు, తదాశయగ్రహణం; శత్రుత్వం కాదు, శాంతియుత సమన్వయం’ అని మతపతాకల మీద లిఖీంచబడేరోజు శీఘ్రంలోనే వచ్చితీరుతుంది’ అని తెలుపుతాను.” 

		పేరు ప్రతిష్ఠలను ఆశించక పరివ్రాజకుడై సంచరిస్తూన్న స్వామి మతమహాసభలో ప్రసంగించాక జగద్విఖ్యాత మహాప్రవక్తగా నిలిచాడు. వివేకానంద నామం దిగ్దిగంతాల మారుమోగింది. షికాగో మహానగర వీథులలో ప్రతికుడ్యమూ స్వామి నిలువెత్తు చిత్తరువులతో అలంకరించబడింది. జనం వాటివద్ద గుమికూడి వినమితశిరస్కులై స్వామికి జోహారులర్పించసాగారు. స్వామి వర్ణనలతో పత్రికలు నిండిపోయాయి. స్వమతాభిమానపూరితమైన ‘న్యూయార్క్​ హెరాల్డ్​’ సైతం ఇలా రాసింది:

		 “సర్వమత మహాసభలో వివేకానందస్వామి అగ్రగణ్యుడవటం నిస్సంశయం. అతడి ప్రవచనాలు ఆలకించాక, అలాంటి విద్వజ్జననిలయమైన భారతదేశానికి మా క్రైస్తవ మతబోధకులను పంపటం ఎంత అవివేకమో గ్రహించాం.” 

		‘బోస్టన్​ ఈవినింగ్​ ట్రాన్స్​పోస్ట్​’ ఇలా రాసింది:

		 “భావౌన్నత్యంచేత ఐతేనేం, దివ్యమూర్తిమత్వంచేత ఐతేనేం, మతమహాసభకు అత్యంత ప్రీతిపాత్రుడై ఒప్పింది అతడే. సభావేదికమీద అతడు అడుగుపెడితే చాలు; సభికుల హర్షధ్వనులు మిన్నుముట్టేవి. ఇలాంటి వేలాది జనుల అభినందనలను అతడు పసిబాలుడి మాదిరి అందుకున్నాడు. అహంకారం కించిత్తు అయినా అతడిలో కానరాదు. సభాకార్యక్రమం ముగిసేవరకు జనాన్ని నిలిపేటందుకై కార్యనిర్వాహకులు వివేకానందుణ్ణి ఆపేసేవారు. సభికులను రంజింపచేయలేని వక్త మండువేసవి రోజున దీర్ఘోపన్యాసం చేస్తూంటె, విసుగుచెంది వందలాదిజనం ఇళ్లకు మరలిపోతూంటే, సభాధ్యక్షుడు లేచి, ‘స్వస్తివచనాలకు ముందు వివేకానందుడు కాస్సేపు ప్రసంగిస్తాడు’ అని ప్రకటించేవాడు... అంతటితో ఆ కొలంబస్​ భవనంలో విసురుకొంటూ కూర్చుండిన వేలాదిజనమంతా గంటలపర్యంతం ఇతరుల ప్రసంగాలు వింటూ, వివేకానందుడి పావుగంట ప్రసంగం ఆలకించటానికై చిరునవ్వుతో నిరీక్షించేవారు...” 

		మరొకప్పుడు ఆ పత్రికే ఇలా రాసింది:

		 “నిజానికి మహాపురుషుడూ, సరళహృదయుడూ, విద్వాంసుడూ అయిన వివేకానందుడితో మా పండితులు ఎంతమాత్రమూ తులతూగరు.” 

		మతమహాసభ నత్యద్భుతంగా స్వవశం గావించుకొన్న మహావక్త వివేకానంద స్వామి” అని సభాసాధారణ సంఘాధ్యక్షుడే వచించాడు.

		 “మహాసభ ముఖ్యోద్దేశాలను గురించి వివేకానందుడి మాదిరి గంభీరంగా ప్రసంగించిన వక్త మరొకడు లేడు. అతడు ఈశ్వరప్రేరిత మహావక్త”  అని ‘న్యూయార్క్​ క్రిటిక్​ పత్రిక’ ప్రకటించింది. ఇలాంటి ప్రశంసల నన్నిటినీ ప్రచురిస్తే ప్రత్యేకం ఒక గ్రంథం తయారవుతుంది.

		స్వామి ప్రసంగాలను అనేక పత్రికలు ప్రతిరోజూ పూర్తిగా ప్రచురించటమేకాక, వాటిని గురించి విశేషంగా ప్రశంసించసాగాయి. స్వామి ఇలాంటి జగద్విఖ్యాతి గౌరవాలచేత ఆనందపడి, గర్వించాడా? ఎన్ని వేల నదీనదాలు తనను చేరినా మేరమీరని సముద్రంవంటిది అతడి హృదయం. మతమహాసభలో విజయం గాంచిన నాటిరాత్రే నిజానికి స్వామి తనకిక స్వేచ్ఛామయ పరివ్రాజక జీవితానంద దినాలు అంతరించినవని బాలుడిలా విలపించాడు. నిజమే, జగత్సందేశకుడై లోకసంగ్రహకర్మ నాచరింప విధి నిమంత్రితుడైన స్వామికిక ఏకాంతవాసం ఎలా కలుగుతుంది? కార్యరంగంలో అతడిక తన జీవితాన్ని అర్పించవలసి వుంది.

		ఈ సమయంలో స్వామి ధీరత్వం, అఖండాత్మవిశ్వాసాన్ని ప్రకటించే ఒక సంఘటనను గురించి ‘చరిత్రకారుల ప్రపంచ చరిత్ర’ (Historian's History of the World) అనే గ్రంథం ఇలా పేర్కొంటోంది:

		 “సర్వమత మహాసభలో తన ప్రసంగమధ్యాన అతడొక నిమిషం ఆగి, ‘హిందువుల వేదవేదాంతాలను చదివి, వారి మతాన్ని గురించి స్వతంత్రజ్ఞానాన్ని పొందినవారు మీలో ఎందరున్నారో చేతులెత్తండి’ అని పలికాడు. వివిధదేశ తత్త్వజ్ఞ శిఖామణులతో కూడుకొన్న ఆ మహాసభనుంచి మూడు నాలుగు చేతులు మాత్రమే పైకిలేచాయి. అప్పుడాతడు తన ప్రతిభాతిశయం తేజరిల్లగా, వాత్సల్యపూర్వకంగా సభికుల నవలోకించి, సభికులు లజ్జావనత వదనులయ్యేట్లు సరళగంభీరోక్తుల ‘ఇలాంటి స్థితిలోనా మీరు మమ్మల్ని గురించి విమర్శింప సాహసిస్తారు!’ అంటూ పలికాడు.” 

		మత మహాసభలో స్వామి అఖండవిజయాన్ని చూసి, కొందరు క్రైస్తవమత ప్రచారకులూ, దివ్యజ్ఞానసమాజ ప్రముఖులూ స్వామి యశశ్చంద్రికలకు కళంకం ఆపాదింప యత్నించి, తత్కాంతిపుంజంలో తమ దుర్బుద్ధిని ప్రదర్శించుకొన్నారు. షికాగోనగరంలోని కోటీశ్వరుల రమ్యహర్మ్యాలు స్వామికి ఆతిథ్యం ఇవ్వటానికి పోటీలుపడ్డాయి. వాటిలోని స్వర్గతుల్య వైభవాన్ని చూసినంతనే భారతదేశంలోని దరిద్రనారాయణుల దుస్థితిని తలచుకొని స్వామి దుఃఖీంచసాగాడు. శయనించటానికి అమర్చబడిన హంసతూలికాతల్పం అతడికి ముళ్ళపొదగా తోచింది. అశ్రుధారలతో అతడి పరుపుదిండు తడిసిపోయింది. దుఃఖావేశంచేత చివరకు నేలమీదపడి భోరున విలపించసాగాడు. “ఓ జగజ్జననీ! నా మాతృదేశంలో ఘోరదారిద్ర్యం తాండవిస్తూంటే నాకీ పేరు ప్రతిష్ఠలు ఎందుకు? పట్టెడన్నం కరువై మా ప్రాణాలు పోతూంటే ఇక్కడ వీళ్లు శరీరసౌఖ్యాల నిమిత్తం లక్షలు ఖర్చుచేస్తున్నారే! భారతదేశ దీనజనకోటిని ఎవరు ఉద్ధరిస్తారు? వాళ్ల కడుపుచిచ్చు చల్లార్చేవారెవరు? తల్లీ! వాళ్లకెలా తోడ్పడగలనో తెలుపవా?” అంటూ మొరపెట్టాడు. దరిద్రులపట్లా, దీనులపట్లా ఇలాంటి అఖండసానుభూతే, అపరిమితప్రేమే స్వామి చేసిన ఘనకార్యాల కన్నిటికీ మూలకారణం.

		స్వామి ఇలా తన ఉద్యమ నిర్వహణ మార్గాన్ని గురించి తలపోస్తూంటే ఒక సుప్రసిద్ధ ఉపన్యాససంస్థ అతణ్ణి అమెరికా అంతటా ప్రసంగిస్తూ పర్యటించ ఆహ్వానించింది. స్వామి తన ఆశయాలను వ్యాప్తిచేయటానికి ఇదే అదనని ఆ ఆహ్వానాన్ని అంగీకరించాడు. ఈ ఉపన్యాస దిగ్విజయ యాత్రలో స్వామి షికాగో, బోస్టన్​, కేంబ్రిడ్జ్​, వాషింగ్టన్​, న్యూయార్క్​ మొదలైన ముఖ్యనగరాలన్నిటిలోను సనాతనధర్మాన్ని, హైందవ విజ్ఞానాన్ని సహస్రముఖాల వ్యాప్తి గావించాడు. క్రైస్తవమతాచార్యులు అతణ్ణి తమ ప్రార్థనాలయాల్లో ప్రసంగించ ప్రార్థించారంటే జనసామాన్యంమాట చెప్పాలా? స్వామి చేసిన ఉపన్యాసయాత్ర పాశ్చాత్య దేశంలో సనాతనధర్మ విజయయాత్రగా చెప్పటం సబబు.

		భారతీయులను గురించి పాశ్చాత్యులకున్న దురభిప్రాయాలను స్వామి తీవ్రంగా ఖండించాడు. ఈ విషయంగా ‘ఆయోనా స్టేట్​ రిజిష్టర్​’ అనే పత్రికలో ఇలా రాశారు:

		 “భారతీయ విజ్ఞానాన్ని ఖండిస్తూ స్వామితో వాదానికి దిగినవారిపాట్లు పరమాత్ముడి కెరుక. అత్యద్భుతమైన ఆ భారతీయుడి కుశాగ్రధీశక్తి ముందా, అలాంటి వాదాలు నిలవటం! వారి వాదాలను స్వామి గోటితో మీటేవాడు... నిజమైన క్రైస్తవులందరికి వివేకానందుడూ, వివేకానందోద్యమమూ నిశ్చయంగా సమాదరణీయాలై ఒప్పారాయి.” 

		సంకుచితాభిప్రాయాలన్నా, స్వమతాహంకారమన్నా స్వామికి పరమ అసహ్యం. క్రైస్తవుల లోపాల నాతడు స్పష్టంగా, నిర్భయంగా ప్రకటించాడు. స్వామి ప్రసంగాలనుంచి దీనికొక నిదర్శనం 1894 వ సం ॥ డెట్రాయిట్​ నగరంలో అతడిలా వక్కాణించాడు:

		 “ఒక విషయాన్ని నేనిక్కడ మీకు తెలుపవలసివుంది. నా మాటలు సానుభూతిరహితాలని భావించకుంటారు గాక. మీరు మీ దేశస్థులకు విద్యగరపి, వస్త్రాలనిచ్చి వేతనాలు ఇస్తున్నారు గదా! ఎందుకు? వారు మా దేశానికి వచ్చి మా ఋషులను, మా ఆలయాలను, మా మతాన్ని నిరసించి దూషించటానికి. వారొక దేవాలయం వద్దకొచ్చి, ‘ఓ విగ్రహారాధకులారా! మీరంతా నరకానికి వెళతారు’ అని ప్రకటిస్తారు. కాని హిందువులు శాంత స్వభావులు. కాబట్టి నవ్వుతూ, ‘ఈ మూర్ఖులు వాగితే మన కేమిటి?’ అనుకొంటూ వెళ్లిపోతారు. ఇక మీ మతబోధకులకు పరమతఖండనాన్ని, దూషణనూ నేర్పే మీ పోకడలను మేము రవ్వంత విమర్శించగానే మీరు చేసే గందరగోళం, గగ్గోలు చెప్పనలవికాదు. మీ ఇచ్చవచ్చినట్లు చేయండి. మా జీవిత విధానం మాకు తృప్తికరంగా వుంది. ఒక్క విషయంలో మీ స్థితికంటె మాది మేలవటం నిస్సంశయం. హేతువిమర్శ చేయక మానవుడు పాపి అనే ఘోరవికృత సిద్ధాంతాన్ని మా బిడ్డల కెన్నడూ మేం బోధించం. మీ ఆచార్యులు మా మతధర్మాలను ఖండించబోయేటప్పుడు ఈ విషయాన్ని గుర్తిస్తారు గాక. భారతీయులందరు లేచి హిందూమహాసముద్రపు అడుగున వున్న బురదనంతా తీసి పాశ్చాత్యదేశాలమీద పడేసినా, అది మీరు మా పట్ల సల్పుతున్న ఘోరకృత్యాలలో సహస్రాంశానికైనా సరిరాదు. ఎందుకు? మేమొక్క మతప్రచారకుణ్ణి అయినా మీ దేశానికి ఎన్నడైనా పంపి ఎరుగుదుమా?... ఎన్ని (శ్రీరంగ) నీతులు పలికినా మీరు మీ మతవ్యాప్తిచేసిన విధానం ఎలాంటిది? కత్తిదూయనిదే, రక్తపాతం గావించనిదే ఏదైశంలో మీ క్రైస్తవమతం వ్యాపించిందో చెప్పండి. క్రైస్తవమతచరిత్రలో ఇందుకు భిన్నంగా ఒక్క నిదర్శనాన్ని చూపినాచాలు. లేదు, గాలించి చూసినా లేదు... మీ మాదిరే విర్రవీగిన అరబ్బులు ఏమైనారు? రోమన్లు ఎక్కడున్నారు?... స్వార్థపరత్వమే మూలాధారమై భోగానుభవమే పరమావధిగావున్న ఏ మతసంస్థ అయినా నేడో, రేపో నశించక తప్పదు... మీరు క్రైస్తవులు కారు. జాతీయతను బట్టి చూస్తే మీరు క్రైస్తవులుగా ఎన్నదగరు... సజీవమై మీ జాతి నిలవాలంటే మీ జీవన విధానం మారాలి. రాముడు ఏలే హృదయాన కాముడు వుండలేడు... క్రైస్తవ ధర్మరహితులై భవనాలలో వుండటంకంటె క్రైస్తవులై మీరు గుడిసెలలో వుండటం మేలు.” 

		క్రైస్తవ మతాచార్యుల ముందు, క్రైస్తవదేశంలో నిలబడి, నిర్భయంగా ఇలా వారి దోషాలను ప్రకటించిన స్వామి ధైర్యసాహసాలెలాంటివో ఊహించండి! అలాంటప్పుడు క్రైస్తవమత ప్రచారకులు కొందరు స్వామిమీద ధ్వజమెత్తటం ఆశ్చర్యం కాబోదు. స్వామి పేరు ప్రతిష్ఠలను కళంక పరచటానికి వారు విశ్వప్రయత్నం చేశారు. ధనాశ చూపి కొందరు యువతులను తన వద్దకు పంపారని స్వామే తెలిపివున్నాడు. కాని త్యాగాగ్ని జ్వాల అయిన అతడి విశుద్ధవర్తనం వారికి తమ బుద్ధిహీనతను ప్రకటించింది.

		స్వామి పలుకులు గంభీరాలైనా, వాటిలోని హాస్యచమత్కృతులు మెరపుతీగల మాదిరి మెరసి సభికులను ఆశ్చర్యచకితులను చేసేవి. “హైందవ స్త్రీలు తమ బిడ్డలను నదులలో మొసళ్లకు అర్పించేవారట, కాదా?” అని ఒకామె ప్రశ్నించగా స్వామి వెంటనే, “యథార్థం తల్లీ! నన్ను వారలాగే పారవేశారు. కాని నేను మీ పూర్వగాథంలోని ‘జోనా’ మాదిరి పైకి వచ్చాను” అని పలికాడు!

		మరొకసారి స్వామి పాశ్చాత్య నాగరికతలోని లోపాలను ఇలా ఖండించాడు: “సదుద్దేశంతో నిష్కర్షగా నేను చెపుతాను. యథార్థం ఇది. నేనిక్కడికి మిమ్మల్ని పొగడటానికి రాలేదు... మీ పటాటోపాలను, దోషాలను, లోపాలను తెలిపి మీకు భగవంతుణ్ణి చేరేమార్గాన్ని చూపటానికి వచ్చాను. మీరు నా బిడ్డలు. మీ క్రైస్తవమతాచారాలను గురించికాని, మీ విచిత్ర జీవిత రీతులను గురించికాని నుతులను, స్తోత్రాలను చేస్తానని భావించవద్దు... మీ క్రైస్తవమతం ఎక్కడుంది? స్వార్థపరత్వంతో, పరమత వినాశైకకాంక్షతో నిండిన మీ హృదయాలలో జీసస్సుకు తావులేదు. ఆ మహనీయుడు ప్రస్తుతం ఇక్కడేవుంటే అతడికి తలదాచుకోటానికి మీరు తావు ఇవ్వకుండేవారే!” అప్పుడు ఒక క్రైస్తవాచార్య శేఖరుడు, “స్వామీ! క్రైస్తవాదర్శం ఇంతచక్కగా ఎలా అవగాహన చేసుకొన్నారు?” అని అడగ్గా, స్వామి ఇలా బదులిచ్చాడు: “ఎలాగా? క్రీస్తు ప్రాచ్యుడే! ప్రాచ్యులమైన మాకు అతడితత్త్వం సులభంగా, విస్పష్టంగా తెలుసుకోవటం ఆశ్చర్యం కాబోదు.”

		క్రమంగా స్వామికి అనేకమంది క్రైస్తవాచార్యులూ, ప్రఖ్యాతపురుషులూ మిత్రులైనారు. “మిమ్మల్ని నిందించేవారికి ఎందుకు బదులు చెప్పరు?” అని వారు అడగ్గా, స్వామి ఇలా అన్నాడు: “ఇతరులు మనలను దూషిస్తే ఎందుకు ప్రతిఘటించాలి? అంతేకాదు, తనను తాను సమర్థించుకోవటం సన్న్యాసధర్మం కాదు. ‘సత్య మేవ జయతే, నానృతమ్​’ అని విశ్వసించండి.” అలాంటి దూషణాలకు భగవత్ప్రార్థనే పరిష్కారం. శాంతమూర్తి అయిన స్వామి జవాబు.

		సనాతన ధర్మప్రచారం, మాతృదేశపు పునరుద్ధరణ ఇవే స్వామి సంకల్పాలు. ఉపన్యాససంస్థ ఆధ్వర్యాన స్వామి ఒసగిన ప్రతి ఉపన్యాసానికీ వసూళ్లు అధికంగా వస్తూండేవి. అందుమూలంగా భారతదేశంలో వివిధ రాష్ట్రాలలో ప్రజాసేవకు సంస్థలను నెలకొల్పాలని స్వామి ఉద్దేశం. కాని అలా వచ్చిన సొమ్ములో ఏ స్వల్పభాగమో స్వామికిచ్చి, తక్కినదంతా ఉపన్యాససంస్థే దిగమింగుతూండేది. ఒక ఉపన్యాసానికి 2500 డాలర్లు (అంటె సుమారు ఏడువేల ఐదువందల రూపాయలు) వచ్చేవి. అందులో స్వామికి దక్కేవి 200 డాలర్లు (సుమారు ఆరువందల రూపాయలు మాత్రమే). ఈ మోసాన్ని యావత్తు గ్రహించి ఆ కపటసంస్థతో సంబంధం విడిచి, ఉచితంగా ప్రసంగాలు ఇవ్వసాగాడు.

		నిరంతర బోధోపన్యాసాలచేత తీరికలేకున్నా స్వామి తన ప్రాచ్యశిష్యులను మరువలేదు; వారికిలా రాశాడు: “మీ స్త్రీల స్థితిని మీరు మెరుగు చేయలేరా? లేకుంటే మీకు తరుణోపాయంలేదు. స్త్రీలను ఉద్ధరించకపోతే మీరు ఎప్పటి మాదిరే అధోపతితులై వుంటారు. పారమార్థిక విషయంలో మనతో పోల్చిచూస్తే, అమెరికన్లు అల్పులు. కాని సాంఘికంగా మనకంటె వారు కోటిరెట్లు ఘనులు. వారి సమాజంలోని మంచి విషయాలను గ్రహిస్తూ మన పరమార్థాన్ని వారికి బోధిద్దాంగాక.” మానవకళ్యాణ హేతుభూతాలైన ఇలాంటి సమన్వయ భావాలే సుప్రసిద్ధమైన అతడి ‘ప్రాచ్యం – పాశ్చాత్యం’ అనే గ్రంథరూపం దాల్చాయి.

		ఈ సమయంలో భారతదేశం ఏమి చేస్తూవుండినదో గమనిద్దాం. సర్వమతమహాసభలో స్వామి విజయాన్ని గురించి విని, భారతీయులందరూ బ్రహ్మానందభరితులై కీర్తించసాగారు. అమెరికన్లు స్వామి సందేశాన్ని గమనించిన అద్భుతవిధానం, స్వామి ప్రతిభాతిశయాన్ని గురించి వారు గావించిన ప్రశంసలు, అతడి దేశసేవాపరాయణత్వం ఇవే నాటి వార్తా పత్రికలలోని వార్తలు. ఇక బారానగర్​ మఠంలోని సోదర శిష్యులు స్వామి విజయానికి ఉప్పొంగిపోయారని వేరేచెప్పాలా? “నరేంద్రుడు లోకాన్ని ఉర్రూతలూగిస్తాడు” అనే శ్రీరామకృష్ణ గురుదేవుడి అమోఘవాక్యాలను వారు ఆవేశపూరితులై స్మరించారు.

		భారతదేశమంతటా వివేకానంద నామం రామనామం మాదిరి వ్యాపించింది. ఈ దివ్యోత్సాహ తరంగాలు మొట్టమొదట మద్రాసు నుంచీ, వంగదేశంనుంచీ వెలువడి క్రమంగా భారతఖండాన్ని యావత్తు ముంచెత్తాయి. ఆసేతుహిమాచలం, వివిధరాష్ట్రాలు వివేకానంద జయజయధ్వానాలతో ప్రతిధ్వనించాయి. మద్రాసులో సర్​ సుబ్రహ్మణ్య అయ్యర్​ మొదలైన ప్రముఖులు మహాసభ జరిపి, తమ కృతజ్ఞతాభి వందనాలను స్వామికి తెలుపుకొన్నారు. రామనాథ రాజు, భాస్కరసేతుపతి, క్షేత్రీమహారాజు అజిత్సింగ్​ బహదూర్​ మొదలైనవారూ స్వామికి అభినందనలు తెలిపారు. స్వామి జన్మస్థల వాసులైన కలకత్తా పౌరులు పొందిన ఆనందం వర్ణనాతీతం. వంగదేశంలోని సుప్రసిద్ధ పండితులు, పత్రికాధిపతులు, న్యాయమూర్తులు, రాజకీయనాయకులు మొదలైన ఘనులు వేలాది మంది స్వామిని ప్రశంసించటానికై పురమందిరంలో మహాసభచేసి ఈ కింది అభినందన పత్రాన్ని స్వామికి పంపారు:

		పరమపూజ్యులు శ్రీమద్వివేకానందస్వామివారి చరణకమల సన్నిధికి.

		 “షికాగో మహానగరంలో జరిగిన సర్వమతమహాసభలో అఖండ శక్తిసామర్థ్యాలతో మీరు సనాతనధర్మ ప్రాతినిధ్యం వహించినందుకు ఈ మహాసభవారు ఏకగ్రీవంగా మిమ్మల్ని అభినందిస్తున్నారు. భారతీయులకు ప్రాణసమమైన సనాతనధర్మానికి తాము చేసిన మహాసేవలను కృతజ్ఞతాపూర్వకంగా శ్లాఘిస్తూన్నారు. నేటికి హిందూమతం ఒక ప్రచారకుణ్ణి గాంచినందుకు, మహాదృష్టవశాత్తు మీవంటి జగత్ప్రచారకుణ్ణి గాంచినందుకు భారతీయులందరూ గర్వించాలి.

		 “మీ మహోద్యమాన్ని కొనసాగించటానికై సర్వేశ్వరుడు మీకు దీర్ఘాయురారోగ్యాలు ఒసగుగాక!” (సంక్షిప్తం)

		మహావక్త, సుప్రసిద్ధ రాజకీయవేత్త అయిన సురేంద్రనాథ బెనర్జీ ఇలా అన్నాడు:

		 “స్మరణీయమైన ప్రాచీనకాలంలో మన మహర్షుల వాక్యాలు కోట్లాది జనానికి శాంతిని ఒనగూర్చినవి; ఇక ముందుకూడ అలాగే కోట్లాది జనానికి మన మతం అఖండశాంతిని ఒసగుతుంది. ఎక్కడి పాశ్చాత్యులు! ఎక్కడి సనాతనధర్మం! మహోన్నతమైన సనాతనధర్మ సందేశాన్ని పాశ్చాత్యులకు అనర్గళంగా చాటిన ఆ వివేకానంద యతివరేణ్యుడికి వినమిత శిరస్కులమై కృతజ్ఞతాభివందనాలను అర్పించకుండా వుండగలమా?” (సంక్షిప్తం)

		భారతదేశంలో నూతన సంచలనం, నూతనోత్తేజం ఏర్పడసాగాయి. వివిధరాష్ట్రాలలో జనం సభలు జరిపి వివేకానందుణ్ణి కీర్తించటమేకాక, వివేకానందజనకమైన సనాతనధర్మం అద్వితీయమని గుర్తించనారంభించారు. చైతన్యవిరహితమై నిద్రాణమైవున్న భారదేశం వివేకానంద భానూదయతేజంలో మేల్కొని భావిభాగ్య ఫలసూచకమై విజృంభించసాగింది.* 

 సర్వమత మహాసభ వేదికపై

1. వీర్​చంద్​ గాంధీ 3. ధర్మపాలుడు 4. స్వామీజీ

మతప్రచారం – వివిధానుభవాలు

సనాతన ధర్మప్రచారం చేస్తూ స్వామి పశ్చిమఖండంలో చేసిన ఉపన్యాస పర్యటనలోని వివిధానుభవాలను పరికిద్దాం. సహజంగా స్వామి ఈ కాలంలో పాశ్చాత్యప్రముఖుల ననేకులను కలుసుకొన్నాడు. అజ్ఞేయవాదుల్లో సుప్రసిద్ధుడైన రాబర్ట్​ ఇంగర్​సార్​ స్వామితో అనేక మతవిషయాలను గురించి చర్చిస్తూ ఇలా అన్నాడు: “నలభై ఏళ్ల క్రితం మీరీ దేశంలో మతప్రచారం చేయవచ్చివుంటే మిమ్మల్ని ఉరివేసి వుండేవారు, లేక కాల్చివేసి వుండేవారు. ప్రతి గ్రామంలోను రాళ్లు రువ్వివుండేవారు” కేవల దురహంకార సంజనితమైన ఇంతటి పరమతద్వేషం పాశ్చాత్య దేశాల్లో ప్రబలివుండేదనే సంగతి స్వామికి ఆశ్చర్యాన్ని గొల్పింది.

స్వామి అందిస్తూన్న వేదాంతోపన్యాసాలను ఆలకించి, కొందరు అతడి మనోనిశ్చలత్వాన్ని పరీక్షించదలచి ప్రసంగమధ్యంలో తుపాకిగుళ్లను పేల్చారు. కర్ణకఠోరమైన తుపాకిగుళ్లు చెవుల కిరువైపులా దూసుకుపోతున్నా స్వామి నిశ్చలుడై ప్రసంగిస్తూండటం చూసి, వారు ఆశ్చర్యచకితులై స్వామి స్థిరచిత్తాన్ని మెచ్చుకొన్నారు!

మరొకసారి ఒక నల్లజాతి (నీగ్రో) కూలీ స్వామి ప్రయాణమధ్యంలో అతణ్ణి సమీపించి, “మా జాతిలో నీవంటి మహానుభావుడు జన్మించటం చాల గొప్పసంగతి. దయచేసి ఒకసారి మీతో కరచాలనం చేయనివ్వండి” అని కోరాడు. అమితప్రేమపురస్సరంగా స్వామి ఆ నల్ల జాతివ్యక్తికి ధన్యవాదం తెలుపుతూ అతడితో కరచాలనం చేశాడు. పలుమార్లు భోజనశాల యజమానులు స్వామిని నీగ్రో అని తలచి లోనికి అనుమతింప నిరాకరించారు. క్షౌరశాలలో సైతం స్వామిని ఇలాగే పొమ్మని నిరసించారు. వారికి స్వామి తాను నీగ్రో కాదని ఎందుకు చెప్పలేదని ఒక పాశ్చాత్యశిష్యుడు అడగ్గా, స్వామి ఇలా బదులిచ్చాడు: “పరులను అణచి తాను పైకిరావటమా! అలాంటి ఘోరకృత్యాలు చేయటానికి నేను జన్మించలేదు!”

ఉపన్యాస పర్యటనలో వివిధ సంఘాలనుంచి స్వామికి ఆహ్వానాలు సంతతధారగా రాసాగాయి. సాధ్యమైనంత వరకు స్వామి వాటిని అంగీకరించేవాడు. పాశ్చాత్యులకు వేదవేదాంత విస్తృతాశయాలను ప్రకటించటమే, అందునా ముఖ్యంగా అద్వైత వేదాంత దుందుభిని మోగించి స్వమతాహంకారమత్తులను మేల్కొల్పటమే స్వామి ఆశయం. అహర్నిశలు పర్యటిస్తూ స్వామి వారానికి పన్నెండునుంచి పధ్నాలుగు వరకు ఉపన్యాసాలిచ్చేవాడు. కొన్నివేళల రోజుకు రెండుమూడు ఉపన్యాసాలుకూడ ఇవ్వవలసి వచ్చేది. మానవశక్తికి అసాధ్యమైన ఈ కార్యాన్ని ఈశ్వర ప్రేరితుడూ, ఈశ్వరోద్దిష్టుడూ కాబట్టే స్వామి చేయగలిగాడు. పలుమార్లు అర్ధరాత్రి సమయంలో స్వామికి మర్నాడు తాను ప్రసంగించవలసిన విషయాన్ని గురించి ఎవరో ఒకవ్యక్తి తన ముందు ఉపన్యసిస్తూన్నట్లు వినవచ్చేదట. అదే మర్నాడు స్వామి ఉపన్యాసం!

అసాధారణమైన యోగసిద్ధులు ఈ సమయంలో స్వామికి అప్రయత్నంగా అలవడసాగాయి. స్పర్శమాత్రానే ఇతరుల జీవితాన్ని అతడు మార్చగలిగి వున్నాడు. చూడగానే ఒకడి పూర్వజన్మవృత్తాంతం స్వామికి కరతలామలకమవుతూండేది.* 

ఈ సమయంలో కలకత్తాలో కొందరు ప్రముఖులు స్వామి ఉపన్యాసాలను రాజకీయ భావగర్భితాలని తోచేరీతిలో ప్రకటించసాగారు. ఈ విషయాన్ని గురించి స్వామి తన మద్రాసు శిష్యులలో ఒకరికి ఇలా రాశాడు: “రాజ్యతంత్రంతోకాని, రాజకీయాందోళనంతోగాని నాకు కించిత్తు సంబంధమూలేదు. నేను లక్షించేది పరమార్థం ఒక్కటే. అది సరిగా వుంటే మిగిలినవన్నీ స్వయంగానే చక్కబడుతవి... నా రాతలకుగాని, మాటలకుగాని రాజకీయాభిప్రాయాలను ముడిపెట్టవద్దని కలకత్తా జనానికి నువ్వు గట్టిగా చెప్పాలి. నేనొక రాజకీయ ప్రతినిధినని క్రైస్తవమత ప్రచారకులకు ఉపన్యసిస్తూ కాళీచరణ బెనర్జీ చెప్పారని విన్నాను. ఏం అర్థరహిత ప్రలాపం!... అతగాడు బహిరంగంగా ఏ కలకత్తా పత్రికకో రాసి దానిని ఋజువు చేయమను. లేకపోతే తన మూర్ఖప్రకటనాన్ని వాపసు చేసుకోమని నా మాటగా చెప్పు. ఇది వారి కుయుక్తి! సామాన్యంగా క్రైస్తవ ప్రభుత్వాలన్నిటిలోను కానవచ్చే లోపాలను గురించి న్యాయదృష్టితో కొన్ని ఖండనలు చేసివున్నమాట నిజమే. అంతమాత్రం చేత రాజకీయపు గొడవతో నాకు సంబంధం ఉందనా ఉద్దేశం? ఆ ఉపన్యాసం నుంచి కొన్ని ఘట్టాలను ప్రత్యేకంగా ముద్రించి నేనొక రాజకీయ ప్రచారకుణ్ణని చూపటం మహాఘనకార్యంగా తలచేవారికి, ‘పరమేశ్వరా! ఈ మిత్రుల బారినుంచి నన్ను రక్షించు’ అని మొరపెట్టుకొంటాను...

“అవిచ్ఛిన్న మౌనమే నా అపవాదకులకు నా జవాబని నా మిత్రులకు చెప్పు. ‘కుక్కకాటుకు చెప్పుదెబ్బ’ సామ్యంగా వారితో నేను వాదానికి దిగినపక్షంలో మనమూ వారిస్థితికే దిగినవారమవుతాం. సత్యం స్వయంజ్యోతి అనీ నాకోసం వారెవరితోనూ వివాదానికి దిగనక్కరలేదనీ తెలియచెప్పు. వారింకా నేర్వవలసిన విషయాలు అనేకం వున్నాయి. వారు కేవలం పసిబిడ్డలు. సుఖస్వప్నాలతో వెర్రిమొర్రి ఊహలతో నిండివున్నాయి వారి బుర్రలు. ముక్కుపచ్చలారని కుర్రలుకదా వాళ్లు!

“...అర్థంలేని ఈ లౌకిక జీవితంలో, పత్రికాఘోషలతో, వర్ణనలతో నా ప్రాణం విసిగివేసారింది. ఆహా! హిమాలయ శాంతి మళ్లా నాకెప్పుడు దక్కుతుందో కదా!”

శాన్​ఫ్రాన్సిస్కో 1900

ఉద్యమ ప్రారంభం

మతమహాసభ ముగిశాక స్వామి చేసిన మహోపన్యాస పర్యటనలతో వేదాంతతేజం అమెరికాఖండంలో ఎలా వ్యాపించిందో పరికిద్దాం. అట్లాంటిక్​ మహాసముద్ర తీరంనుంచి మిసిసిపి మహానది వరకువున్న ముఖ్య నగరాలన్నింటిని అతడొక సంవత్సరంలో పర్యటించి మహోపన్యాసాలు ఇచ్చాడు. స్వామి అనేక సభలచేత, సంఘాలచేత ఆహ్వానించబడ్డాడు. గ్రీనేకర్​ దేశీయ మహాసభలలో వేదాంతతత్త్వాన్ని గురించి స్వామి అనేక పర్యాయాలు ఉపన్యసించాడు. పాశ్చాత్యశ్రోతలు పద్మాసనస్థులై ఆసీనులై వుండగా అక్కడ ఒక వృక్షంకింద స్వామి బోధించేవాడు. ఆ వృక్షానికి ‘స్వామి వృక్ష’ మని పేరుపెట్టారు. బ్రూక్లిన్​ నగర నైతికసంఘంలో అతడొసగిన సనాతన ధర్మోపన్యాసాలను ఆలకించి, వందలాది పాశ్చాత్యులు వేదాంత జిజ్ఞాసచేత ‘ప్రతిరోజు బోధించం’ డని ప్రార్థించగా స్వామి అంగీకరించాడు. అక్కడ స్వామి గావించిన ‘సనాతన ధర్మసందేశం’ గురించి ‘బ్రూక్లిన్​ స్టాండర్డ్​’ అనే పత్రిక ఇలా ప్రకటించింది:

 “హైందవయతి వివేకానంద పరమహంస బ్రూక్లిన్​ నైతికసంఘ ఆహ్వానాన్ని పురస్కరించి, ప్రేమ సహనాలను గురించి పలికిన వాక్యాలు అమృతోపమానాలు. సనాతన ఋషీశ్వర దివ్యవాణి స్వామివాణిగా ప్రతిధ్వనించింది. అతడి వాగామృతధారలతో సమ్మోహితులైన శ్రోతలతో ఆ విశాలభవనం కిక్కిరిసిపోయింది... నిజానికి వివేకానందుడి గొప్పతనం అతడి కీర్తికంటె ఘనతరం...” 

స్వామి తరువాత న్యూయార్క్​ మహానగరంలో ప్రతిరోజూ సనాతన ధర్మతత్త్వాలను బోధించ నారంభించాడు. జనం విపరీతంగా వచ్చి శ్రద్ధతో ఆలకించసాగారు. స్వామికి శిష్యురాలై హరిదాసి నామంతో ఖ్యాతివహించిన కుమారి వాల్డో ఇలా రాసింది:

 “... 1895 వ సం ॥ ఫిబ్రవరి నెలలో పాఠాలు ఆరంభమైనాయి. శ్రోతల సంఖ్య రోజు రోజుకీ అత్యద్భుతంగా వృద్ధిచెందసాగింది. ఆ దృశ్యమంతా అతిరమణీయం. స్వామి నేలమీదనే కూర్చోవటం చూసి అందరూ నేలమీద కూర్చునేవారు. మందిరమంతా నిండిపోయేది, స్థలాభావంతో కొందరు మెట్లమీద కూర్చునేవారు. ఏమి ఆ ప్రారంభ పాఠాలు!... ఆ ప్రసంగాలు అతిమనోహరాలు కదా! అక్కడికి వెళ్ళే మహాభాగ్యం అబ్బినవారు తమ జన్మలో స్వామి వచనాలను ఎన్నటికీ మరువలేరు. ఏం సరళగంభీరమూర్తి! ఏం భావనైర్మల్యం! ఏం మృదుమధుర వాక్ప్రవాహం! ఆ మహనీయుడు పలికే ప్రతి వచనమూ తమ సౌకర్యాసౌకర్యాల నన్నిటిని మరచి ఎంతో ఆతురతతో జనం ఆలకించేవారు...” 

కాని స్వామికి వలసింది ప్రశాంతిమార్గ ప్రకటనం కాని ప్రశంసలు కావు. రాజయోగ రహస్యాల* నాతడు సాధకులకు ప్రతిరోజు బోధించసాగాడు.

భారతదేశంలోని శిష్యులు ఈ సమయంలో మరలి రమ్మని కోరుతూ స్వామికి జాబులు రాయసాగారు. స్వామి వారికి ఇలా జవాబు ఇచ్చాడు: “స్వశక్తిమీద ఆధారపడి నిలబడండి. నిజానికి మీరు భారతమాత పుత్రులైతే ప్రచండదీక్షతో, సింహబల సాహసంతో, కార్యరంగంలోకి ఉరకండి. మనం భారతదేశాన్నేకాక ప్రపంచాన్నంతా మేల్కొల్పవలసి వుంది...” భారతదేశ సమస్యలు తనకెలా కరతలామలకమైకాలో స్వామి లేఖలు ప్రకటిస్తాయి.

భారతదేశంలోని క్రైస్తవమత ప్రచారకులు స్వామి ఉద్యమాన్ని గురించీ స్వామిని గురించీ ఖండన లారంభించారు. మిత్రులు ఈ సంగతి అతడికి తెలుపగా స్వామి ఇలా సమాధానం ఇచ్చాడు:

 “జనం నన్ను దూషణభూషణలు చేయనివ్వండి. ఇకముందు ఎన్నడూ మీరు వాటిని లక్ష్యపెట్టకండి... ప్రాణాలు వున్నంత వరకు నేను నా ఉద్యమాన్ని విడువను. మరణానంతరం కూడ లోకకళ్యాణానికై కృషిచేస్తాను. అసత్యంకంటె సత్యం కోటిరెట్లు ఘనతరం. సత్యారాధనమే విశుద్ధవర్తనం, హృదయపవిత్రత, యథార్థమూర్తిమత్త్వం ఇవి నా వద్ద వున్నంత వరకు నా శిరోజాన్ని ఒక్కదాన్ని అయినా ఎవ్వరూ ఊడదీయలేరు. నా కార్యవిఘాతం చేయబూనినవారి యత్నం భగ్నమవుతుంది. భగవద్వాక్యాన్ని స్మరించండి...” 

ఈ సమయంలో స్వామి రాసిన లేఖలు ఇలాగే మహావేశజనకాలై అతడి భావౌన్నత్యాన్ని వ్యక్తం చేస్తున్నవి. ఇందుకు కొన్ని నిదర్శనాలు:

 “త్యాగాగ్నికీలల్లో దూకి జనానికి పారమార్థిక చింత కలిగించండి. శ్రద్ధవుంటే సమస్తం లభిస్తుంది.” 

 “...సోదరులారా! దారిద్ర్యంతో, మతాచార్యకైతవంతో, రాక్షసశాసనాలతో, అధఃపతితమైవున్న భారతసోదరకోటి సముద్ధరణానికై మనమందరం అహర్నిశలు ప్రార్థించుదాం గాక!... ఇరవైకోట్ల హిందువులు విద్యావిహీనులై, దరిద్రులై, కుంగి కృశించిపోతూన్నారే! ఆహా! వారికిక తరుణోపాయం ఏమిటి? వారికోసం పరితపించే వారెవరు? ఇంటింటికి తిరిగి వారికి విద్యనేర్పేవారెవరు? సోదరులారా! ఈ దీనులే మీకు అర్చనీయులని గ్రహించండి. వారిని గురించే స్మరించండి. వారి సముద్ధరణానికై కృషి చేయండి. వారికోసం ప్రార్థించండి. భగవంతుడు మీకు మార్గం చూపుతాడు. దీనులకోసం ఎవరి మనస్సు క్షోభిస్తుందో అతడే మహాత్ముడు: క్షోభించకుంటే దురాత్ముడే... విద్యావిహీనులైన కోట్లాది జనం క్షుధార్తులై రోజులు గడుపుతూంటే వారిని క్రీగంటినైనా చూడక, పైగా వారి కష్టార్జితంతో తాము విద్యావంతులైన వారందరు దేశద్రోహులని నా అభిప్రాయం.” 

 “సోదరులారా! మనం నిర్దనులమనేమాట నిజమే. కాని నిర్దనులే భగవత్కార్యాలను ఒనర్చటానికి సాధనభూతులైనారని గ్రహించండి.” 

స్వామి ఉపదేశాల మేరకు మద్రాసు శిష్యులు  ‘బ్రహ్మవాదిని’  అనే పత్రికను ప్రచురించ నారంభించారు.

ఇక అమెరికా ఖండంలో స్వామి తన శిష్యులకు స్వానుభవ నిదర్శన పూర్వకంగా రాజయోగ జ్ఞానయోగాలను బోధిస్తూన్నాడు. స్వామి ప్రకటించిన యోగసిద్ధాంతాలు సుప్రసిద్ధ మానసిక శాస్త్రవేత్త అయిన విలియమ్​ జేమ్స్​ వంటి అనేక పాశ్చాత్యపండితుల దృష్టిని భారతీయ విజ్ఞానం వైపుకు మరల్చాయి. స్వామితో జేమ్స్​ పండితుడు అనేక విషయాలను గురించి చర్చించాడు. ‘తత్త్వానుభవ రత్నాకరం’ (Varieties of Religious Experience) అనే తన సుప్రసిద్ధ గ్రంథంలో స్వామిని ఈతడు ‘వేదాంత శిరోభూషణం’ (The Paragon of the Vedantins) అని పేర్కొన్నాడు. స్వామిని తన ఇంటికి ఆహ్వానించి ఆతిథ్యం ఇస్తూ “గురువర్యా!” అని సంబోధించాడు.

పాశ్చాత్య ప్రముఖులు అనేకులు స్వామికి శిష్యులైనారు. జనసామాన్యంలో అతడికి వేలాది శిష్యులు ఏర్పడ్డారు. అర్హులైన వారికి అతడు సన్న్యాసదీక్ష నిచ్చాడు. స్వామి మహోద్యమం ఈ విధంగా పశ్చిమ ఖండంలో వేరూనుతోంది. కాని సంతత బోధోపన్యాసాలతో, నిరంతర తీవ్ర తమ కర్మాచరణతో, స్వామివంటి మహాయోగికి సైతం కొన్నివేళల్లో విసుగు జనించటం ఆశ్చర్యం కాబోదు. అలాంటి సమయాలలో వైరాగ్యజ్వాలయై స్వామి ఇలా భావించేవాడు: “నా కాషాయాంబరాలు, నా ముండిత శిరస్సు, నా అరణ్య విహారం, నా భిక్షాచరణమూ నాకెప్పుడు లభిస్తవో కదా!” తిరిగి లోకసంగ్రహ కర్మపరతంత్రుడై ఇలా తలచేవాడు: “సమాజ సంస్థాపనంలో దోషాలు వుండుగాక. కాని సమస్తం సమాజం వల్లే సిద్ధిస్తుంది... అంతర్వాణి నాలకించి కర్మ చేయటమే మనవిధి. అలాంటి సత్కర్మాచరణ ఈనాడు కాకుంటె మన తదనంతరం వేయి సంవత్సరాలకైనా సమాజంలో పరివర్తన కలిగించి తీరుతుంది.” కార్యరంగాన్ని వరించి, కర్మశూరుడై వర్తించటమే స్వామి ఆశయం. ఫలాపేక్షారహితుడై తన సందేశాన్ని ఇవ్వటమే అతడి సంకల్పం. ఇదేకదా నిష్కామకర్మాచరణ!

‘సమాజంలోని పెద్దమనుషులతో’ పరిచయం కలిగించుకొని, వారి పలుకుబడిని సముపార్జించటం మంచిదని కొందరు స్వామికి సలహా ఇచ్చారు. స్వామి వాళ్లకు ఇలా బదులిచ్చాడు: “పరమేశ్వరుడు ఎవరిని నా వద్దకు పంపుతాడో వారే ‘పెద్దమనుషులు’. స్వానుభవంతో నేను తెలుసుకొన్న విషయం ఇది. అలాంటి వాళ్ళే నా కార్యాన్ని నిర్వర్తించగలరు. తదితరులుంటే భగవంతుడు వారిని అనుగ్రహించి, నన్ను వాళ్ళబారిన పడకుండా రక్షించుగాక!” తరువాత శివస్తోత్రం గానంచేస్తూ స్వామి ఇలా ప్రార్థించాడు: “పరమేశ్వరా! బాల్యంనుంచీ నాకు నువ్వే శరణ్యుడవు. ధ్రువాల వద్దకెళ్లినా, ఎడారులకు ఏతెంచినా, పర్వతారణ్యాలలో ఒంటరిగా తిరుగాడినా, సాగరగర్భంలో పయనించినా నువ్వు నన్ను వీడి ఎరుగవు...” కొన్ని రోజులు గడిచాక ఇలా రాశాడు: “నరుడి సాయం అంటే ఎంత? నరుడిమీద ఆధారపడటం మానుకొన్నకొద్దీ నారాయణుడి సాయం అధికరిస్తూంటుంది.” మూడు రోజులయ్యాక మళ్ళా ఇలా లిఖీంచాడు: “పరమ దుర్మార్గులనుంచి గుణవంతులును తయారు చేయటమే ఆచార్యుడి విధి... నేనొకవ్యక్తి ముఖంకేసి చూడగానే అతగాడి గుణస్వభావాలు పవిత్రతా యిలాంటివని శ్రీరామకృష్ణుల అనుగ్రహంతో అమోఘంగా నా అంతఃకరణం తెలుపుతుంది.”

స్వామి కార్యక్రమం అపరిమితంగా పురోభివృద్ధి చెందసాగింది. ప్రతి రోజు ఉపన్యాసాలతోను, పాఠాలతోను సమయం ఆక్రమించబడగా స్వామికి తీరిక అనేది లేకుండా పోయింది. విశ్రాంతి అత్యావశ్యకమై తోచింది. అలాంటి సమయంలో స్వామితో సహస్రద్వీపవనం (Thousand Island Park) లో వేసవి గడపదలచి శిష్యులు అతణ్ణి అక్కడకు రమ్మని కోరారు. స్వామి సమ్మతించి, అక్కడకు వెళ్లాడు. సహస్రద్వీపవనంలో స్వామి జీవితాన్ని గురించి సోదరి క్రిస్టన్​ అనే శిష్యురాలు ఇలా రాసింది:

 “...మాలో ఒకరికి సహస్రద్వీపవనంలో ఒక విడిదివుంది. స్వామిని అక్కడకు ఆహ్వానించాం. స్వామి తన శిష్యులనుంచి యోగులను ఉత్పత్తి చేయటమే తన సంకల్పమని తెలిపాడు. మా కాతడు మంత్రోపదేశంచేసి తన దివ్యదృష్టితో మా జీవితవృత్తాంతాలను పూసగుచ్చినట్లు తెలిపాడు... దివ్యావేశమనే పక్షాలమీద మమ్మల్నాతడు ఆత్మానంద ధామానికి తీసుకొని వెళ్ళాడు. మాకు ముక్తిమార్గాన్ని చూపటమే స్వామి పరమసంకల్పమని గ్రహించాం... భగవదవతారమూర్తి అయిన వివేకానందుడి సాన్నిధ్యంలో జీవించటం ఎంతటి సుకృతమోకదా!... అహోరాత్రాలక్కడ భగవంతుణ్ణి గురించే చింతనం...” (సంక్షిప్తం)

పరిచారకుల నియోగింప ఇష్టపడక స్వామి శిష్యులతోనే పనులు చేయించేవాడు. గానకవితావక్తృత్వాది కళలలో ఎంతటి నిపుణుడో, పాక కళలోను అంతటి నిపుణుడైన స్వామి తరచు మధురభక్ష్యాలను వండి శిష్యులను ఆనందింపచేసేవాడు.

సహస్రద్వీపవనంలో స్వామి శిష్యులకు చేసిన మహోపదేశాలే ‘దివ్యవాణి’* (Inspired Talks) అనే సుప్రసిద్ధ గ్రంథరూపాన్ని దాల్చాయి.

ఆత్మానుభవ వైభవాన్ని తెలుపుతూ స్వామి ఈ సమయంలో ఇలా రాసివున్నాడు: “ముక్తసంగుణ్ణి నేను. నా బంధాలు విచ్ఛిన్నాలైనాయి. అమృతపుత్రుడనైన నేను లోకానికి ఇవ్వాల్సిన సందేశం వుంది. నా కార్యాన్ని నిర్వహించే ధీరులను ఉత్తమోత్తములను ఆ పరమేశ్వరుడే నా వద్దకు పంపుతాడు.” స్వామి కొందరికి బ్రహ్మచర్యదీక్షను, ఇద్దరికి సన్న్యాసదీక్షను ఒసగాడు.

జనసామాన్యానికి బోధించటానికి బదులు సంపన్నులకు బోధించి వారిని ఆకర్షించటం ఎంతో లాభదాయకమని స్వామికి కొందరు సలహా ఇవ్వసాగారు. ఇలాంటి చవకబారు అభిప్రాయాలను నిరసిస్తూ స్వామి వారికిచ్చిన ప్రత్యుత్తరమే జగత్ప్రసిద్ధమైన అతడి యతిగీతం. బంగారు వైనా సంకెళ్ళు సంకెళ్ళే అనీ, సన్న్యాసికి మానావమానాలు సమానాలనీ, అజ్ఞాన నిదురనుంచి లోకులను మేల్కొల్పటమే అతడి పరమధర్మమనీ స్వామి దీన్లో వ్యక్తం చేశాడు. జ్ఞానభక్తివైరాగ్యాలతో పొంగిపొరలుతూ దివ్యావేశజనకమైన ఈ యతిగీతం స్వామి రచనలలో అత్యుత్తమంగా పరిగణించబడింది.






ఇంగ్లండులో స్వామి ఉద్యమం

సనాతనధర్మ సందేశాన్ని అమెరికాలోనేకాక పాశ్చాత్య లోకానికంతటికీ, అందులోను ముఖ్యంగా ముందడుగువేస్తున్న ఇంగ్లండుకు తెలుపాలని స్వామి ఆశయం. ఈ సమయంలోనే కుమారి ముల్లర్​, ఇ.టి.స్టర్డీ అనే ఆంగ్లప్రముఖులు స్వామిని ఆహ్వానించారు. బ్రిటిషుసామ్రాజ్య కేంద్ర స్థానమైన ఇంగ్లండులో సనాతనధర్మప్రచారం చేయటానికిదే అదనని స్వామి బయలుదేరాడు.

మార్గమధ్యంలో స్వామి పారిస్​ మహానగరంలో కొన్నిరోజులు గడిపాడు. ఈ సమయంలో భారతదేశంలో క్రైస్తవమత ప్రచారకులు కొందరు స్వామి పాశ్చాత్య దిగ్విజయంపట్ల కళ్ళలో నిప్పులుపోసుకోసాగారు. వివేకానందుడి దిగ్విజయంతో భారతదేశంలో క్రైస్తవమత ప్రచారకుల ఆదాయం ఒక్క ఏడాదిలో పదిలక్షల పౌనులు (అంటె సుమారు ఒకటిన్నరకోట్ల రూపాయలు) పడిపోయినట్లు ప్రభుత్వమే ప్రకటించింది. అందుచేత నెత్తీనోరూ కొట్టుకొని ఎలాగైనా స్వామి కీర్తిని అరికట్ట ప్రచారకులు ఎత్తులు వేయసాగారు. పశ్చిమఖండంలో స్వామి ఆహారవిహారాలను గురించి వారు చేస్తూన్న దుష్ప్రచారాలను* విని పూర్వాచారపరాయణులు స్వామిని నిందించ మొదలుపెట్టారు. శిష్యులు ఈ విషయంగా స్వామిని హెచ్చరించగా, స్వామి ఇలా బదులిచ్చాడు:

 “క్రైస్తవమత ప్రచారకుల ప్రలాపాలను మీరింతగా పట్టించుకోవటం నాకు ఆశ్చర్యం వేస్తోంది... భారతీయులు నేను సరైన హైందవ ఆహారాన్నే తినాలని కోరుకొంటే వెంటనే ఒక వంటవాణ్ణి, సరిపడ పైకాన్ని పంపండని వారికి తెలియచేయండి. అణుమాత్రమైనా సాయంచేయని ఈ అవివేకుల వాచాలతను చూస్తే నాకు నవ్వు వస్తోంది. అంతేగాక సన్న్యాసికి ప్రధాన వ్రతాలైన బ్రహ్మచర్యత్యాగాలకు ఎన్నడైనా వ్యతిరేకంగా వర్తించానని మిషనరీలు మీకు చెబితే వారు వట్టి ‘అబద్ధాలకోరు’ లని తెల్పండి... ఇక నా సంగతి వినండి. నేను ఒకరి ఆజ్ఞలకు బద్ధుణ్ణిగాను. నా జీవితం ఎందుకు ఉద్దేశించబడిందో నాకు తెలుసు. స్వదేశదురభిమానంతో నాకు సంబంధం లేదు. మనస్ఫూర్తిగా చెబుతున్నాను. నేను భారతదేశానికి ఎంత చెందుతానో ప్రపంచానికి అంతే చెందుతాను. ఏ దేశానికిగాని నా మీద ప్రత్యేకపు హక్కులేదు. ఒకదేశానికి నేను దాసుణ్ణిగాను.

 “...దైవ మానవ రాక్షస శక్తులన్నిటికంటె మహత్తరమైన శక్తి నాకు ఆధారభూతమైవుంది. హైందవ సమాజంలో ‘విద్యాధికు’ ల్లో మాత్రమే కనిపించే స్వజాత్యహంకార పిశాచగ్రస్తులలో, మూఢవిశ్వాసపరులలో, దయావిహీనులలో, వంచకులలో, నాస్తికులలో, పిరికిపందలలో ఒకడనై తుచ్ఛజీవనంచేసి చావటానికి జన్మించిన వాడనని భావించవద్దు. పిరికితనమంటె నాకు పరమ అసహ్యం. పిరికిపందలతోగాని, రాజకీయ మౌఢ్యంతోగాని నాకెలాంటి సంబంధమూ వద్దు. రాజకీయంలో నాకు కించుత్తూ విశ్వాసంలేదు. ప్రపంచంలో భగవంతుడు, పరమార్థం ఇవే నా రాజకీయాలు. తక్కినదంతా చెత్త...” 

స్వామి లండన్​ నగరం చేరగానే మిత్రులాతడికి సుస్వాగతం పలికి, ఒకరి తరువాత ఒకరు తమ ఇళ్లలో ఆతిథ్యం ఇవ్వసాగారు. ‘హిందూ యోగి’ వచ్చాడనే వార్తవిని వేలాదిజనం స్వామిని సందర్శించసాగారు. వివిధ సంఘాలనుంచి స్వామికి ఆహ్వానాలు రాసాగాయి. ప్రఖ్యాత పత్రికాధిపతులు పలువురు స్వామిని సందర్శించి అతడి ప్రతిభాతిశయాన్ని గురించీ, బోధనాపాటవాన్ని గురించీ ప్రశంసించారు. జనసామాన్యంకోసం ఒక బహిరంగోపన్యాసం ఏర్పాటు చేయబడింది. లండన్​నగరంలో వైభవోన్నతమైన ‘పిక్కడిల్లీ’ లోని రాజభవనంలో స్వామి వేలాది సమక్షంలో ఆత్మజ్ఞానాన్ని గురించి ప్రసంగించాడు. శ్రోతలు అతడి మహోపన్యాసాన్ని విని సమ్మోహితులైనారు. మరునాడు పత్రికలన్నీ స్వామి ప్రశంసలతో నిండిపోయాయి. ‘లండన్​ దినపత్రిక’ ఇలా రాసింది:

 “ప్రఖ్యాత హైందవ యతిపుంగవుడు వివేకానందుడి ముఖాకృతి బుద్ధదేవుడి ప్రశాంత వదనాన్ని స్ఫురింపచేస్తుంది. స్వామి మా వర్తకార్జిత భోగభాగ్యాలను, రుధిరవాహినులను ప్రవహింపచేసే మా యుద్ధాలను, మా పరమతద్వేషాన్ని తీవ్రంగా ఖండించి, ‘ఇవే మీ నాగరికత అయితే అలాంటి డాంభిక నాగరికతలో అణుమాత్రమూ మాకు వద్దు’ అంటూ వచించాడు.” 

‘లండన్​ నగరంలో హిందూయోగి’ అనే శీర్షికతో ‘వెస్ట్​ మినిష్టర్​ గెజెట్​’ పత్రిక స్వామిని ఇలాగే విశేషంగా ప్రశంసించింది.

ఈ ప్రశంసలన్నిటికంటె లండన్​ నగరంలో స్వామి కొక మహత్తరమైన విజయం చేకూరింది. స్వామి ఉద్యమవ్యాప్తికై తన సర్వస్వాన్ని సమర్పించి సనాతనధర్మానికి అఖండసేవ ఒనరించి భారతీయుల కృతజ్ఞతకు పాత్రురాలైన సోదరి నివేదిత (పూర్వాశ్రమ నామధేయం కుమారి మార్గరేట్​ నోబెల్​) లండన్​ నగరంలో స్వామికి శిష్యురాలైంది.* ఈమె విద్యాధికురాలు; స్వయంగా తాను నెలకొల్పిన ఒక విద్యాలయానికి అధ్యక్షురాలు. స్వామి ప్రసంగాలను, ఉపన్యాసాలను ఆలకించి, వేదాంతవాక్యరత్నాల విలువను గురించి ముందు సంశయించినా క్రమంగా అవి అమూల్యాలని గ్రహించి, శిరసావహించి, స్వామికి శిష్యురాలైంది.

ఇంగ్లండులో తన ఉద్యమవ్యాప్తిని గురించి స్వామి స్వయంగా ఇలా రాశారు:

 “...ఇక్కడ నా ఉద్యమం అద్భుతంగా సాగింది... జనం గుంపులు గుంపులుగా రావటంతో వారికి తగిన ఆసనాలను అమర్చటం నాకు సాధ్యం కాలేదు. అందుచేత స్త్రీలు పురుషులు నేలమీద కూర్చోవలసి వచ్చింది. రాబోయే వారం నేను అమెరికా వెళతానని విని ఇక్కడి జనం చాల నిరుత్సాహపడుతున్నారు. నేను వెళితే ఇక్కడ నా ఉద్యమానికి అంతరాయం ఏర్పడుతుందని కొందరి అభిప్రాయం. కాని నేనలా తలచను. మనుషుల మీద, పరిస్థితుల మీద నేనెన్నడూ ఆధారపడేవాణ్ణికాను. పరమేశ్వరుడే నాకు ఆధారభూతుడు.

 “... నిజానికి కార్యభారంతో అలసిపోయాను. ఇంత తీవ్రంగా పనిచేస్తే మరెవడైనా ఈసరికి మరణించి వుండేవాడు. చిరకాల విశ్రాంతికోసం భారతదేశానికి తిరిగి రాగోరతాను...” 

స్వామి ఉద్యమ విజయాన్ని గురించి ఒక దినపత్రిక ఇలా రాసింది:

 “తమ గురువర్యుల మ్రోల హైందవశిష్యుల మాదిరి లండన్​ యువతీమణులు అనేకులు, ఆసనాలు చాలకపోవటంతో కానివ్వండి, నేలమీద పద్మాసనస్థులై కూర్చుని స్వామి ప్రవచనాలను ఎంతోభక్తితో ఆలకిస్తూన్న ఆ దృశ్యం నిజానికి అతిదుర్లభం. స్వామి భారతీయులపట్ల ఆంగ్లేయులకు కలిగిస్తూన్న ప్రేమ సానుభూతులు భారతదేశ పురోభివృద్ధికి తోడ్పడగలవనటం ఎంతో నిశ్చయం.” 

ఇంకా అనేకులు ఈ విధంగా స్వామి ఉద్యమాన్ని శ్లాఘించారు. భగవద్గీతాది వేదాంతగ్రంథపఠనార్థం స్వామి తన శిష్యులను తమలో తామొక సంఘాన్ని ఏర్పరచుకొనేట్లు ప్రొత్సహించి అమెరికాకు బయలు దేరాడు.






ఉద్యమ పరివ్యాప్తి

అమెరికాలో స్వామి ప్రారంభించిన మహోద్యమాన్ని అతడు ఇంగ్లండ్​లో వుండగా కృపానందస్వామి (Leon Landsberg), అభయానంద (Mme Marie Louise), హరిదాసి (Miss S.E. Waldo) అనే శిష్యులు అపారసామర్థ్యంతో నిర్వహించసాగారు. స్వామి మహోత్సాహ పూరితుడై తిరిగి అమెరికా కార్యరంగంలో ప్రవేశించాడు.

స్వామి ప్రసంగాలు ఇంకా గ్రంథరూపం దాల్చలేదు. సమర్థులైన సాంకేతికలేఖకులు లభించకపోవటమే ఇందుకు కారణం. ఈ సమయంలో జె.జె.గుడ్విన్​ అనే హ్రస్వలిపి (Short hand) లేఖకుడు స్వామి ప్రసంగాలను రాయటానికి నియమించబడటం తటస్థించింది. ఇతడు ఎంతో సమర్థుడు. వివేకానంద వచనామృతం నేడు ప్రపంచం యావత్తు వ్యాప్తిగాంచటానికి మూలకారకుడు ఈ గుడ్విన్​ మహాశయుడే. స్వామి ప్రసంగాలను విని ఇతడు భక్తిపూరితుడై, శిష్యుడై, తన జీవితాంతం స్వామికి సేవచేశాడు. స్వామి ఇతణ్ణి గురించి ‘నా కుడిభుజం’ అని పేర్కొన్నాడు.

స్వామి న్యూయార్క్​ నగరంలో వరుసగా అనేక బహిరంగోపన్యాసాలు ఇవ్వసాగాడు. ‘ఉపన్యాస విద్యుల్లత’ (Lightning Orator) అని అతడు పేరుపొందాడు. అమెరికన్లలో స్వామి వేదాంతోపన్యాసాలు కలిగించిన సంచలనం అత్యద్భుతం. ఉపన్యాససుధను గ్రోలినవారంతా అతడి తరగతి పాఠాలకు వెళుతూండటంతో అక్కడ స్థలం సరిపోయేదికాదు. స్వామి విజయాన్ని గురించి కృపానందుడు ఇలా రాసివున్నాడు:

 “...వేదాంత విజ్ఞానాన్ని వ్యాప్తిచేయటానికై స్వామి ప్రదర్శించే శక్తి మహాద్భుతం... రోజుకు రెండు ప్రసంగాలు, దేశదేశాంతరాలతో ఉత్తరప్రత్యుత్తరాలు, తనను చూడవచ్చే జనంతో సమావేశాలు, శిష్యులకు వలసిన గ్రంథరచన అనుదినం ఇంతటి మహాకార్యభారాన్ని వహించే స్వామిశక్తి మానవాతీతం. విశ్వమానవ ప్రేమతో, నిరూపమాన సంకల్పశక్తితో, అఖండాధ్యాత్మికబలంతో స్వామి ఇలాంటి కష్టతరమైన కార్యాల్ని అవలీలగా నిర్వర్తిస్తున్నాడు.

 “...దివ్యజ్ఞాన ప్రదీపాలైన స్వామి బోధోపన్యాసాలు జనం మూఢవిశ్వాసాలను, దురభిప్రాయాలను క్రమంగా తొలగించి, సత్యకాంక్షను ఉద్దీపింపచేసి సంఘశ్రేయానికి మార్గదర్శకాలవుతున్నాయి. వేదాంతాన్ని గురించి విశేషంగా తెలుసుకోవాలనే తీవ్రవాంఛ జనంలో బయలుదేరింది. ఆత్మ, ప్రకృతి, మోక్షం మొదలైన పదాలు వాడుకమాటలు అయిపోయాయి. శంకర రామానుజ నామధేయాలు హక్ల్సీ, స్పెన్సర్​ పేర్లతో సమానంగా ప్రాచుర్యం పొందాయి. భారతదేశానికి సంబంధించిన గ్రంథాలకోసం జనం పుస్తక భాండాగారాలను గాలిస్తూన్నారు. మాక్స్​ముల్లర్​, కోల్​ బ్రూక్​, డోయిసన్​ రచించిన వేదాంత గ్రంథాలు అపరిమితంగా చెల్లుబడికాసాగాయి...” 

అమెరికన్​ విఖ్యాత కవయిత్రి విల్​కాక్స్​ వనితామణి ఇలా రాసివుంది:

 “పన్నెండేళ్లకు పూర్వం ఒకప్పుడు న్యూయార్క్​లో మా ఇంటి సమీపాన వివేకానందుడనే ఒక హైందవవేదాంత బోధకుడు ప్రసంగిస్తాడని వినటం జరిగింది. వేడుకగా (నేనూ నా భర్తా) ఆ ప్రసంగానికి వెళ్లాం. ప్రారంభించి పదినిమిషాలు కూడ కాకమునుపే అద్భుతం, అనిర్వాచ్యం, అలౌకికం అయిన ఆనందంతో ప్రసంగాంతం వరకు నిశ్చేష్టులమై కూర్చుండిపోయాం. ఆ ప్రసంగాన్ని ఆలకించి నూతనధైర్యంతో, నూతనోత్సాహంతో, నూతనాశయాలతో ఇంటికి వెళ్లి సాంసారికబాధలను తృణప్రాయంగా ఎంచి, విహితకృత్యాలను మహదానందంతో నిర్వర్తించగలగసాగాం. ఆ సమయంలో ‘ఇదే నే నింతకాలంనుంచి వాంఛిస్తూ అన్వేషిస్తూన్న మతం, భగవద్భావం, తత్వం’ అన్నాడు నా భర్త. అద్భుతమైన వివేకానందుడి మానస రత్నాకరం నుంచి తాత్త్వికరత్నాలను, ఆత్మబలవర్ధకభావమౌక్తికాలను సంగ్రహించే తలంపుతో తరువాత అతడు స్వామి గావించే సనాతనధర్మబోధోపన్యాసాలను వినటానికి నెలల పర్యంతం నాతో వస్తూండేవాడు.” 

హార్వర్డ్​ విశ్వవిద్యాలయ తత్త్వజ్ఞానసంఘం స్వామిని ఆహ్వానించింది. అక్కడ స్వామి ఇచ్చిన ‘వేదాంతతత్త్వ’ మనే మహోపన్యాసాన్ని గురించి గౌరవనీయుడైన ఎవరెట్​ (C.C.Everett D.D., L.L.D) పండితుడు ఇలా రాసివున్నాడు: “...వివేకానందుడూ వివేకానందోద్యమమూ అమితంగా మమ్మల్ని ఆకర్షించాయి. ఆకర్షిణీయమై గ్రహించ దగినవాటిలో నిజానికి హైందవవిజ్ఞానాన్ని మించిన విజ్ఞానం మరొకటి లేదు... పరమార్థమైన ఏకత్వాన్ని వీడి సదా మా పాశ్చాత్యతత్త్వజ్ఞులు ద్వైతప్రపంచ విచారనిమగ్నులై వుంటారు. జగత్తుకు ఆధారభూతమైన ఏకత్వాన్ని గురించి ప్రాచ్యులు మాకు బోధించటం మేలు. ఇలాంటి ఉత్కృష్ట తత్త్వాన్ని అత్యద్భుతంగా మాకు బోధించిన వివేకానందుడికి ఎంతో కృతజ్ఞులం.”

స్వామి రాజయోగ భక్తియోగాల ప్రచురణలు వెలువడి అమెరికాను ముంచెత్తాయి. హార్వర్డ్​, కొలంబియాలవంటి సుప్రసిద్ధ పాశ్చాత్య విశ్వ విద్యాలయాలు స్వామిని తమ కళాశాలలో ప్రాచ్యవిద్యాపీఠాన్ని అలంకరించ ఆహ్వానించసాగాయి. క్రైస్తవమత ప్రచారకులలో దురభిమానపూరితులు మాత్రం స్వామిని గురించి దుష్ప్రచారాలు చేస్తూనేవున్నారు. కాని ఎంత ధూళిరేగినా సూర్యకాంతిని నిరోధించలేదు కదా!

స్వామితో ఒకరు, “క్రైస్తవమతసంస్థ లోకాన్ని ఉద్ధరించటానికై అవతరించింది” అని పలుకగా స్వామి, “లోకోద్ధరణమే క్రైస్తవమతసంస్థ చేస్తూన్న ఘనకార్యమైతే, అబిసీనియా దేశాన్ని ఎందుచేత రక్షించలేదు?” అని ప్రశ్నించాడు. స్వామి విస్తృతదృష్టి ఎలాంటిదో చూడండి!

స్వామి ఉదారభావాలను గురించి ‘హార్ట్​ఫర్డ్​ దినపత్రిక’ ఇలా ప్రచురించింది: “క్రైస్తవబ్రువులనేకుల ఉపన్యాసాలకంటె స్వామి ఉపన్యాసాలు విశేషంగా క్రీస్తు మహాశయుడి బోధనలకు అనుగుణంగా వున్నవి. స్వామి హృదయం సర్వమతాలకూ తావొసగే విశాలహృదయం...”

ఈ సమయంలో స్వామి తమ కొసగిన “భారతనారీమణుల ఆదర్శాలు” అనే మహోపన్యాస ఫలితంగా (బోస్టన్​లోని) కేంబ్రిడ్జ్​పురవాసినులు భారతదేశంలో వున్న స్వామి తల్లి అయిన భువనేశ్వరీదేవికి ఇలా రాశారు:

“శ్రీమద్వివేకానందస్వామి మాతృదేవీ సన్నిధికి...

అమ్మా,

 “మేరీమాత తన పుత్రుణ్ణి లోకానికి ఒసగిన దివ్యానందదాయకమైన ఈ ‘క్రిస్మస్​’ మహోత్సవ సమయం స్మరణీయం కదా. తావకీయ పుత్రరత్న సాన్నిధ్యం మాకు లభింపచేసిన మీకివే మా ప్రణతులు. ఆబాలగోపాలానికి, మాకు అతడొనరిస్తున్న మహోదారసేవలను ‘భారత నారీమణుల ఆదర్శాలు’ అనే మొన్నటి తన ఉపన్యాసంలో మీ చరణకమలాలకు అర్పించాడు. అతడి మాతృభక్తి శ్రోతల కందరికీ దివ్యావేశజనకమై, ఆత్మోద్ధారకమై వెలుగొందింది.

 “తల్లీ! నీ అనుంగు కుమారుడి మూలంగా నువ్వు సాగిస్తున్న మహోద్యమాన్ని, నీ దివ్యజీవితాన్ని ఎంచి మేం అర్పించే కృతజ్ఞతాభినందనాలను స్వీకరించమని వేడుకొంటున్నాం...” 

స్వామి మూర్తిమత్త్వమూ, అతడి ఉద్యమమూ అమెరికన్లను అద్భుతరీతిని స్వవశం గావించుకొన్నాయి. శిష్యులు అతడి ప్రతిభను గుర్తించిన విధానానికి కొన్ని నిదర్శనలు: ఒకరిలా రాశారు:

 “స్వామితో కేవలం నడిస్తే చాలు. అతడి హాస్యసంభాషణలు అకస్మాత్తుగా మన హృదయాలలో మహోన్నత భావతరంగాలను పొంగిపొరలిస్తాయి.” 

మరొకరు ఇలా రాశారు:

 “అతడి దివ్యసుందరవిగ్రహం సర్వులను అద్భుతరీతిలో ఆకర్షిస్తుంది, అయినప్పటికీ అతడు దేహాభిమానశూన్యుడనీ, ఆత్మస్వరూపుడనీ అతణ్ణి చూసినవారికి తోస్తుంది.” 

వేరొకరు ఇలా వక్కాణించారు:

 “స్వామి సాన్నిధ్య ప్రభావాన్ని వర్ణించటం నా తరంకాదు. ఇతరుల దృష్టిని తనవైపుకు తిప్పుకోగలిగిన సమర్థుడాతడు. నా మాటలు అసంబద్ధాలని భావించరనుకొంటాను. ఆతడి ధీరగంభీరవాక్యాలను ఆలకించి నిజానికి మూర్ఛపోయినవారు కొందరున్నారు. అతిసూక్ష్మాలైన ఆతడి యుక్తులూ భావాలూ శ్రోతలను దిగ్భ్రాంతులను గావించాయి. స్వామితో వాదించటంచేత ఏర్పడ్డ నాడీకంపంతో మూడురోజులు మంచంపట్టిన వ్యక్తిని ఒకణ్ణి నేనెరుగుదును. స్వామి మూర్తి మహోన్నతమై, భక్తి పూర్వకభయావహమై ఒప్పారింది. అనుకొంటే అతడెంతటి వ్యక్తినైనా నిర్మూలనచేయగల సమర్థుడు.” 

 “అఖండశక్తిమంతుడైనప్పటికీ స్వామి నవనీతకోమల హృదయుడు. బాలుణ్ణి పోలిన అమాయకుడైనప్పటికీ మహాప్రవక్త.” 

స్వామి గురించిన ఇలాంటి ప్రశంసలన్నిటిని పేర్కొంటే ప్రత్యేకం ఒక గ్రంథం అవుతుంది.

స్వామి ఉద్యమం అమెరికాలో అఖండవిజయం పొందింది. న్యూయార్క్​ మహానగరంలో స్వామి ఒక వేదాంతసంఘాన్ని నెలకొల్పాడు. వేదాంతబోధనం, వేదాంతానుష్ఠానం, సర్వమతసమరసభావం ఇవే తదీయ సంఘ ఆశయాలు. ఈ సంఘసభ్యులు వేదాంతులుగా పేర్కోబడసాగారు. ఫ్రాన్సిస్​ లెగెట్​ అనే మహనీయుణ్ణి స్వామి ఈ సంఘానికి అధ్యక్షుడిగా నియమించాడు.

1896 వ సం ॥ ఏప్రిల్​లో స్వామి మళ్లా న్యూయార్క్​ నుంచి లండన్​కు బయలుదేరాడు. అంతకుమునుపే తాను రాసిన లేఖల మేరకు శారదానందుడు అక్కడికి వచ్చి తనను కలుసుకోగా స్వామి ఆశ్చర్యానంద భరితుడయ్యాడు. స్వామి మాతృదేశాన్ని విడిచాక సోదరశిష్యుణ్ణి కలుసుకోవటం ఇదే ప్రథమం. కుమారి ముల్లర్​, ఇ.టి.స్టర్డీలు గురుభక్తితో స్వామికి ఆతిథ్యమిచ్చారు.

అచిరకాలంలోనే స్వామి యోగజ్ఞానాలను గురించి బోధోపన్యాసాలు ఆరంభించాడు. లండన్​ పౌరులకు స్వామి వేదాంత వచనాలపట్ల అభిరుచి జనించగా, వేలాదిజనం శ్రద్ధతో ఆలకించసాగారు. అనేక సంస్థలు స్వామిని ఆహ్వానించసాగాయి. ఒకచోట, ప్రఖ్యాతతత్త్వజ్ఞుడైన ఒక ముసలి దొరస్వామి ప్రసంగానంతరం లేచి, “మీ ప్రసంగమంతా అద్భుతంగా వుంది. అందుకు నా మనస్ఫూర్తి అభినందన. కాని మీరు చెప్పినదాన్లో కొత్త విషయమేమీ నాకు కనిపించటంలేదు” అన్నాడు. వెంటనే స్వామి ఇలా పలికాడు: “మహాశయా! నిజం, నేను మీకు తత్త్వాన్ని గురించి తెలిపాను. ఈ సృష్టి, సృష్టికర్తా, మానవకోటీ, అనాదిసిద్ధమైన ఈ పర్వతాలూ ఎంత ప్రాచీనాలో తత్త్వంకూడ అంతటి ప్రాచీనమైనదే. తత్త్వాన్ని గురించి పర్యాలోచించి తదనుగుణంగా ఆచరించేట్లు మీకు బోధించగలిగితే నా మాటలు నిరుపయోగాలు కావుగదా!” “వినండి, వినండి” అనే మాటలతో అతిశయించిన కరతాళధ్వనులు మిన్నుముట్టాయి. సభికులందరు స్వామి వాక్యాలకు వశ్యులైనారు. మళ్లా స్వామి ఇలా బోధించాడు: “నా హృదయాంతర్జోతియై వెలుగుతూండటంచేతనే తత్త్వాన్ని కనుగొన్నాను. ఈ మతంలోనో ఆ మతంలోనో తత్త్వం కనిపిస్తుందని భ్రమ చెందవద్దు. తత్త్వం మీలోనే వుంది. ‘తత్త్వమసి’ అనే ఉపనిషద్వాక్యాన్ని వినండి.”

ఈ సమయంలో మాక్స్​ముల్లర్​ పండితుడు స్వామిని ఆహ్వానించాడు. స్మరణీయమైన ఆ సమావేశాన్ని గురించి స్వామి ఇలా రాసివున్నాడు:

 “...మాక్స్​ ముల్లర్​ ఎంతటి మహనీయుడోకదా! నేనాతడి దర్శనానికై వెళ్లాను. అతడికి నా అభివాదాలను అర్పించటానికి వెళ్లాననటం ఎంతో సమంజసం. ఎందుకంటె శ్రీరామకృష్ణులను ప్రేమించేవారు. ఏ దేశస్థులైనా, ఏ మతస్థులైనా, ఏ సంప్రదాయానికి చెందినా, వారిని దర్శించటం నాకు తీర్థయాత్ర... ‘శ్రీరామకృష్ణులను నేడు వేలాది జనం ఆరాధిస్తున్నారు’ అని నేను పలుకగా అతడు, ‘అతణ్ణి కాకుంటె మరెవరిని ఆరాధింప తగుతుంది?’ అన్నాడు. అఖండ కృషిచేసి, వేదశాస్త్రాలపట్ల పాశ్చాత్యులకు అతడు కలిగిస్తూన్న గౌరవభావం, దివ్యతేజోద్ధీపితమైన ఆ వృద్ధుడి ప్రశాంత వదనం, ఉదారహృదయ అయిన అతడి సహధర్మచారిణి, ప్రకృతి రమ్యవన ప్రదేశంలో అనంత శాంతినిలయమైన అతడి కుటీరం ఇవన్నీ బ్రహ్మర్షి రాజర్షులతో, వానప్రస్థులతో, అరుంధతీ వసిష్ఠులతో, మహోన్నతమై మించిన సనాతన భారతదేశాన్ని తలపుకు తెచ్చింది... భారతదేశంపట్ల అతడికెంత ప్రేమో! నా మాతృదేశంపట్ల అతడి ప్రేమలో శతాంశం వుంటే ధన్యుణ్ణి... ‘భారతదేశానికి మీరెప్పుడు వస్తారు? వేదవేదాంతాలను యథారూపంలో ప్రదర్శించి భారతదేశానికి మహోపకారం గావించిన మీకు ప్రతి భారతీయుడు మనస్ఫూర్తిగా స్వాగతం పలుకుతాడు’ అని నేనన్నాను. అప్పుడు ఆ మహర్షి వదనం దేదీప్యమానమై, కళ్ళలో ఆనందాశ్రువులు స్రవిస్తూంటే, తలపంకిస్తూ గద్గదస్వరంలో ఇలా అన్నాడు: ‘నేను భారతదేశానికి వస్తే మళ్లా ఇక్కడికి రాలేను; అక్కడే మీరు నాకు అంత్యక్రియలు జరుపవలసి వస్తుంది...” 

స్వామి, మాక్స్​ముల్లర్​ మహాశయుల నడుమ పెంపొందిన మైత్రి వర్ణనాతీతం. స్వామి కోరిక మేరకు శారదానందస్వామి పంపిన శ్రీరామకృష్ణుల బోధలు, ఆయన జీవిత విశేషాల ఆధారంగా మాక్స్​ ముల్లర్​ ‘శ్రీరామకృష్ణుల జీవితం – బోధనలు’ అనే పుస్తకం రచించాడు. ఈ పుస్తకం సవిమర్శ అయినప్పటికీ భక్తిరసభరితమై అలరారుతోంది.

లండన్​లో స్వామి ప్రభావాన్ని గురించి ‘కన్ట్రీ హౌస్​’ అనే పత్రిక ఇలా ప్రకటించింది.

 “లండన్​ మహానగరంలో ప్రపంచంలోని సమస్త జాతివారు, అన్ని తరగతులవారు వున్నారు. కాని ప్రస్తుతం ఇక్కడ వేదాంతబోధోపన్యాసాలు చేస్తూ సర్వజనాకర్షణీయుడై వెలుగొందుతున్న మహనీయుడు వివేకానందుడికి ఎవరూ సాటిరారు.” (సంక్షిప్తం)

లండన్​ నగరంలో స్వామి ఉద్యమం ఈ రీతిలో జయప్రదమవటమే కాకుండా, స్వామికి ఇక్కడ నలుగురు మహనీయులు శిష్యులైనారు. వారు: గుడ్విన్​, సోదరి నివేదిత, సెవియర్​ దంపతులు. వీరందరూ ఆత్మార్పణచేసి, భారతదేశానికి వచ్చి అఖండసేవలర్పించిన ధీరులు. స్వామి వీరిని పశ్చిమఖండంలో తన వేదాంతోద్యమ వనంలో లభించిన దివ్యకుసుమాలుగా ఎంచాడు.

తీవ్ర కార్యభారంతో స్వామి శ్రమచెందివుండటం చూసి శిష్యులు అతణ్ణి పశ్చిమదేశ పర్యటన గావించమని ఆహ్వానించారు. స్వామి వెంటనే అంగీకరించారు. కుమారి ముల్లర్​, సెవియర్​ దంపతులు స్వామిని అనుగమించారు. స్వామి వీరితో పారిస్​ మీదుగా జెనీవా కెళ్లి, అక్కడ విమాన యాత్రచేసి, అక్కడనుంచి ఆల్ప్స్​ మహాపర్వతాల్లోని మంచుకొండల నధిరోహించి, స్విట్జర్లాండ్​లోని ప్రకృతి సౌందర్యాన్ని తిలకించి మహానందభరితుడై యాత్ర చేయసాగాడు. ఇలా వుండగా జర్మనీలో కీల్​ విశ్వవిద్యాలయంలోని తత్త్వశాస్త్ర పండితుడైన డోయిసన్​ (Deussen)* మహాశయుడు స్వామిని తన ఆతిథ్యం స్వీకరించమని ఉత్తరం రాశాడు. శిష్యసమేతుడై స్వామి కీల్​ పట్టణానికి వెళ్లి పండితుణ్ణి దర్శించాడు. పశ్చిమ ఖండంలో వేదాంతవిజ్ఞానాన్ని వ్యాప్తిచేయటంలో అపరిమిత కృషి సల్పిన డోయిసన్​ మాక్స్​ ముల్లర్లను పరస్పరం పోలుస్తూ స్వామి ఇలా ప్రశంసించాడు:

 “... అమెరికా ఇంగ్లండ్​ దేశాల్లోని సంస్కృత పండితులను పలువురిని చూశాను... వారి ధీచాతుర్యమూ నిస్వార్థసేవలూ ప్రశంసనీయాలనటానికి సందేహంలేదు. కాని భారతదేశానికి, భారతీయవిజ్ఞానానికి పశ్చిమఖండంలో నిజమైన మిత్రులుంటే వారు డోయిసన్​, మాక్స్​ముల్లర్లే అని నా నిశ్చితాభిప్రాయం... మాక్స్​ముల్లర్​ వేదాంతోద్యమానికి వృద్ధనాయకుడైతే దేవసేనుడు తదంగరక్షక యువబృందంలో అగ్రగణ్యుడు. వేదవేదాంత రత్నాకరంలోని అమూల్యరత్నాలను మాక్స్​ముల్లర్​ తన నిరుపమాన శబ్దశాస్త్రప్రావీణ్యంతో లోకానికి ప్రదర్శించి పాశ్చాత్యుల దృష్టిని అరికట్టి వున్నాడు. కాని డోయిసన్​ వాఙ్మయపరిశోధనలను ఒక పక్కవుంచి, ధైర్య సాహసాలతో ఉపనిషద్రహస్యాలను విమర్శించి, తృప్తిచెంది, వేదాంతమే మానవుడికి శాంతిని ఒసగగలదని లోకానికి బాహాటంగా చాటివున్నాడు... ప్రస్తుతం ఇలాంటి భారతదేశ బాంధవుల తోడ్పాటు మనకు అత్యావశ్యకం...” 

డోయిసన్​ గృహంలో ఆతిథ్యం స్వీకరించి, స్వామి మిత్రులతో మళ్లా ఇంగ్లండ్​కు బయలుదేరాడు. స్వామిని విడువలేక డోయిసన్​ స్వామిని అనుగమించాడు.

తన ఉద్యమానికి దోహద మొసగటానికై స్వామి నూతనోత్సాహంతో మళ్లా లండన్​ నగరానికి వచ్చాడు. అమెరికాలో స్వామి తాను నారు పోసిన వేదాంతవనాన్ని వృద్ధిచేయటానికై శారదానందుణ్ణి పంపి, లండన్​ పురజనులకు జ్ఞానయోగాన్ని గురించి బోధోపన్యాసాలు ఆరంభించాడు. పాశ్చాత్యపండితులనేగాక ప్రాచ్యసనాతన తత్త్వవేత్తలను సైతం కలవరపరచిన మాయాసిద్ధాంతం స్వామి ఉపన్యాస ముఖ్య అంశం. మాయాతత్త్వాన్ని గురించి స్వామి స్పష్టీకరించిన తీరులో ఇంతవరకు ఏ తత్త్వవేత్తా స్పష్టీకరించినది లేదని చెప్పవచ్చు. జీవబ్రహ్మైక్యం, ఆత్మస్వాతంత్ర్యం మొదలైన క్లిష్ట అద్వైతతత్త్వాలమీద స్వామి తన దివ్యానుభవ సహజ వాక్చాతురీ తేజాన్ని పరపి, విస్పష్టంచేసి, శ్రోతలను అద్వైతానంద సాగరోత్తుంగ తరంగాల ఓలలాడించాడు.

ఇంగ్లండ్​లో స్వామి ఉద్యమం ఇలా విశేషవ్యాప్తి చెందుతూంటే శారదానందుడి కార్యనిర్వహణ నైపుణ్యంతో అమెరికా ఖండంలో వేదాంతోద్యమం సఫలీకృతం గాంచసాగింది. హంటింగ్టన్​ అనే వ్యక్తి ఇలా రాసివున్నాడు: “...స్వామి సందేశ ప్రభావం ఇక్కడ సూర్యప్రభాసమానమై ప్రజ్వలిస్తోంది. ఒక ప్రాచ్యుడు ఇలాంటి విదేశం (అమెరికా)లో, విద్యచేత భావాలచేత ఆచారవ్యవహారాల చేత హైందవ విజ్ఞాన భిన్నాభిప్రాయ పూరితులమైన మా పాశ్చాత్యుల కిలాంటి అఖండ వేదాంతాభిమానం జనింప చేయగలడని మేమెవ్వరం కలలోనైనా తలచి ఎరుగం. స్వామి ఉద్యమంపట్ల మాకు జనించిన అభిరుచి, అభినివేశం, తాటాకుమంట వంటి తాత్కాలికావేశం కాదని విన్నవిస్తున్నాను. స్వామి అనుచరులందరూ తమకు లభించే అవకాశాలనుబట్టి మనస్ఫూర్తిగా వేదాంతతత్త్వాన్ని వ్యాప్తిచేయ ప్రయత్నిస్తున్నారు... ‘పాపులకేగాక పునీతులకు శ్రీరామకృష్ణ జీవితం వరప్రసాదం’ అని స్వామి తన గురుదేవుణ్ణి గురించి చెప్పిన విధంలో స్వామి సాన్నిధ్యమూ మాకు వరప్రసాదమై ఒప్పారింది...”

తన ఉద్యమం అమెరికాలోను, ఇంగ్లండ్​లోను నిర్విఘ్నంగా కొనసాగుతుందని గ్రహించి స్వామి మాతృదేశానికి మరలటానికి నిశ్చయించాడు. మాతృదేశపు పునరుద్ధరణ ప్రయత్నమే ఇక స్వామి పరమసంకల్పం. స్వామి స్వదేశానికి మరలిపోతాడని తెలిసి ఇ.టి.స్టర్డీ మహాశయుడి అధ్యక్షతన లండన్​ పురజనులు స్వామి గౌరవార్థం ఒక మహాసభ జరిపారు. ఆ సభను గురించి హేమండ్​ దొర ఇలా రాసివున్నాడు:

 “ఆనాడు ఆదివారం. దుకాణాలన్నీ మూసివున్నాయి. వ్యాపారమంతా మూగవోయింది. అపరిమిత వాణిజ్యఘోషతో నిండివుండే లండన్​ నగర వీథులన్నీ చాలవరకు నిశ్శబ్దంగా వున్నాయి. వీడ్కోలు ఏర్పాటు చేయబడిన సభామందిరం వివిధ పుష్పమాలలతోను, చిత్రపటాలతోను దివ్యాలంకృతమై శోభిల్లుతోంది. లండన్​ పురజనులు ఆబాలగోపాలం సభకు విచ్చేశారు. అందరిదీ ఒక్కటే కోర్కె. స్వామిని సందర్శించి, అతడి వాక్యసుధను గ్రోలి, మరొకసారి స్వామి కాషాయాంబరాలను కళ్ళకద్దుకోవాలని వారి అభిలాష.

 “నిర్దిష్టసమయాలలో సభావేదిక మీద గాయకులు మధురగానాలను ఆలపించారు. వక్తలైన స్త్రీ పురుషులు స్వామిపట్ల తమకు జనించిన ప్రేమతాత్పర్యాలను ఉపన్యాస రూపంలో వ్యక్తపరిచారు. సభికుల కరతాళధ్వనులు మిన్నుముట్టాయి. కొందరు వియోగ విచారంతో నిశ్చేష్టులై వుండిపోయారు. కొందరి కళ్ళు అశ్రుపూరితాలైనాయి. సభాముఖాన గాంభీర్యం మూర్తీభవించింది. దివ్యకాషాయాంబరధారీ చంద్రప్రభా భాసమానుడూ అయిన స్వామీజీ ఆ సమయంలో తన చూపులనే ప్రశాంతి కిరణాలను సభికసాగరం మీద పరపాడు...” 

లండన్​ పురజనులు అర్పించిన అభినందనపత్రికను స్వీకరించి స్వామి దివ్యప్రేమ భరితమైన జవాబు ఇచ్చాడు.

లండన్​ నగరంలో స్వామి వేదాంతోద్యమ విజయాన్ని గురించి సోదరి నివేదిత ఇలా రాసింది: “వడదెబ్బతిన్న వ్యక్తికి నిర్మలోదకం మాదిరి, భక్తుడికి పరమేశ్వర సందర్శనం మాదిరి మాలో అనేకులకు స్వామి వాక్కులు అఖండశాంతిని కలిగించాయి... జనసామాన్యం నమ్మేక్రైస్తవమత సిద్ధాంతాలనే బురదనీటిని వడియకట్టటానికై వేదాంతమనే ఇండుపుగింజ నేడు మాకు లభించింది... అంధకారంలో పడి అల్లాడుతూన్న మాకు వేదాంతజ్యోతి మార్గదర్శకమై దీపిస్తోంది.”

స్వామి విజయాన్ని గురించి సుప్రసిద్ధుడైన బిపిన్​చంద్రపాల్​ మహాశయుడు ఇలా రాసివున్నాడు:

 “ఇంగ్లండ్​లో వివేకానందుడు చేసిన ప్రసంగాలవల్ల విశేషమేలు ఏదీ కలుగలేదనీ, ఆతడి మిత్రులూ శిష్యులూ గోరంతలు కొండంతలుచేసి వర్ణిస్తున్నారనీ కొందరు భారతీయులు తలపోస్తున్నారు. కాని నేనిక్కడికి వచ్చి చూడగా అతడి ప్రభావం దేశంలో యావత్తు వ్యాపించిందని కనుగొన్నాను. నేను వివేకానందుడి సంప్రదాయానికి చెందిన వాణ్ణి కాకపోయినా, అతడి అభిప్రాయాలన్నిటితో ఏకీభవించకపోయినా, వివేకానందుడు ఇక్కడి ఆంగ్లేయులలో అధికసంఖ్యాకుల దృక్పథాన్ని మార్చి వారి హృదయాలకు ఔదార్యం కలిగించాడని చెప్పక తప్పదు. వివేకానందుడి బోధనలచేత ఇక్కడ అనేకులు వేదశాస్త్రాలలో ఉత్కృష్టతత్త్వాలు ఇమిడివున్నవని దృఢంగా నమ్ముతున్నారు. ఇంతేగాక ఇంగ్లండ్​ భారతదేశాల మధ్య అభేద్యమైన సంబంధాన్ని అతడు కల్పించాడు... వివేకానంద తత్త్వవ్యాప్తిచేత వందలాది జనం క్రైస్తవమతాన్ని విడనాడినారు. వివేకానందుడి ఉద్యమం ఎంత విశేషంగా, మూలమూలల వ్యాపించివుందో గ్రహించటానికి ఈ క్రింది నిదర్శనం చాలు.

 “నేనిక్కడ (లండన్​లో) ఒక మిత్రుణ్ణి కలుసుకోటానికై వెళుతూ, త్రోవ తప్పి ఒక వీథిమూల నిలబడ్డాను. అంతలో ఒక స్త్రీ ఒక బాలుడు తనను వెంబడిస్తూ నాకు దారి చూపించి, ‘తమరు లండన్​కు వస్తున్నారని వార్తాపత్రికల ద్వారా విన్నాను. తమ దివ్యవిగ్రహాన్ని చూడగానే, ‘అదుగో చూడు! ఆయనే వివేకానందస్వామి!’ అని మా పిల్లవాడికి చెబుతున్నాను’ అంది ఆమె. తొందరగా వెల్లవలసి వుండటంతో ‘నేను వివేకానందుణ్ణి కాను’ అని చెప్పటానికి అవకాశం లేకపోయింది. కాని ఆ తల్లి తాను స్వయంగా వివేకానందుణ్ణి ఎన్నడూ చూడకపోయినా, అతడిపట్ల అంతటి గౌరవభావం కలిగివుండటం చూస్తే నిజానికి నాకు ఆశ్చర్యంవేసింది. కాషాయవస్త్రంతో రూపొందిన నా తలపాగ నా కలాంటి అఖండ గౌరవం కలిగించినందుకు తలపాగను అభినందించుకొంటూ అపరిమితానంద భరితుడనైనాను. అంతేగాక భారతదేశంపట్ల విశేషగౌరవభావం చూపుతూ, భారతీయుల వేద వేదాంతతత్త్వాలనగానే ఎంతో ఆత్రంతో చెవి రిక్కించి వినే విద్యాధికులను అనేకులను చూశాను.” 

“లండన్​ నగరంలో నా ఉద్యమం అద్భుత విజయాన్ని గాంచింది” అని స్వామి స్వయంగా రాసివున్నాడు.

ఈ సమయంలో స్వామి అఖండ ధైర్యసాహసాలను చాటే ఒక సంఘటనను ఇక్కడ తెలుపవలసివుంది. ఒకసారి కుమారి ముల్లర్​తోను, మరొక ఆంగ్లేయ మిత్రుడితోను స్వామి ఒక చేనులో నడుస్తున్నాడు. అప్పుడు ఒక పొగరుబోతు ఎద్దు రంకెలువేస్తూ వారిని తరుమసాగింది. ఆంగ్లేయ మిత్రుడు లేనిపోని ప్రతిష్ఠకు పోకుండా పిక్కబలం చూపించి, సురక్షిత స్థానం చేరుకొన్నాడు. కుమారి ముల్లర్​ కొంతదూరం పరుగెత్తి, అలసటతో ఇక పరుగెత్తలేక చతికిలపడిపోయింది. ఆమెకు సాయం చేసే మార్గాంతరం కానక స్వామి, ‘ఇదా పర్యవసానం!’ అనుకొంటూ ఆమె ముందుకు దూకి, దండలు చరచుకొని పుంగవాన్ని ఎదిరించి నిలబడ్డాడు. పుంగవం పురుషపుంగవుడైన స్వామి ధైర్యసాహసాలను చూసి పారిపోయింది.

ఆర్తరక్షణార్థం స్వామి మృత్యువు నెదిర్చి నిలిచిన మహావీరుడు! అతిబాల్యంలోనే స్వామి ఇలా పలువురిని రక్షించాడు.

స్వామి లండన్​ నగరాన్ని విడిచి భారతదేశానికి బయలుదేరాడు. సెవియరు దంపతులు సమస్తాన్ని త్యజించి స్వామిని అనుసరించారు. ఈ సందర్భంలో స్వామిని ఒక ఆంగ్లేయ మిత్రుడు ఇలా ప్రశ్నించాడు: “స్వామీజీ! అఖండ భోగైశ్వర్య శక్తిసమోపేతమైన పశ్చిమ ఖండంలో నాలుగేళ్లు నివసించాక మీ స్వదేశాన్ని గురించి ఏమని తలుస్తారు?” అందుకు స్వామి ఇలా బదులు చెప్పాడు: “నే నిక్కడికి రావటానికి ముందు మా దేశాన్ని మామూలుగా ప్రేమించాను. ఇప్పుడో, భారతదేశపు ధూళి నాకు పరమపవిత్రం. భారతదేశపు గాలి నాకు మహాభాగ్యం; భారతదేశం ఇప్పుడు పావనతమ పుణ్యక్షేత్రం.” స్వామి తిరుగు ప్రయాణంలో జరిగిన ఒకటి రెండు ముఖ్యసంఘటనలను ఇక్కడ తెలియచేయవలసి వుంది. స్వామితో ప్రయాణంచేస్తూన్న ఇద్దరు క్రైస్తవమత ప్రచారకులు అతడితో చర్చలోకి దిగి సనాతనధర్మాన్ని, హిందువులను దూషించ సాగారు. వినగలిగినంతసేపు విని, మెల్లగా లేచి, వాళ్లలో ఒకడి మెడపట్టిక చేతపట్టి, స్వామి “మా మతాన్ని ఇక తూలనాడితే, నిన్ను సముద్రంలో తోసివేస్తాను” అని బెదిరించాడు. అప్పుడా క్రైస్తవమతాచార్యుడు గడగడలాడుతూ “రక్షించం” డని స్వామిని క్షమాపణ వేడుకొన్నాడు. అప్పటి నుంచి స్వామి పట్ల అతడు అపరిమిత భక్తిమర్యాదలు చూపసాగాడు. ఈ సంఘటననే స్వామి మనస్సులో పెట్టుకొని కలకత్తాలో ఒక శిష్యుడితో ఇలా పలికివున్నాడు: “సిన్హా! మీ అమ్మగారిని ఎవడైనా దూషిస్తే ఏం చేస్తావు నువ్వు?” “అతగాడి మీదికురికి బుద్ధిచెబుతాను” అని శిష్యుడు బదులుచెప్పాడు.” “బాగా చెప్పావు. నిజానికి మన దేశమాత అయిన మతం పట్లకూడ నీ కలాంటి అభిమానం వున్నపక్షంలో ఒక్క హిందూసోదరుడైనా క్రైస్తవుడిగా మార్చబడటం చూసి నువ్వు మారకుండగలవా? కాని రోజూ ఈ పని జరుగుతున్నా నీకు చీమకుట్టినట్లు లేదే! నాయనా! నీకు మతభక్తి ఎక్కడిది? ఎక్కడిది నీకు దేశభక్తి? నీ కళ్ళముందు క్రైస్తవమత ప్రచారకులు హిందూమతాన్ని దూషించని రోజు వుందా! ఇలాంటి ఘోర కలి జరుగుతూంటే స్వమతరక్షణార్థం నిలబడే దేశభక్తులు మీలో ఎందరున్నారు? ఈ అవమానంచేత ఎందరికి రోషావేశం కలుగుతోంది?”

కొద్దిరోజులకు మునుపు స్వామి తన భారతదేశాగమనాన్ని గురించి శిష్యులకు రాసివున్నాడు. ఆ వార్త దేశమంతటా వ్యాపించింది. భారతీయులందరు మహోత్సాహపూరితులై స్వామిని గౌరవించ పూనుకొన్నారు. వివిధ రాష్ట్రాలలో స్వామిని ఆహ్వానించటానికై ప్రజాస్వాగత సంఘాలను ఏర్పాటుచేసి అఖండ ప్రయత్నాలు చేయసాగారు. స్వామి సోదరశిష్యులు ఇద్దరు తమ సోదరాగ్రగణ్యుణ్ణి సందర్శింప మద్రాసుకు, సింహళానికీ (శ్రీలంక) వెళ్లారు. శిష్యులనేకులు వివిధరాష్ట్రాలలో స్వామి రాకకై నిరీక్షించసాగారు. కాని స్వామి ఈ సంగతులు ఏవీ ఎరుగడు. మాతృదేశోద్ధరణ చింతానిమగ్నుడై వుండిపోయాడు ఆ మహనీయుడు. కొద్దికాలానికి మునుపు పశ్చిమదేశంలో స్వామి తన శిష్యులతో ఇలా పలికివున్నాడు: “భారతీయులు నా వచనాలను వినితీరాలి. భారతదేశాన్ని ఉర్రూతలూగించి వేస్తాను! నూతన చైతన్యంతో భారతజాతికి గగుర్పాటు కలిగిస్తాను! ఉండండి. భారతీయులు నన్నెలా ఆదరిస్తారో, నా మాటలను ఎలా తలదాలుస్తారో, చూస్తారుగాక! జీవితం ధారపోసి నేనిక్కడ వెదజల్లిన సందేశం విలువను భారతదేశము, భారతజనని మాత్రమే గ్రహించగలదు. విజయోత్సాహంతో భారతమాత నన్నాదరిస్తుంది.” దివ్యావేశపూరితుడై స్వామి పలికిన మాటలు ఎలా ఫలించాయో వెల్లడవుతుంది.






విజయయాత్ర

ఆధునిక భారతదేశ చరిత్రలో వివేకానందుడి స్వదేశాగమనం ఒక మహాసంఘటన; హైందవమతచరిత్రలో నూతనశకారంభం; సనాతనధర్మ పునఃప్రతిష్ఠాపనకు ఆరంభోత్సవం; భారతీయులలో ఆ సమయం నూతనోత్సాహం, నూతనోత్తేజం పొడచూప నారంభించిన సుముహూర్తం. విశ్వమత మహాసభా మధ్యంలో స్వామి సనాతనధర్మ విజయధ్వజస్థాపన చేశాడని, వేదాంత సందేశంచేత పాశ్చాత్య లోకాన్ని జయించాడని, విన్ననాటి నుంచీ భారతీయులు స్వామి రాకకోసం స్వాతి చినుకుకు ముత్తెపు చిప్ప మాదిరి నిరీక్షిస్తూన్నారు.

స్వామి పయనిస్తూన్న ఓడ సింహళం (శ్రీలంక) చేరేసరికి తీరాన వేలాదిజనం గుమిగూడి స్వామికై ఎదురుచూడసాగారు. స్వామికి పలికిన అఖండ స్వాగతోత్సవాలను ప్రత్యక్షంగా దర్శించినవారి కథనాన్ని ఆలకిద్దాం. ఒక స్థానికపత్రిక ఇలా రాసింది:

 “కొలంబోనగర హిందూసంఘ చరిత్రలో 1897 వ సం ॥ జనవరి 15 వ తేదీ చిరస్మరణీయమైన పుణ్యదినం. అఖండ ప్రతిభాసమన్వితుడైన వివేకానందుడి ఆగమనం భారతదేశభాగ్యోదయ సూచకం; అపూర్వ ఆధ్యాత్మిక సంచలన హేతువు కాషాయాంబరధారిగా దేదీప్యమానమైన విశాలనేత్రాలతో పరమపావన సంధ్యాసమయంలో ఆ యోగీంద్రుడు అరుదెంచాడు. స్వామి సందర్శనానికై వేచివున్న జనసమూహాల ప్రేమపూర్వక మహోత్సాహ ప్రదర్శనలను వర్ణించ నలవికాదు. జయ జయధ్వానాల నతిశయించిన కరతాళధ్వనులు సాగరగంభీర ఘోషను దిగమింగాయి. గౌరవనీయులైన కుమారస్వామిగారు స్వామిని సుగంధ కుసుమమాలంకృతులను గావించారు. స్వామి సందర్శనానికై జనసమూహం నదీప్రవాహంమాదిరి చొచ్చుకొని వచ్చింది. ఆ వేగాన్ని ఏ మానవశక్తీ నిరోధించలేకపోయింది. అంతలో స్వామిని ఒక దివ్యతరంగ శకటం స్వాగతాలంకారశోభితమైన పందిరి వద్దకు కొనిపోయింది. శకటంనుంచి స్వామి అక్కడ దిగగానే ఛత్రచామరాది సపర్యలతో, దివ్యమంగళ వాద్యాలతో, ఆహ్వానానికై ప్రత్యేకంగా అమర్చబడిన పుష్పమంటపం వద్దకు వేలాదిజనం స్వామిని, అడుగులకు మడుగు లొత్తుతూ తోడ్కొనిపోయారు. మంటపంలో ప్రవేశించగానే మనోహరమైన ఒక కృత్రిమ సహస్రదళకమలం వికసించి దాన్లోనుంచి ఒక పిట్ట రివ్వున పైకి ఎగిరిపోయింది. స్వామి దివ్యమంగళ విగ్రహావలోకనాతత్పరులై జనం ఎవరూ అక్కడి అపూర్వాలంకారాలను పట్టించుకోకున్నారు. శిష్యసమేతుడై పుష్పవర్షం కురుస్తూంటె స్వామి సభావేదికమీద దివ్యాసనాసీనుడైనాడు. గానప్రార్థనాద్యనంతరం కుమారస్వామిగారు లేచి, స్వామి పాదాలకు సాష్టాంగప్రణామంచేసి, హిందూసంఘం తరపున స్వాగతం పలికారు. అప్పుడు స్వామి, గంభీర హర్షధ్వనులు మిన్నుముట్టుతూంటే లేచి, తన సహజగంభీరవాగ్ధాటితో సభ్యులను తన్మయులను చేస్తూంటే, ఆరోజు వారిచ్చిన మహాస్వాగతం తనవంటి ఒక వ్యక్తికి చేయబడిన గౌరవంగా కాక సనాతనధర్మోన్నతిని, త్యాగోన్నతిని భారతీయులు గుర్తించిన అద్భుత విధానంగా పరిగణిస్తానని తెలుపుతూ ఇలా అన్నాడు:

 ‘బిచ్చమెత్తుకొనే సన్న్యాసికి భారతీయులు ఈ రోజు ఒసగిన ఇలాంటి మహారాజసముచిత స్వాగతం వారి పారిమార్థిక శీలాన్ని వ్యక్తంచేస్తోంది. నేటి మహోత్సాహ పూర్వకమైన మీ గౌరవానికి పాత్రుడైన వ్యక్తి ఒక సేనాధిపతి కాడు, రాజ్యతంత్రజ్ఞుడు కాడు, సంపన్నుడు కాడు, అతడొక పేదసన్న్యాసి, అయినా ఐహికభోగభాగ్యాధిపతులు, మహామహులు అతణ్ణి గౌరవించ విచ్చేశారు. పారమార్థిక శీలానికి ఇది ప్రబల నిదర్శనం. పారమార్థిక చింత అనే పునాదులమీద నిర్మితమైతేనే కాని జాతీయ జీవనమనే సౌధం సుస్థిరంగా నిలబడలేదు.” 

‘పావన భారతవర్షాన్ని’ గురించి కొలంబో నగరంలో స్వామి వేలాది జనానికి మహోపన్యాసం గావించాడు. తరువాత పురమందిరంలో వేదాంతాన్ని గురించి మనోహరంగా ప్రసంగించాడు.

సింహళంలో కాండి, జాఫ్నా మొదలైన పట్టణాలలో జన సమూహాల మహాస్వాగతాలను పొంది, తన దివ్యసందేశాన్ని ఒసగి, అక్కడనుంచి స్వామి పాంబన్​ పట్టణాన్ని చేరాడు. అక్కడ స్వామి సందర్శనానికై వేచివున్న రామనాథపుర రాజు భాస్కరసేతుపతి స్వామిని చూడగానే సాష్టాంగవందనం చేశాడు. పాంబన్​ పురజనులు స్వామిని విజయోత్సవంతో ఆహ్వానించి స్వాగతం పలికారు. అక్కడనుంచి స్వామిని ఊరేగించటానికై రాజు తురంగశకటంలో ఆసీనుణ్ణి చేశారు. గుర్రాలను విప్పి భాస్కరసేతుపతి స్వామి వాహనాన్ని స్వహస్తాలతో లాగాడు. తరువాత స్వామి రామేశ్వరాలయాన్ని దర్శించుకొని, అక్కడ చేరిన భక్తబృందానికి తీర్థోద్దేశ్యాన్ని, ఆరాధనతత్త్వాన్ని తెలుపుతూ, విగ్రహాలలో మాత్రమేకాక, దరిద్రులలో, దుర్బలులలో, దీనులలో వున్న శివుణ్ణి గాంచి అర్చించటమే శివార్చనమని బోధించాడు. మరునాడు రామనాథపుర రాజు వేలాది పేదలకు అన్నవస్త్ర దానం చేశాడు. స్వామి మాతృదేశాగమన జ్ఞాపకార్థం రాజు నలభై అడుగుల ఎత్తు విజయస్తూపాన్ని నిర్మించాడు. దాన్లోని శిలాక్షరాలివి:

సత్యమేవ జయతే

 “రామనాథపుర రాజైన భాస్కర సేతుపతిచేత నిర్మించబడిన ఈ స్తూపం శ్రీమద్వివేకానందస్వాములవారు విశ్వమానవ ప్రేమపూరితులై పాశ్చాత్యాన వేదాంత సందేశం ఒసగి, అసదృశదిగ్విజయంగాంచి, తమ పాశ్చాత్యశిష్యులతో మాతృదేశానికి తిరిగి వేంచేసి, ప్రప్రథమాన భారతభూభాగంమీద తమ దివ్యపాదారవిందాలను మోపిన పవిత్రస్థల సూచకం. 27–1–1897.” 

భాస్కరసేతుపతి తనను అనుగమించగా, స్వామి రామనాథపురానికి బయలుదేరాడు. అక్కడ వేచివున్న వేలాది జనానికి స్వామి రాకను తెలుపటానికై ఫిరంగి పేల్చబడింది. ఊరేగింపు పూర్తయ్యేవరకు ఫిరంగులు పేలుతూనేవున్నాయి. అఖండ వైభవోపేతుడై స్వామి రాజసభాభవనాన్ని చేరే సరికి సభను అలంకరించిన వేలాదిజనం జయజయధ్వానాలు చేశారు. భాస్కరసేతుపతి స్వామిని అఖండభక్తిపురస్సరంగా సభ్యులకు ఎరిగించి, మహోత్సాహంతో స్వామిని అభినందించాడు. రాజు సోదరుడైన రాజా దినకర సేతుపతి ఒక దివ్యస్వాగతపత్రాన్ని కనకసంపుటంలో అమర్చి స్వామికి అర్పించాడు. అప్పుడు స్వామి రామనాథపురరాజు మతభక్తిని శ్లాఘిస్తూ మహోపన్యాసం చేశాడు. స్వామి రాజుకు రాజర్షి అనే బిరుదును ఒసగాడు.

అక్కడనుంచి స్వామి మధుర, తిరుచునాపల్లి, కుంభకోణం మొదలైన పట్టణాలలో అఖండగౌరవం పొంది, అన్ని చోట్ల తన దివ్యసందేశాన్ని వెదజల్లుతూ మద్రాసు చేరాడు. స్వామి మద్రాసు చేరేలోపు ఒక అద్భుత సంఘటన జరిగింది. దీనివల్ల దక్షిణదేశస్తులకు స్వామిపట్ల ఎలాంటి అఖండ ప్రేమతాత్పర్యాలు జనించాయో వెల్లడవుతుంది. మద్రాసు చేరటానికి ముందు కొద్దిమైళ్లదూరంలోని ఒక చిన్నస్టేషన్​ వద్ద వేలాది జనం ‘జగద్గురువును’ సందర్శించటానికై వేచివున్నారు. కాని అక్కడ బండి ఆగదు. కొద్ది నిమిషాలు బండిని ఆపించమని జనం స్టేషన్​ మాస్టర్​ను వేడుకొన్నారు. కాని అతడు సమ్మతించలేదు. స్వామి సందర్శనాయత్తచిత్తులైన జనం అప్పుడు బండి కాస్తదూరంలో వుండటం చూసి, ప్రాణభీతిని స్వామిపట్ల తమ అనంతప్రేమకు బలి ఇచ్చారు. రైలుపట్టాలకు అడ్డంగా పడుకొన్నారు! ఈ సత్యాగ్రహాన్ని చూసి స్టేషన్​ మాస్టర్​కు గుండెలో దడపుట్టింది. రైలు గార్డు బుద్ధిమంతుడవటంతో వెంటనే రైలు బండిని ఆపించాడు. స్వామి కొద్దినిమిషాలు ఆ జనం ముందు నిలబడి హృదయపూర్వకంగా వారిని అభినందిస్తూ దివ్యప్రేమవిలసిత వాక్యాలతో వారిని ఆనందింపచేశాడు.

స్వామిని సందర్శించటంలో ఇక మద్రాసు నగరవాసుల మహోత్సాహం చెప్పనలవికాదు.* స్వామిని షికాగో మతమహాసభకు పంపిన మద్రాసు పురజనం స్వామిని ఆహ్వానించటానికై నేడు మళ్లా మనకు అవకాశం లభించిందని మురిసిపోసాగారు. “శాంతి సంధాయకా! స్వాగతం!”, “ప్రబుద్ధ భారతీయా! మనఃపూర్వకాభినందనం!” “నరవరేణ్యా! స్వాగతం!”, “జయ! వివేకానంద యతీశ్వర!”, “జయ! సనాతన మహర్షిగణచరణసేవక”, “స్వస్తి! శ్రీరామకృష్ణ శిష్యాగ్రగణ్య!” మొదలైన స్వాగత వాక్యాలతో విలసితాలైన తోరణాలతోను, మనోహరాలైన నానావిధ స్వాగతాలంకారాలతోను నగరమంతా కన్నులపండువుగా వుంది. స్వాగత సంఘంవారు ఎగ్మూరు స్టేషన్​ను వైభవోపేతంగా అలంకరించారు. బండి ఆగేచోటికి వచ్చేవారికి టికెట్లు పెట్టినప్పటికీ నిమిషంలో ఆ స్థలమంతా జనంతో నిండిపోయింది. నగరంలోని సుప్రసిద్ధులు అంతా అక్కడకు వచ్చారు. ఉదయం 7 గం ॥ 50 ని ॥ లకు బండి స్టేషన్​లో ప్రవేశించగానే స్వామిని చూసి జనం యావత్తు “జయ! శ్రీ వివేకానంద స్వామీజీ మహరాజ్​కు జయ!”, “శ్రీరామకృష్ణ పరమహంసదేవులకు జయ!” అంటూ ఉచ్చైస్వరంలో జయజయ ధ్వానాలు చేశారు. సన్నాయి మనోహరమైన స్వాగత సంకీర్తనలు పలికింది. శిష్యసమేతుడై బయటికి రాగానే స్వామిని దివ్యకుసుమ మాలాలంకృతుణ్ణి గావించారు. గంభీరహర్షధ్వనులతో, జయజయ ధ్వానాలతో ఊరేగింపు బయలుదేరింది. ప్రతి ఇంటివద్ద భగవంతుడికి ఇచ్చే తీరులో స్వామికి ఫలపుష్పాది నైవేద్యాలను, హారతులను పురజనులు అర్పించారు. ఊరేగింపు సాగిన మార్గమంతా పుష్పపత్రతోరణాలతోను, స్వాగత పతాకతోరణాలతోను అతివైభవంగా అలంకరించబడి వుండటం చూస్తే, హిందూసంఘానికి స్వామి తన ఘనసేవలతో ఎలాంటి అపూర్వభక్తితాత్పర్య నిలయమైనాడో తెలుస్తోంది. ఉత్సవం కెర్నన్​ భవనాన్ని సమీపించేసరికి కళాశాల విద్యార్థులు గుర్రాలను విప్పివేశారు; స్వామి వాహనాన్ని స్వయంగా లాగి ఆనందించారు.

స్వామి మద్రాసులో తొమ్మిది రోజులు బసచేశాడు. ఆ తొమ్మిది రోజులూ మద్రాసు పురజనులకు నవరాత్రి మహోత్సవాలే. వేలాది జనం ఉదయాస్తమానాలు ఎడతెరపి లేకుండా స్వామిని సందర్శించసాగారు. విద్వద్వైదిక సభ, సంఘసంస్కార సభ మొదలైన వివిధ సంస్థలు స్వామికి అభినందన పత్రికలను సమర్పించాయి. సంస్కృతం, తెలుగు, తమిళం మొదలైన వివిధ భాషలలో మొత్తం ఇరవై నాలుగు స్వాగతపత్రాలు స్వామికి సమర్పించారు. స్వామి విచ్చేసిన మూడవరోజు విక్టోరియా భవనంలో పౌరాభినందనసభ జరుపబడింది. భవనంలోను బయట జనం ఇసుకవేస్తే రాలనంత కిటకిటలాడుతూండటం చూసి స్వామి భవనం నుంచి బయటకువచ్చి ఒక తురంగశకటంమీద నిలబడి (స్వామే వచించిన విధంలో) ‘గీతపద్ధతిని’ దివ్యోపన్యాసం చేశాడు.* మద్రాసులో స్వామి చేసిన ‘నా ఉద్యమ ప్రణాళిక’ ‘భారత భాగ్యోదయం’, ‘వేదాంతం నిత్య జీవనం’, ‘భారతర్షివరేణ్యులు’, ‘మన మహోద్యమం’ అనే ఉపన్యాసాలు వివేకానంద వాఙ్మయంలో సుప్రసిద్ధాలై అలరారుతున్నాయి. స్వామి భావాలు భారతదేశ జాతీయతను ప్రాణవంతం గావించాయి.

భారతదేశంలో స్వామి ప్రభావం ఇలా భానుదీప్తితో వెలుగొందుతూంటే విలియమ్​ జేమ్స్​, సి.సి.ఎవరెట్​ మొదలైన పాశ్చాత్య ప్రముఖులు అనేకులు తమ దేశంలో స్వామి వేదాంతోద్యమ వ్యాప్తిని అభినందిస్తూ, మరొకసారి రమ్మంటూ స్వామికి ఆహ్వానం పంపారు. ఇంగ్లండ్​, అమెరికాలలో వేదాంతోద్యమాభివృద్ధిని గురించి శిష్యుల వద్దనుంచి స్వామికి అభినందన లేఖలు రాసాగాయి. తిలక్​ మహాశయుడు స్వామిని ఈ సమయంలో పూణా పట్టణానికి ఆహ్వానించాడు. అక్కడికి వెళదామనుకొన్నా విశ్రాంతి స్వామికి అత్యావశ్యకమైంది. ఫిబ్రవరి 15 వ తేదీ సోమవారం స్వామి జన్మస్థలమైన కలకత్తాకు బయలుదేరాడు.






వంగదేశాగమనం: శ్రీరామకృష్ణ సంఘసంస్థాపన

వంగదేశమాత తన పుత్రాగ్రగణ్యుడు ఎప్పుడు అరుదెంచుతాడా అని మహోత్కంఠంతో వేచివుంది. ప్రజాస్వాగతానికి మునుపుగా స్వామిని గౌరవించటానికై దర్భంగ మహారాజు అధ్యక్షతన ప్రభుస్వాగత సంఘం ఏర్పడింది. స్వామి ఖదిర్​పూర్​ చేరేసరికి స్వాగతసంఘ సభ్యులు వచ్చి స్వామిని ప్రత్యేక రైలుబండిలో కలకత్తా నగరానికి తోడ్కొనిపోయారు. స్టేషన్​లో బండి ఆగగానే స్వామి దర్శనానికై ఉదయంనుంచీ అక్కడ వేచివున్న వేలాది జనం గంభీరహర్షధ్వనులు గావించారు. స్వామి బయటకు వచ్చి వినయపూర్వకంగా జనానికి నమస్కరించాడు. సమీపంలోని వారు అతడి పాదధూళిని శిరస్సున దాల్చటానికై ముందుకు రాగా వెనుకవున్న జనం ఉచ్చైస్వరంలో జయజయ ధ్వానాలు చేశారు. ‘ఇండియన్​ మిర్రర్​’ పత్రికాధిపతి అయిన నరేంద్రనాథ్​ సేన్​ స్వాగతసంఘ నాయకుడై వచ్చి, స్వామిని పుష్పమాలాలంకృతుణ్ణిచేసి, అశ్వశకటంలో ఆసీనుణ్ణి గావించాడు. పున్నమి చంద్రుణ్ణి మించే స్వామి వదనం తప్ప శరీరమంతా పుష్పమాలలతో ఆచ్ఛాదమైవుంది. ఆ దివ్యసుందర రూపాన్ని తిలకించే జనసమూహంలోని సన్న్యాసులలో స్వామి సోదరశిష్యులు ఆకర్షవంతమై వున్నారు. వంగదేశస్థుల మహోత్సాహాన్ని చూసి స్వామి పులకితగాత్రుడయ్యాడు.

శిష్యసమేతుడై స్వామి వాహనంలో ఆసీనుడవగానే కొందరు వంగ యువకులు, విద్యార్థులు ముందుకు దూకి, గుర్రాలను విప్పివేసి స్వామి వాహనాన్ని స్వయంగా లాగసాగారు. దివ్యమంగళ వాద్యాలతో, భజనసంఘాలతో, జయజయ ఘోషతో ఊరేగింపు బయలుదేరింది. పుష్పపత్రతోరణాలతోను, స్వాగత వాక్యాలంకృత తోరణాలతోను మనోహరంగా వీథులు అలంకరింపబడివున్నాయి. రిప్పన్​ కళాశాలలో స్వామికి స్వాగతం ఇచ్చారు. స్వామిని సందర్శించి అతడి వాక్యసుధను గ్రోలే తమకంతో, ఉత్సాహంతో జనం అసంఖ్యాకులుగా అక్కడికి రాసాగారు. అందుకోసం రిప్పన్​ కళాశాలలోకంటె పురజనులకు విశేషమైన అవకాశాన్ని కలిగించే ఉద్దేశంతో ప్రజాస్వాగతం తాత్కాలికంగా ఆపివేయబడింది.

ప్రతిరోజు, ప్రతి నిమిషం జనం స్వామిని దర్శించసాగారు. పగటి పూట సామాన్యంగా కాశీపురోద్యాన భవనంలోను, రాత్రులలో ఆలంబజారులోని మఠంలోను స్వామి బసచేయసాగాడు. కొద్దిరోజులవగానే పౌరాభినందన సభ జరిగింది. వంగదేశంలోని విద్యార్థులు, జమీందారులు, సన్న్యాసులు, పండితులు, పత్రికాధిపతులు వేలాదిజనం ఆ సభను అలంకరించారు. సభాధ్యక్షుడైన రాజా విజయకృష్ణదేవ బహదూర్​ స్వామి భారత జాతీయవీరుడని పేర్కొంటూ అమితంగా శ్లాఘించాడు. సభ్యులు ఒక చక్కని రజతసంపుటంలో స్వాగతపత్రాన్ని అమర్చి స్వామికి సమర్పించారు. అప్పుడు స్వామి, గంభీరహర్షధ్వనులు చెలరేగ, లేచి అఖండ దేశభక్తి సముజ్జ్వలమైన గంభీరోపన్యాసం గావించాడు. హిందూమత విజ్ఞానాలను నూతన రీతిలో నిర్వచించి స్వామి తన సందేశంతో భారత జాతీయతకు నూతన దృక్పథాన్ని కల్పించాడు. శ్రీరామకృష్ణులు సాక్షాత్తు అవతారమూర్తి అనీ, సమస్త మతసంఘ శ్రేయానికై పారమార్థిక ఆదర్శస్వరూపుడై అవతరించాడనీ భారతీయులకు స్వామి తన ప్రసంగంలో ప్రకటించాడు. వివేకానందుడు ఆధునిక భారతదేశ ప్రవక్త అని జనం గుర్తింపసాగారు. హిందూమత సాంఘిక వ్యవస్థ పరివర్తన చెందసాగింది. అచిరకాలంలోనే దేశంలో నూతన సంస్థలు ఉదయించాయి.

ప్రజాస్వాగతానంతరం కొద్దిరోజులకు శ్రీరామకృష్ణుల జన్మదినోత్సవం వచ్చింది. స్వామి ఉత్సవంలో పాల్గొంటాడని తెలిసి వేలాదిజనం దక్షిణేశ్వర వనానికి అరుదెంచారు. జనసమూహాలు తనను అనుసరించగా స్వామి కాళీమాత ఆలయానికేగి అభినందన గావించాడు. పాశ్చాత్యశిష్యసమేతుడై స్వామి గురుదేవుడు నివసించిన, తపం గావించిన పుణ్యస్థలాలన్నిటిని దర్శించాడు. శ్రీరామకృష్ణ భగవానుడి గురించి ఉపన్యసించమని భక్తజనులు స్వామిని ప్రార్థించారు. స్వామి మాట్లాడ ప్రయత్నించాడు కాని అతడి కంఠనాదం ఆ జనసాగర ఘోషలో లీనమైపోయింది. శ్రీరామకృష్ణ జయజయధ్వానాలతోను, భక్తజన సంకీర్తనలతోను దక్షిణేశ్వరవనం అప్పుడు అఖండ భక్తిసుగంధ సంభరితమై ఒప్పారింది.

స్వామి ఈ సమయంలో కాశీపూర్​లోని సీల్​ ఉద్యానవన గృహంలో బసచేసి, రోజూ ఆలంబజార్​ మఠంలో తన సోదర శిష్యులను కలుసుకొనేవాడు. స్వామి సందర్శనానికి ప్రఖ్యాతపురుషులు, యువకులు, కళాశాలవిద్యార్థులు అనేకులు రోజూ వచ్చి స్వామిని అనేక విషయాలను గురించి ప్రశ్నించేవారు. స్వామి దృష్టి అంతా యువకుల మీదే లగ్నమై వుంది. విద్యాలంకృతులు, బ్రహ్మచారులు అయిన యువకులే ఆత్మమోక్ష జగత్కల్యాణాలు సాధించగలరని స్వామి విశ్వాసం. కాని వారి శరీరదౌర్బల్యం, బాల్యవివాహాలు మొదలైన లోపాలను చూసి ఖీన్నుడై అఖండ ప్రేమతో వాటిని వెల్లడించి, స్వామి తన మధుర గంభీర వాక్కులతో వారి ఆత్మవిశ్వాసాన్ని ఉద్దీపింపచేసేవాడు.

కొందరు వైష్ణవమతస్థులు స్వామి పశ్చిమఖండంలో వేదాంతాన్నే గాని కృష్ణభక్తిని బోధించలేదని స్వామి సందేశాన్ని నిరసించ ప్రయత్నించారు. స్వామి ఈ విషయంగా ఒక వైష్ణవభక్తుడితో ఇలా అన్నాడు: “బాబాజీ! అమెరికాలో నేనొకసారి కృష్ణుణ్ణి గురించి ప్రసంగించాను. సంపన్నురాలైన ఒక యువతీమణి ఆ ప్రసంగాన్ని ఆలకించి భక్తిసంభరిత హృదయయై తన సర్వస్వాన్ని త్యజించి, ఏకాంతమైన ఒక ద్వీపానికి వెళ్లి, కృష్ణధ్యాన నిమగ్నయై కాలం గడిపింది.”

ఒక యువకుడు స్వామిని దర్శించి, జ్ఞానార్థం అనేక మతసంస్థలకు వెళుతుంటాననీ, ఎక్కడా శాంతి లభించలేదనీ చెప్పాడు. అప్పుడు స్వామి ఇలా అన్నాడు: “నాయనా! భయపడవద్దు. నీ స్థితిని నేను ఒకప్పుడు అనుభవించాను. వివిధ మతస్థులు నీకు ఏం చెప్పారో, వారి బోధలను నువ్వెలా అనుసరిస్తున్నావో నాకు చెప్పు.” అప్పుడు ఆ యువకుడు. విగ్రహారాధన ప్రయోజనాన్ని గురించి ఒక దివ్యజ్ఞాన ప్రచారకుడు తృప్తికరంగా తెలుపగా చాలకాలం పూజలు చేశాననీ, శాంతి కానక మరొకరి బోధలను అనుసరించి మనస్సు శూన్యం చేసుకో ప్రయత్నించాననీ తెలిపి, “స్వామీజీ! ఇప్పటికీ గది తలుపులు బిడాయించి కళ్ళుమూసుకొని రోజూ ధ్యానం చేస్తూనేవున్నాను. కాని శాంతి లభించలేదు. తాము మార్గం చూపగలరా?” అని అడిగాడు. అందుకు స్వామి ప్రేమపూరితుడై ఇలా అన్నాడు: “నా మాటల్లో నీకు గురివుంటే మొదట నువ్వు నీ గది తలుపులు తెరచి, మూసుకొన్న కళ్ళుతెరచి నీ చుట్టూవున్న పరిస్థితులను పరికించు. నీ ఇరుగుపొరుగులో వందలాది దీనులు, నిస్సహాయులు పడివున్నారు. నీ శక్తిమేరకు వారిని సంరక్షించు. రోగులకు మందులు ఇచ్చి సేవించు. క్షుధార్తులకు భోజనంపెట్టు. విద్యావిహీనులకు నువ్వు నేర్చిన విద్య గరపు. మనశ్శాంతికి నీకిదే మార్గం.” అప్పుడా యువకుడు రోగులకు సేవచేసేటప్పుడు తనకు నిద్రాభంగంతో... అంటూ ఏవేవో పలుకుతూంటే స్వామి చిరునవ్వు నవ్వి ఇలా అన్నాడు: “ఇంత దేహాభిమానంగల నువ్వు రోగులకు సేవచేయటం అలావుంచి వారి దగ్గరకుకూడ వెళ్లవని నీ వాలకమే చెబుతోంది!”

మరొకరోజు శ్రీరామకృష్ణుల గృహస్థ శిష్యుడైన ఒక పండితుడు వచ్చి స్వామిని ఇలా ప్రశ్నించాడు: “త్యాగం లోకసేవ మొదలైన విషయాలను గురించి మీరింతగా చెబుతూంటారే; చూడగా ఇవన్నీ మాయా ప్రపంచంలోనివి! మాయాతీతుడై మోక్షాన్ని పొందటమే మానవుడికి పరమావధికాగా, తాపత్రయహేతువైన కర్మకలాపాన్ని గురించి బోధించటంవల్ల ప్రయోజనం ఏమిటి?” వెంటనే స్వామి ఇలా పలికాడు: “పండితవరేణ్యా! ముక్తి పొందాలనే అభిప్రాయం మాత్రం మాయలోనిది కాదా? ఆత్మ నిత్యముక్తమని వేదాంతం బోధించటంలేదా? ఇక మోక్షప్రయత్నం దేనికి!”

ఇంద్రియనిగ్రహాన్ని గురించి ప్రసంగిస్తూ స్వామి ఒకరోజు స్వీయానుభవాన్ని తెలిపాడు. కామాన్ని జయించ స్వామి ఎలాంటి అసిధారావ్రతాన్ని అవలంబించాడో దీనివల్ల తెలియవస్తుంది. స్వామి ఇలా అన్నాడు: “నవయౌవన దశలో నేనొకప్పుడు కామవికారంతో తీవ్రకలతచెంది, ప్రాణం విసిగి, రోషావేశాన లేచి, కాలుతున్న ఒక పాత్రమీద కూర్చున్నాను. చాలరోజుల వరకు ఆ పుండు ఆరలేదు!” ఇంద్రియనిగ్రహం ఎంత కష్టసాధ్యమో కదా!

ప్రియనాథముఖర్జీ అనే ఒక భక్తుడి ఇంట్లో స్వామి వుండగా, ఒక గోరక్షణ ప్రచారకుడు చందానిమిత్తం స్వామిని సందర్శించాడు. అతడి వృత్తాంతం కొంతవరకు విన్నాక స్వామి అతడితో ఇలా సంభాషించాడు: “మధ్యపరగణాలలో గొప్ప కాటకం బయలుదేరి జనాన్ని నాశనంచేస్తోంది. ఆకలి బాధతో మరణించిన వారిసంఖ్య తొమ్మిది లక్షలుగా ప్రభుత్వం ప్రకటించింది. మృత్యుముఖంనుంచి ఈ క్షుధార్తులను రక్షించటానికి మీ సంఘం ఏమైనా చేస్తూన్నదా?”

ప్రచారకుడు: అలాంటి విషయాలతో మాకు సంబంధం లేదు. గోమాతలను రక్షించటం ఒక్కటే మా సంఘోద్దేశం.

స్వామి: లక్షలాది నీ సోదరులు స్వమతస్థులు ఘోరకాటకం కోరల్లో చిక్కి ప్రాణాలు కోల్పోతుంటే, దహించుకపోతూన్న వారి కడుపుల్లో ఒక ముద్దవేయటం మీకు ధర్మంగా తోచలేదా?

ప్రచారకుడు: లేదు, వారి పాపకర్మ ఫలితమే ఈ కాటకం. ‘యథాకర్మ తథా గతిః.’

ఈ మాటలు విని స్వామి కాలరుద్రుడైనాడు, కాని తక్షణమే కోపాన్ని అణచుకొని ప్రచారకుడితో ఇలా పలికాడు: “అయ్యా! కళ్ళముందు సోదరమానవులు వేలాది ఆకటిమంటల్లో బూడిదవుతూంటే, వారిని క్రీగంటైనా చూడక, పశుపక్ష్యాదులను ఉద్ధరించ లక్షలు వ్యయించే మీ సంఘాలతో నేను ఏకీభవించను. అలాంటి సంఘాలు లోకానికి కించుత్తూ శ్రేయాన్ని కలిగిస్తవని నాకు నమ్మకంలేదు. ‘తాము చేసిన కర్మలవల్ల వారీవిధంగా మరణిస్తున్నారు, కాబట్టి వారిని చావని’ అంటున్నావా? ఈ క్రూరసిద్ధాంతాన్ని ప్రతిపాదించటానికి నీకు నోరెలా వచ్చింది? సిగ్గులేదా నీకు? కర్మసిద్ధాంతానికి నువ్వు ఇలా వ్యాఖ్యానం చేసేపక్షంలో ఒకరి మేలుకోసం మనం ప్రయత్నించటం ఎందుకు? గోవులు కసాయివాళ్ల చేతుల్లో వధించబడటమూ అవి చేసుకొన్న కర్మలవల్లే. మీరు వాటిని రక్షించపూనుకోటం అనవసరం!”

ప్రచారకుడు తల గోకుకొంటూ, “మీరు సెలవిచ్చిన మాట నిజమే. కాని, స్వామీ! శాస్త్రాలు ‘గోవు మన తల్లి’ అని పేర్కోటం లేదా?” అన్నాడు. స్వామి నవ్వి, “వాస్తవం! గోవు మన తల్లి అనే విషయంలో సందేహం లేదు. కాకపోతే మరెవరికి ఇంతటి ధీమంతులైన పుత్రులు జన్మిస్తారు!” అన్నాడు. కాని ఆ ‘పల్లెటూరి బైతు’ కు స్వామి అభిప్రాయం అవగతంకాక కాబోలు, “సంఘానికి ఏదైనా దయచేయండి” అని విన్నవించాడు. అందుకు స్వామి ఇలా అన్నాడు: “నేను సన్న్యాసి ననే విషయం తమకు తెలియంది కాదు. ఒకవేళ జనం నాకు ధనం ఒసగినా మొదట దాన్ని మానవసేవకై వినియోగిస్తాను. ముందు అన్నపానీయాలు, తరువాత చదువు సంధ్యలు వీటికి అవకాశాలను కలిగించి దీనులను లేవనెత్తటానికై ప్రయత్నిస్తాను. ఈ పనులకు పోగా ఏమైనా మిగిలితే మీ సంఘం విషయం యోచిస్తాను.”

ప్రచారకుడు వెళ్లిపోయాక స్వామి తన సాన్నిధ్యంలోని భక్తబృందంతో ఇలా అన్నాడు: “స్వయంకృత కర్మతో ఇలా మరణిస్తున్న వారికి తోడ్పటం ఎందుకట! ఏం అర్థరహిత ప్రలాపం! దేశం ఇందుచేతనే అధోగతిపాలైంది. కర్మసిద్ధాంతానికి ఎలాంటి విపరీతార్థం కల్పించబడిందో చూడండి! సోదరమానవుల దుస్థితిని చూసి జాలిపడని వ్యక్తి ఎలా మానవుడిగా పరిగణింపబడతాడు?” దుఃఖావేశంతో స్వామి శరీరం వణకిపోయింది.

ఆత్మవిశ్వాసం లోపించటమే భారతీయుల దుస్థితికి కారణమని స్వామి ఒక శిష్యుడితో ఇలా ఘోషించాడు:

“ప్రకృతిని ఎదుర్కొని నిలబడటమే ఆత్మధర్మం. ప్రకృతి దాస్యమే నేటి మనదుస్థితికి కారణం... నాకు అఖండ ఆత్మవిశ్వాసం వుంది. భారతీయులు దుర్బలులనీ, అత్యల్పులనీ నిరసించే పాశ్చాత్యులు, భగవదనుగ్రహంవల్ల నా కలాంటి విశ్వాసం వుండటం చేతనే, నన్ను తమ గురువుగా పరిగణిస్తున్నారు. నుమ్వా అఖండ శక్తిజ్ఞానసంపన్నుడనని విశ్వసించి వర్తిస్తే అద్భుతకార్యాలు చేయగలవు. ‘లే! మేలుకో! ఈ స్వప్నావస్థ చాలు. నీలోని దివ్యశక్తిని ప్రకటించు!’ అని ప్రతి భారతీయుడికి తెలుపు!” (సంక్షిప్తం)

ఆత్మమోక్ష* జగత్కల్యాణాలకోసం నూతనాదర్శాలను ప్రకటించి సోదరశిష్యులచే వాటిని ఆచరింపచేయటమే స్వామి విజయాలన్నిటిలోను ఉత్తమోత్తమ విజయం. ఇంతవరకు సోదరశిష్యులు లౌకిక వాతావరణాన్ని సాధ్యమైనంతవరకు తప్పించుకొని, తీవ్ర జపతపాలతో ఆత్మమోక్షాన్ని సాధించటమే పరమాదర్శంగా గ్రహించారు. ఇదే ఋషులు ఆమోదించిన ప్రాచీన సంప్రదాయ మనటానికి సందేహంలేదు. కాని సనాతన సన్న్యాసాదర్శానికి నూతనోత్తేజాన్ని, నూతన చైతన్యాన్ని ప్రసాదించిన ఆచార్యశేఖరుడు వివేకానందస్వామి. స్వామి తన సోదరులకు ఇలా ఉద్బోధించాడు: “శ్రీరామకృష్ణుల శిష్యులమైన మనం ఆత్మమోక్షానికై పాకులాడటం ఎంతో శోచనీయం. ‘ఒక్క ప్రాణికి సహాయం చేయగలిగితే సహస్రపర్యాయాలు కుక్కనై జన్మించటానికైనా సంసిద్ధుణ్ణి’ అని గురుదేవుడు వచించలేదా? ఆ మహనీయుడికి ప్రీతిపాత్రులమవటమే మోక్షం మనకు కరతలామలక మవటానికి నిదర్శనం. మీలో ప్రతివ్యక్తీ ఆధ్యాత్మిక సింహమని తెలుసుకోండి. మత ధర్మాలను ఉద్ధరించటమే మన ధర్మమని గ్రహించండి. ప్రతి జీవి సాక్షాత్తు భగవత్స్వరూపమని ఎరిగి, దరిద్రనారాయణుల, ఆర్తనారాయణుల నర్చించే విధానం లోకానికి మనం చూపవలసి వుంది. భారతదేశంలో నూతన సన్న్యాస సంప్రదాయాన్ని నెలకొల్పటమే నా జీవితోద్దేశం. జనసామాన్యాన్ని ఉద్ధరించటానికై జీవితాలను ధారపోయటమే ఈ సన్న్యాసుల ఆదర్శం.” శ్రీరామకృష్ణ దివ్యవాణే వివేకానందవాణి అని గ్రహించి సోదర శిష్యులు వినమితశిరస్కులై స్వామి ఆజ్ఞలు ఎలాంటివైనా పరిపాలించ బద్ధకంకణులైనారు.

స్వామి అభిప్రాయానుసారం ఇదివరకే శారదానంద అభేదానందులు పశ్చిమఖండానికేగి స్వామి వెలిగించిన వేదాంత ప్రదీపాన్ని ప్రజ్వలింప జేయసాగారు. శ్రీరామకృష్ణ భగవానుణ్ణి అర్చిస్తూ పన్నెండేళ్లు అహర్నిశలు మఠాన్ని కనిపెట్టుకొనివున్న మహనీయుడు రామకృష్ణానందుడు స్వామి కోరిక మేరకు మద్రాసు నగరంలో మఠాన్ని స్థాపించి దక్షిణదేశంలో గురుసందేశాన్ని వ్యాప్తిచేయ వెళ్లాడు. సోదర శిష్యులపట్ల అతడు చూపుతూన్న అఖండ ప్రేమానురాగాల నుద్దేశించి, “శశి (శ్రీరామకృష్ణానందుడు) మా తల్లి” అని స్వామి చెప్పివున్నాడు. మొదటినుంచీ స్వామి భావాలతో ఏకీభవించిన మహాత్ముడు అఖండానందుడు ముర్షీదాబాద్​ జిల్లాలో కాటకంతో మరణిస్తూన్న జనుల రక్షణకై సేవాశ్రమాన్ని నెలకొల్ప వెళ్లాడు. ఇలా సోదరశిష్యుల హృదయక్షేత్రంలో స్వామి నాటిన సేవాధర్మ బీజమే కాలక్రమాన మహావృక్షంగా శ్రీరామకృష్ణమఠ సేవాశ్రమాలనే శాఖోపశాఖలతో నేడు జగద్వ్యాప్తమై దేశసేవే కాకుండా లోకసేవనూ చేస్తోంది.

మనశ్శరీర శక్తులను ధారపోసి తీవ్రకర్మ నిర్వర్తించటంతో స్వామి ఆరోగ్యం దెబ్బతింది. వైద్యుల సలహామేరకు స్వామి విశ్రాంతికై డార్జిలింగ్​ వెళ్లాడు. బర్డ్వాన్​ మహారాజు అక్కడి తన భవనంలో ఒక భాగాన్ని స్వామి బసకు కేటాయించాడు. ఈ సమయంలో స్వామి యోగసిద్ధులను ప్రకటించే కొన్ని సంఘటనలు జరిగాయి. ఒక భక్తుడు తీవ్రజ్వరంతో అపస్మారకంలో బాధపడుతూంటె స్వామి అతడి తలను స్పృశించాడు; మరుక్షణమే జ్వరం ఉపశమించగా అతడు స్వస్థుడయ్యాడు.* సంకీర్తనచేస్తూ అతడు ఆవేశపరవశుడై కేకలు పెడబొబ్బలు పెట్టి మూర్ఛపోతూండేవాడు. స్వామి ఒక రోజు అతడి హృదయాన్ని తాకాడు. నాటినుంచీ ఆ భక్తుడు అద్వైతి అయి జ్ఞానయోగసాధనలు అవలంబించసాగాడు. కాని క్రమాన ఇతడు మఠానికి వచ్చి సచ్చిదానందుడుగా పేరుపొందాడు.

ఈ సమయంలో రాజపుత్రస్థానంనుంచి క్షేత్రీమహారాజు తనను సందర్శించటానికై కలకత్తాకు వచ్చాడని తెలిసి, స్వామి వచ్చి మహారాజును కలుసుకొని, సనాతన ధర్మోద్ధరణను గురించి విశేషంగా ప్రసంగించాడు. తరువాత డార్జిలింగ్​ వెళ్లి కొన్ని నెలలుండి మళ్లా మఠానికి తిరిగివచ్చాడు.

ప్రశాంతినిలయమైన మఠంలో తన సోదరుల మధ్యవున్నప్పుడే స్వామికి పరిపూర్ణానందం. స్వామి సందేశాన్ని ఆలకించి విద్యాధికులైన యువకులు అనేకులు సర్వసంగపరిత్యాగులై మఠానికి అరుదెంచారు. స్వామి వారికి సుశిక్షణ గరపి తన మహాకార్య నిర్వహణా సమర్థులను చేయసాగాడు. మఠంలో ఇదివరకే సుశిక్షితులైన బ్రహ్మచారులు నలుగురు సన్న్యాసదీక్ష ఇప్పించమని స్వామిని ప్రార్థించారు. వారిలో ఒకవ్యక్తి పూర్వాశ్రమ జీవితం అంత యోగ్యమైనది కాదనే కారణంగా సోదర శిష్యులు అతడి సన్న్యాసార్హతను గురించి అభ్యంతరం వెలిబుచ్చారు. స్వామి దయాప్రపూర్ణుడై ఇలా అన్నాడు: “మీ అభిప్రాయం ఏమిటి? మనమే ఇంత సంకోచిస్తే పాపులను ఇక ఉద్ధరించేవారెవరు? ఉదాత్తజీవితాన్ని గడుపుదామని అతడు సమస్తాన్ని పరిత్యజించి మఠానికి రావటమే అతడి భావసంశుద్ధిని చెప్పక చెబుతోంది. మనకు అతడు ఆదరణీయుడు. కాకపోతే ఒకడు పాపి అయినా, అతడి ప్రవర్తన మార్చలేకుంటె మీరు సన్న్యాసులమని చెప్పుకోటం ఎందుకు? గురుచిహ్నమైన కాషాయాన్ని ధరించటం ఎందుకు?”

నలుగురు బ్రహ్మచారులూ సన్న్యాసాన్ని స్వీకరించారు. స్వామికి మరెన్నడూ ఇలాంటి ఆనందం కలుగలేదు. స్వామి వారికి ఇలా ఉద్బోధించాడు: “ఆత్మమోక్షజగత్కల్యాణాలకోసం లోకంలో సన్న్యాసి జన్మిస్తున్నాడు. పరిహితార్థం తన జీవితాన్ని అర్పించటానికై, ఆకాశం ఆర్తారావాలతో చిల్లులుపడచేసే దీనజనకోటి కష్టాలను తొలగించటానికై, అనాథల కన్నీటిని అరికట్టటానికై, పుత్రశోక సంతప్తలైన తల్లుల నోదార్చటానికై, అజ్ఞానులూ అధఃపతితులూ అయిన జనం స్వశక్తిమీద నిలవటానికి వలసిన సదుపాయాలను ఒనగూర్చటానికై, జాతిమత భేదాలను గణించక సర్వమానవకోటికీ ఇహపర సౌఖ్యదాయకమైన శాస్త్రబోధలు చేయటానికై, ప్రతి వ్యక్తిలోను నిద్రాణమైవున్న బ్రహ్మశక్తిని మేలుకొల్పటానికై సన్న్యాసి ఈ లోకంలో జన్మిస్తున్నాడు. ఈ మహాకార్యాన్ని నిర్వర్తించటానికై మనం ఈ లోకంలో జన్మించామనేమాట మరచిపోవద్దు. ఇందుకై మన జీవితాలను ఆహుతి గావించవలసి వుందని గుర్తించండి. లేవండి, మేల్కోండి, పరులను మేల్కొల్పండి. జీవితోద్దేశాన్ని సఫలంచేసి పరమావధిని ప్రాప్తించండి.”

ఇలా అంటూ ఇలాంటి దివ్యజీవితానికి వలసిన అఖండ వైరాగ్య సంపదను గురించి స్వామి ఇలా హెచ్చరించాడు: “సమస్తం మీరు త్యజించాలి. స్వసుఖాన్ని కించిత్తూ ఆశించకూడదు. సర్వసంగ పాశాలను తెంచివేయాలి. కామకాంచనాలను విషతుల్యంగాను, పేరు ప్రతిష్ఠలను మల ప్రాయంగాను, గౌరవాన్ని ఘోరనరకంగాను, స్వజ్యాత్యహంకారాన్ని సురాపాన మహాపాతకం మాదిరీ తలచాలి. ఆధ్యాత్మిక చింతాసక్తులై, తోడివారికి ఆచార్యులై ఆత్మమోక్షజగత్కల్యాణాలకై మీరు జీవించాలి. ఈ కార్యాలను నిర్వర్తించ మీరు మీ జీవితాలను ధారపోయగలరా? దూరాలోచనచేసే ఈ ఆశ్రమాన్ని స్వీకరించండి. పూర్వాశ్రమాన్ని అవలంబించ మీకింకా అవకాశంవుంది. నా ఆజ్ఞలను శిరసావహించ మీరు సిద్ధమా? మీకు శ్రేయస్కరమని తలచి, నేను మిమ్మల్ని పెద్దపులిని ఎదుర్కోమన్నా, కాలకూట సర్పాన్ని చేపట్టమన్నా, గంగాప్రవాహంలో ఉరికి మొసలిని పట్టుకోమన్నా లేక నేటినుంచి అస్సాం తేయాకు తోటల్లో కూలీలుగా పనిచేయటానికై మిమ్మల్ని అమ్మేసినా, నిరశనవ్రతులై ప్రాణాలు విడువమన్నా, పంచాగ్ని మధ్యంలో దగ్ధమవమన్నా, నా ఆజ్ఞలను శిరసావహించ మీరు సంసిద్ధులే కదా?” బ్రహ్మచారులు వినమితశిరస్కులై మౌనంగా తమ అంగీకారాన్ని తెలిపారు. అప్పుడు స్వామి వేదప్రోక్తంగా వారికి శ్రాద్ధవిరజాహోమాదులను జరిపి సన్న్యాసదీక్షను ఒసగాడు. వీరే విరజానంద నిర్భయానంద ప్రకాశానంద నిత్యానందులు.

అభినవ సన్న్యాసులు వచ్చి స్వామికి సాష్టాంగవందనం చేశారు. స్వామి వారిని ఆశీర్వదించి ఇలా అన్నాడు: “మానవజన్మలో మహోత్తమమైన వ్రతాన్ని నేడు మీరు చేపట్టారు. మీ జన్మ ధన్యమైంది. మీ జననీ జనకులు ధన్యులైనారు. మీ వంశం నేడు ధన్యతచెందింది.”* 

స్వామికిక మిగిలివున్న మహాకార్యం దేశోద్ధరణ యత్నానికై లోక కళ్యాణ మహాయత్నానికై వలసిన సేవాసంఘ సంస్థాపన. తత్కార్యాలోచనా సభచేయటానికై స్వామి శ్రీరామకృష్ణుల గృహస్థశిష్యులలో పలువురికి ఆహ్వానాలు పంపాడు. వారూ సన్న్యాస శిష్యులూ బలరాంబోసు ఇంట్లో సమావేశమైనారు. స్వామి మాతృభాషలో ఇలా ప్రసంగించాడు:

 “శాశ్వత ఫలదాయకమైన ఎలాంటి మహాకార్యమూ ఒక సంఘమనేది లేకుండా కొనసాగజాలదని వివిధదేశ పర్యటనలవల్ల నాకు కలిగిన అనుభవంతో గ్రహించాను. మనదేశంలో ప్రస్తుత పరిస్థితుల్లో ప్రతి వ్యక్తికీ సమానమైన ‘హక్కుల’ నిచ్చే (ప్రజాస్వామిక) విధానాన్ని అనుసరించి సంఘాన్ని స్థాపించటం దుస్తరం. కాబట్టి మనం స్థాపించబోయే సంఘం ప్రస్తుతం ఒకవ్యక్తి అధికారానికి బద్ధమైవుండాలి...

 “ఏ మహనీయుడి మూలంగా మేం సన్న్యాసాశ్రమాన్ని స్వీకరించామో, ఏ మహాత్ముణ్ణి మీరు ఆదర్శపురుషుడిగా గ్రహించి గృహస్థధర్మాన్ని నిర్వర్తిస్తున్నారో, ఏ మహాపురుషుడి పవిత్రనామమూ, అద్వితీయ జీవితోపదేశ ప్రభావమూ అతడి నిర్యాణానంతరం పన్నెండేళ్లలో ప్రపంచవ్యాప్తిగాంచి మించాయో, ఆ దివ్యపురుషుడి నామమే ఈ సంఘానికి అనువర్తిస్తుంది. అందుచేత ఈ సంఘం శ్రీరామకృష్ణ సేవా సంఘమని వ్యవహరించ బడుతుంది. మనమంతా ఆ ప్రభువు సేవకులం. మీరంతా ఈ మహాకార్యంలో మాకు తోడ్పడతారు గాక!” 

సభ్యులు ఏకగ్రీవంగా స్వామి ప్రతిపాదనను ఆమోదించారు. సంఘోద్దేశాలను గురించీ, కార్యక్రమాన్ని గురించీ చర్చించాక ఈ కింది తీర్మానాలు గావించబడ్డాయి:

విశ్వమానవ కళ్యాణానికై శ్రీరామకృష్ణులు బోధనపూర్వకంగాను, స్వీయజీవితంలో ఆచరణపూర్వకంగాను ప్రకటించిన ధర్మతత్త్వాలను వ్యాప్తిచేయటమూ, ఐహికాముష్మిక శ్రేయానికై ఈ ధర్మాలను ఆచరించటంలో ఇతరులకు తోడ్పడటమూ శ్రీరామకృష్ణ సంఘోద్దేశం.

ఏకమూ శాశ్వతమూ అయిన సనాతనధర్మాన్నే వివిధమతాలన్నీ వివిధ తీరుల్లో ప్రదర్శిస్తూన్నవని గ్రహించి సర్వమతసామరస్యం ఒనగూర్చటానికై శ్రీరామకృష్ణులు నెలకొల్పిన మహోద్యమాన్ని సక్రమమార్గంలో నిర్వహించటమే శ్రీరామకృష్ణసంఘ కర్తవ్యం.

జనానికి ఐహికాముష్మిక శ్రేయోదాయకాలైన విద్యలు నేర్పటానికి దగినవారిని సిద్ధంచేయటం, కళలను పరిశ్రమలను వృద్ధిచేయటం, శ్రీరామకృష్ణుల జీవితంలో స్పష్టీకృతమైన రీతిలో వేదాంతాది మతాభిప్రాయాలను జనసామాన్యానికి అందచేయటం ఇవి సంఘకార్య నిర్వహన మార్గాలు.

సన్న్యాసులకు, సంఘకార్యకలాపాల్లో పాల్గొనే తదితరులకూ వలసిన శిక్షణ గరపటానికై దేశంలో వివిధ రాష్ట్రాలలో మఠాలూ ఆశ్రమాలూ నెలకొల్పబడాలి.

విదేశాలకూ భారతదేశానికి నడుమ సన్నిహిత సంబంధాన్ని ఏర్పరచి సామరస్యభావాన్ని పెంపొందించటానికై (మతవిషయకంగా) కృషిచేయాలి. అందుకోసం విదేశాలలో మఠాలనూ, సేవాశ్రమాలనూ స్థాపించి వేదాంతతత్త్వ ప్రచారం గావించటంలో సుశిక్షితులైనవారిని అక్కడకు పంపాలి.

రాజకీయ విషయాలతో ఈ సంస్థకు ఎలాంటి సంబంధమూ వుండకూడదు.

సంఘాశయాలతో ఏకీభవించే వారెవరైనా సభ్యులుగా వుండవచ్చు.

తరువాత కార్యనిర్వాహకులు నియమించబడ్డారు. స్వామి సంఘానికి సాధారణ అధ్యక్షుడయ్యాడు. కలకత్తాలోని కేంద్రమఠానికి బ్రహ్మానందస్వామిని సాధారణ అధ్యక్షుడుగాను యోగానందుణ్ణి ఉపాధ్యక్షుడుగాను స్వామి నియమించాడు.

క్రమంగా సంఘకార్యక్రమాలు అపరిమితంగా పెరిగిపోవటంతో కార్యనిర్వహణ సౌలభ్యంకోసం 1909 వ సం ॥ ఈ సంస్థ శ్రీరామకృష్ణ సేవాసంఘమని, శ్రీరామకృష్ణమఠమనీ రెండు భాగాలుగా విభజించబడింది. మఠంలో చేరే ముముక్షువులకు సన్న్యాస జీవనానికి వలసిన శిక్షణ గరపటమే శ్రీరామకృష్ణమఠసంస్థ ముఖ్యోద్ధేశం. వైద్యశాలలను, విద్యాలయాలు, సేవాశ్రమాలు మొదలైన సంస్థలను నెలకొల్పి మానవ సేవ చేయటమే శ్రీరామకృష్ణసంఘ ప్రధానోద్దేశం. సుశిక్షితులైన బ్రహ్మచారులూ సన్న్యాసులే సేవాసంఘకార్యనిర్వాహకులలో ప్రధానులై వుండటంతో ఈ సంస్థలు రెండూ మనశ్శరీరాల మాదిరి అవినాభావాలై ఒప్పారుతున్నాయి.

సేవాసంఘాభివృద్ధిని గురించి స్వామి కార్యాలోచనా తత్పరుడై వున్నాడు. అయినా సంఘసంస్థాపన విషయంగా శిష్యబృందం నడుమ మొట్టమొదట భేదాభిప్రాయాలు తలఎత్తకపోలేదు. ఉపన్యాసాదికాలచే మతబోధ చేసే స్వామి పద్ధతులూ, లోకోపయుక్తకార్యక్రమాన్ని గురించిన స్వామి భావాలూ శ్రీరామకృష్ణుల పారమార్థికాదర్శాలకు వ్యతిరిక్తమనీ, పైగా పాశ్చాత్య పద్ధతులనీ, పాశ్చాత్యాశయాలనీ ఒక సోదరశిష్యుడు ప్రతిఘటించ సాగాడు. స్వామి దివ్యావేశపూరితుడై ఇలా ఘోషించాడు.

 “ఇవి శ్రీరామకృష్ణుల ఆశయాలతో ఏకీభవించవని నీకెలా తెలుసు? అనంతాశయసాగరమైన శ్రీరామకృష్ణులను నీ పరిమితమైన పరిధిలో ఇమడ్చాలనుకొంటున్నావా? ఈ పరిధిని ఛేదించివేసి అతడి దివ్యాశయాలను ప్రపంచమంతటా వెదజల్లుతాను. తనను ఆరాధిస్తూ కూర్చోమని అతడెన్నడూ నియంత్రించి వుండలేదు. అతడు బోధించిన పారమార్థికాదర్శాలను సాధనలను మనం అనుష్ఠించటమేకాక మానవాళికంతా బోధించాలి. పరమార్థాన్ని పొందే మార్గాలు అనంతాలు. ఇదివరకే కోట్లాది శాఖలతో కిక్కిరిసివున్న ఈ ప్రపంచంలో ఇంకొక శాఖను ఇమడ్చ నేను జన్మించలేదు. శ్రీరామకృష్ణుల ప్రాపులభించటంతో మనం ధన్యులం. అతడి దివ్యాశయాలను జగద్వ్యాప్తం గావించటమే మన కర్తవ్యం.” 

సోదర శిష్యుడు మారుపలుకలేదు. స్వామి మళ్లా ఇలా వక్కాణించాడు:

 “ఈ నా జీవితంలో గురుకటాక్షం అనేకమార్లు నాకు ప్రత్యక్షగోచరమైంది. అతడే నా వెనుకనుంచి సమస్తకార్యాలను చేయిస్తున్నాడు. అలసటచెంది, ఆకలి బాధతో నేనొక చెట్టుకింద కూలబడినప్పుడు, కటి ప్రదేశాన్ని కప్పుకోటానికి నాకొక గుడ్డపేలిక అయినా లభించనప్పుడు, చేత చిల్లిగవ్వలేక ప్రపంచయాత్రచేయ నిశ్చయించుకొని బయలుదేరినప్పుడు, గురుమహాశయుడే కంటికి రెప్పలా నన్ను కాపాడాడు. అంతేగాక షికాగో నగర వీథుల్లో జనం గుంపులు గుంపులై ఈ వివేకానంద దర్శనభాగ్యానికై తల్లడిల్లినప్పుడు ఆ మహాత్ముడి కటాక్షంతోనే అలాంటి అఖండగౌరవాన్నంతా, మరెవరైనా దాన్లో సహస్రాంశం చేతే ఒడలు మరచిపోయే స్థితిలో, ఆ గౌరవాన్ని జీర్ణించుకొని అహంభావ వశవర్తిని కాకుండా నిలవగలిగాను. ఆ భగవానుడి అమోఘ సంకల్పంతో నేనెక్కడికి ఏగినా అక్కడ విజయమే సిద్ధించింది. ఇప్పుడు ఈ దేశానికి కొంత సేవచేయ దలచాను. మీరు మీ సంశయాల నన్నిటిని విడిచిపెట్టి నాకు చేయూత ఇస్తారా, ఆ పరమపురుషుడి అనుగ్రహంతో మనం అద్భుత కార్యాలను నిర్వర్తించగలం.” 

సోదరశిష్యుడి ధర్మసందేహం ఇంకా నివృత్తి అయినట్లు కనిపించనందున స్వామి మళ్లా ఇలా వక్కాణించాడు:

 “విషయం ఇది. శ్రీరామకృష్ణుల ఆధిక్యం ఎలాంటిదో శిష్యులు ఎన్నటికీ అవగతం చేసుకోలేరు. అతడాధ్యాత్మిక సాగరం. అతడి ఆశయాలు అనంతాలు. బ్రహ్మజ్ఞానానికైనా పరిమితి కనుగొన వచ్చునేమోకాని, అగాధమైన మన గురుదేవుడి మనస్తత్వం ఇలాంటిదని నిర్ణయించలేం. ఆ మహాత్ముడి కరుణాకటాక్షవీక్షణం ఒక్కటి ప్రసరిస్తే చాలు లక్ష వివేకానందులు అరనిమిషంలో బయలుదేరగలరు! అయినా అతడు నన్ను నిమిత్తమాత్రుడిగా చేసుకొని నా ద్వారా తన కార్యాలను చేయ సంకల్పిస్తే ఆ సంకల్పాన్ని శిరసావహిస్తాను.” 

దివ్యాదర్శమూర్తిమత్త్వమే శ్రీరామకృష్ణుల వ్యక్తిత్వమనీ, త్యాగాత్మానుభవాలను మానవసేవతో మిళితంచేసే విధానాన్ని లోకానికి బోధించటమే గురుదేవుడి జీవితోద్దేశమనీ ఎరిగిన శిష్యాగ్రగణ్యుడు, ఆత్మమోక్ష జగత్కల్యాణాల నొనగూర్చటానికై శ్రీరామకృష్ణమఠ సేవా సంఘాలను స్థాపించిన లోకోత్తరచరిత్రుడు, వివేకానందుడు. త్యాగమూ, సేవే భారత జాతీయాదర్శాలని స్వామి చాటివున్నాడు.

మరొక సమయంలో ఒక సోదరశిష్యుడు శ్రీరామకృష్ణులు ప్రకటించిన ఆశయాలు భక్తిప్రధానమైన మోక్షసాధనాలు కాగా, స్వామి తెలిపే పాశ్చాత్య సంప్రదాయసిద్ధమైన మానవసేవ బంధహేతువనీ, గురూపదేశ వ్యతిరిక్తమనీ ఖండించసాగాడు. స్వామి అతడి విమర్శను ఆలకించి ముందుగా హాస్యపూర్వకంగా ఇలా అన్నాడు: “నీకేం తెలుసు? నువ్వు పరమమూర్ఖుడవు. ఆ గురువుకు తగ్గ శిష్యుడవే నువ్వు. గుణింతంలో ప్రథమాక్షరమైన ‘క’ చూసి, కృష్ణుడు జ్ఞప్తికి రాగా ఇక ముందుకు పోలేకపోయిన ప్రహ్లాదుడి చదువుమాదిరి అక్షరాభ్యాసం నాడే నీ చదువు ముగిసింది. మీరే కాబోలు భక్తులు, వెర్రిపుల్లయ్యలు! పరవిద్య అంటె మీకేం తెలిసింది? ముక్కుపచ్చలారని పసిబిడ్డలు మీరు. చేతులు జోడించి, ‘ఓ పరమేశ్వరా! నీ ముక్కు ఎంత చక్కగావుంది! నీ కళ్ళు ఎంత మనోహరాలు!’ మొదలైన నిరర్థక స్తోత్రాలు చేస్తూ, ఇక మీకు మోక్షానికి లోటులేదనీ, అవసానకాలంలో శ్రీరామకృష్ణులు వచ్చి మిమ్మల్ని వైకుంఠానికి చేరుస్తారనీ తలపోస్తున్నారు! విద్య, మతప్రచారం, మానవసేవ ఇవన్నీ మాయాసంజనితాలని మీ అభిప్రాయం. శ్రీరామకృష్ణులు స్వయంగా ఇలాంటి పనులు చేయలేదనా? ‘మొదట భగవంతుణ్ణి తెలుసుకోండి, జగద్ధితాచరణ మనేది పిచ్చిమాట’ అని అతడొకరితో పలికాడనా? భగవత్ప్రాప్తి అంటె అంత తేలిక కాబోలు! లాక్కోడానికి అర్భకుల చేతిలోని ఆటబొమ్మ కాబోలు భగవంతుడు!”

ఆవేశపూరితుడై మళ్లా ఇలా ఘోషించాడు:

 “శ్రీరామకృష్ణులను గురించి నాకంటె మీకు ఎక్కువ తెలుసునని మీ అభిప్రాయం! జ్ఞానమనేది ప్రేమానురాగాలను మంటగలిపి, శుష్కమార్గంతో పొందే మిట్టవేదాంతమని మీ అభిప్రాయం. మానవుణ్ణి బలహీనుణ్ణి చేసే అర్థరహితభావోద్రేకమే మీ భక్తి. రామకృష్ణులను గురించి కించిత్తు అయినా గ్రహించారో లేదో మీరాతడి తత్త్వాన్ని బోధింపచూస్తున్నారు. చాలుచాలు! మీ రామకృష్ణుడెవరికి కావాలి? మీ భక్తిముక్తులెవరికి కావాలి? మీ శాస్త్రబోధలు ఎవరికి కావాలి? తమస్సులో మునిగి నిర్జీవులైవున్న నా భారతసోదరులను కర్మయోగప్రభావంతో పునరుజ్జీవింపచేసి, స్వశక్తిమీద నిలిచే ధీరులను చేయటానికై మహానందంతో వెయ్యి నరకాలైనా అనుభవిస్తాను. నేను శ్రీరామకృష్ణులకుగాని మరెవ్వరికిగాని అనుచరుణ్ణి కాను. నా కార్యక్రమాన్ని కొనసాగించే వారి అనుచరుణ్ణి నేను! నేను రామకృష్ణులకుగాని మరెవ్వరికిగాని దాసుణ్ణికాను. స్వకీయముక్తిని లక్షించక పరశ్రేయంకోసం పాటుపడేవారి దాసుణ్ణి నేను.” 

భావావేశంవల్ల స్వామి దేహం కంపించింది. కంఠం గద్గదమైంది. నేత్రయుగళంనుంచి అశ్రుధారలు ప్రవహించసాగాయి. అప్పుడతడు ఒక మెరుపుతీగ మాదిరి లేచి పడక గదిలోకి వెళ్లిపోయాడు. సోదరశిష్యులు విచలిత మనస్కులైనారు. గుండెలు దడదడ కొట్టుకోసాగాయి. స్వామిని గురించి అలా విమర్శించినందుకు వారు పశ్చాత్తాపం చెందారు. కొద్ది నిమిషాలైనాక స్వామి గదివద్ద కెల్లారు. బాష్పధారలు కళ్ళవెంట ప్రవహిస్తూంటే స్వామి సమాధిమగ్నుడై వున్నాడు. ఒక గంట గడిచింది. స్వామి లేచి ముఖం కడుగుకొని మిత్రులున్న చోటుకు వచ్చాడు. అతడి వదనం ప్రశాంతి నిలయంగా వుంది. శిష్యులెవ్వరూ మాట్లాడ సాహసించలేదు. స్వామి ఇలా పలికాడు:

 “మానవుడు భక్తిపరవశుడైనప్పుడు అతడి హృదయమూ నరాలూ అత్యంత మృదుత్వం చెంది పుష్పస్పర్శను సైతం సహించలేని స్థితిలో వుంటవి! నాలో పొంగి పొరలుతున్న భక్తిప్రవాహవేగాన్ని అరికట్టటానికై సదా అఖండ ప్రయత్నం చేస్తున్నాను. నా మాతృదేశానికి వలసిన సేవ ఇంకా పూర్తికాకపోవటంతో, ప్రపంచానికి నా సందేశం ఇంకా పూర్తిగాని కారణంచేత, జ్ఞానపాశాలచేత నన్ను నేను బంధించుకో ప్రయత్నిస్తున్నాను. నేనింకా చేయాల్సిన కార్యంవుంది. రామకృష్ణుల దాసానుదాసుణ్ణి నేను. నన్నాతుడు తన కార్యం నిర్వర్తించటానికై నియమించాడు. అది పూర్తిచేయనిదే నాకాతడు శాంతినివ్వడు. ఆ మహనీయుడి గురించి నేనేమని చెప్పగలను! నా పట్ల అతడికి ఎలాంటి అఖండ అనురాగమో!” 

యోగానందాది సోదర శిష్యులు అలాంటి అఖండ భావావేశం మల్లా కలుగుతుందేమో అని భయపడి, “డాబామీద పచార్లు చేస్తారా?” అని స్వామిని మెల్లగా ప్రశ్నించారు. స్వామి సమ్మతించి డాబామీద కెళ్లాడు. సోదర శిష్యుల సల్లాపాలతో దాదాపు అర్ధరాత్రి అయ్యేసరికి స్వామి మళ్లా యథాస్థితికి వచ్చాడు.

శిష్యుల సంశయాంధకారం స్వామి దివ్యాదేశ మహాతేజంతో పటాపంచలైంది. శ్రీరామకృష్ణులే వివేకానంద హృదయాంతర్జోతిగా వెలుగొందుతున్నాడని శిష్యులందరికీ ఆనాడు విస్పష్టమైంది. స్వామి నిరుపమాన గురుభక్తిని, విశ్వమానవ ప్రేమను చాటే సంఘటన లిలాంటివి అనేకాలు.

స్వామి ఒకరోజు శరశ్చంద్రుడనే శిష్యుడికి సాయనాచార్యుడి ఋగ్వేదభాష్యాన్ని బోధిస్తూ, తనను చూడవచ్చిన మహాకవి గిరీశ్​చంద్ర ఘోష్​ను చూసి ఇలా అన్నాడు: “గిరీశ్​మహాశయా! మీరీ వేదాలను చదవటానికి ఎన్నడూ ప్రయత్నం చేయలేదు. మీ కృష్ణులతోను, విష్ణులతోను కాలం గడిపారు.” అందుకు వినయంగా గిరీశ్​చంద్రుడు ఇలా అన్నాడు: “నాయనా! ఈ వేదాలన్నీ చదవటంవల్ల నాకేం ప్రయోజనం? నాకు అందుకు వలసిన అవకాశమూ లేదు; వేదాలను అర్థంచేసుకొనే కుశాగ్రబుద్ధీ లేదు. వాటికొక నమస్కారంచేసి శ్రీరామకృష్ణుల నిర్హేతుక కృపవల్ల ఈ సంసారసాగరాన్ని దాటుతాను. వేదాంత ప్రచారరూపకంగా నీ వల్ల జరగవలసిన కార్యం అతడికి విశేషంగా వుండటంతో శ్రీరామకృష్ణులు ఈ వేదశాస్త్రాలనన్నిటిని నీ చేత చదివించివున్నాడు.” ఇలా అంటూ గిరీశ్​చంద్రుడు లేచి వేదగ్రంథాలకు పలుమార్లు సాష్టాంగ ప్రణామంచేసి, “వేదస్వరూపుడైన శ్రీరామకృష్ణులకు జయమగుగాక!” అన్నాడు. కొంతసేపయ్యాక అతడు లోకంలోని దుస్థితిని గురించి ప్రసంగిస్తూ ఇలా అన్నాడు: “రోజూ ఏభైమందికి అన్నదానంచేసే ఒక గృహిణి ఈ రోజు తినటానికి తిండిలేక పస్తుపడివుంది! మరొక సాధ్విని కొందరు దుర్మార్గులు పాతివ్రత్యభంగం గావించి చిత్రవధ చేశారు! అనాథ అయిన ఒక యువతి తాను చేసిన తప్పును దాచలేక ఆత్మహత్య చేసుకొంది. నరేంద్రా! వేదాల్లో ఇలాంటి దుఃఖాన్ని దుస్థితిని తొలగించే ఉపాయాలేవైనా పేర్కోబడినాయా?” ఇలా ప్రశ్నించి, మానవదౌర్భల్యాన్ని లోకంలోని ఘోరయాతనలను గిరీశ్​ కవిచంద్రుడు చిత్రింపసాగాడు. ఆ వర్ణనలను విని స్వామి దుఃఖాన్ని భరించలేకపోయాడు. అతడి నేత్రాలు అశ్రుపూరితాలైనాయి. విచారాన్ని దాచుకోలేక స్వామి అక్కడనుంచి లేచి వెళ్ళిపోయాడు. గిరీశ్​చంద్రుడు అప్పుడు శరశ్చంద్రుణ్ణి ఉద్దేశించి ఇలా అన్నాడు: “చూశావా, మీ గురువు ఎలాంటి ఉదారహృదయుడో! అఖండప్రజ్ఞావంతుడని కాని, విద్యావాచస్పతి అనిగాని నే నతణ్ణి గౌరవించను. మానవాళి దుస్థితిని తలచి కన్నీళ్లుగార్చిన ఆ మహనీయుడి ఉదారహృదయమే నాకెంతో మాననీయం. మీ స్వామీజీ ఎంతటి మహాపండితుడో, జ్ఞానో, అంతటి భాగవతోత్తముడు; విశ్వమానవ ప్రేమపూరితుడు.”

ఇంతలో స్వామి తిరిగి వచ్చి ఇలా అన్నాడు: “గిరీశ్​ మహాశయా! ఇలా చూడండి. నాకిలా తోస్తోంది. ఒక్కప్రాణి దుఃఖాన్ని బాపగలిగితే మహానందంతో వేయిజన్మలైనా ఎత్తటానికి సంసిద్ధుణ్ణి, స్వీయముక్తి వల్ల ఏం ప్రయోజనం? ప్రతిజీవిని మోక్షమార్గంలో నాతో కొనిపోతాను.”

“స తరతి స తరతి లోకాం స్తారయతి” (భాగవతోత్తములు తాము తరించటమే కాక లోకాన్ని తరింపచేస్తారు) అనే నారదభక్తిసూత్రానికి స్వామి జీవితమే నిదర్శనం.






స్వామి ఉత్తరదేశ జీవితం

దురదుృష్టవశాత్తు అనారోగ్యం స్వామికి బాధ కలిగిస్తోంది. వైద్యుల సలహామేరకు, స్వస్థత పొందటానికై స్వామి కలకత్తాను వీడి, హిమాలయాల్లోని ఆల్మోరాకు పయనమయ్యాడు. దారిలో లక్నో పురజనులు స్వామికి ప్రేమపూర్వక స్వాగతం ఇచ్చారు. అక్కడనుంచి ఆల్మోరా ప్రాంతంలోని లోడియా పట్టణానికి వెళ్లేసరికి వేలాదిజనం వచ్చి మహావైభవాన్వితమైన స్వాగతం పలికి గౌరవించారు. చక్కని జీనుతో అలంకరించబడిన గుర్రం మీద ఎక్కించి స్వామిని ఊరేగిస్తూంటే వేలాది భారతనారీమణులు ఇళ్లమీద నుంచి స్వామి మీద పుష్పాక్షతలను చల్లారు.* తరువాత నగరం నడుమ సభ జరిపి పౌరులు వివిధభాషలలో స్వామికి స్వాగత పత్రాలను సమర్పించారు. ఉచితరీతిని స్వామి సమాధానం ఇస్తూ మహోన్నతమైన హిమాలయాలు శాశ్వతంగా మనకు అందిస్తూన్న సందేశం త్యాగం అని పలికాడు.

ఆల్మోరా పట్టణంలో క్రమంగా స్వామి ఆరోగ్యం కుదుటబడసాగింది. కలకత్తాలోని తన వైద్యుడికి స్వయంగా స్వామే ఇలా రాసివున్నారు:

 “...నాకిప్పుడు అమితబలం చేకూరింది. హిమాలంకృతాలైన పర్వతశిఖరాల ఎదుట పద్మాసనస్థుడనై, 

‘న తస్య మృత్యు ర్నజరా న వ్యాధిః
ప్రాప్తం హి యోగాగ్నిమయం శరీరమ్​’

అనే ఉపనిషద్వాక్యం ఉచ్చరిస్తూ ధ్యానస్థితుడనైన నన్ను మీరొక్కసారి వచ్చి చూస్తే నేనెలాంటిస్థితిలో వున్నానో మీకు తెలుస్తుంది.” 

స్వామి ఇలా విశ్రాంతి పొందుతూంటే, క్రైస్తవమత ప్రచారకులు మళ్లా గందరగోళం సృష్టించసాగారు. వారిలో ప్రముఖుడైన డాక్టర్​ బారోస్​ ఈ సమయంలో భారతదేశానికి వచ్చి, స్వామి అమెరికన్​ మహిళలను దూషించాడని చవకబారు ప్రచారం ప్రారంభించాడు. ఈ సంగతి విని స్వామి ఇలా రాసివున్నాడు:

 “ఈసరికి డాక్టర్​ బారోస్​ అమెరికా చేరివుంటాడని భావిస్తాను. శుద్ధదురభిమానగ్రస్తమైన తన క్రైస్తవమతబోధతో భారతీయులను అతడు ఉద్ధరించవచ్చాడు. పాపం, అతడి బోధనలను ఎవరూ చెవిరిక్కించి వినలేదట! కాని వారు అతడి పట్ల అమిత ఆదరాన్ని చూపారు. అందుకు కారణం నేను రాసిన ఉత్తరమే సుమా! కాని అతగాడి మట్టిబుర్రకు తెలివితేటలు కలిగించటం నా వల్లకాలేదు. ఆధ్యాత్మిక విషయాలలో భారతదేశం ముందు నిలబడగలిగే దేశం ప్రపంచంలో లేదు. భౌతికవిజ్ఞానంలో పాశ్చాత్యులు ఎలాంటి ఔన్నత్యాన్ని పొందినా పారమార్థిక విషయాల్లో వారికింకా అక్షరాభ్యాసం కాలేదు. భౌతికవిజ్ఞానం క్షణిక భౌతికసంపత్తి హేతువు; పరవిద్య శాశ్వత బ్రహ్మానందదాయకం. లౌకిక చింతామౌఢ్యం ఆర్పరాని తృష్ణని జనింపచేసి చివరకు వ్యక్తిని, సంఘాన్నికూడ నశింపచేస్తుంది.” 

కొందరు సంకుచితబుద్ధులు అమెరికాలో తనను గురించి చేస్తూన్న దుష్ప్రచారాల విషయంగా ఒక పాశ్చాత్యశిష్యుడికి ఇలా రాశాడు:

 “...నా శ్రేయస్సును గురించి మీరు భయపడవద్దు. నా అపవాదకులు ఎంతగగ్గోలుపెట్టినా, సువిశాలమైన ఈ విశ్వంలో నాకు చోటు లేకపోలేదు. ఏమైనా నా ఉద్యమం నాకు తృప్తికరర్గావుంది. ప్రాప్తానుసారం వర్తించానేకాని నేనెన్నడూ ఈ పని ఇలా జరగాలని సంకల్పించినవాణ్ణి కాను. భారత జనసామాన్యాన్ని ఉద్ధరించటం ఎలాగనే నేను పరితపించాను. నేటికి కొంతవరకు దాన్లో జయం పొందాను. దేశంలో జనం కాటకంతో, మహావ్యాధులతో బాధలనుభవిస్తున్నప్పుడు నా బిడ్డలెలా విషూచిగ్రస్తులైన నిమ్నజాతివారి పజ్జను, నిరాహారులై మరణించే పంచముల పంచను సేవచేస్తున్నారో చూస్తే మీకు బ్రహ్మానందమవుతుంది. సర్వేశ్వరుడే నాకూ వారికీ తోడ్పడుతున్నాడు. బొడ్డూడనివారి పలుకులనా నేను పాటించేది? ఏమిటేమిటి? పరతత్త్వాన్ని సంసారసారహీనతను గ్రహించిన నేనా, పసిపాపల ప్రలాపాలను విని నా మార్గంనుంచి చలించటం! ఇదా నన్ను గురించి మీ అభిప్రాయం?

 “...నా విధ్యుక్తకర్మ సమాప్తమైంది. కాకుంటె మూడునాలుగు ఏళ్లకంటె ఇక నేనెక్కువకాలం జీవించను. స్వీయమోక్షేచ్ఛ సమసిపోయింది. ప్రాపంచిక భోగాల నెన్నడూ కాంక్షించిన వాణ్ణి కాను. లోకశ్రేయానికై నేను ఆరంభించిన ఉద్యమం జయప్రదంగా సాగటం ఒక్కటే నాకు వాంఛనీయం. నా ఉద్యమం అప్రతిహతం. కాకుంటె భారతదేశంలోనైనా నా కృషి కొనసాగటం చూసి గుండెమీద చేయివేసుకొని నిద్రిస్తాను. సమస్త జీవస్వరూపుణ్ణి, అద్వితీయుణ్ణి, విశేషం నా ఆర్తనారాయణుణ్ణి, నా దీననారాయణుణ్ణి, సమస్త దేశాలకల్లా పేద అయిన నా భారతనారాయణుణ్ణి, నా ఇష్టదేవతను అర్చించటానికై ఎన్ని జన్మలైనా ఎత్తుతాను గాక, ఎన్ని వేల బాధలనైనా అనుభవిస్తానుగాక.

 “ఎవడు అల్పుడుగాను అధికుడుగాను, కీటకంగాను కిరీటాధిపతిగాను, పాపిగాను పుణ్యాత్ముడుగాను వెలుగొందుతాడో ఆ సర్వేశ్వరుణ్ణి భజించు, ఇతర విగ్రహాలను విచ్ఛిన్నంచేయండి.” 

 “...నాకు ఆధారభూతమైవున్న వ్యక్తి సర్వేశ్వరుడుగాని వివేకానందుడు కాడు.

 “...ఈ ఘోరమాయాప్రపంచాన్ని నిస్సారమైన ఈ సంసారాన్ని త్యజించి సుఖపడు. కామకాంచనాలను పరిత్యజించు. వీటికంటె వేరొక బంధం లేదు. వివాహం, కామకాంచనాలు ఇవే నిజానికి పిశాచాలు. శరీరమే, శరీరాభిమానమే మోహం. కామకాంచనాలు తొలగితే మోక్షం కరతలామలక మవుతుంది.” 

ఈ సంగతి ఇలావుండగా అమెరికన్​ మహిళలపట్ల స్వామి తన సద్భావాన్ని గురించి క్షేత్రీమహారాజుకు ఇలా రాసివున్నాడు:

 “... అమెరికన్​ మహిళలను నేను దూషించాననటం పిచ్చిమాట. అమెరికన్​ మాతలారా! వేయి జన్మలెత్తినా నేను మీ ఋణాన్ని తీర్చుకోలేను. మీ రంతటి సాయంచేశారు నాకు.” 

స్వామి కొంత స్వస్థత పుంజుకోగానే ఉత్తరదేశంలో తన సందేశాన్ని వ్యాప్తిచేయ సంకల్పించాడు. అక్కడి వివిధ రాష్ట్రాల నుంచి స్వామికి అనేక ఆహ్వానాలు రాసాగాయి. ఆల్మోరాలో రెండు ఉపన్యాసాలు చేసి, అక్కడి నుంచి బయలుదేరి స్వామి బారిల్లి, అమృతసరస్సు మొదలైన పట్టణాలలో స్వాగతం పొంది, కాశ్మీర్​మహారాజు ఆహ్వానం మేరకు జమ్మూ పట్టణంలో అతణ్ణి కలుసుకొన్నాడు. మహారాజుకు తన సందేశాన్ని తెలిపి స్వామి అక్కడనుంచి లాహోర్​చేరాడు. అక్కడి సనాతనులకు ఆర్యసామాజికులకు శ్రాద్ధకర్మాది విషయాలలో తీవ్రభేదాలు వున్నవి. స్వామి ఒక రోజు శ్రాద్ధకర్మను సభలో చక్కగా సమర్థించాడు. ఆర్యసామాజికులు స్వామిని విశేషంగా గౌరవించారు.

అద్వైత వేదాంతకేసరిగా జగద్విఖ్యాతిగాంచిన రామతీర్థస్వామిని స్వామి ఈ లాహోర్​ పట్టణంలోనే కలుసుకొన్నాడు. రామతీర్థగోస్వామి ఆ సమయంలో ఒక కళాశాలలో గణితశాస్త్రోపన్యాసకుడుగా వుండేవాడు, స్వామి మాదిరే ఈ మహనీయుడూ వేదాంతతత్త్వాన్ని భారతదేశంలోను అమెరికాలోను విశేషంగా చాటివున్నాడు. స్వామికి ఇతడు ఆతిథ్యం ఇచ్చాడు: భోజనానంతరం స్వామి మనోహరంగా ఒక హిందీ కీర్తనను గానంచేశాడు.* “నిరుపమానమైన స్వామి కంఠమాధుర్యం గీతార్థాన్ని విస్పష్టంచేసి శ్రోతలను పులకితాంతరంగులను చేసింది” అని రామతీర్థ స్వామే రాసివున్నాడు.

స్వామికీ రామతీర్థస్వామికీ ఏర్పడ్డ మైత్రి వర్ణనాతీతం. స్వామి అక్కడనుంచి బయలుదేరేటప్పుడు రామతీర్థగోస్వామి తన బంగారు గడియారాన్ని స్వామికి కానుకచేశాడు. ప్రీతిపూర్వకంగా దాన్ని స్వామి స్వీకరించి, మళ్లా రామతీర్థుడి జేబులో వుంచుతూ “ఈ జేబులో నేనీ గడియారాన్ని ధరించుకొంటాను” అని పలికాడు!

స్వామి అక్కడనుంచి ఆళ్వార్​ పట్టణానికి వెళ్లి ఘనస్వాగతం పొందాడు. పరివ్రాజకదినాల్లో అక్కడ తనకు ఆతిథ్యం ఇచ్చిన ఒక వృద్ధ నారీమతల్లికి అతిథిగావుండి స్వామి ఆమెకు నూరురూపాయలు ఇచ్చి అక్కడనుంచి క్షేత్రీమహారాజు సంతతాహ్వానాల మేరకు క్షేత్రీపట్టణానికి ఏతెంచాడు. మహారాజు స్వామిని అమితోత్సాహంతో గౌరవించి, మూడు వేల రూపాయలు సమర్పించి, రాష్ట్రోద్యోగులచేతా జనంచేతా ఎంతో ధనం ఇప్పించాడు. స్వామి ఆ పైకాన్ని వెంటనే మఠానికి పంపేశాడు. క్షేత్రీపట్టణంలో ప్రసంగిస్తూ స్వామి ఇలా పలికాడు: “నేటి భారతీయులు హిందువులు కారు; వేదాంతులూ కారు వారు. ‘నన్ను తాకకు’ అనే మతస్థులు. వంటయిల్లే వారి దేవాలయం. వంట కుండలే వారి దేవతలు. ఈ స్థితి త్వరలో మారిపోవాలి. లేకుంటే మన మతానికే ముప్పు వాటిల్లుతుంది. ఉపనిషదౌన్నత్యాన్ని జనం గుర్తించాలి. వివిధ శాఖాసంప్రదాయాలలోని అంతఃకలహాలు అంతరించాలి.” నిరర్థక బాహ్యాచారాలను పుచ్చుకొని పాకులాడుతూండటమే భారతీయుల దాస్యానికి మూలకారణమని స్వామి కాశ్మీర్​ మహారాజుకు తెలిపివున్నాడు. స్వామి ఇలా అన్నాడు: “నిజమైన పాతకాలైన వ్యభిచారాది నీచకృత్యాలు చేసే వారిని ఈ రోజుల్లో ఎవరూ వెలివెయ్యరు. ఇప్పుడు పాతిత్యమంతా, సమాజానికి ఉపద్రవమంతా భోజ్యపానీయాది నిబంధనలతో కూడుకొనివుంది!”

భారతదేశోద్ధరణానికై స్వామి తన ఉపన్యాస పర్యటనలో తెలిపిన కార్యవిధానంలోని ముఖ్యవిషయాలు ఇవి:

 
	వర్ణాలలో ఉపశాఖలను పోగొట్టి ఈ ఉపశాఖలలో అంతర్వివాహాలు జరుపుకోవాలి. వివాహాలకు కొంతమితి అనేది వుండాలి. “ప్రతివ్యక్తీ వివాహానికై ఉబలాటపడుతూ దేశానికి మరో పదిమంది బానిసలను సృష్టించటం వల్ల ప్రయోజనం లేదు.” 

	తత్త్వబోధలకు మునుపు అన్నపానాలను సమకూర్చి జనసామాన్యం స్థితిని మెరుగుపరచాలి. ఇందుకోసం జనంలో విద్యావ్యాప్తి చేయటం ఎంతో అవసరం. బ్రాహ్మణులను, పండితులను నిందించకూడదు. ఎందుకంటె భారతీయ విజ్ఞానఖనులైన వేదశాస్త్రాలను నిలబెట్టినవారు బ్రాహ్మణులే. వారు లేకపోయివుంటే భారతదేశంలో ఈ పాటికి సంస్కృతం అంతరించి వుండేది.

	దేశంలో తగురీతిలో సంస్కృత విద్యావ్యాప్తి జరగాలి.

	బలిష్ఠులనూ మేధానిధులనూ రూపొందించే జాతీయ విశ్వవిద్యాలయాలు స్థాపించబడాలి.

	త్యాగం, సేవ ఇవే మహోత్తమాదర్శాలని భారతీయులు గుర్తించాలి.

	అంతఃకలహాలను పోగొట్టి, జనంలో ఐకమత్యాన్ని పెంపొందింపచేయాలి.

	సనాతనధర్మతత్త్వాలను పాశ్చాత్యులకు బోధించటానికీ, వారి సాంకేతిక విద్యలను నేర్వటానికీ యువకులకు తగిన శిక్షణ గరపి పంపించాలి.

 






మఠంలో స్వామి జీవితం: శిష్య శిక్షణ

ఆసేతుహిమాచలం స్వామి తన సందేశాన్ని వ్యాప్తిగావించాడు. దేశోద్ధరణ కార్యక్రమాన్ని ఇక నిర్వహించవలసివుంది. అందుకు శిష్యులను సమర్థులను చేయటానికై స్వామి మఠానికి అరుదెంచాడు.

కలకత్తాలోని రామకృష్ణపురంలో నవగోపాలఘోష్​ అనే భక్తుడు తన ఇంట్లో శ్రీరామకృష్ణ పూజామందిరాన్ని నిర్మించి, విగ్రహప్రతిష్ఠాపనార్థం స్వామిని ఆహ్వానించాడు. స్వామి సోదరశిష్యబృంద సమేతుడై, వందలాది జనం తనను వెంబడించగా, “భావాతీతా! బాల రామకృష్ణ!” అని కీర్తిస్తూ మహోత్సాహంతో బయలుదేరాడు. కాషాయవస్త్రధారియై స్వయంగా మృదంగం వాయిస్తూ, సామాన్య విరాగి మాదిరి వీథులవెంట భజన చేస్తూ వెళుతూన్న ఆ యతివరేణ్యుణ్ణి చూసి, “పాశ్చాత్య ప్రపంచంలో వేదాంతదుందుభిని మోగించిన జగద్గురువరేణ్యుడా ఈతడు!” అని జనం ఆశ్చర్యచకితులై, భక్తిపులకితాంతరంగులై, “జయ! శ్రీరామకృష్ణ పరమహంస! జయ! శ్రీవివేకానంద!” అంటూ జయజయధ్వానాలు చేశారు. స్వామి నవగోపాలఘోష్​ ఇంటికి అరుదెంచి, సమంత్రకంగా శ్రీరామకృష్ణ విగ్రహాన్ని మందిరంలో ప్రతిష్ఠిస్తూ జగత్ప్రసిద్ధమైన ఈ కింది శ్లోకాన్ని రచించాడు:

“స్థాపకాయచ ధర్మస్య సర్వధర్మ స్వరూపిణే,

అవతార వరిష్టాయ రామకృష్ణాయ తే నమః.”

1898 వ సం ॥ ప్రారంభంలో గంగాతీరంలో బేలూరు గ్రామాన శాశ్వత శ్రీరామకృష్ణమఠ నిర్మాణానికై స్వామి పదిహేను ఎకరాల భూమిని ఒక భవనంతోపాటు కొనుగోలు చేశాడు. అందుకు ఎంతో ధనం పోయవలసి వచ్చింది. ఆ పైకంలో అధికపాలు సమర్పించే మహాభాగ్యం స్వామి శిష్యురాలైన కుమారి ముల్లరుకు లభించింది. ఇంగ్లండులో స్వామి ఉద్యమానికై ఎంతోధన సహాయం చేసిన వనితామణి ఈమే. ఇలాగే అమెరికన్​ మహిళామణి అయిన ఓల్​బుల్​ సతి మఠంలో శ్రీరామకృష్ణ పూజామందిరాన్ని నిర్మించటానికై వలసిన ధనం సమర్పించి ధన్యురాలైంది. మఠ నిర్మాణం అంతటికీ మొత్తం మీద లక్షరూపాయలు ఖర్చయింది.

అచిరకాలంలోనే శ్రీరామకృష్ణ జన్మదినోత్సవం వచ్చింది. స్వామి ఈ సమయంలో ఉపనయనసంస్కార విహీనులైన క్షత్రియులకూ, వైశ్యులకూ మొత్తం ఏభైమందికి తన శిష్యుడైన శరశ్చంద్ర చక్రవర్తి పౌరోహిత్యంలో ఉపనయనం చేయించాడు.* 

కొన్ని రోజులయ్యాక మహాశివరాత్రి పర్వదినాన శిష్యులందరూ స్వామిని సాక్షాత్తు పరమశివుడి మాదిరి జటాజూట రుద్రాక్షమాలికాదులతో అలంకరించారు. ఏం శివస్వరూప సాక్షాత్కారం! స్వామి జగన్మోహనకంఠంతో రామనామాన్ని గానంచేయగా భక్తబృందం తన్మయమొందింది. తరువాత స్వామి గిరీశ్​చంద్రుణ్ణి అలాగే అలంకరించి, శ్రీరామకృష్ణులను గురించి ప్రసంగించమనగా, గిరీశుడు భక్తిపులకితాంతరంగుడై, “పరమదయానిధి అయిన మన శ్రీరామకృష్ణభగవానుణ్ణి గురించి నేనేమని చెప్పగలను! బాల్యం నుంచీ కామకాంచన వినిర్ముక్తులైన మీ సాన్నిధ్యాన్ని అధమాధముడనైన నాకు లభింపచేసిన ఆ కరుణాపయోనిధి నిర్హేతుక కటాక్షాన్ని నేను వర్ణించలేను” అంటూ గాద్గదికస్వరంలో పలికి, మౌనం వహించాడు.

ఈ సమయంలో జరిగిన మరో ముఖ్యసంఘటన స్వరూపానందుడి సన్న్యాస స్వీకారం. స్వామి ఈతడి పాండితిని, త్యాగాన్ని, జ్ఞానాన్ని గాంచి వెంటనే సన్న్యాసదీక్ష ఇచ్చి, “స్వరూపానందుడి రాకతో నేడు మాకు మహాలాభం చేకూరింది” అన్నాడు. అచిరకాలంలోనే ఇతడు ప్రబుద్ధభారత పత్రిక నిర్వహణను చేపట్టి, హిమాలయంలోని అద్వైతాశ్రమానికి అధ్యక్షుడై స్వామి తనపట్ల కనబరచిన అఖండ విశ్వాసాన్ని ధ్రువీకరించాడు.

స్వరూపానందుడి సన్న్యాస స్వీకరణానికి నాలుగు రోజులు మునుపు నివేదితకు స్వామి బ్రహ్మచర్యదీక్షను ఒసగాడు. ఆమెకు ఆధ్యాత్మిక శిక్షణ గరపటానికి స్వామి స్వరూపానందుణ్ణి నియమించాడు. నివేదిత భారతదేశానికి వస్తున్నప్పుడు స్వామి ఆమెకు ఇలా రాసివున్నాడు: “భారతదేశం కోసం నువ్వు కృషి చేసినా చేయకున్నా, వేదాంతాన్ని నువ్వు అంగీకరించినా అంగీకరించకున్నా, ఆమరణం నీకు బాసటగా నిలుస్తాను. ఏనుగు దంతాలు ముందుకు వస్తవేగాని వెనుకకు ఎన్నడూ పోవు. ఇలాంటివే మానవుడి వచనాలు.” ఏం శిష్యవాత్సల్యం!

నివేదిత భారతమాతృనివేదిత మానసయై గంగానదీతీరంలో కుటీరాన్ని నిర్మించుకొని, జోసఫైన్​ మాక్లియోడ్​, ఓల్​బుల్​, కుమారి ముల్లర్​ మహిళామణులతోకూడ బ్రహ్మచర్యవ్రతాన్ని పాటించసాగింది. స్వామి వారికి ఇలా ఉద్బోధించాడు: “మీ భావాలను, ఆశయాలను, ఆచారాలను సమస్తం భారతీయంగా, హైందవ సంప్రదాయానుగుణంగా చేసుకోటానికి గట్టి ప్రయత్నం చేయాలి. మీ బాహ్యాంతరంగిక జీవనమంతా సనాతన బ్రాహ్మణ బ్రహ్మచారిణీ జీవనాన్ని అనుగమించాలి. ఇదే మీకు ఆదర్శం. మనస్ఫూర్తిగా వాంఛిస్తే మార్గం అలవడుతుంది. మీ పూర్వాభ్యాసాలను, గతజీవితాన్ని మరచిపోండి. తద్విషయమైన స్మరణకూడ వద్దు.” వేలాది పరీక్షలలో, పరిశోధనలలో పరిపూర్ణతనొంది, విదేశీయుల దాడులను సరకుచెయ్యక, కాలపురుషుడి కరాఘాతాన్ని ఎదిర్చి, సుస్థిరమై నిలబడ్డ భారతీయ విజ్ఞానం నిరుపమానమని స్వామి బోధలతో వారు గ్రహించారు. దారిద్ర్యమే త్యాగనియతి అనీ, త్యాగమే పరమధర్మమనీ వారు గుర్తించారు. శబ్దస్పర్శాది పాశాలతో ఇంద్రియాలు జీవుణ్ణి సంసారబద్ధుణ్ణి చేస్తున్నవనీ, విషయాలను విషతుల్యంగా ఎంచి త్యజించటమే మోక్షోపాయమని స్వామి ఉపదేశాలవల్ల గ్రహించి, పరమవిరక్తులై గురువాక్య శ్రవణ మనన జపతపాది నిష్ఠలతో ఆదర్శజీవనం గడపసాగారు.

స్వామి ఈ సమయంలో మళ్లా వైద్యుల సలహామేరకు శరీరారోగ్యాన్ని పొందటానికి డార్జిలింగ్​ వెళ్లాడు. అక్కడ వుండగా కలకత్తాలో ప్లేగు చెలరేగి జనాన్ని బలిగొంటూందనే వార్త విని, స్వామి వెంటనే జనానికి తన శక్తికొద్దీ సాయం చేయటానికై కలకత్తాకు తిరిగివచ్చాడు. ప్రజా సాహాయానికై హిందీ వంగభాషల్లో స్వామి ప్రకటన పత్రికలను రాస్తూండటం చూసి ఒక సోదరశిష్యుడు, “స్వామీజీ! మీకు ధనం ఎక్కడ నుంచి వస్తుంది?” అని అడిగాడు. మహావేశపూరితుడై, కృతనిశ్చయుడై, వెంటనే స్వామి ఇలా పలికాడు: “ఎందుకు? అవసరమైతే కొత్తగా కొనుగోలుచేసిన మఠస్థలాన్ని అమ్మివేద్దాం. మనం సన్న్యాసులం కదా! వెనుకటి మాదిరే చెట్లకింద నివసిస్తూ, బిచ్చమెత్తుకొని బతకటానికి తయారైవుండాలి. మన కళ్ళముందు బాధపడుతున్న జనం దుస్థితిని పోగొట్టగలిగితే మఠాదులను అమ్మివేసినా ఏమిటి?” స్వామి లోకసేవపరాయణత ఎలాంటిదో చూడండి! అదృష్టవశాత్తు మఠస్థలాన్ని అమ్మివేయాల్సిన అగత్యంరాలేదు. స్వామి ప్రకటన చూసి వివిధరాష్ట్రాలనుంచి కావలసినంత ధనమే కాక స్వచ్ఛంద సేవకులుకూడ లభించారు. ఇలా మహోత్కృష్ట వేదాంతమత ధర్మాలను ప్రత్యక్షంగా ఆచరించి చూపిన స్వామి అనుష్ఠాన వేదాంతి అని లోకానికంతకూ ప్రకటితమైంది. తన మహోదార సేవలచేత స్వామి జనానికి అఖండప్రేమపాత్రుడై అలరారాడు.

కలకత్తా నగరంలో వ్యాపించిన ప్లేగువ్యాధి సమసిపోయాక స్వామి కొందరు శిష్యులతో నైనిటాల్​ మీదుగా ఆల్మోరాకు వెళ్లాడు. నైనిటాల్​లో ఒక మహమ్మదీయుడు స్వామిని సందర్శించి, అతడి దివ్యమూర్తిని అద్భుతశక్తులను చూసి ఆశ్చర్యపోయి ఇలా పలికాడు: “స్వామీజీ! జనం మిమ్మల్ని అవతారపురుషుడని ప్రకటించే పక్షంలో, అలాంటివారిలో మహమ్మదీయుడనైన నేనే ప్రథముణ్ణి సుమా!” స్వామిని ఈతడు తన గురువుగా స్వీకరించి, మహమ్మదానందుడని పేరుపెట్టుకొన్నాడు.

నైనిటాల్​ పురజనులకు స్వామి అనేక ప్రసంగాలు ఇచ్చాడు. ప్రాచ్యులతో పోల్చిచూస్తే పాశ్చాత్యజనసామాన్యానికి మతవిషయక జ్ఞానం బండిసున్న అని తెలుపుతూ స్వామి ఈ కింది విచిత్ర వృత్తాంతాన్ని వెల్లడించాడు: “ఒకప్పుడు క్రైస్తవమతాచార్యుడొకడు గనులలో పనిచేసే కూలీల వద్దకెళ్లి బైబిల్​లోని గొప్పవిషయాలను గురించి వారికి బోధించ ప్రయత్నించాడు. బోధించటం పూర్తికాగానే వారెంతవరకు గ్రహించారో తెలుసుకోగోరి, ‘క్రీస్తు ఎవరో మీకిప్పుడు తెలిసిందా?’ అని అడిగాడు. కూలీలలో ఒకడు వెంటనే, ‘అతడి నెంబరు ఏమిటి?’ అని ఎదురు ప్రశ్న వేశాడు! అక్కడ పనిచేసే కూలీలకు నెంబర్లు వుంటాయి. పాపం ఆ కూలీవాడు క్రీస్తుకూడ ఒక నెంబరున్న కూలీవాడని తలచి, నెంబరు తెలిస్తే జట్టులోనుంచి కనుగొందామని అలా అడిగాడు.” ఇలా అంటూ స్వామి నవ్వి, మళ్లా ఇలా అన్నాడు: “పాశ్చాత్యులకు మతవిషయక పరిజ్ఞానం శూన్యం. అక్కడ జనసామాన్యానికి మతవిషయాలు తలకెక్కవు. భారతీయులలో ఎవరైనా లండన్​కుగాని, న్యూయార్క్​కుగాని వెళ్లి అక్కడి జనసామాన్య అవినీతిని పరికిస్తే శరీరం కంపమెత్తుతుంది. ప్రాచ్యులలో అధమాధముడికైనా లండన్​లోని పట్టపగటి ‘హైడ్​పార్క్​’ దృశ్యాలను చూస్తే శరీరం జలదరిస్తుంది.

“పశ్చిమఖండవాసులలో సామాన్యజనం మతవిషయక జ్ఞానవిహీనులు అవినీతిపరులే కాక, వట్టి పశుప్రాయులు. ఒకరోజు నేను లండన్​ నగరవీథిలో నడుస్తూంటె నా కాషాయవస్త్రాలను చూసి, ఒక బొగ్గుబండిని తోలేవాడు ఒక బొగ్గురాయిని నా మీద విసిరాడు. అదృష్టవశాన గురితప్పి అది నా చెవిపక్కనుంచి దూసుకుపోయింది.”

మతాచారాలను, ధర్మాలను అలావుంచి వస్త్రధారణంలో తమ నుంచి కాస్త వ్యత్యాసంగావుంటె రాళ్లు రువ్వటమా? ఏం దౌర్జన్యం!

స్వామి విద్యార్థిదశలో తనకు పరిచితుడైన యోగేశచంద్రదత్తును నైనిటాల్​లో కలుసుకొన్నాడు. అతడు పట్టభద్రులైన భారతీయ విద్యార్థులను ఇంగ్లండ్​కు ‘సివిల్​ సర్వీస్​’ పరీక్షలకు పంపటానికి ధనం పోగుచెయ్యాలని, అది దేశోన్నతికి ఆవశ్యకమనీ అన్నాడు. స్వామి ఇలా పలికాడు: “అది వట్టిది! వారా, దేశక్షేమానికి పాటుపడేవారు! పశ్చిమ ఖండానికి వెళ్లి, స్వదేశీయాచారదూరులై మాతృదేశాన్నే మరచి, వచ్చి, వారు ఎంతసేపూ యూరోపియన్లతో సంసర్గంచేయ అభిలషిస్తారు. ఇది నిశ్చయం. అలాంటవిద్యార్థులు పాశ్చాత్యవస్త్రధారణం, పాశ్చాత్య భోజనం, పాశ్చాత్యమర్యాదలు మొదలైన విదేశీయ సంప్రదాయాల నన్నిటిని అనుకరిస్తూ, దేశభక్తిరహితులై, స్వార్థభూయిష్ఠులై మాతృదేశాన్నే మరచిపోతారు.” ఇలా అని దేశస్థుల ఆర్థిక దుస్థితిని గురించీ, దేశీయ పరిశ్రమాభివృద్ధిపట్ల జనుల అలక్ష్యాన్ని గురించీ తలపోసి, స్వామి కన్నీరు మున్నీరుగా విలపించసాగాడు. ఈ విషయాన్ని గురించి యోగేశచంద్రుడు ఇలా రాసివున్నాడు:

 “ఆ దృశ్యాన్ని నా జన్మలో ఎన్నడూ మరువలేను! అతడు మహాత్యాగి, సర్వసంగపరిత్యాగి ఐనప్పటికీ భారతదేశం అతడి హృదయాంతస్థమై వున్నది. భరత ఖండం అతడి ప్రేమనిధానం. భారతదేశానికై అతడు పరితపించాడు, విలపించాడు. భారతదేశంకోసమే అతడు మరణించాడు. భారతవర్షం అతడి హృదయంలో, రక్తనాళాలలో స్పందించింది. వెయ్యిమాట లెందుకు? భారతమాతే అతడి హృదయాధిష్ఠాన దైవతం. స్వామి జీవితంతో భారతవర్షానికి అవినాభావసంబంధం ఏర్పడి వుంది.” 

నైనిటాల్​ నుంచి స్వామి నివేదితాది శిష్యసమేతుడై ఆల్మోరాకు వెళ్లాడు. భారతీయ విజ్ఞానాన్ని గురించి ఆల్మోరాలో స్వామి చేసిన ప్రసంగాలను ఆమె “శ్రీ వివేకానందస్వామితో చేసిన కొన్ని పర్యటనల వృత్తాంతం” (Notes on some wanderings with Swami Vivekananda) అనే గ్రంథంలో వర్ణించివుంది. అతిరమణీయాలూ ప్రబోధాత్మకాలూ అయిన దాన్లోని భావాలకు కొన్ని నిదర్శనాలు:

“ఒకరోజు స్వామి శివాజీని గురించీ, మహారాష్ట్రులను గురించీ ప్రసంగిస్తూ ఇలా అన్నాడు: ‘శివాజీ సన్న్యాసివేషం ధరించి, ఒక ఏడాది పర్యటన చేసి రాయగడానికి తిరిగి వచ్చాడు. నేడుకూడ ప్రభుత్వంవారికి సన్న్యాసులంటె హడలు. కాషాయవస్త్రాల మరుగున ఏ శివాజీ దాగుకొని వుంటాడో అని వారి భయం!’

 “మరొకరోజు శ్రీ శుకుడి అఖండ జ్ఞానవైరాగ్యాలను వర్ణించాడు. శ్రీ శుకుడే స్వామికి ఆదర్శయోగి – జగత్తును లీలామాత్రంగా దర్శించిన పరమహంస చక్రవర్తి. శ్రీరామకృష్ణుడు ఎలా బాలనరేంద్రుణ్ణి గురించి ‘నా శుకు’ డని చెప్పివున్నాడో కాలాంతరంలో మాకు తెలియవచ్చింది. భగవద్గీతాప్రాశస్త్యాన్ని, శుకుడి ఔన్నత్యాన్ని కొనియాడుతూ, ‘నే నెరుగుదును (గీతాతత్త్వాన్ని), శుకుడు ఎరుగును, ఒకవేళ వ్యాసుడు ఎరిగివుండవచ్చు కొద్దిగా!’ అని పరమశివుడు పలికిన వాక్యాలను స్వామి ఉదహరించాడు. ఆ సమయంలో దివ్యానందమూర్తీభావమో అన్నట్లు విరాజిల్లిన అతడి అపూర్వముఖవికాసాన్ని నా జన్మలో ఎన్నటికీ మరువలేను. స్వామి ఇలా అన్నాడు: ‘సచ్చిదానందసాగరామృతాన్ని పుడిసెడు గ్రోలే మహాభాగ్యం శ్రీ శుకుడికి మాత్రమే దక్కింది! ఋషులలో అనేకులు తత్సాగరఘోషను మాత్రం విని మరణిస్తారు. కొద్దిమందికి దర్శనమూ, ఏ అల్పసంఖ్యాకులకో రుచీ లభిస్తుంది. కాని శ్రీ శుకుడు అమృతపానంచేసిన ఋషివరేణ్యుడు!’ 

 “బుద్ధుణ్ణి గురించి స్వామి ప్రసంగించిన సమయం మహోత్తమ సమయం. ప్రసంగవశాత్తు స్వామి పలికిన ఒకమాటను పట్టుకొని బౌద్ధులమాదిరే స్వామీ వేదనిందకుడని తలచి శ్రోతలలో ఒకరు, ‘స్వామీ! మీరు బౌద్ధులని నేనింతవరకు ఎరుగను’ అన్నారు. బౌద్ధశబ్దాన్ని వినగానే ప్రపుల్ల వదనారవిందుడై స్వామి ఆ వ్యక్తిని చూసి ఇలా అన్నాడు: ‘తల్లీ! బుద్ధుడి దాసానుదాసుణ్ణి నేను. నిస్వార్థకర్మపరాయణుడూ, సమస్త సృష్టిజాతాన్ని తన వినిర్మల ప్రేమహస్తాలతో ఆలింగనం చేసుకొన్న కరుణామూర్తీ అయిన ఆ ప్రభువరేణ్యుడికి సాటిరాదగిన వారెవ్వరు? చక్రవర్తీ త్యాగి చక్రవర్తీ అయిన ఆ మహనీయుడు, ఆహా! ఒక చిరుమేకను రక్షించటానికై తన ప్రాణాలనర్పింప సమకట్టాడే! చండాలుని ఆతిథ్యాన్ని గైకొని అతణ్ణి దీవించిన ఆ ఉదారహృదయుడి, ఒక పులి ఆకలి తీర్చటానికై తన శరీరాన్ని అర్పించిన ఆ మహనీయుడి ప్రేమ, ఆహా! సమస్త లోకాతీతం! భావనాతీతం! నేను బాలుడనై వున్నప్పుడు ఆ మహనీయుడు నా గదిలోకివచ్చి సాక్షాత్కరించాడు. పరమేశ్వరుడాతడని గ్రహించి నేనాతడికి పాదాక్రాంతుడనైనాను!” 

పరిపూర్ణంగా విమర్శిస్తేనే గాని నివేదిత స్వామి వచనాలను అంగీకరించేది కాదు. ప్రేమపూర్ణుడై ఒకరోజు, భోజనానంతరం, స్వామి తనను ఆశీర్వదించగా తనకు కలిగిన ఆత్మవికాసాన్ని గురించి తదనంతరం ఆమె ఇలా రాసింది:

స్పర్శ (కటాక్షం) చేత, శ్రీరామకృష్ణులు ఇతరులకు జ్ఞానదానం చేయగల మహిమాన్వితులు. అలాంటి తన దివ్యశక్తిని నరేంద్రుడూ ప్రదర్శించే సమయం రాగలదని మునుపే అతడు శిష్యులకు తెలిపివున్నాడు. దాన్లోని యథార్థాన్ని స్వానుభవంతో నేనిప్పుడు గ్రహించాను. ఆల్మోరాలో నాటి సాయంసమయాన ధ్యానిస్తూంటే, హేతువాదంతో అంతవరకు నాకు అంతుబట్టని అనంతమంగళస్వరూపం అనుభవగోచరమైంది. సద్గురువరేణ్యులు మన సంకుచిత దృష్టిని తొలగించి సమ్యగ్దృష్టిని కలిగించ గలరని గ్రహించటం అదే నాకు మొదటిసారి.” 

ఈ సమయంలో పవహారీబాబా, గుడ్విన్​ మహాశయుల మరణాలను గురించి విని స్వామి పరితపించాడు. కాని విషాదవార్తను విన్నప్పుడు అతడి విచారం భక్తిభావంలో లయించింది. నివేదిత ఇలా రాసింది:

 “ ‘త్యాగరహితమైన భక్తి పతన హేతువు, వినాశానికి పుట్టిల్లు’ అంటూ ఇలా వచించాడు: ‘వైరాగ్యం నిలవాలంటె తీవ్రతపోనియమాలను అవలంబించాలి. స్వార్థపరతను చల్లార్చాలి. లేకుంటె ఏ నిమిషాన్నైనా సంసార దావానలంలోపడి మనోకమలం మగ్గిపోవటానికి అవకాశంవుంది.’ ఇలా అంటూ ‘ముక్తిమార్గంలో చలించే వ్యక్తి ఎప్పుడూ నిర్భయుడే’ అనే ప్రశ్నకు జవాబుగా ఒక చిన్నపళ్లెంలో బూడిదను పెట్టిపంపిన సన్న్యాసినియొక్క వృత్తాంతాన్ని స్వామి తెలిపాడు. ఎందుకంటె కామాన్ని జయించటం అంత కష్టసాధ్యం. ఏ నిమిషాన్నైనా విజేత నిర్జితుడు కావచ్చును.” 

ఏమైనా గుడ్విన్​ మరణాన్ని గురించి స్వామి పరితప్తుడై ఇలా ఘోషించాడు: “...హతవిధీ! గుడ్విన్​ను చంపిన నిన్ను చీల్చిచెండాడినా పాపంలేదు! గుడ్విన్​ బతికివుంటె ఎలాంటి ఘనకార్యాలు చేసేవాడో కదా!” తరువాత స్వామి ఇలా రాశాడు:

 “గుడ్విన్​కు నా కృతజ్ఞతాఋణాన్ని ఎన్నటికీ తీర్చుకోలేను. నా భావాలు ఎవరికైనా ఉపయోగపడితే వాటిలోని ప్రతిపదమూ నిరుపమానమూ, నిరంతరమూ అయిన ఆ మహనీయుడి నిస్వార్థసేవల ఫలితంగానే ప్రకటితాలైనాయని గ్రహిస్తారు గాక. గుడ్విన్​ మహాశయుడి మరణంతో ఎనలేని ప్రాణమిత్రుణ్ణి, శిష్యోత్తముణ్ణి, అసహాయ శూరుణ్ణి కోల్పోయాను. పరోపకార పరాయణుడైన అతడి మరణంతో లోకానికి తీరనినష్టం వాటిల్లింది.” 

దేశభక్తుడు, మహావిద్వాంసుడు అయిన అశ్వినీకుమారదత్తు స్వామిని ఆల్మోరా పట్టణంలో సందర్శించాడు.* అశ్వనీకుమారుడు తనను ‘స్వామీజీ’ అని సంబోధించగా స్వామి వెంటనే ఇలా అన్నాడు: “నేను మీకెప్పుడు స్వామినయ్యాను? నేనింకా పూర్వపు నరేంద్రుణ్ణే సుమా! గురుమహాశయుడు ఏ పేర నన్ను పిలిచాడో ఆ పేరు నాకు అమూల్యమైన పెన్నిధి. నన్ను ఆ పేరుతోనే పిలువండి.” తరువాత వారిద్దరి మధ్య ఈ కింది సంభాషణ జరిగింది:

అశ్వినీకుమారుడు: ప్రపంచ పర్యటనచేసి లక్షలాది జనానికి ఆధ్యాత్మిక ఉత్తేజం కలిగించారు కదా! భారతదేశ శ్రేయోపాయం ఏమిటో నాకు తెలుపండి.

స్వామి: గురుదేవుడు తెలిపిన విషయాలకు మించి నేను చెప్పవలసిన దేమీ లేదు. ధార్మిక జీవనమే మన ప్రాణం. ధర్మప్రతిష్ఠితమైనప్పుడే ఏ సంస్కరణాన్నైనా భారతజనసామాన్యం ఆమోదిస్తుంది. సంస్కరణాలు ధర్మద్వారాన వెలువడాలి. ఆ మహనీయుడే ఇలా తెలిపివున్నాడు. తద్వ్యతిరిక్తంగా చేయటానికి ప్రయత్నించటం గంగాప్రవాహాన్ని హిమాలయాల్లోని ఉత్పత్తి స్థానానికి మరల్చి నూతనమార్గంలో ప్రవహింపచేయ ప్రయత్నించటమే.

అశ్వినీకుమారుడు: జాతీయమహాసభ (Congress) చేస్తూన్న కార్యాలు దేశ క్షేమజనకాలని నమ్ముతారా?

స్వామి: నమ్మలేను. కాని లేని బావకంటె గుడ్డిబావ మేలనటానికి సందేహంలేదు. నిద్రిస్తూన్న భారతజాతిని సర్వవిధాల మేల్కొల్పటం శ్రేయస్కరం. జనసామాన్యాన్ని ఉద్ధరించటానికి ‘కాంగ్రెస్​’ ఏం చేస్తోందో చెప్పండి. ఏవో కొన్ని తీర్మానాలను చేయటంతోనే స్వాతంత్ర్యం హస్తగతమవుతుందనుకొంటున్నారా? నేనలా నమ్మను. మొట్టమొదట జనసామాన్యాన్ని సజీవం చేయాలి. క్షుద్బాధ నివారణమైన పక్షంలో స్వాతంత్ర్యాన్ని జనమే ఆర్జించుకొంటారు. వారికోసం ఏమైనా కృషిచేస్తే ‘కాంగ్రెస్​’ తో నేను ఏకీభవిస్తాను. ఆంగ్లేయుల సుగుణాలను అలవరచుకోవటమూ మనకు ఆవశ్యకమే.

అశ్వినీకుమారుడు: మతం లేక ధర్మమంటె ఏదైనా ప్రత్యేక సంప్రదాయమనా మీ అభిప్రాయం?

స్వామి: ప్రత్యేక సంప్రదాయాన్నా గురుదేవుడు బోధించింది? అయినా అతడు వేదాంతాన్ని గురించి సర్వధర్మసమన్వయ మతమనీ, సర్వతోముఖ ధర్మమనీ చెప్పివున్నాడు. అందుచేత నేను వేదాంతమతాన్నే బోధిస్తాను. కాని నా మతసారం బలం (శరీర మానసికాధ్యాత్మిక బలం). గీతోపనిషద్భాగవత ధర్మాలలో ఏదైనా కానివ్వండి, మనోస్థెర్యాన్ని ఆత్మోత్తేజాన్ని కలిగించని ధర్మాన్ని నేను ధర్మంగా ఎన్నను. ధర్మమంటె బలం, శక్తి. బలానికి మించిన దేదీ లేదు.

అశ్వినీకుమారుడు: నేను ఏం చేయాలో దయచేసి చెప్పండి.

స్వామి: మీరు విద్యావిషయకంగా కృషిచేస్తున్నారు కదా. అదే సరైన పని. మహాశక్తి మీలో కార్యరూపం పొందుతోంది. జ్ఞానదానం మహోత్తమ దానం. మానవులను చేసే విద్య జనంలో వ్యాప్తిచేయండి. తరువాత గమనించవలసింది శీలనిర్మాణం. మీ విద్యార్థుల శీలం వజ్రతుల్యం చేయండి. వంగయువకుల అస్థులనుంచి భారతదేశ దాస్యాన్ని విచ్ఛిన్నం చేసే వజ్రాయుధం నిర్మితం కావాలి. అర్హులైన యువకులను కొందరిని నాకు సమకూర్చగలరా? సమకూరిస్తే ప్రపంచాన్ని ఉర్రూతలూగిస్తాను.

ఇక రాధాకృష్ణ కీర్తనలు ఎక్కడ చెలరేగుతున్నా యథేచ్ఛగా కొరడాకర్ర ప్రయోగించండి. దేశమంతా అధోగతిపాలవుతోంది. ఆత్మనిగ్రహం లేనివారా ఇలాంటి కీర్తనలను చేస్తూ చిందులు తొక్కటం! మనోమాలిన్యం అణుమాత్రంవున్నా దాన్లోని మహోన్నతాదర్శాలకు గొప్ప ప్రతిబంధకం. ఇది ఏమి ఎక్కసమా? కావలసినంత కాలం పాడాము; చిందులు తొక్కాము, కొంతకాలం వరకు విరమిస్తే మరేం ప్రమాదం లేదు. ఇంతలో దేశం బలిష్ఠమవటానికి అవకాశం చిక్కుతుంది.

ఇక అస్పృశ్యులనబడే మాలమాదిగలు, పాకీవాళ్లు మొదలైన వారం దరివద్దకు వెళ్ళి ఇలా ఘోషించండి: ‘మీరే భారతజాతి ప్రాణం. మీలోనే ప్రపంచ పరివర్తనం కలిగించే అనంతశక్తివుంది. లేవండి, బంధవిముక్తులు కండి. ప్రపంచమంతా మిమ్మల్ని చూసి ఆశ్చర్యపడాలి.’ పోయి వారికోసం పాఠశాలలను నెలకొల్పండి, వారికి ఉపనయనాలు గావించండి.

అశ్వినీకుమారుడు వెళ్లటానికి ముందు స్వామిని ఇలా అడిగాడు: “మద్రాసు బ్రాహ్మణులు మిమ్మల్ని వేదాధికారంలేని శూద్రుడని పలుకగా, ‘నేను శూద్రుడనైతే, మద్రాసు బ్రాహ్మణులారా! మీరు చండాలురలోకల్లా చండాలురు’ అన్నారట నిజమా?”

స్వామి: నిజమే.

అశ్వినీకుమారుడు: ఆచార్యులు, ఆత్మనిగ్రహ సంపన్నులు అయిన మీవంటి వారు అలా మారునిందించటం ధర్మమా?

స్వామి: ధర్మమని ఎవరంటారు? నాది న్యాయమని నేనెన్నడూ అనలేదు. వారి అధికప్రసంగంతో నాకు ఒళ్లుమండి నోటినుంచి ఆ మాటలు జారాయి. ఏం చెయ్యటం? కాని వాటిని సమర్థించేవాణ్ణి కాను.

ఈ మాటలు విని అశ్వినీకుమారుడు స్వామిని ఆలింగనం చేసుకొని ఇలా పలికాడు: “నేడు మీ పట్ల నా గౌరవభావం సహస్రగుణాధికమైంది. మీరు ప్రపంచ విజేతలవటానికి, గురుదేవుడికి అత్యంత ప్రేమపాత్రులవటానికి కారణం నేనిప్పుడు తెలుసుకొన్నాను.






కాశ్మీర్​ అమరనాథ్​ క్షీరభవానులలో స్వామి దివ్యానుభవాలు

స్వామి శిష్యసమేతుడై ఆల్మోరానుంచి మనోహరమైన పర్వతారణ్య ప్రాంతాల మీదుగా కాశ్మీర్​ చేరుకొన్నాడు. ఎక్కడకు వెళ్లినా ఏకాంతవాసం, మౌనం ఇవే జ్ఞానసాధనకు ఆలవాలమని స్వామి శిష్యులకు ఇలా తెలిపాడు:

“ప్రాచ్యపాశ్చాత్య విజ్ఞానమార్గాలకు గల వ్యత్యాసం నాకీ విషయంలో అద్భుతంగా కనబడుతోంది. ఇరవైఏళ్లు ఎవరైనా ఏకాంతవాసంచేసి మతిభ్రష్టుడు కాకుండా వుండలేడని ఐరోపియన్లు భావిస్తారు. ఇరవైఏళ్లు ఏకాంతవాసం చేస్తేనేకాని మానవుణ్ణి పరిపూర్ణుడిగా పరిగణించరాదని భారతీయులు భావిస్తారు.”

కాశ్మీర్​లో స్వామి భారతీయుల దేవాలయ నిర్మాణ కౌశలాన్ని శ్లాఘిస్తూ ఇలా పలికాడు: “దేవాలయ నిర్మాణంలో భారతీయులు ఎలాంటి ప్రతిభాతిశయాన్ని ప్రకటించారో చూడండి! అందుకై వారెప్పుడూ అద్భుతమైన ప్రకృతి రమ్యప్రదేశాలను ఎన్నుకొంటారు. ఈ దేవాలయం (తక్త్​ ఇ సులేమాన్​ అనే దేవాలయం) కాశ్మీరాన్నంతా పరిపాలిస్తుందని చెప్పటంలో తప్పులేదు. బాలసూర్యరక్తిమతో వెలుగొందే ఈ హరిపర్వతం నీలవర్ణ జలాలనుంచి సింహగంభీరాకృతితో లేస్తోంది. ఇక మార్తాండ దేవాలయానికి ఆ పచ్చని కనుమ పాదపీఠమై అలరారుతోంది.”

అక్కడనుంచి శ్రీనగరానికి వెళుతూ వైరాగ్యప్రపూర్ణుడై స్వామి ఇలా అన్నాడు: “సంసారంలో జనకుడి మాదిరి వర్తించటం అంత సులభమని తలచవద్దు. సిరిసంపదలను లక్షించక, పేరుప్రతిష్ఠలను ఈసడించి, భార్యాపుత్రాదులపట్ల మమతాగంధ రహితుడై, నిస్సంగుడై రాజ్యపరిపాలన చేయటం ఎంత కష్టమోకదా! పశ్చిమ ఖండంలో ఒకరి వెనుక ఒకరువచ్చి నాతో తాము జనకస్థితిని పొందామని చెప్పివున్నారు. వారికి నేను ‘మీలాంటి మహనీయులు భారతదేశంలో ఇంకా పుట్టలేదు!’ అని మాత్రమే చెప్పాను.

శ్లో ॥ మేరుసర్షపయో ర్యద్వత్​, సూర్య ఖద్యోతయోరివ!
సరిత్​ సాగరయో ర్యద్వత్​, తథా భిక్షు గృహస్థయోః ॥

మేరుపర్వతానికి ఆవగింజకు, సూర్యుడికి మిణుగురు పురుగుకు, సముద్రానికి పిల్లకాలువకు ఎంతటి వ్యత్యాసంవుందో సన్న్యాస జీవనానికి గార్హస్థ్యజీవనానికి అంతటి వ్యత్యాసంవుంది. ఈ విషయాన్ని గ్రహించి, మీ బిడ్డలకు బోధించటాన్ని ఎన్నడూ మరువవద్దు. బ్రహ్మచర్య సన్న్యాస వ్రతాలను దాల్చీ ఆ వ్రతాలను పాటించలేని భ్రష్టులను సైతం నేను ఆశీర్వదిస్తాను. ఎందుకంటె వారూ జీవితాదర్శాన్ని గమనించి పరులకు కొంత వరకు మార్గదర్శకులవుతున్నారు. సర్వసంగపరిత్యాగ చిహ్నమైన కాషాయంవల్ల కాకుంటె భోగలాలసత్వమూ సంసారమోహమూ లోకంలోని మనుష్యత్వాన్ని ఈపాటికి నాశనం గావించే వుండేవి.”

భారతజాతీయాదర్శాలను గురించి ప్రసంగిస్తూ స్వామి ఇలా వచించాడు:

 “సన్న్యాసి కాంచనవాంఛనే ఆత్మహత్యగా పరిగణించాలి.” 

 “ఓ పాశ్చాత్యులారా! మీరు దుఃఖారాధకులు! మీ దేశంలో అంతటా నాకలా కనిపిస్తోంది. పశ్చిమఖండంలో సాంఘికజీవనంలోని బండారం ఇది. పైకి కనపడేవి పకపక నవ్వులు, లోపలచూస్తే వలవల ఏడ్పులు. ఇక్కడో, పైకి కనిపించేది దుఃఖమే, కాని అంతరంగంలో చూస్తే కేవల నిశ్చింత, ఉల్లాసం.” 

నాయక లక్షణాలను గురించి స్వామి ఇలా పలికాడు:

“ఎవ్వడూ ఒక్క జన్మలో ప్రజానాయకుడు కాలేడు. జన్మత మహానాయకుడై పుట్టాలి. ఎందుకంటె కష్టమంతా సంఘస్థాపనలోగాని, కార్యక్రమ కల్పనలోకాని లేదు. నాయక లక్షణం, నాయకశోధనం ఇది. భిన్నాభిప్రాయాలు, భిన్నసంప్రదాయాలు గల జనానికి వారి సమానాశయాలను బట్టి ఏకసూత్రబద్ధులనుగా చేసి నడిపించటంలోనే నాయకుడి శక్తిసామర్థ్యాలు కనబడతవి. ఈ కార్యం ఎన్నటికీ ప్రయత్నంతో సాధ్యపడదు; కేవలం అప్రయత్నంగా జరుగవలసిన కార్యం ఇది.”* 

స్వామి మహావేదాంతి అయివుండీ, ఆచార్యశేఖరుడైవుండీ, మహోల్లాసవంతుడై తన హాస్యచమత్కృతులచేతా, హేళనాపూర్వకాలైన కథలచేతా శ్రోతలను కడుపుబ్బ నవ్వించేవాడు! స్వామి పశ్చిమఖండంలో వున్నప్పుడు క్రైస్తవ మతాచార్యులు ఈ తత్త్వాన్ని చూసి దిగ్భ్రాంతులైనారు. వారిలో కొందరు తత్త్వవేత్తలు అతణ్ణి సమీపించి, “స్వామీ! మీరొక మతాచార్యులు. సామాన్యుడి మాదిరి మీరు నవ్వటం, పరిహాసాలు చేయటం తగదు. అలాంటి ప్రవర్తన మీకు సరిపడదు” అని ఉపదేశించగా, స్వామి వారికి ఇలా బదులు చెప్పాడు: “అమృతపుత్రులం, బ్రహ్మానంద పుత్రులం మనం; అలాంటి మనం ఎందుకు ముఖం ముడుచుకొని విచారగ్రస్తులమై వుండాలి?”

ఇస్లామాబాద్​లో వుండగా స్వామి ఒకప్పుడు తన అమృతత్త్వాన్ని మృత్యుంజయత్వాన్ని ఇలా ప్రకటించాడు: “మృత్యువు ఎప్పుడు ఆసన్నమైనా నేను సంసిద్ధుణ్ణి. బాహ్యవిషయాలను గురించి నాకు భయంకాని, సంశయంకాని, స్పృహకాని లేశంకూడ లేదు. మరణం ఆసన్నమవగానే తత్ప్రయత్నంలో నిమగ్నుడనైవుంటాను.” ఇలా అంటూ రెండు బొమ్మరాళ్లను చేతపట్టి పరస్పరం వాటిని ఠక్కున తాకించి, “నా హృదయం ఇంత గట్టిది. ఎందుకంటె భగవత్పాదారవిందాలను నేను స్పృశించాను” అని పలికాడు.* 

నివేదిత తనను అనుగమించగా కాశ్మీర్​నుంచి స్వామి అమరనాథ్​కు వెళ్లాడు. తీర్థయాత్రలో ఆచరించబడే స్నానదేవతాసందర్శనాది విధులను స్వామి యథాతథంగా పాటిస్తాడు. పుణ్యతీర్థాలలో మునుకలువేస్తూ, దేవతాదర్శనానికి ముందు ఉపవాసంచేసి, ఫలపుష్పాది నైవేద్యాలతో దేవతామూర్తులను అర్చించి తరువాత ఆహారం తీసుకొంటాడు; దేవతామూర్తులకు సాష్టాంగ ప్రణామం చేస్తాడు; జపమాలతో జపిస్తాడు; దేవాలయ ప్రదక్షిణ గావిస్తాడు.

శ్లో ॥ “న బుద్ధిభేదం జనయే దజ్ఞానాం కర్మసఙ్గినామ్​ ।
జోషయే త్సర్వకర్మాణి విద్యా న్యుక్త స్సమాచరన్​” ॥

‘కర్మలో ఆసక్తులైన అజ్ఞానులకు జ్ఞాని బుద్ధిభేదాన్ని కలిగించరాదు. మారుగా తాను పూనికతో కర్మలను చేస్తూండి వారితోకూడ కర్మలను చేయించాలి’ అనే గీతావాక్యాన్ని అనుసరించే స్వామి సర్వదా వర్తించాడు.

స్వామి సన్నిధిని పాశ్చాత్య శిష్యురాలు వుండటం చూసి పూర్వాచార పరాయణులు మొదట్లో స్వామి మీద ధ్వజమెత్తినా, అతడి జ్ఞాన వైరాగ్య ప్రతిభాతిశయాన్ని, నివేదిత భక్తిసౌజన్యాలను చూసి స్వామికి పాదాక్రాంతులైనారు. వందలాది యాత్రీకులూ సన్న్యాసులూ సర్వదా స్వామిని సందర్శించి అతడి వాక్యామృతాన్ని గ్రోలి వెళ్లేవారు.

శిష్యసమేతుడై స్వామి అత్యున్నతమైన మంచుకొండల మీద నిర్మించబడిన అమరనాథ గుహాలయానికి వెళ్లాడు. భస్మధారీ భక్తిప్రపూర్ణుడూ అయిన స్వామి శివుడి హిమలింగం మ్రోల సాష్టాంగ వందనంచేసి భావ సమాధి నిమగ్నుడైనాడు. అమరనాథ పరమశివుడు తనకు సాక్షాత్కరించి స్వేచ్ఛామరణం పొందేట్లు వరం ప్రసాదించాడని మాత్రమే స్వామి తన దివ్యానుభవాన్ని గురించి తెలిపి వున్నాడు. అక్కడ దివ్యావేశపారవశ్యంతో స్వామి శరీరం ప్రకంపితమై అపూర్వపరిణామం పొందింది. తరువాత ఒక వైద్యుడు స్వామిని చూసి ఇలా అన్నాడు: “స్వామీజీ! అది నిజంగా మరణావస్థ. మీ హృదయం అప్పుడు స్థంభించి వుండేది. కాని అందుకు బదులు శాశ్వతమైన వృద్ధిగాంచింది!”

యాత్రలో నివేదితకు హిందూమతోదారాశయాలను గురించి స్వామి పెక్కుబోధలు చేసి, “హిందూమతాన్ని ఇక వీరహిందూమతాన్ని చేయవలసివుంది” అన్నాడు. “స్వామిజీ! బలాఢ్యులు బలహీనులను అణగత్రొక్కే సమయంలో మన కర్తవ్యం ఏమిటి?” అని ఒక ధర్మజిజ్ఞాసువు ఇంతకు మునుపు స్వామిని అడుగగా స్వామి ఇలా ఉద్ఘోషించాడు: “సంశయం ఎందుకు? అలాంటి బలాఢ్యులను డొక్కచీల్చు. అదే నీ కర్తవ్యం.” ఈ తీరులోనే మరొక్కప్పుడు ఇలా అన్నాడు: “అలసటచేతనో, అశక్తతచేతనో క్షమ చూపటంకంటె పోరాడటమే మంచిది. దేవసేనలను సైతం అవలీలగా జయించగలిగే పక్షంలో క్షమ చూపించు. ప్రపంచం యుద్ధరంగం, వీరుడవై ప్రతికూలురను జయించు.” మరొకరు, “స్వామీజీ! దురాత్ములను ఎదుర్కొని ధర్మరక్షణ యత్నంలో ప్రాణాలు అర్పించాలా? లేక శాంతితో కిమ్మనకుండా వుండాలా?” అని ప్రశ్నించగా స్వామి మెల్లగా, “ప్రతీకారాన్ని నేను ఆమోదించను” అని క్షణం ఆగి, “సన్న్యాసుల విషయంలో సుమా. ఆత్మసంరక్షణం గృహస్థ ధర్మం!” అని వక్కాణించాడు భారతీయులు ఈ ధర్మాన్ని గమనిస్తారు గాక!

స్వామి కాశ్మీర్​లో వుండగా మహారాజు స్వామిపట్లా స్వామి అనుచరులపట్లా విశేష గౌరవాదరాలను చూపించాడు. కాశ్మీర్​ మహారాజు తన రాష్ట్రంలో మఠానికి సంస్కృత కళాశాలకు వలసిన స్థలాన్ని కానుక చేయదలచి స్వామిని ఆహ్వానించాడు. స్వామి వెళ్లి తగిన స్థలాన్ని ఎంపిక చేశాడు. కాని అక్కడి రాజప్రతినిధి (British Regent) స్వామి ఎంపికను తోసివేశాడు! దేవుడు వరం ఇచ్చినా పూజారి వరం ఇవ్వడు కదా! స్వామి దూరదృష్టితో అది తగిన స్థలం కాదనీ అంతా భగవత్సంకల్పమే అనీ గ్రహించి, మిన్నకున్నాడు.

అమరనాథ యాత్రానంతరం స్వామి మనస్సు జగన్మాతృభావంలో లగ్నమైంది. పడవ నడిపే ఒక మహమ్మదీయుడి కుమార్తెను – నాలుగేళ్ల బాలికను ఉమాకుమారీ భావంలో స్వామి ఈ సమయంలో ఆరాధించాడు. ఎక్కడ చూసినా జగన్మాతే తనకు సాక్షాత్కరిస్తూందనీ, తల్లి బిడ్డను నడిపించే రీతిలో జగన్మాతే లేక గురుదేవుడే తన చెయ్యిపుచ్చుకొని నడిపిస్తున్నారనీ స్వామి శిష్యులకు తెల్పాడు. ఈ సమయంలోనే ‘కాళీమాత’ అనే మనోహర గీతాన్ని స్వామి రచించాడు. రచన పూర్తవగానే బావోద్వేగంతో చెయ్యినుంచి కలం కిందపడిపోయింది. స్వామి మహోన్నత భావసమాధి నిమగ్నుడయ్యాడు.

జగన్మాతృ స్వరూపాన్ని ఎంచి స్వామి ఇలా వక్కాణించాడు: “శాంత్యానందదాయకమైన అనుభవాల్లో మాదిరే దోషం, దుఃఖం, భీతి, వినాశం అనేవాటిలోను అప్రయత్నంగా లోకేశ్వరీవిలాసాన్ని గుర్తించనేర్వండి!” “కాళికాంబా! కపాలమాలికచేత వారు నిన్ను అలంకరించటం నిజమే; కాని భయాన్వితులై ఒత్తిగిలి, ‘దయామయీ!’ అని నిన్ను వారు సంబోధిస్తారు తరువాత!” “ఘోరమూర్తిని, కరాళిని, పూజించటంచేతనే ఘోరసంసార సాగరంనుంచి తరించవచ్చు. మృత్యువును ధ్యానించండి! కాళిని–మహాకాళిని–సంహారకాళిని అర్చించండి! ఆమే పరబ్రహ్మం! ఆమె శాపంకూడ వరప్రసాదమే. హృదయమే శ్మశానం కావాలి; దాన్లో కామక్రోధాది శత్రువులను భస్మీపటలం గావించాలి. అప్పుడు జగజ్జనని మనకు ప్రత్యక్షమవుతుంది!”

స్వామి అక్కడనుంచి ఒంటరిగా క్షీరభవానికి వెళ్లాడు. వారంరోజులు అక్కడ నిత్యం క్షీరభవానీ దేవాలయంలో దేవిని క్షీరాలతో అర్చించి జపహోమాదులు ఒనర్చాడు. అంతేగాక ప్రతి ఉదయమూ అక్కడ ఒక బ్రాహ్మణ పండితుడి కుమార్తెను ఉమాకుమారీభావంలో అర్చించి మహోజ్జ్వల భక్తిపూరితుడయ్యాడు.

క్షీరభవానిలో స్వామి జీవితంలో ఒక ముఖ్యసంఘటన జరిగింది. మహమ్మదీయ కరాసిఘాతానికి ఎరై చాలవరకు శోభను కోల్పోయిన భవానీ దేవాలయాన్ని చూసి స్వామి ఖీన్నుడై ఇలా భావించసాగాడు: “ఇలాంటి ఘోరదురంతాన్ని గావించిన ఆ మహమ్మదీయ ఘాతుకులను తమ యావచ్ఛక్తితో ఎదుర్కోక హిందువులు ఎందుకు ఊరుకొన్నారో గదా! నేనే అప్పుడు ఇక్కడ వుండివుంటే ఇలాంటి దురంతాన్ని జరగనిచ్చేవాణ్ణా? దివ్యమాతృ రక్షణార్థం ప్రాణాలను అర్పించి వుండేవాణ్ణి!” ఇలా భావిస్తూంటె స్వామికి అశరీరవాణి ఇలా వినవచ్చింది: “మతాంతరులు నా ఆలయంలోకి వచ్చి నా విగ్రహాలను పాడుచేస్తే మునిగిపోయిందేమిటి? నీకెందుకీ తాపత్రయం? నువ్వా నన్ను రక్షించేది? లేక నేనా నిన్ను రక్షించేదాన్ని?”

మాయాయవనిక తొలగిపోయింది. అహంకారం ఉన్మూలితమైంది. సమస్తం దైవాధీనమై స్వామికి గోచరించింది. పరివర్తితమానసుడై స్వామి శ్రీనగరానికి అరుదెంచి దేవతాప్రసాదమైన పుష్పాలను శిష్యుల శిరస్సుమీద వుంచి ఆశీర్వదించి ఇలా అన్నాడు: “హరిః ఓమ్​! నా దేశభక్తి అంతా సమసిపోయింది. ఇప్పుడు సమస్తం జగన్మాత!” ఇలా అని స్వామి శిష్యులకు తన దివ్యానుభవాన్ని తెలిపాడు. శిష్యులు నిశ్చేష్టులై ఆలకించారు.

క్షీరభవానీదేవి ఆలయంలో స్వామి అర్చిస్తూ పాడుపడివున్న ఆ ఆలయాన్ని పుననిర్మించటాన్ని గురించి ఒకరోజు యోచిస్తూంటె దేవి తన అశరీరవాక్కులతో ఇలా తెలిపివుంది: “నాయనా! విను, తలస్తే నేను అసంఖ్యాకాలైన ఆలయాలను దివ్యమఠాలను నిర్మించుకోగలను. ఇప్పుడీ క్షణంలో, ఇక్కడ ఏడంతస్తుల సువర్ణాలయాన్ని నిర్మించుకోగలను.” ఈ విషయాన్నే తలచి కాలాంతరంలో ఒక శిష్యుడితో స్వామి ఇలా అన్నాడు: “ఆ దివ్యవాక్కులను విన్న నాటినుంచీ నా సంకల్పాలను విరమించుకొన్నాను. జగన్మాతృసంకల్పమే సర్వదా నెరవేరుగాక!”

స్వామికి ఈ సమయంలో ఒక గండం గడిచింది. స్వామి దివ్యమూర్తిని గాంచి ఒక పకీరు శిష్యుడు స్వామి సందర్శనానికై వస్తూండేవాడు. ఒకరోజు అతడు జ్వరంతోను తీవ్రమైన తలనొప్పితోను బాధపడుతూన్నాడని విని, స్వామి దయాపూర్ణుడై అతడి తలను స్పృశించాడు. వెంటనే అతడు స్వస్థుడైనాడు! తరువాత అతడు స్వామి వద్దకు తరచు వెళుతూండటం చూసి అతడి గురువైన ఫకీరు అసహనంతో స్వామిని దూషించి, ఇక స్వామి వద్దకు వెళ్లవద్దని శిష్యుణ్ణి ఆజ్ఞాపించాడు. అంతే గాక దురాత్ముడైన అతగాడు స్వామి కాశ్మీర్​నుంచి వెళ్లేలోపు కక్కుకొనుగాక అనీ, తలదిమ్మెత్తుగాక అనీ శపించాడు. దురదృష్టవశాత్తు అతగాడి శాపం ఫలించగా, స్వామి క్షోభపడి, తన దుస్థితికి ఆగ్రహపరవశుడై ఇలా భావించాడు: “ఏం ప్రయోజనం నాకు శ్రీరామకృష్ణుడి వల్ల? నా వేదాంత బోధనలు, నా దివ్యానుభవాలు, ఆత్మసర్వశక్తిమత్త్వం, సమస్తం ఒక క్షుద్రమాంత్రికుడి ప్రయోగంనుంచి నన్ను కాపాడలేనప్పుడు వీటివల్ల ప్రయోజనం ఏమిటి?”

మనశ్శాంతీ శరీరస్వస్థతా చేకూరగానే స్వామి శిష్యసమేతుడై లాహోరు మీదుగా బేలూరు మఠానికి అరుదెంచాడు.* 






శ్రీరామకృష్ణమఠ ప్రతిష్ఠాపన: ఆదర్శాలు

1898 వ సం ॥ డిసెంబర్​ 9 వ తేదీ శ్రీరామకృష్ణ మఠ చరిత్రలో చిరస్మరణీయమైన దినం. ఎందుకంటె, శ్రీరామకృష్ణుల దివ్యబోధనలను వేదవేదాంత తత్త్వాలను లోకకళ్యాణార్థం దేశదేశాంతరాల్లో వ్యాప్తిచేయటానికై ఆ రోజు వివేకానంద స్వామి శాస్త్రోక్తంగా శ్రీరామకృష్ణ మఠ ప్రతిష్ఠ గావించాడు.

దివ్యగంగాస్నాతుడై నూతన కాషాయాంబరాలను ధరించి, శ్రీరామకృష్ణుల అస్థిసంచయాన్ని పుష్పాలతోను బిల్వపత్రాలతోను మహోజ్జ్వల భక్తితోను అర్పించి, స్వామి ధ్యాననిమగ్నుడయ్యాడు. కొంతసేపటికి ధ్యానం నుంచి బైటపడి, శిష్యబృందం తనను అనుగమించగా, గురుదేవుల అస్థులున్న పాత్రను కుడి భుజంమీద వుంచుకొని, శంఖఘంటారావాలు మిన్నుముట్టుతూంటె నీలాంబర ముఖోపాధ్యాయుడి ఉద్యానగృహం నుంచి నూతన మఠప్రదేశానికి అరుదెంచాడు. దారిలో స్వామి ఒక శిష్యుడికి ఇలా చెప్పాడు: “గురుదేవుడు ఒకప్పుడు నాతో ఇలా అన్నాడు: ‘నన్ను నీ భుజాలమీద వుంచుకొని నీ ఇష్టంవచ్చిన చోటికి, ఎక్కడకు తీసుకువెళ్లినా అల్పకుటీరానికి కానివ్వు, చెట్టుకిందికి కానివ్వు అక్కడకు వెళ్లి నివసిస్తాను.’ ఆ కరుణాపయోనిధి వాగ్దానం మేరకే భావి మఠ ప్రదేశానికి అతణ్ణి నేను తీసుకుపోతున్నాను. అనుచరుల హృదయాల్లో విశుద్ధత, పవిత్రత, విశ్వమానవప్రేమ మొదలైన అతడి దివ్యాదర్శాలను ఎంతవరకు అతడి నామం ప్రేరేపిస్తుందో అంతవరకు అక్కడ నిశ్చయంగా అతడు వెలసి వుంటాడని గ్రహించు.”

మఠప్రదేశాన ఒక దివ్యాసనంమీద గురుదేవుడి అస్థులుంచబడ్డ పాత్రనువుంచి స్వామీ, స్వామితోబాటు భక్తులందరూ అఖండభక్తిపూర్వకంగా సాష్టాంగవందనం ఆచరించారు. తరువాత శాస్త్రోక్తంగా పూజలను, విరజాహోమాన్ని గావించి, స్వయంగా స్వామి పాయసం వండి శ్రీరామకృష్ణ భగవానుడికి అర్పించాడు. ఆ సమయంలో స్వామి భక్తబృందంతో ఇలా పలికాడు: “సోదరులారా! యుగావతారపురుషుడైన గురుదేవుడు శాశ్వతంగా ఇక్కడ వెలసి బహుజనహితార్థం, బహుజనసుఖార్థం ఈ స్థలాన్ని సర్వమతసామరస్య నిలయమైన పుణ్యక్షేత్ర మొనర్చమని మీరంతా మనస్ఫూర్తిగా ప్రార్థించండి!” వినమితశిరస్కులై, బద్ధాంజలురై అందరూ భగవంతుణ్ణి ప్రార్థించారు.

నాటి స్వామి దివ్యోత్సాహం వర్ణనాతీతం. స్వామి ఇలా వచించాడు: “పరమేశ్వర సంకల్పంతో నేడు అతడి ధర్మక్షేత్రం ప్రతిష్ఠితమైంది. పన్నెండేళ్లనుంచి నేను తలదాల్చిన భారంనుంచి నేడు విముక్తుడనైనాను. ఇప్పుడు నాకొక దివ్యదృశ్యం కనబడుతోంది. ఈ మఠం సకల విద్యలకూ సాధనలకూ దివ్యనిలయమవుతుంది. మధ్యభాగంలో సన్న్యాసులు నివసించగా, పవిత్రగృహస్థులు పారమార్థిక విశ్వవిద్యాలయమైనట్టి ఈ మఠం చుట్టూ, పరిసరాల్లోను ఇళ్లు కట్టుకొని నివసిస్తారు. దక్షిణభాగాన ఇంగ్లండు, అమెరికాలనుంచి భగవానుడి అనుచరులు వచ్చి నివసిస్తారు!”

స్వామి ప్రకటించిన మఠాదర్శ నియమాలు జాతీయ విద్యావిధానాన్ని గురించీ దేశోద్ధరణ పద్ధతిని గురించీ స్వామి భావాలను వెల్లడిస్తవి. స్వామి ఒక శిష్యుడికి ఇలా చెప్పాడు:

 “ఇక్కడ ఉద్భవించే ఆధ్యాత్మికశక్తి ప్రపంచంయావత్తు వ్యాపించి జనులకు నూతనాశయాలను, నూతనదృక్పథాన్ని కలిగిస్తవి. జ్ఞాన కర్మ భక్తియోగాలను సమన్వయించే దివ్యాదర్శాలు ఇక్కడనుంచి వెలువడి విశ్వవ్యాప్తి నొందుతాయి. చైతన్య విరహితులై, నిర్జీవులైవున్న జనం ఇక్కడ సన్న్యాసుల సంకల్పమాత్రానే పునర్జీవితులయ్యే సమయం వస్తుంది.

 “ప్రాచీన గురుకుల విధానం అనుసరించి ఇక్కడొక విద్యాలయం స్థాపించబడి అలరారుతుంది. దాన్లో వ్యాకరణం, వేదాంతం, వివిధ కళలు, వేదశాస్త్రాలు, సాహిత్యం, ఆంగ్లమూ బోధింపబడతాయి. ఇక్కడి విద్యార్థులు బ్రహ్మచారులు. వారికి భోజనాది సౌకర్యాలను మఠమే సమకూరుస్తుంది. ఐదేళ్ల శిక్షణానంతరం ఈ బ్రహ్మచారులు ఇంటికెళ్ళి గృహస్థజీవనం అవలంబించటానికిగాని, ఇక్కడి పెద్దల అనుమతితో సన్న్యాసం స్వీకరించటానికిగాని స్వతంత్రులై వుంటారు. ఈ బ్రహ్మచారులలో ఎవరినైనా అవిధేయుడైవుంటేనూ, దుష్టవర్తనుడై వుంటేనూ వారిని వెళ్ళగొట్టే అధికారం మఠాధికారులకు వుంటుంది. విద్యావిషయాలలో జాతిభేదాలు పాటించబడవు...” 

అప్పుడు శిష్యుడు, “దేశంలో మళ్లా గురుకుల విధానాన్ని నెలకొల్పుదామనా మీ అభిప్రాయం?” అని అడిగాడు. అందుకు స్వామి ఇలా జవాబిచ్చాడు: నిస్సందేహంగా అవశ్యం నెలకొల్పాలి. ఆధునిక విద్యావిధానంలో బ్రహ్మవిద్యకు కించిత్తూ స్థానం లేకపోవటం ఎంత శోచనీయం. బ్రహ్మచర్య పద్ధతిని పునరుద్ధరించాలి. అయినా కాలానుగుణంగా కొన్ని మార్పులు చేయవచ్చు.

 “శ్రీరామకృష్ణుల పేర ఒక అన్నసత్రాన్ని ఇక్కడ నెలకొల్పి దరిద్రనారాయణుల కందరికీ బిచ్చమెత్తి అయినా ఎల్లవేళలా తృప్తిగా భోజనం పెట్టాలి. ప్రథమ కర్తవ్యం అన్నదానం. రెండవది విద్యాదానం. తరువాత జ్ఞానదానం. జనాన్ని నిజమైన మనుషులను చెయ్యాలంటె వీటిని సమన్వయించి తీరాలి. ఇలాంటి ధర్మసమన్వయమే ఈ మఠానికి పరమాదర్శం. విధ్యుక్తం.

 “అన్నసత్రాలలోను, ఆశ్రమాలలోను, దరిద్రులూ, రోగులూ వచ్చి నివసిస్తారు. వారికి వలసిన సౌకర్యాలను చేకూర్చి రోగుల చికిత్సకోసం వైద్యులను ఏర్పాటుచేయాలి. సేవాశ్రమాలు అన్నసత్రశాఖగా వుంటవి. క్షుధార్తులెవరు వచ్చినా లేదనకూడదు. ఇక్కడ వడియకట్టబడే గంజి గంగలోపడి గంగాజలాలను తెల్లగా మార్చివేయాలి!...

 “నిద్రాణమైవున్న మీలోని దివ్యాత్మశక్తి ఎవరిలో ఎప్పుడు విజృంభిస్తుందో ఎవరు చెప్పగలరు? ఆ తల్లి తన కటాక్షంతో మీలో ఒకరి దివ్యశక్తిని ఉద్దీపింప చేస్తే, అలాంటి అన్నసత్రాలు వందలు, వేలు దేశం యావత్తూ వెలుస్తాయి! జ్ఞానం, భక్తి, శక్తి ఇవి సహజంగా ప్రతి జీవిలోను వున్నవని గ్రహించండి. ఇవి వ్యక్తం కావటంలోని తారతమ్యమే జీవుణ్ణి అధికుడుగానో, అల్పుడిగానో చేస్తవి. పరమేశ్వరుడికీ మనకీ మధ్యవున్న మాయాయవనిక తొలగగానే ప్రకృతి మనకు దాస్యమవుతుంది. అప్పుడు మనం ఏం సంకల్పించినా అది జరిగి తీరుతుంది.

 “పరమేశ్వర కటాక్షంవుంటె ఈ మఠం సర్వమత సమన్వయ నిలయమై అలరారుతుంది. గురుదేవుడు సర్వమతాదర్శ సంపూర్ణ సమన్వయమూర్తి. అలాంటి సమన్వయాదర్శాన్ని ఇక్కడ మనం ప్రజ్వలింపచేస్తే అతడి తత్త్వసింహాసనం ఆధ్యాత్మిక సామ్రాజ్యంలో సుస్థిరమై విరాజిల్లుతుంది. బ్రాహ్మణుడు మొదలుకొని చండాలుడి వరకు ఎవరు వచ్చినా సమస్త మతావలంబులూ తమతమ ఆదర్శాలను ఇక్కడ కనుగొనేట్లు ఆచరించి చూపించాలి. మొన్న మనం ఇక్కడ శ్రీరామకృష్ణ భగవానుడి దివ్యవిగ్రహాన్ని స్థాపించే సమయంలో అతడి మహోన్నత భావతరంగాలు వెలువడి తమ దివ్యతేజోపుంజాలచేత సమస్త ప్రపంచాన్ని ఆవరిస్తున్నట్లు కనుగొన్నాం! సమస్త జనులకు అతడి ఉదారాశయాలను ప్రకటించటానికే నా జీవితాన్ని ధారపోశాను, ధారపోస్తాను. మీరూ అలాగే చేయండి. శుష్కవేదాంతంవల్ల ఏం ప్రయోజనం? పరిశుద్ధాద్వైత తత్త్వాన్ని మన నిత్యజీవితాలలో అనుష్ఠించి చూపాలి. ఈ అద్వైతవాదాన్ని ఇంతవరకు అరణ్యాలలోను, గుహల్లోను దాచివుంచారు. ఈ తత్త్వామృతాన్ని వెలికి తీసుకువచ్చి బాహాటంగా ప్రపంచమంతటికి పంచిపెడతాను. ఈ కార్యం ఒనర్చటానికి నేను ఈశ్వరోద్దిష్టుణ్ణి. సమస్త గృహాలలో, ఆరామాలలో, పర్వతాలలో, బయళ్లలో, అద్వైతవేదాంత దుందుభి మారుమోగాలి. రండి, మీరందరూ నా అండ నిలబడి కార్యదీక్షను పూనండి.

 “స్వీయమోక్ష ప్రాప్తివల్ల ఏం ప్రయోజనం? మధురాహారాన్ని విశేషం అనుభవించే వాడెవడు? అంతా తానే తినేవాడా, ఇతరులతోకూడి భుజించేవాడా? సమస్త ప్రపంచాన్ని మనతోకూడ మోక్షసౌధానికి కొనిపోవాలి. ఈ మాయాప్రపంచానికి మనం ఆధ్యాత్మికాగ్ని ముట్టించాలి. అప్పుడే సచ్చిదానందసామ్రాజ్యంలో సుప్రతిష్ఠులమై వెలయగలం! ఓహో! శాశ్వతాత్మానందానికి సాటి అయ్యే ఆనందం ఏది? ‘సర్వభూతస్థమాత్మానం సర్వభూతాని చాత్మని’ తనను సర్వభూతాల్లోను, సర్వభూతాల్లోను తనను చూడగలిగే ఆ అనిర్వాచ్యస్థితిలో వివశులై మీరు బ్రహ్మానంద సాగరంలో ఓలలాడుతారు. సమస్త జీవులపట్ల నిరుపమాన ప్రేమ, సానుభూతులను చూపటం మీకు అప్పుడు నైసర్గికమవుతుంది. ఇదే అనుష్ఠానవేదాంతం.” 






సోదరబృందంలో స్వామి జీవితం

శరీర గృహంలో ఉన్నందుకు చెల్లించాల్సిన అద్దే వ్యాధి. భగవదంశ సంభూతులైన సద్గురువరేణ్యులు శిష్యులవైన జ్ఞాన ప్రతిబంధక పాపాలను స్వయంగా వ్యాధిరూపంలోనో, ఇతర బాధలరూపంలోనో అనుభవిస్తారని విశ్వసించవచ్చు. ఏమైనా స్వామి ఈ రోజుల్లో ఉబ్బసంతో బాధపడేవాడు. శరీర ఆరోగ్యాన్ని గురించి అధికశ్రద్ధ తీసుకోవాలని వైద్యులు హెచ్చరించారు. అయినా ధ్యాననిమగ్నుడై శరీరాన్ని ఎప్పుడు చాలిస్తాడో అని సోదర శిష్యులు స్వామిని వెయ్యికళ్లతో చూస్తూ భావావేశాన్ని పొందకుండా చేయటానికై సదా యత్నాలు చేయసాగారు. నిస్పృహుడైన స్వామి ఈ రోజుల్లో తానడిగిన ప్రశ్నలకే జవాబులను ఆలకించేవాడు కాడు.

స్వామి అమరనాథ్​ నుంచి వచ్చాక తన దివ్యానుభూతిని గురించి ఒక శిష్యుడికి ఇలా తెల్పాడు: “అమరనాథ్​కు వెళ్లిన నాటినుంచి సాక్షాత్తు పరమశివుడు నా మనస్సులో ప్రవేశించివున్నాడు. ఆతడిక నన్ను విడువడు!” తరువాత క్షీరభవాని దేవి ఆలయంలో తాను ఆలకించిన అశరీర వాణిని శిష్యుడికి తెలిపి, అది వాస్తవమని వక్కాణించాడు.

అనంతరం శిష్యుడు, “స్వామిజీ! మీరు ఎన్నడైనా దయ్యాలను చూశారా?” అని అడగ్గా, స్వామి తన బంధువులలో ఒకామె పిశాచంగా మారి తనకు అప్పుడప్పుడు కనిపించి దూరదేశవృత్తాంతాలను తెలుపుచుండేదని బదులిస్తూ ఇలా పలికాడు: “కాని విచారించగా ఆ వృత్తాంతాలు తరచు వాస్తవాలు కాకుండేవి. ఒక పుణ్యస్థలంలో నేనామె పిశాచజన్మ నివృత్తికై ప్రార్థించాను. నాటినుంచి ఆ పిశాచం మళ్లా నా కంటపడలేదు.”* 

స్వామిని సందర్శించి అతడి బోధామృతాన్ని గ్రోలటానికి జనం విరివిగా రాసాగారు. స్వామి నిద్రాహారాలను మరచి వారితో ప్రసంగించటం చూసి సోదర శిష్యులు వారింప ప్రయత్నించారు. కాని స్వామి దయాసాగరాన్ని ఎవరు అరికట్టగలరు? స్వామి ఇలా అనేవాడు: “అనేక శ్రమలకోర్చి వారిక్కడికి వస్తూంటే ఇక్కడే కూర్చున్న నేను వారితో రవ్వంత సంభాషించకూడదా? అందువల్ల నా ఆరోగ్యం దెబ్బతిన్నా ఫర్వాలేదు.”

ప్రేమమూర్తి అయిన స్వామి అనుగ్రహం పాపాత్ములపట్ల పుణ్యాత్ముల పట్ల సమానంగా ప్రసరించేది. కాని లోకులు కాకులు కదా! ఈ సమయంలో ఎలాంటి లౌకికుడైనా తనను కాస్త స్తుతించినంత మాత్రాన స్వామి అతణ్ణి అనుగ్రహించి ఆశీర్వదిస్తూండేవాడని వదంతి లోకుల్లో వ్యాపించింది. ఆ విషయాన్ని గురించి ఒక శిష్యుడు తనను ప్రశ్నించగా, స్వామి ఇలా జవాబిచ్చాడు: “బాలుడా! ఏమంటున్నావు? ఎవడు ఎలాంటివాడో నాకు తెలియదనుకొన్నావా? నేనొకణ్ణి చూడగానే అతడి చిత్తవృత్తులనేగాక పూర్వజన్మవృత్తాంతాన్ని సైతం చూచాయగా గ్రహిస్తాను. అంతర్నిహితమైవున్న అతడి చిత్తవృత్తులెలాంటివో నాకు వెల్లడవుతవి. అయినా అలాంటివారిని ఎందుకు ఆశీర్వదిస్తానో తెలుసా? ఆ నిర్భాగ్యులు ఎలాగైనా రవ్వంత చిత్తశాంతిని పొందే తలంపుతో వారూ వీరూ అనక సమస్త జనాన్ని అర్థిస్తారు. కాని వారిని ఆదరించేవారెవరు? చివరకు వారు నా వద్దకు వస్తారు. నేనూ నిరాకరిస్తే ఇక వారి గతేమిటి? కాబట్టి నేను లేనిపోని విమర్శచేయను. ఆహా! వారి మనోవ్యధ ఎంత దుర్భరమో కదా! ప్రపంచం ఘోరయాతనా నిలయం!” కరుణాపయోనిధి అయిన శ్రీరామకృష్ణుల హృదయమే స్వామి హృదయం!

నివేదిత నెలకొల్పిన బాలికాపాఠశాల స్వామికి విశేషాదరణ పాత్రమైంది. అనేక విషయాలలో స్వామి ఆమెకు సదుపదేశాలు ఇస్తూండేవాడు. నివేదిత బ్రహ్మచర్య నియమాలనన్నిటిని యథావిధిగా పాటిస్తూంటే అర్థంలేని బాహ్యాచారాలను సడలించి, స్వామి నివేదిత వండిన ఆహార పదార్థాలను తాను తినటమేగాక శిష్యబృందంతో తినిపించేవాడు. భారతీయులు నివేదితకు సముచితస్థానం ఒసగి మనస్ఫూర్తిగా ఆదరించటానికై వలసిన సమస్త యత్నాలను స్వామి గావించాడు.

నివేదితాది శిష్యసమేతుడై స్వామి ఒకరోజు కలకత్తాలోని జంతు ప్రదర్శనశాలకు వెళ్లాడు. ప్రసంగవశాత్తు పరిణామవాదాన్ని గురించి ప్రదర్శనశాలాధికారికి స్వామి మహాద్భుతంగా బోధించాడు. పతంజలి మహర్షిని మించిన పరిణామవేత్తలు ప్రాక్పశ్చిమాలలో ఇంతవరకు ఎవరూ లేరనీ డార్విన్​ మహాశయుడి పరిణామవాదం జంతువులకు, వృక్షాలకేగాని మానవులకు వర్తించదనీ నిరూపించాడు. “అయితే శరీరబలం ఆవశ్యకమని మీరు నొక్కిచెబుతూండటానికి కారణం ఏమిటి?” అని తరువాత ఒకరు అడగ్గా స్వామి ఇలా ఉద్ఘోషించాడు:

 “మానవులా మీరు? ఆహారనిద్రాదికాలతో సంతుష్టులు, భయ పిశాచావిష్టులు అయిన మీరు కేవలం పశుప్రాయులు! కాస్తంత తార్కికబుద్ధే లేకుంటే ఈ పాటికి మీరు చతుష్పాద జంతువులుగా పరిణమించేవారే! ఆత్మగౌరవహీనులై, అసూయాద్వేషపూరితులై, పరదేశస్థులచేత పరమ నికృష్టులుగా పరిగణింపబడుతున్నారు మీరు. మీ దంభాన్ని, రిక్త సిద్ధాంతాలను అలావుంచి, మీ దైనందిన జీవిత చర్యలను మీ నడవడిని ప్రశాంతంగా పరిశీలించండి. పశుస్వభావానికి మీరు వశులై వుండటంతో, బతుకుతెరువుకోసం ప్రయత్నించమనీ, మొట్టమొదట శరీరబలం ఆర్జించుకోమనీ మీకు నేను బోధిస్తున్నాను. ఉట్టికి ఎగురలేని అమ్మ స్వర్గానికి ఎగురబోయిందట! బలోపేతులైతే మనస్సును నిగ్రహించటానికి మరింత మీరు అర్హులవుతారు. ‘నాయమాత్మా బలహీనేన లభ్యః’ అన్నట్లు ముఖ్యంగా దుర్బలదేహులు ఆత్మసాక్షాత్కారానికి అనర్హులని మళ్ళీమళ్ళీ నేను నొక్కి వక్కాణిస్తున్నాను. మనోనిగ్రహం చేకూరగానే, సంపూర్ణంగా మనస్సు మీకు వశమవగానే, శరీరం బలిష్ఠంగా వున్నా లేకున్నా మీరు గమనించనక్కర్లేదు. మనశ్శరీరాలు మీకు అప్పుడు జోహార్లు అర్పిస్తవి.” 

త్రిగుణాతీతుడి ఆధ్వర్యంలో ‘ఉద్బోధన’ అనే వంగీయ మాసపత్రిక వెలువడి స్వామికి అమితానందాన్ని కలిగించింది. శారీరక మానసిక ఆధ్యాత్మికాభివృద్ధిని చేకూర్చి భారతజాతీయతను పెంపొందించే భావాలనే ప్రకటించాలనీ, కవితావాఙ్మయ తత్త్వశాస్త్రాలను గురించి ప్రాచీన సంప్రదాయాలను నిరసించక, ప్రాచీనాధునికాభిప్రాయ సమన్వయాన్నే ఆదర్శంగా గ్రహించాలనీ, చండాలునిసైతం క్రమంగా బ్రాహ్మణస్థితికి తేవటానికై వేదవేదాంతాశయాలను అత్యంతసరళశైలిలో ప్రదర్శించి జనంలో వ్యాప్తిచేయాలనీ స్వామి తెలిపాడు.

కలకత్తానుంచి స్వామి విశ్రాంతికై వైద్యనాథానికి వెళ్లి ఒక భక్తుడి ఇంట్లో బసచేశాడు. సోదరశిష్యుడైన నిరంజనానందుడు ఈ సమయంలో స్వామితోకూడ వున్నాడు. ఒకరోజు సాధుసోదరులిద్దరూ వాహ్యాళికి వెళ్లి వస్తూంటె దారిలో ఒక దీనుడు రక్తగ్రహణితో బాధపడుతూ బాటపక్కన నిస్సహాయుడై కూలబడి వుండటం చూసి, సోదరుడి సాయంతో స్వామి అతణ్ణి మెల్లగా లేవతీసి, రోగనివారణార్థం తమ బసకు తీసుకువచ్చాడు. అక్కడ అతడి దేహాన్ని శుభ్రంచేసి, దుస్తులు మార్చి, సాధుసోదరులు సేవచేయసాగారు. త్వరలోనే అతడు ఆరోగ్యం పుంజుకొన్నాడు. స్వామికి ఆతిథ్యం ఇచ్చిన గృహస్థుడు స్వామి నిరుపమాన కారుణ్యాన్ని దీనజనవాత్సల్యాన్ని చూసి ఆశ్చర్యపోయాడు.

ఈ సమయంలో స్వామి ఒక లేఖలో రాసిన ఈ కింది విషయాలు సాంఘిక సమస్యలను గురించి స్వామి భావాలను వ్యక్తీకరిస్తాయి.

 “...బలాత్కారంగా సమాజంలో ఒక ఆచారాన్ని ప్రవేశపెట్టటానికి ఋషికి కానివ్వండి, మునికి కానివ్వండి, సాక్షాత్తు భగవంతుడే కానివ్వండి అధికారంలేదు. పరిస్థితులను బట్టి అవసరమైనప్పుడు సమాజమే, ప్రత్యేకమైన కొన్ని ఆచారాలను అవలంబిస్తూంటుంది... తాత్కాలికంగా సమాజానికి ఇవి శ్రేయస్కరాలైనప్పటికీ కాలక్రమాన మహోపద్రవ హేతువులు కావచ్చును.

 “ఉదాహరణకు దేశంలోని స్త్రీ పునర్వివాహ నిషేధాన్నిగైకొందాం. ఏ దుర్మార్గులో, ఋషులో, ఈ శాసనాన్ని తెచ్చిపెట్టారని తలవద్దు... దీన్లో రెండు విషయాలను గమనించవలసి వుంది:

 
	స్త్రీ పునర్వివాహాలు శూద్రులలో (నిమ్నజాతుల్లో) జరుగుతున్నాయి.

	అగ్రజాతుల్లో పురుషుల సంఖ్యకంటె స్త్రీలసంఖ్య అధికం.

 

 “ఇట్టి పరిస్థితులలో విధిగా ప్రతి బాలికకు వివాహం చేయాలంటె ఒక బాలికకు ఒక భర్త లభించటమే దుర్లభం. ఇక ఒక్కొకతెకు ఇద్దరు ముగ్గురు మాట చెప్పాలా? అందుచేత సమాజం ఉభయులలో ఒకరికి ప్రాతికూల్యం కల్పించింది. అంటె ఒకసారి వివాహమైన స్త్రీ పునర్వివాహానికి ఒప్పుకోలేదు. ఒప్పుకొంటె మరొక స్త్రీకి భర్త లభించకుండా పోతుంది. ఇక స్త్రీల సంఖ్య కంటె పురుషుల సంఖ్యే అధికంగావున్న జాతులలో ఈ బాధ లేకుండటంతో స్త్రీ పునర్వివాహం వాటిలో జరుగుతున్నాయి. పాశ్చాత్యదేశాలలో కూడ కన్యలకు భర్తలు లభించటం నానాటికి కష్టసాధ్యమవుతోంది.

 “వర్ణవ్యవస్థ యొక్కా ఇతర సామాజిక వ్యవస్థలయొక్క విషయంకూడ ఇలాంటిదే.

 “అందుచేత ఏ సాంఘిక ఆచారాన్నైనా మార్చాలంటె మొట్టమొదట అది ఎంతవరకు ఆవశ్యకమో కనిపెట్టాలి. అప్పుడు దాన్ని మార్చితే ఆ ఆచారం దానంతట అదే అంతరిస్తుంది. అంతేగాని ఊరక ఖండనమండనలవల్ల ఏమీ ప్రయోజనం లేదు.

 “ధనాదులను మీరు నేను పంచుకొని అనుభవించటానికి ఎలాంటి ఆటంకమూ వుండరాదని కాదు, స్వాతంత్ర్యం అనే పదానికి అర్థం. కాని ఇతరులకు ఎలాంటి హానీ కలిగించకుండా మన శరీరాన్ని, బుద్ధిని, సంపదను వినియోగించుకోటానికి మనకు సహజమైన అధికారంవుంది. అంతేగాక ధనవిద్యాజ్ఞానాలను పొందటానికి సంఘంలోని ప్రతివ్యక్తికీ సమానమైన అవకాశం వుండాలి. ఇక ‘అందరూ పల్లకి ఎక్కితే మోసేవారు ఎవరు?’ అని మరొక శంక! ఈ నీతివాక్యం చెప్పేవారు సంఘశ్రేయాభిలాషులో, స్వార్థపరాయణులో గమనించండి. ‘జనసామాన్యానికి విద్య నేర్పితే ఇక మనకు సేవచేసేవారు ఎవరు?’ అని ఆంగ్లదేశంలో కూడ అనేకులు శంకిస్తూంటె విన్నాను.

 “సంఘం అంటె ఏమిటి? జనసామాన్యమా లేక మీరు, నేను, అగ్రవర్ణాలలోని మరి ఏ అల్పసంఖ్యాకులూనా?

 “అంతేగాక, ఒకవేళ రెండవపక్షమే నిజమనుకొంటె, ‘ఇతరులను నడుపుతున్నవారం మనం’ అనుకోటం అర్థరహిత అహంభావం. మనం ఏమన్నా సర్వజ్ఞులమా? ‘ఉద్ధరే దాత్మ నాత్మానమ్​’ ప్రతి మానవుడూ తనను తానే ఉద్ధరించుకోవాలి. ఇలాంటి స్వాతంత్ర్యానికి ప్రతికూలాలైన సాంఘిక విధులను త్వరలో నిర్మూలించాలి. స్వాతంత్ర్యాభివృద్ధి ఒనగూర్చే సంప్రదాయాలనే ప్రోత్సహించాలి...” 

వైద్యనాథంనుంచి స్వామి తిరిగి బేలూరు మఠానికి వచ్చి శిష్యశిక్షణలో నిమగ్నుడయ్యాడు. అల్ప విషయాలలో సైతం అత్యంత శ్రద్ధ వహించాలని శిష్యులను హెచ్చరిస్తూ స్వామి ఒకసారి ఇలా అన్నాడు: “హుక్కాను అమర్చటం సరిగా నేర్చినవాడు ధ్యానం చేయటంలోను సమర్థుడవుతాడు. చక్కగా వంటచేయలేని వ్యక్తి సన్న్యాసంలో సమగ్రతను పొందలేడు. ఏకాగ్రమూ, పరిశుద్ధమూ అయిన మనస్సుతో గావించబడితేనేగాని వంట రుచిగా వుండదు. “తత్త్వశాస్త్ర విషయాలను గురించి అశువుగా ఉపన్యసించాలని శిష్యులను ప్రోత్సహిస్తూ స్వామి అందునిమిత్తం తగు శిక్షణ ఇచ్చేవాడు. సర్వదా సరైన ప్రయత్నమే స్వామికి కావలసింది; జయాపజయాలు గణనీయం కావు. స్వామి శిక్షణలో శిష్యులు సర్వవిధాల పురోభివృద్ధి గాంచసాగారు.

ఆదర్శాలు ఆచరణపూర్వకాలైనప్పుడే శోభిల్లుతవని స్వామి ఇలా అనేవాడు:

 “ఆత్మవిశ్వాసపూరితులైన కొందరు మానవుల చరిత్రే ప్రపంచచరిత్ర. అలాంటి విశ్వాసమే, శ్రద్ధే మీలోని దివ్యత్వాన్ని ప్రకాశింప చేస్తుంది. శ్రద్ధాభక్తులుంటె సమస్తం సుసాధ్యమే. అపజయం అంటే ఏమిటి? అంతర్నిహితమైన అనంతశక్తిని వ్యక్తంచేయటానికై శక్తికొద్దీ ప్రయత్నించకపోవటమే. ఆత్మవిశ్వాసం లేకపోవటమే మరణం.

 “మొదటిది ఆత్మవిశ్వాసం, తరువాతిది భగవద్విశ్వాసం. ‘ఆశిష్ఠో దృఢిష్ఠో బలిష్ఠః”* ఇలాంటి వ్యక్తులు పదిమంది వుంటే ప్రపంచాన్ని ఉర్రూతలూగించవచ్చు. దయాప్రపూర్ణహృదయమూ, మేధాసంపత్తీ, భుజబలమూ ఇవే మనకు కావలసినవి. భగవత్కార్యాలను చేయటానికి అర్హులూ, నిమిత్తమాత్రులూ అవండి. భగవంతుడే కర్త, మీరు కాదు. మానవుడిలో, మానవుడిలో అనటమే ఎందుకు, అణువులో ఈ విశ్వమంతా ఇమిడివుంది. విశ్వశక్తి అంతా అణువుకు ఆధారభూతమైవుంది. అంతరాత్మకూ, మనోభావాలకూ వైషమ్యం సంభవిస్తే ఆంతరంగిక ప్రేరణం అవలంబించు.” 

అధికారివాదాన్ని ఏనాడూ స్వామి ఆమోదించేవాడు కాడు. భేదబుద్ధిని విడిచి, మహోన్నతాధ్యాత్మిక తత్త్వాలను సమస్త జనానికీ బాహాటంగా తెలుపాలనీ, తన శిష్యులు జనుల ఆచారవ్యవహారాలకు జంకక, నిర్భయంగా సత్యాన్ని ప్రకటించాలనీ తెలుపుతూ స్వామి ఇలా ఉద్ఘోషించాడు:

 “కన్నీటిని తుడిచేమాట ఎందుకు? పందిని నంది అనటమెందుకు? పరమార్థాన్ని తుచ్ఛప్రాపంచిక విషయాలతో సమన్వయింపచూసే యత్నానికి మూలకారణం పిరికితనం, చెడ్డపిరికితనం. ధైర్యం అవలంబించండి! నా శిష్యులు ధైర్యశాలురై వుండాలి. నిర్భయులై వేదశాస్త్రాల్లోని తత్త్వాలను బాహాటంగా జనానికి బోధించండి. మీ గౌరవానికి భంగం వాటిల్లుతుందనిగాని, జనానికి మీ పట్ల ద్వేషం ఏర్పడుతుందనిగాని జంకవద్దు. కించిత్తూ వ్యామోహానికి చిక్కక సత్యారాధకులై వుంటే మీకు అలౌకిక బలం కలుగుతుంది. అసత్యాలను మీరు గర్హించే విషయాలను అప్పుడు మీ ముందు ప్రస్తావించటానికి జనం భయపడతారు. పధ్నాలుగేళ్లు అచంచలదీక్షతో సత్యాన్ని మీరు పరిపాలిస్తే జనం మీరేం చెప్పినా నిశ్చయమని శిరసావహిస్తారు. ఇలా వర్తిస్తే దేశీయులను బంధవిముక్తులను గావించి, దేశోద్ధారకులై, లోకానికి మహోపకారం చేసినవారవుతారు.” 

భర్తృహరి కవీంద్రుడి ధైర్యపద్ధతే స్వామి పద్ధతి. స్వామి ఇలా బోధించేవాడు.

శ్లో ॥ “నిన్దస్తు నీతినిపుణా యది వాస్తువస్తు
లక్ష్మీః సమావిశతు గచ్ఛతు వా యథేష్టమ్​ ॥
అద్వైవ వా మరణ మస్తు యుగాన్తరే వా
న్యాయ్యా తృథః ప్రవిచలన్తిపదం నధీరాః” ॥

 “తమను నీతివేత్తలు దూషిస్తారుగాక, భూషిస్తారుగాక, లక్ష్మీకటాక్షం కలుగుగాక, ఇంట దారిద్ర్యదేవత తాండవించుగాక, ఇప్పుడే మరణం సంభవించుగాక, యుగాంతం కలుగుగాక, ధీరులైనవారు న్యాయమార్గాన్ని తప్పరు.” 

స్వామి దృష్టిలో సమస్త కర్మలూ భగవదారాధన విధానాలే. దరిద్ర నారాయణసేవ, క్షామనివారణం, అనాథశరణాలయ నిర్మాణం, విద్యాలయ ప్రతిష్ఠాపనం మొదలైనవన్నీ శ్రీరామకృష్ణ సంఘసభ్యులకు విధ్యుక్తకర్మలు. “తాపసులు తమ శరీరాన్ని శుష్కింపచేసుకొంటారుగాక, కర్మనిష్ఠులకు ఇనుపకండలతో, ఉక్కునరాలతో కూడిన దృఢశరీరం కావాలి! కాబట్టి బిడ్డలారా! శరీరబలాన్ని సముపార్జించండి” అని స్వామి శిష్యులను హెచ్చరించేవాడు. ఇతర నియమాలను గురించి వచిస్తూ, గృహస్థులతోను, లౌకికులతోను వారికి స్వేచ్ఛాసంసర్గం కూడదని స్వామి ఇలా ఉద్ఘోషించాడు:

“మఠ వ్యవహారాలలో లౌకికులకు పెత్తనం వుండకూడదు. ధనికులతో సన్న్యాసికి ఎంతమాత్రమూ సంబంధం కూడదు. సన్న్యాసికున్న బాధ్యత అంతా, విధ్యుక్తమంతా, దరిద్రులతో సంబంధించివుంది. శ్రద్ధాభక్తులతో దరిద్రులను సేవించాలి. ధనికులకు వంగివంగి సలాములు చేస్తూ వారి సహాయంమీద ఆధారపడటమే దేశీయ మఠసంస్థలకన్నిటికీ వేరుపురుగు. నిజానికి సన్న్యాసి ధనవంతులనుండి మనస్ఫూర్తిగా తొలగి వర్తించాలి. ధనికులను ఆశ్రయించటం వేశ్యలకు తగుతుందిగాని, సంసారపరిత్యాగం చేశామనే సన్న్యాసులకు తగదు. కామకాంచన పరిత్యాగమే ప్రధానాదర్శంగా గైకొన్న ఆ మహనీయుడికి కామకాంచనలోలురు ఎలా యథార్థ భక్తులు కాగలరు? ప్రాపంచికులతో మాట్లాడేటప్పుడు తన పెదవులు మంటలెత్తుతాయని తెలుపుతూ, కామకాంచన సంపర్కం కించిత్తూ లేనివ్యక్తిని తనతో సంభాషించ పంపమని శ్రీరామకృష్ణులు దివ్యమాతను ప్రార్థించి విలపించాడు. లౌకికులకు ఏదో స్వార్థచింతలేకుండా లోకసేవ చేయరు; చేయలేరు. భగవంతుడే స్వయంగా గృహస్థుడై అవతరించినా నేను అతణ్ణి నమ్మలేను. పారమార్థిక సంస్థకు గృహస్థుడు నాయకుడైతే ఆదర్శంపేరిట స్వలాభాన్ని చూసుకోనారంభిస్తాడు; అప్పుడా సంస్థ అడుగంటుతుంది. గృహస్థులు ఆధిపత్యం వహించిన మతసంస్థల కన్నిటికీ ఈ గతే పట్టింది. త్యాగరహితమైన మతం ఎన్నటికీ నిలువజాలదు.”

చనువుచేత లోకులు సాధువల పడకలమీద పడుకోరాదనీ, లోకులతో భోజనాదికాలు సైతం సాధువులు చేయరాదనీ తెలుపుతూ స్వామి ఇలా అన్నాడు:

 “లౌకికుల శరీరాల్లోను, దుస్తులలోను ఈ రోజుల్లో నాకొక విధమైన దుర్గంధం కానవస్తోంది. శాస్త్రాలలో నేనలా చదివివున్నాను. పవిత్రులు త్యాగశీలురు అయినవారు లౌకికుల సంసర్గాన్ని, స్పర్శను ఎందుకు సహించలేరో నాకిప్పుడు అవగాహనమవుతోంది. స్త్రీలనుంచేకాక, స్త్రీ సంసర్గం గలవారినుంచి సైతం బ్రహ్మచారులు దూరంగా తొలగి వర్తించాలని శాస్త్రాలు దూరదృష్టితో శాసిస్తున్నాయి. బ్రహ్మచారులు సన్న్యాసాదర్శాల్లో సంస్థితులవగానే వారికి గృహస్థ సంసర్గంవల్ల భయంవుండదు.” 

దీని కారణంగా స్వామి గృహస్థులపట్లగాని, స్త్రీలపట్లగాని నిరసన భావం కలిగివుండేవాడని భావించకూడదు. న్యాయమార్గంలో ధనం ఆర్జిస్తూ, ఉదారహృదయులై పారమార్థికాదర్శాలను పరిపాలించే గృహస్థులంటె స్వామికి పరమానందం. గృహస్థజీవనం కొందరి మార్గమైవుండనీ, ప్రపంచంలో వైరాగ్యమొక్కటే భయరహితమైనదనే పరమసత్యాన్ని సన్న్యాసి అయినవారు గమనించాలనే స్వామి అభిప్రాయం. త్యాగసేవలే గృహస్థులకూ పరమాదర్శాలని చాటే మహాభారతంలోని కపోతోపాఖ్యానాన్ని స్వామి శిష్యులకు బోధించేవాడు. అంతేగాక నాయకుడైనవాడిపట్ల విధేయత చూపనిదే ఏ కార్యమూ కొనసాగించలేమని స్వామి ఒకసారి ఇలా అన్నాడు: “మీ దేశంలో నేను ఏ పని చేయాలో చెప్పండి. ప్రతివ్యక్తికీ తానే నాయకుణ్ణి కావాలని వాంఛ. విధేయత చూపేవాడు ఒక్కడూ లేడు. నాయకుడి ఆజ్ఞలను శిరసావహిస్తేనేకాని ఎలాంటి ఘనకార్యమూ కొనసాగబోదు. మఠంలోని మురుగు కాలువలను పరిశుభ్రంచేస్తూ నేటినుంచి నా జీవితాన్ని గడపాలని నా సోదర శిష్యులు నాకు చెబితే ఖచ్చితంగా వారి ఆజ్ఞను శిరసావహిస్తానని గ్రహించండి. జనం చేకూర్చే నాయకుడి ఆజ్ఞలను మన్నించేవాడే మహానాయకుడవుతాడు.” ఇది పాశ్చాత్య మఠసంస్థలలో సాధకులు పెద్దలపట్ల చూపే విధేయతను, కార్యనిర్వహణలో ఆత్మార్పణ పూర్వకమైన వారి సంసిద్ధతను తలపుకు తెస్తుంది. కేబేజ్​ మొలకలను తలకిందుగా నాటమనటమో, గుట్టలకొద్దీ రాళ్లను ఒకచోటనుంచి మరొక చోటికి, తిరిగి యథాస్థానానికి, చెప్పినన్నిసార్లు మారుమాట్లాడక మోసుకొని పొమ్మనటమో ఫ్రాన్సిస్​ (Saint Francis of Assisi) మహనీయుడి శిష్యశిక్షణ విధానాలలో ఒకటి. ఇలాంటి విధేయతే ముఖ్యంగా మఠసంస్థలకు పునాది అని స్వామి విశ్వాసం.

స్వామి ఇలా అనేవాడు: “వలసినంత ధనం లభించినా, లభించక పోయినా, తగినంతమంది బ్రహ్మచారులు వచ్చినా రాకున్నా, ఆరంభించిన కార్యాన్ని కొనసాగించటానికై ఇతరులకు ధైర్యోత్సాహాలు కలిగిస్తాను. నాకు విశ్రాంతి వద్దు. కార్యరంగంలో నా ప్రాణాలు విడుస్తాను. కార్యపరాయణతే నా అభీష్టం. జీవితం మహాయుద్ధం. కార్యశూరతే మన ధర్మం. కార్యరంగంలో నా జీవితం ఆహుతి అవుగాక!” మరొకరోజు ఒక శిష్యుడితో ఇలా వచించాడు: “నాయనా! విను. శ్రీరామకృష్ణుడు వచ్చి తన ప్రాణాలను ప్రపంచానికై ధారపోశాడు. నేనూ అలాగే చేస్తాను; నుమ్వా, మీలో ప్రతివ్యక్తీ లోకశ్రేయానికై మీ జీవితాలను అర్పించాలి. మనం ధారపోసే రక్తధారలనుంచి ప్రపంచాన్ని మార్చివేసే వీరాధివీరులూ, భగవద్యోధులూ వెలువడతారని నమ్ము!” అంతేగాక స్వామి తరచు శిష్యులను ఇలా హెచ్చరించేవాడు: “లోకసేవ, భగవత్సాక్షాత్కారం ఇవే సన్న్యాసాదర్శాలనే మాట మరువవద్దు! ఈ ఆదర్శాలను వీడవద్దు! సమస్త మార్గాల్లోను సన్న్యాస మార్గమే అతిసన్నిహితం! సన్న్యాసికీ భగవంతుడికీ నడుమ ఎలాంటి విగ్రహాలు లేవు! వేదశిరోభాగంలో సన్న్యాసి ప్రతిష్ఠితుడై వుంటాడని వేదాలే వక్కాణిస్తూన్నాయి. అతడు స్వేచ్ఛామయ చక్రవర్తి, మత సంప్రదాయాలూ, శాస్త్రాలూ అతణ్ణి శాసించలేవు. అతడే ప్రపంచంలో ప్రత్యక్షదైవం! శాంత్యానంద స్వేచ్ఛావిలసిత పతాకను దాల్చి, ధీరాగ్రేసరుడవైన ఓ యతివరేణ్యా! యథేచ్ఛగా విహరించు!”

ప్రజాసేవనే పరమార్థంగా చేసుకొని స్వామి, విరంజనానంద ప్రకాశానందులను తూర్పు వంగదేశములోని ఢాకాకు పంపదలచాడు. శ్రీ విరజానందస్వామి మొట్టమొదట మోక్షసాధనలచేత సాక్షాత్కారాన్ని పొందటమే తన అభిమతమని తెలుపగా, స్వామి ఇలా వక్కాణించాడు: “నీ మోక్షంకోసం నువ్వు పాకులాడితే నరకమే నీకు గతి! ఆత్మసామ్రాజ్యాన్ని పొందగోరితే స్వీయమోక్షవాంఛను విడనాడు. అదే మహోత్తమ సాధన.” ఇలా అని తిరిగి ప్రేమ పూర్వకంగా ఇలా అన్నాడు: “బిడ్డలారా! కర్మను నిర్వర్తించండి! లోకశ్రేయస్సుకై మనస్ఫూర్తిగా కర్మ ఒనరించండి! ఇదే కావలసింది. కర్మఫలాలను ఆశించవద్దు. పరశ్రేయానికై ప్రయత్నించి మీరు నరకానికి వెళితే ఏం తప్పు? స్వీయమోక్షాన్ని కోరి స్వర్గాన్ని పొందటంకంటే అదే మేలు.” తరువాత స్వామి ధ్యానస్థితుడై వెలువడి, “నా ఆత్మశక్తిని ఇదే మీలో మూర్తీభవింపజేస్తున్నాను. భగవంతుడే మీకు తోడై నిలుస్తాడు గాక” అని వచించాడు. శిష్యులిద్దరూ స్వామి ఆజ్ఞను తలదాల్చి ఢాకాకు వెళ్లారు. ఇలాగే స్వామి తన సోదరశిష్యులైన శారదానంద, తురియానందులను గుజరాత్​కూ, శివానందుణ్ణి సింహళానికీ (శ్రీలంక) పంపించాడు. రామకృష్ణానందుడు ఇంతకు మునుపే మద్రాసుకు వెళ్లివున్నాడు. అచిరకాలంలోనే వారి ఉద్యమం జయప్రదమై విరాజిల్లసాగింది.

శ్రీరామకృష్ణుల గృహస్థశిష్యులలో ఉత్తమోత్తముడైన నాగమహాశయుడు ఈ సమయంలో స్వామిని సందర్శించ వచ్చాడు. స్వామిని చూడగానే నాగమహాశయుడు, “జయ శంకర! సాక్షాత్తు పరమశివుడి సందర్శనంతో నేను ధన్యుడనైనాను!” అంటూ స్వామికి సాష్టాంగవందనం చేశాడు. స్వామి, నాగమహాశయుణ్ణి లేవదీసి, అతణ్ణి గురించి తన శిష్యులతో ఇలా చెప్పాడు: “చూడండి! ఈయన ఒక గృహస్థుడు. కాని నిస్పృహుడు, బాహ్యప్రపంచ స్మృతిరహితుడు! భగవద్ధ్యాన నిష్ఠాగరిష్ఠుడు! పరభక్తికి ఈయన జీవితం ప్రత్యక్ష నిదర్శనం!” నాగమహాశయుడి దివ్యజీవన విధానం తన శిష్యులకు ఆదర్శప్రాయంగా వుంటుందని మఠంలో అతణ్ణి బసచేయమని స్వామి కోరాడు. అందుకు నాగమహాశయుడు ఇలా అన్నాడు: “సంసారాన్ని త్యజించ అనుజ్ఞ ఇవ్వండని నేనొకప్పుడు గురుదేవుణ్ణి కోరాను. కాని గురుదేవుడు సంసారంలో ఉండమని ఆజ్ఞాపించాడు. తదాజ్ఞానువర్తినై, ఆయన వారసులైన మిమ్మల్నందరినీ అప్పుడప్పుడు వచ్చి దర్శించి ధన్యుడనవుతాను!” తరువాత స్వామి మాతృదేశాన్ని పునరుజ్జీవింప చేయటమే తన అభీష్టమనీ, అందుకోసం తనను ఆశీర్వదించమనీ నాగమహాశయుణ్ణి కోరాడు. అప్పుడు నాగమహాశయుడు, “మీ సంకల్పం అప్రతిహతం. ఆ మహనీయుడి ఇచ్ఛే మీ ఇచ్ఛ. జయ! రామకృష్ణ” అన్నాడు. నాగమహాశయుడు దివ్యప్రేమపూరిత వర్తనాన్ని చూసీ, అతడి అలౌకిక మధురవాక్కులను ఆలకించీ శిష్యులు ఆనందాశ్రువులు స్రవించారు.

స్వామి దివ్యత్వాన్ని గురించి నాగమహాశయుడు అన్న మాటలను ఈ క్రింది వృత్తాంతం ధ్రువపరుస్తుంది:

స్వామి శిష్యుడైన శరశ్చంద్రుడు ఒకరోజు తాను శివుణ్ణి పూజిస్తూన్నట్లూ శివస్వరూపం క్రమంగా స్వామిమూర్తిలో లీనమైనట్లూ వేకువఝామున కలకన్నాడు. శరశ్చంద్రుడు స్వామికి తన కలను గురించి చెప్పగా, “ఎవ్వరితోనూ ఈ సంగతిని గురించి చెప్పకు సుమా!” అన్నారు స్వామి. శరశ్చంద్రుడు ఉదయాన గంగాస్నానం చేసి, స్వామిని సందర్శించి, రాత్రి తాను గాంచిన దివ్యస్వప్నాన్ని యథార్థం ఒనర్చమనీ, పూజించ అనుజ్ఞ ఇవ్వమనీ స్వామిని వేడుకొన్నాడు. స్వామి ఎలాగో సమ్మతించగానే శరశ్చంద్రుడు శివప్రీతికరాలైన ధుర్తూర పుష్పాలను సేకరించి, సమంత్రకంగా స్వామిని పూజించసాగాడు. సాధు సోదరులందరూ అక్కడికి వచ్చివున్నారు. స్వామి దివ్యధ్యాన నిమగ్నుడై పూజింపబడుతూంటె, సాక్షాత్తు శివస్వరూపమై వెలుగొందిన అతడి దివ్యమూర్తిని చూసి అందరూ భక్తిపరవశులైనారు.

అద్వైత వేదాంత ప్రచారం నిమిత్తమూ అనుష్ఠానంకోసమూ స్వామి హిమాలయాలలో ఒక ఆశ్రమాన్ని నెలకొల్ప తలచాడు. అచిరకాలంలోనే స్వామి పాశ్చాత్యశిష్యులైన సెవియరు దంపతుల మూలాన హిమాలయాలలోని మాయావతిలో 6, 800 అడుగుల సమున్నత ప్రాంతాన అద్వైతాశ్రమం స్థాపించబడింది.

అద్వైతాశ్రమం శ్రీరామకృష్ణాశ్రమాలలో పేరెన్నిక కన్నది. భారతదేశీయ ప్రబోధాత్మకమైన ప్రబుద్ధభారత మనే జగద్విఖ్యాత మాసపత్రిక ఇక్కడినుంచే వెలువడి దినదినప్రవర్థమానమై మానవసేవ చేస్తోంది. అద్వైతాశ్రమాన్ని గురించి స్వామి ఇలా అనివున్నాడు: “సమస్త మూఢ విశ్వాసాలను, దుర్బలాభిప్రాయాలను పోగొట్టి అద్వైతాన్ని ప్రజ్వలింప చేయటమే ఈ ఆశ్రమంయొక్క ముఖ్యోద్దేశం. అద్వైత వేదాంతం మాత్రమే ఇక్కడ బోధింపబడుతుంది; అద్వైతమే ఇక్కడ అనుష్ఠింపబడుతుంది. ఇతర మతాలలో ఎంతమాత్రం వైషమ్యం లేకున్నా అద్వైతమే ఈ ఆశ్రమోద్దేశం, పరమలక్ష్యమూ.” ఇక్కడ సన్న్యాస సంబంధమైన విరజాహోమం తప్ప మరెలాంటి కర్మకలాపంగాని, విగ్రహారాధనగాని జరుపబడటం లేదు; ఇతర కేంద్రాలలోని ప్రధాన ఆచారమైన శ్రీరామకృష్ణ గురుపూజసైతం ఇక్కడ నిషేధం.

వంగదేశంలో ఈ సమయంలో ప్లేగువ్యాధి చెలరేగగా స్వామి సోదరశిష్యులతో గావించిన ప్రజాసేవ నిరుపమానం. తదనంతరం మళ్లా కాటకం సంభవించగా, స్వామి తన్నివారణ యత్నంలో నిమగ్నుడయ్యాడు. జనం దుస్థితిని చూసి స్వామి తన అనుతాపాన్ని ఇలా వ్యక్తం చేశాడు: “నా దేశంలో ఒక కుక్క అయినా పస్తుపడివున్నంత వరకు దానికి ఆహారం ఇచ్చి రక్షించటమే నా పరమధర్మం, ఇదే నా మతం; తద్భిన్నమంతా అధర్మం, కృత్రిమ ధర్మం.” స్వామి దీనజన సానుభూతిని అతడి నిరుపమాన దేశభక్తిని చూడండి! ఈ సమయంలో ఒక పండితుడు వేదాంతతత్త్వ రహస్యాలను గురించి చర్చింప స్వామిని సందర్శించాడు. స్వామి ఇలా పలికాడు: “పండితవరేణ్యా! దేశం అంతటా చెలరేగుతున్న మహావిపత్తును నివారించటానికై ప్రయత్నించండి. ‘అన్నమో రామచంద్రా!’ అని నీ సోదరదేశస్థులు విలపిస్తున్నారు. వారి కడుపుమంట చల్లార్చ ప్రయత్నించటమే నీ ప్రథమ కర్తవ్యం. ఆ తరువాత వేదాంత చర్చ కోసం నా వద్దకురండి. నిరాహారులై మరణించే వేలాది జనాన్ని రక్షించటానికై జీవితాన్ని ధారపోయటమే వేదాంత తత్త్వసారం!”

స్వామి మరల పశ్చిమఖండానికి వెళ్ల ఉద్యమించాడు. సముద్రయానం స్వామి శరీరారోగ్యానికి అనుకూలింపచేస్తుందని వైద్యులు అభిప్రాయపడ్డారు. తన శరీరస్థితిని గురించీ మనోస్థెర్యాన్ని గురించీ స్వామి ఒక పాశ్చాత్య శిష్యుడికి ఇలా రాసివున్నాడు: “రెండేళ్ల శరీర రుగ్మత నా ఇరవై ఏళ్ల జీవితాన్ని పరిమార్చింది. ఐతే ఏం? ఆత్మ నిర్వికారం కదా! ఒకే ఆదర్శాన్ని ఈ వెర్రి ఆత్మరాముడు ఇంకా అంటిపెట్టుకొని వున్నాడు. ఇది భల్లూకపుపట్టు సుమా!”

ధ్యాననిష్ఠాసక్తుడూ సోదరశిష్యుడూ ఐన తురియానందుణ్ణి స్వామి తనతో అమెరికాకు తీసుకవెళ్ళ నెంచాడు. కాని మొదట్లో తురియానందుడు సమ్మతించలేదు. స్వామి అప్పుడు తురియానందుణ్ణి అక్కున చేర్చుకొని, అతడి వక్షంమీద తన శిరస్సునుంచి బాలుడి మాదిరి విలపిస్తూ ఇలా అనసాగాడు: “హరిభాయీ!* ఈ నా గురుదేవుడి కార్యాన్ని నెరవేర్చటానికై అడుగడుగునా నా జీవితాన్ని ఎలా ధారపోస్తున్నానో నీకు తెలియదా? నా కార్యభారాన్ని కొంత వహించకుడా నువ్వు ఊరక చూస్తూండటం ధర్మమా!” సోదరశిష్యుడి మనస్సు ద్రవించిపోయింది. పరమేశ్వర సంకల్పమే స్వామి సంకల్పమని అతడికి తట్టింది. స్వామి ఆజ్ఞను అతడు తలదాల్చాడు.

ప్రయాణానికి ముందు శిష్యులు ఒక వీడ్కోలు సభ జరిపారు. ఆ సమయంలో సన్న్యాసధర్మాన్ని గురించీ అనుష్ఠానాన్ని గురించీ స్వామి సోదర శిష్యులకు ఇలా బోధించాడు: “అత్యంత అసాధ్యమైన ఆదర్శం ఎవరికీ తగదు. బౌద్ధ జైన సంస్కర్తల దోషం ఇదే. అయినా ఎంతసేపూ సాధ్యవిషయాలనే లక్షిస్తూండటమూ తగదు. అత్యంతాదర్శాన్ని అత్యంతానుభవంతో మేళవించ ప్రయత్నించాలి. ఇప్పుడు ఉత్తమధ్యాన నిమగ్నులై, ఉత్తరక్షణాన (మత ప్రాంతంలోని మైదానాలను చూపుతూ) ఈ భూములను సాగుచేయటానికి సంసిద్ధులవాలి. ఇప్పుడు ధర్మశాస్త్ర రహస్యాలను బోధించటానికి మరుక్షణంలో బజారుకువెళ్లి పొలంలో పండినపంటను విక్రయించటానికి సంసిద్ధులు కావాలి. శీలనిర్మాణమే మీ ఆదర్శం. మీరందరూ మహర్షులు అవ్వాలి. కాని సంఘం (శ్రీరామకృష్ణ సంఘం) పట్ల అఖండ గౌరవభావం గలవారై అత్యంత విధేయులై వర్తించాలి.” అంతేగాక శీలనిర్మాణాన్ని గురించి స్వామి ఇలా వచించాడు: “ఎవడు అఖండ బలాఢ్యుడైవుండీ అబల మాదిరి నవనీతకోమల మనస్కుడో అతడే నిజమైన మానవుడు.”

శ్లో ॥ “సంపత్సు మహతాం చిత్తం భవే దుత్పలకోమలమ్​,
ఆపత్సుచ మహాశైలశిలాఙ్ఘాతకర్కశమ్​.”
తే. “సంపదలు గల్గుతఱి మహాజనులహృదయ
మభినవోత్పలకోమలం బగుచువెలయు
నాపదలు వొందునపుడు మహామహీధ
రాశ్మసంఘాతకర్కశంబై తనర్చు.”

అని కదా సుభాషిత వచనం!

ఇట్లుపదేశించి, వాత్సల్యవిసితలోచనుడై శిష్యుల నవలోకించి ఆశీర్వదించాడు.

ప్రయాణనిర్ణీతదినాన శారదామాతృదేవి స్వామికీ శిష్యబృందానికీ కలకత్తాలోని తన గృహంలో విందుచేసింది.






అమెరికా పునఃపర్యటన

నివేదితా తురీయానంద సమేతుడై శారదామాతృదేవి ఆశీర్వాదాన్ని పొంది, 1899 వ సం ॥ జూన్​ 20 వ తేదీన గోల్కొండ అనే ఓడలో స్వామి పశ్చిమ ఖండానికి బయలుదేరాడు. స్వామి ఎక్కిన ఓడ మద్రాసు చేరేసరికి పాతస్నేహితులూ శిష్యులూ అక్కడి మఠాధ్యక్షుడైన రామకృష్ణానందుడితో కూడి స్వామిని సందర్శించి ఫలపుష్పాదులను సమర్పించారు. స్వామి వారితో చాలసేపు ముచ్చటించాడు. కలకత్తాలో చెలరేగిన ప్లేగు కారణంగా విధించబడిన నియమనిబంధనల మేరకు స్వామి మద్రాసులో దిగటానికి సాధ్యపడలేదు. స్వామిని సందర్శించి స్వాగతం ఇవ్వలేనందుకు మద్రాసు పౌరులు పరితపించిపోయారు.

మద్రాసు వదలిన నాల్గవరోజున ఓడ కొలంబో చేరింది. కొలంబో పౌరులు స్వామికి అఖండ స్వాగతం ఇచ్చారు.

సముద్రయానంలో స్వామి గావించిన ప్రసంగాలను నివేదిత “గురుదేవుడు (నాకు గోచరించిన తీరులో)” (The Master As I Saw Him) అనే గ్రంథంలో మనోహరంగా వర్ణించివుంది. దీన్లోని ప్రవచనాలను కొన్నిటిని ఉదహరించటం అప్రస్తుతం కాబోదు.

 “స్వామి ఇలా పలికాడు: నానాటికి విస్పష్టంగా నాకు గోచరిస్తున్న విషయం ఇది: సమస్తం ధైర్యసాహసాలతో కూడుకొనివుంది. ఇదే నా సందేశం. దుష్కార్యాలనైనా సరే ధీరుడవై గావించు! దుర్మార్గుడవటం విధి ఐతే పరమ దుర్మార్గుడవవు! ఇది మరొక విషయాన్ని తలపుకు తెస్తోంది. భారతీయులలో దౌర్జన్యం అరుదని ఒకరోజు స్వామితో నేను చెప్పగా స్వామి విచారగ్రస్తుడై ఇలా అన్నాడు:’ వేరే విధంగా వుంటే ఎంతో మేలైవుండేది! ఇలాంటి సౌజన్యం కేవలం జీవన్మరణం!”... స్వామి విశ్వమానవప్రేమ వర్ణనాతీతం.

 “నరమాంసభక్షణ కొన్ని సమాజాల్లో నిత్యకృత్యమని కొందరు పాశ్చాత్యులు సూచించగా, స్వామికి కలిగిన ఆగ్రహాన్ని నేనెన్నటికీ మరచిపోలేను. సాంతం విని స్వామి ఇలా పలికాడు: ‘అది అసత్యం! యజ్ఞంలోనో, యుద్ధంలో పగచేతనోకాని ఏ జాతీ నరమాంసభక్షణ చేయలేదు! అదెన్నటికీ సాంఘిక జీవుల పద్ధతి కాబోదు! ఐవుంటే సాంఘికజీవనమే నిర్మూలనమవుతుంది!’ 

 “ఔన్నత్యం కావాలంటే కష్టాలు అనుభవించి తీరాలి. కొందరి మహనీయుల జీవితాలను పరికిస్తే ఐహికసౌఖ్యం వారికెలా కలలోని వార్త అయిందో వెల్లడవుతుంది.* సంసారం అసారం. జీవితం మూడునాళ్ల ముచ్చట.

 “ ‘స్వార్థపరతను నిర్మూలించాలి. ప్రమాదానికి నేను గురైనప్పుడల్లా స్వార్థచింతే అందుకు మూలకారణమని గ్రహించాను. ఎప్పుడు స్వార్థచింత లేదో అప్పుడు న్యాయం నాకు ప్రత్యక్షగోచరమైవుంది.’ 

 “యుద్ధం అభివృద్ధి సూచన అని భావించటం పిచ్చితనం. అభివృద్ధికి లక్షణం అన్యమతాభిప్రాయ గ్రహణం, సమన్వయం. ఇదే సనాతనధర్మ సహజలక్షణం... అయినా, అప్పుడప్పుడు ఆత్మసంరక్షణానికై మేము శత్రువులను హతమార్చ గలిగినవారమే, కాని మేమెన్నడూ యుద్ధమే పరమావధిగా భావించలేదు... ఈ నూతన జాతులనన్నిటిని భారతదేశంలోకి వచ్చి చిందులు తొక్కనివ్వండి, భయం లేదు! చిట్టచివరకు వీటన్నిటికీ సనాతనధర్మం ఆపోసనం పడుతుంది!” 

ప్రసంగవశాత్తు పూర్వజన్మను గురించి స్వామి భగవద్గీతాశ్లోకాలను ఉదహరిస్తూ ఇలా పలికాడు:

 “పరిపూర్ణ మనోనిగ్రహం లభించనిదే ఏంచేసినా అడవిని కాచిన వెన్నెల మాదిరి నిష్ప్రయోజనం. యోగభ్రష్టులు తమ వాంఛను ఈడేర్చుకొనటానికై పునర్జన్మలో ఒకప్పుడు కిరీటాధిపతులై జన్మిస్తారు. అలాంటివారికి తరచు పూర్వజన్మ యోగవాసనలూ స్ఫురణా వుంటవి. అక్బరు చక్రవర్తి కిలాంటి పూర్వజన్మ స్ఫూర్తి వుండేది. పూర్వజన్మలో తాను చ్యుతినొందిన ఒక బ్రహ్మచారినని అతడు భావించాడు... నివేదితా! నువ్వు ఏమనుకొంటావో నాకూ పూర్వజన్మజ్ఞానం వుంది సుమా! 2...” 

 “నానాటికి నేను అల్పవిషయాలలో చూపబడే మహత్త్వాన్ని కనుగొన వాంఛిస్తున్నాను. మహాత్ముడైనవ్యక్తి ఏం భుజిస్తాడో, ధరిస్తాడో, సేవకులతో ఎలా సంభాషిస్తాడో, కనుగొన తలస్తాను! సర్​ ఫిలిప్​ సిడ్నీ మహాశయుడి ఔన్నత్యాన్ని చూడ తలస్తాను! తమ అవసాన సమయంలో ఇతరుల దప్పిని స్మరించేవారు అరుదు కదా!” 

 “ఉన్నతదశలో వున్నప్పుడు ప్రతివ్యక్తీ అఖండుడే! నాటకరంగంలో పిరికిపంద భీముడే! అప్పుడు ప్రేక్షకులు అతగాడి ధైర్యసాహసాలను చూసి నిశ్చేష్టులవుతారు! ప్రతిరోజూ, ప్రతినిమిషమూ నిరాడంబరంగా, ప్రశాంతంగా, తన విధ్యుక్తాన్ని నిర్వర్తించే కీటకంయొక్క ఘనతే నిజమైన ఘనత అని నాకు తోస్తుంది.” 

 “చేతన అఖండ ఔన్నత్యం ఎలాంటిదో శ్రీరామకృష్ణులు స్వయంగా ఎరుగరు. ఇంగ్లండును గురించికాని, ఆంగ్లేయులను గురించికాని వారు సాగరాంతంలో వున్న విచిత్రవ్యక్తులనటం మినహాయించి అతడెరుగడు. కాని అతడు మహాద్భుత జీవితం గడిపాడు, నేను ఆ జీవితాన్ని గ్రహించాను. అతడెవ్వరిని, ఏ మతస్థులను నిరసించి ఎరుగడు! నేనొకప్పుడు క్షుద్రదేవతారాధకులను నిరసించ మొదలుపెట్టి మూడుగంటల సేపు కోలాహలంగా ప్రలాపించాను. ఆసాంతం విని ఆ వృద్ధుడు ఇలా అన్నాడు: ‘సరి! సరి! ప్రతి ఇంటికీ ఒక దొడ్డిగుమ్మం వుండొచ్చు; ఎవరికి తెలుసు!” 

 “భోగత్యాగాలు సనాతనధర్మ శకటానికి రెండు చక్రాలు.” 

 “భార్యాపుత్రులపట్ల మన అఖండ ప్రేమానురాగాలను వైష్ణవమతం నిరసించదు! బాలుణ్ణి పోషించేటప్పుడు మీ బాలుణ్ణే కృష్ణుడిగా భావించండి’ అని వైష్ణవమతం బోధిస్తుంది. ఇదే చైతన్యుడి ఘోష. ‘ఇంద్రియాలను నిగ్రహించండి! నిరోధించండి!’ అనే వేదాంతబోధకు మారుగా ‘ఇంద్రియాల మూలాన భగవంతుణ్ణి అర్చించండి’ అని అతడు ఘోషించాడు.

 “నేడు మన మతంలోని సనాతన సంప్రదాయం మహాభారత యుగంలోని వైదిక సంప్రదాయానికీ, ఆర్యసమాజం జైనమతానికీ, బ్రహ్మసమాజం బౌద్ధమతానికీ సరివస్తుంది.” 

 “భారతదేశం దినదినాభివృద్ధి చెందుతూ చేవబడుతున్న మొక్కగా తలుస్తాను. ఐరోపాకూడ ఇలాంటిదే. ఇంకా ఈ రెండిటిలో ఏదీ పరిపూర్ణ వికాసం పొందక పోవటంచేత వీటి సంస్థలను మనం ఖండించరాదు. మత సాంఘికాది విషయాలలో ఇవి రెండూ రెండు మహాపరిశోధనలు. ఈ పరిస్థితులను గమనించని ఉద్యమాలవల్ల కించిత్తూ ప్రయోజనం లేదు. ఉదాహరణకు, ఐరోపాదేశాల్లోని జనం పెళ్లిచేసుకోవటాన్ని, పెళ్లిచేసుకోకపోవటాన్ని కూడా సమాన గౌరవభావంతోనే ఆమోదిస్తారు. మానవుడి ఉన్నతికిగాని, పరిపూర్ణతకుగాని గుణదోషాలు రెండూ సమానహేతువులనే సంగతి ఎన్నటికీ మరువవద్దు. దోషభూయిష్ఠమని ఋజువు చేయదగివున్నా, ఏ జాతియొక్క విలక్షణ స్వభావాన్ని మార్ప యత్నించరాదు మనం.” 

“ఎన్నోసార్లు స్వామి నాకిలా తెలిపాడు: ‘నివేదితా! నీకు భారతదేశతత్త్వం ఇంకా బోధపడలేదు! భారతీయులమైన మేం మానవారాధకులం! మా దేవుడు మానవుడు!’ ఇక్కడ మానవుడంటే ఆత్మద్రష్ట ఐన బుద్ధుడు, కృష్ణుడు, గురువు, మహాపురుషుడు అని స్వామి అభిప్రాయం”* 

సమకాలికుడైన రఘునాథదాసు అనే మహాభక్తుణ్ణి గురించి స్వామి తెల్పిన ఈ కింది వృత్తాంతం ఎంతో భక్త్యావేశజనకమై ఒప్పుతోంది:

 “...రఘునాథదాసు బ్రిటీషు ప్రభుత్వం సైన్యంలో ఒక సిపాయి. రక్షకభటుడై అతడు ఒకచోట కాపలాకాస్తూంటే ఒకరాత్రి రామభజన సమాజం సంకీర్తన చేస్తూ అతడున్నవైపుకు వచ్చింది. రామనామ సంకీర్తనమనగానే రఘునాథుడు భక్తిపరవశుడై ఆయుధాలను, దుస్తులను ఆవలవేసి భజనసంఘంతో కలిశాడు. ఇలా కొన్ని రోజులు గడిచాక, సేనాధిపతికి ఈ సంగతి తెలిసి, రఘునాథుణ్ణి పిలిపించి, ‘ఏమోయ్​! నీ నేరానికి శిక్ష తుపాకితో కాల్చి చంపటమని ఎరుగవా? కానివ్వు? ఈసారి క్షమించాను. మళ్లా ఇలా జరిగితే శిక్షతప్పదు’ అన్నాడు.

 “మరునాడు రాత్రి మళ్లా రామభజన కీర్తనలను విని, వివశుడై రఘునాథుడు భజనసమయంలో ఉరికి తెల్లవారేవరకు సంకీర్తనలలో పాల్గొన్నాడు. ఇంతలో సేనాధిపతి వెళ్ళి, రఘునాథుడు కాపలా కాయవలసిన చోటును పరీక్షించగా రఘునాథుడు తన నియమిత స్థానంలోనే వున్నాడు. మూడుసార్లు సేనాని పరామర్శకు రఘునాథుడు హాజరు పలికాడు. అప్పుడు సేనాని తృప్తిపొంది నిద్రించటానికి వెళ్ళిపోయాడు.

మరునాడు ఉదయం రఘునాథదాసు సేనాని వద్దకెళ్లి, తన వృత్తాంతాన్ని తెలిపి, ఉద్యోగవిముక్తిని కోరాడు. కాని రాత్రి తాను ప్రత్యక్షంగా రఘునాథుణ్ణి చూసి, అతడితో సంభాషించిన ఆ సేనాని అతడి మాటలను నమ్మలేదు. భక్తిపరిపాలకుడైన శ్రీరామచంద్రమూర్తే తన స్థానంలో పహరావాడై కావలి కాయటం ఎరిగి రఘునాథదాసు పరులకు దాస్యం చేయ ఇష్టపడక ఎలాగో ఉద్యోగం నుంచి విరమించుకొన్నాడు.

అతడు బైరాగిగా సరస్వతీ నదీతీరాన నివసించసాగాడు. లోకులు అతడు అజ్ఞాని అని తలపోశారు. కాని నేను ఎరుగుదును అతడి శక్తిని. ప్రతిరోజు అతడు వేలాది దరిద్రనారాయణులకు సమారాధన చేసేవాడు. బియ్యపు వ్యాపారులు బాకీ జాబితాలతో రఘునాథుడి వద్దకు రాగా అతడిలా అనేవాడు: ‘ఉహుఁ! వెయ్యి రూపాయలా నీకు ఇవ్వవలసింది? కానివ్వు. పైకం వచ్చి నెల ఐనదనుకొంటాను. ఇది రేపు రావచ్చు’. సదా పైకం అతడికి అలాగే వస్తుండేది...” (సంగ్రహం)

ఏడెన్​, సూయజ్​ల మీదుగా స్వామి 1899 వ సం ॥ జులై 31 వ తేదీన లండన్​ చేరుకొని, అక్కడ ప్రశాంతంగా కొన్ని రోజులు గడిపి, సోదర శిష్యసమేతుడై అమెరికాకు పయనమయ్యాడు.* 

స్వామి మొట్టమొదట న్యూయార్క్​ మహానగరం చేరి ఆ నగర పురజనులకు అఖండానందాన్ని కలిగించాడు. అక్కడ వేదాంత సంఘాధ్యక్షుడై నిర్విఘ్నంగా ప్రచారం చేస్తూన్న అభేదానందుడు వచ్చి స్వామిని కలుసుకొన్నాడు. పురప్రముఖులు, పాతస్నేహితులు స్వామిని సందర్శించి, ఘనస్వాగతం పలికారు.

మహాకార్య నిమగ్నుడై వుండీ స్వామి తన మర్త్యలోక జీవితావధిని అప్పుడప్పుడు స్మరిస్తూనే వున్నాడు. ఒక సమయంలో స్వామి అభేదానందుడితో తానిక మూడు నాలుగు ఏళ్లకంటె ఎక్కువ జీవించనని తెలుపుతూ ఇలా అన్నాడు: “కాళీభాయీ! నీకు తెలియదు. నేను ఎంతో విస్తృతి చెందుతూన్నట్లు తలస్తాను. నా అంతరాత్మను ఈ దేహం ఇక ఎంతమాత్రం భరించలేదు. ఈ శరీరం విచ్ఛిన్నమైపోనుంది. ఈ రక్తమాంసకల్పిత పంజరం నన్నిక కొన్నిరోజుల కంటె ఎక్కువ భరించలేదు.”

న్యూయార్క్​ నుంచి స్వామి తత్పరిసర నగరాలను సందర్శించి, కాలిఫోర్నియా పరగణాకేగి అఖండ గౌరవపురస్సరమైన స్వాగతం పొందాడు. అక్కడ నుంచి లాస్​ఏంజల్స్​కు వెళ్లాడు. స్వామి ఎక్కడికి వెళితే అక్కడ అతడి ఉపదేశామృతాన్ని గ్రోలటానికి జనం ఉవ్విళ్లూరేవారు. లాస్​ఏంజల్స్​లో వరుసగా కొన్ని ప్రసంగాలు చేయమని జనం స్వామిని వేడుకొన్నారు. ‘వేదాంతతత్త్వం’, ‘కర్మరహస్యం’, ‘మనశ్శక్తులు’ మొదలైన అంశాలమీద స్వామి మహాద్భుతంగా ప్రసంగించాడు. అలాగే పసదెనానగరానికెళ్ళి అక్కడి షేక్స్​స్పియర్​ సంఘంలోను, యూనివర్శలిస్ట్​ చర్చ్​ అనే ఒక క్రైస్తవప్రార్థనాలయంలోను ‘విశ్వమానవ మతావలంబన విధానం, దేవదూత ఐన క్రీస్తు, ప్రపంచ మహామత ప్రబోధకులు’, ‘రామాయణం’, ‘మహాభారతం’ మొదలైన విషయాల మీద స్వామి వేలాది జనానికి అఖండ విజయోపేతుడై ప్రసంగించాడు. అంతేగాక లాస్​ఏంజల్స్​ నగరంలోని సత్యసదనం (Home of Truth) అనే సంఘంచేత ఆహుతుడై తరగతుల మూలంగా వేలాది జనానికి వేదాంత తత్త్వాన్ని బోధించసాగాడు. సత్యసదన సంఘసభ్యులు అనేకులు స్వామికి అనుయాయులైనారు. స్వామి సరళ జీవన విధానమూ, అతడి మహాద్భుతశక్తీ, పారమార్థిక ప్రతిభాశయమూ గాంచి కాలిఫోర్నియా జనులు వివశులైనారు. లాస్​ ఏంజల్స్​ నగరంలో స్వామి బోధోపన్యాస ప్రభావాన్ని గురించి ‘యూనిట్​’ అనే పత్రిక విశేషంగా కొనియాడుతూ ఇలా రాసింది:

“...విశ్వవిద్యాలయాధ్యక్షుడి వైదుష్యమూ, పాశ్చాత్యమతాచార్యుడి గాంభీర్యమూ, బాలుడి సహజ సరళ హృదయమూ అత్యద్భుతంగా వివేకానందస్వామిలో సమ్మేళన మయివున్నాయి. సత్యసదనం (Home of Truth) లో మా కాతడు చేసిన ఎనిమిది ఉపన్యాసాలు అత్యంత మనోరంజకాలుగా వుండినాయి. సభావేదిక మీద నిలబడి, అప్రయత్నంగా ఒక్క నిమిషంలో ఉపన్యాస అంశంలో దిగి, సభారంజకంగా అతడు ప్రసంగించాడు. కత్తి ఒక చేత, బైబిల్​ మరొకచేత ధరించి, ఏ ఫిలిప్పైన్​ దీవుల్లోని జనాన్ని ఉద్ధరించటానికో, లేక ఏ దక్షిణాఫ్రికాలోని ఏకభగవత్పుత్రులను పరస్పరం వధించుకోనివ్వటానికో వెళ్లేట్టి నేటి క్రైస్తవుల దుండగాలను తలచి, వేదాంత తత్త్వనిర్గతమై స్వామి మానసం క్షోభించిపోయేది. ఇక్కడి ఘోరకలి ఇలా వుండగా, భారతదేశంలో ఇటీవల సంభవించిన మహాక్షామంలో ఏం జరిగిందో, జనం తమ పశువుల పక్కనే పస్తుపడివుండే వాటిని చంపటానికి మనస్కరింపక ఎలా తమప్రాణాలు విడిచారో స్వామి మాకు విశదీకరించాడు...”

లాస్​ఏంజల్స్​ నుంచి స్వామి ఓక్​లాన్డ్​ పౌరులచేత ఆహూతుడై వేలాది జనానికి అనేక ఉపన్యాసాలు ఒసగాడు. సుప్రసిద్ధ వార్తాపత్రికలు స్వామిని ఎంతో శ్లాఘించటం అలావుంచితే, వందలాది మతాచార్య ప్రముఖులు స్వామిని సందర్శించి, స్వామి భావాలను ఆమోదించసాగారు. పూజ్య మిల్స్​ పండితుడు స్వామిని గురించి, “ఈ మహనీయుడి ముందు మన విశ్వవిద్యాలయ పండితోత్తములు కేవలం పసిబాలురు” అంటూ వచించాడు.

స్వామి ప్రభావం అత్యద్భుతమై విరాజిల్లింది. పాశ్చాత్యంలో సుప్రసిద్ధ ధీమంతులలో వేదాంత సంచలనం ఉదయించింది. శాన్​ఫ్రాన్సిస్కో పుర ప్రముఖులు స్వామిని అత్యంత గౌరవంతో ఆహ్వానించారు. అక్కడి స్వర్ణద్వార మండపం (Golden gate Hall) లో స్వామి “విశ్వమానవమతాదర్శం’ గురించి ప్రసంగించగా, శ్రోతలు ఆనందపరవశులైనారు. తరువాత ఆ ప్రాంతంలో స్వామికి ఒక విశాలభవనంలో బస ఏర్పాటుచేసి సాధకుల ఉపయోగార్థం పాఠాలు చెప్పమని స్వామిని ప్రార్థించారు. స్వామి రాజయోగాన్ని గురించి, దాన్లో ముఖ్యంగా ధ్యానాన్ని గురించి బోధించసాగాడు. శాన్​ఫ్రాన్సిస్కో నగరంలో స్వామి వరుసగా అనేక భక్తియోగోపన్యాసాలను చేశాడు. అంతేగాక అక్కడి సుప్రసిద్ధ సమాజాలన్నిటిలోను స్వామి తన బోధామృతాన్ని పంచాడు. ‘వేదాంతం భవిష్యన్మతమా?’, ‘ప్రపంచానికి బుద్ధుడి సందేశం’, ‘క్రీస్తు సందేశం’, ‘మహమ్మద్​ సందేశం’, ‘కృష్ణుడి సందేశం’, ‘మనస్తత్త్వం– మనశ్సక్తులు’, ‘యోగం’, ‘చిత్తైకాగ్రత’, ‘మానవుడు–ప్రకృతి’, ‘జీవేశ్వరులు’, ‘జీవిత పరమావధి’, ‘ఆరాధన’, ‘భారతదేశీయ కళలు – శాస్త్రాలు’ మొదలైనవి శాన్​ఫ్రాన్సిస్కో పౌరులకు స్వామి ఇచ్చిన ఉపన్యాసరత్నాలు.

అమెరికాలోని ఒక నదీతీరంలో వుండగా, స్వామి చిత్తైకాగ్రతను వ్యక్తంచేసే ఒక విచిత్ర సంఘటన జరిగింది. అక్కడ కొందరు యువకులు చేరి, ప్రవాహవేగంలో కొట్టుకొనిపోతున్న ఒక రకమైన చిప్పలను తుపాకులతో గురిచూసికొట్ట ప్రయత్నిస్తున్నారు. కాని వారి యత్నాలన్నీ విఫలాలవటం స్వామి చిరునవ్వుతో చూస్తున్నాడు. అంతట వారు రోషపూరితులై, ‘ఇదంత తేలిక అని తలస్తున్నారు కాబోలు! ఏదీ మీరు కొట్టండి చూస్తాం” అంటూ సవాలు చేశారు. అప్పుడు స్వామి ఒక తుపాకి గైకొని పన్నెండు చిప్పలను వరుసగా కొట్టివేశాడు! యువకులు నిశ్చేష్టులైనారు. స్వామి వారికి తాను ఇదివరకు ఏనాడూ తుపాకిని పట్టలేదనీ, అదంతా చిత్తైకాగ్రతతో కూడుకొన్నదనీ తెలిపాడు.

కాలిఫోర్నియాలో స్వామి ఉద్యమం ఎంతో వ్యాప్తిచెందసాగింది. శాన్​ఫ్రాన్సిస్కో, ఓక్​లాన్డ్​, అలమేద మొదలైన నగరాలలో అనేక వేదాంత సంఘాలు స్థాపింప బడ్డాయి. కాలిఫోర్నియాలో శాశ్వతాశ్రమ స్థాపనకై ఒక శిష్యురాలు నూట అరవై ఏకరాల భూమిని దానంచేసింది. మనోహరమైన వనమధ్యంలో ‘శాంత్యాశ్రమం’ స్థాపించబడగా, తురియానందుడు ఆశ్రమాధ్యక్షుడయ్యాడు.

స్వామికి తీరిక అనేది లేకపోయింది. విశ్రాంతి అత్యావశ్యకమని వైద్యులు తెలిపారు. అందునిమిత్తమై కాంప్​ టేలర్​ (Camp Taylor) అనేచోట స్వామి నివసించసాగాడు. అక్కడి ప్రకృతిరమ్య ప్రదేశంలో శిష్యులు ఏర్పాటుచేసే వనభోజనాలలో పాల్గొంటూ, హాస్యచమత్కారాలతో భారతీయాదర్శాలను తన పాశ్చాత్య శిష్యులకు తెలియచేస్తూ స్వామి నిర్విచారంగా కాలంగడపసాగాడు.

అయినా స్వామి బాల్యోల్లాసమనే మెరుపుతీగల వెనుక గంభీర మనోభావాలనే మేఘమండలం వుందనే సంగతిని మరువరాదు. పూర్వ పరివ్రాజక వైరాగ్యం తిరిగి ప్రదీప్తమై జ్వలించగా, 1900 వ సం ॥ ఏప్రిల్​ 18 వ తేదీన కుమారి మాక్లియోడ్​ అనే శిష్యురాలు ఇలా రాసింది:

 “కర్మ చేయటం చాలకష్టం. నా విధ్యుక్తకర్మ ఇక శాశ్వతంగా అంతమొందుగాక అని, నా మానసం జగన్మాతృభావంలో లీనమవుగాక అని నాకోసం ప్రార్థించండి. ఆమె ఉద్యమం ఆమెకే తెలుసు...

 “నాకు అఖండ మనశ్శాంతి లభించింది. శారీరక విశ్రాంతి కంటె ఆత్మశాంతిని నేనెక్కువ అనుభవిస్తున్నాను. జీవిత రణరంగంలోని జయాపజయాలు సమాప్తాలయినాయి. మూటకట్టుకొని ప్రయాణానికి తయారుగా వున్నాను. ఆ జగద్రక్షకుడి ఆజ్ఞకై నిరీక్షిస్తున్నాను.

 “శివా! సర్వేస్వరా! ఈ నా నౌకను ఆ దరి చేర్పించు!

 “దక్షిణేశ్వర వటవృక్షచ్ఛాయలో కూర్చుని రామకృష్ణ వచనామృతాన్ని సమ్మోహితుడనై గ్రోలే బాలుడనే కదానేను! అదే నా సహజస్థితి. కర్మ, ఉద్యమం, జగద్ధితం మొదలైనవన్నీ అవాంతరంగా నా మీద పడ్డాయి.

 “అతడి కంఠస్వరమే, నన్ను పులకితగాత్రుణ్ణి చేసే అతడి కంఠస్వరమే, మరల నాకిప్పుడు వినవస్తోంది. బంధాలు సడలుతున్నాయి. ప్రేమానురాగాలు ఇంకిపోతున్నాయి. కర్మ రసహీనంగా తోస్తోంది. జీవిత వ్యామోహం తొలగిపోయింది. అదుగో సర్వేశ్వరవాణి వినవస్తోంది! ‘వస్తున్నాను తండ్రీ! వస్తున్నాను!’ ‘గతార్థాలను తలపక నన్ననుసరించ మంటున్నావా? తండ్రీ! ఇదుగో వస్తున్నాను!’ 

 “...నిర్యాణం నా ముందు దీపిస్తోంది. అనంతమూ, నిస్తరంగమూ అయిన నా అనంత శాంతిసాగరమే అనేక పర్యాయాలు నన్నావరించి వున్నది.

 “జన్మించినందుకు నేను ఆనందిస్తాను; కష్టాలు అనుభవించినందుకు ఆనందిస్తాను; మహాప్రమాదాలలో పడినందుకు ఆనందిస్తున్నాను; శాంతిసాగరంలో లీనమయినందుకు అమందానందం పొందుతున్నాను. బద్ధుణ్ణిగా ఒక్క ప్రాణినైనా విడువను. బంధాలు నా మీద వేసుకోను విదేహముక్తి కలిగినా, జీవన్ముక్తే లభించినా సరే; ఈ దేహంలోని పూర్వపురుషుడు వెళ్లిపోయాడు; తిరిగిరాడు!

 “దీన్లోవున్న గురువు, నాయకుడు, ఆచార్యుడు వెళ్లిపోయినాడు; బాలకుడు, విద్యార్థి, సేవకుడు మాత్రమే నిలిచివున్నాడు.

 “ఎవ్వరితోను నాకు జోక్యంవద్దు. నాకెందుకు? నాయకత్వాన్ని విడిచిపుచ్చి చాలకాలమైంది. ఇక కంఠం ఎత్తటానికి నాకు అధికారంలేదు. కాలప్రవాహంలోపడి కొట్టుకొని పోయేటప్పుడే నాకు అఖండానందం, అలాంటి నిమిషాలే నా జీవితంలో మహోత్తమనానంద సమయాలు... కాలప్రవాహాన్ని నా చెయ్యిపెట్టి కలచి ఆ మహాద్భుత ప్రశాంతిని, ఇదంతా మహామాయ అని తోపించే ఈ అఖండ ప్రశాంతిని, భేదించ సాహసించను.

నా కర్మానికి వెనుక వాంఛ వుంది, నా ప్రేమ వెనుక వ్యక్తిభావం వుంది, నా పవిత్రత వెనుక భయం వుంది, నా గురుత్వానికి వెనుకవుంది అధికారతృష్ణ! ప్రస్తుతం ఇవన్నీ సమసిపోతున్నాయి. కాలప్రశాంతివాహినీ తరంగాలలో పడి కొట్టుకొనిపోతున్నాను. తల్లీ! వస్తున్నాను. నన్ను నీ ఒడిలో కూర్చోపెట్టుకో! ఆ లోకాతీత లోకంలో నీ ఇచ్చవచ్చిన చోటికి నన్ను తీసుకెళ్లు. నేనిక కర్తనుకాను, సాక్షీభూతుణ్ణి. తల్లీ! వస్తున్నాను!

 “ఆహా! ఏం ప్రశాంతిమయం! నా భావాలు అతిదూరంనుంచి, హృదయాంతరాళంనుంచి వెలువడుతున్నట్లు తోచుతోంది. ఆ ధ్వనులు అస్పష్ట రహస్యాల మాదిరి వినవస్తున్నవి. శాంతి, అఖండశాంతి, మధురప్రశాంతి సమస్తాన్ని ఆవరిస్తోంది. నాథా! నేను వస్తున్నాను!

 “జగత్తు వున్నది, కాని మనోహరంగా వున్నదా? లేదు. అసహ్యంగాను లేదు. ఎలాంటి రాగద్వేషాలను కలిగించని బాహ్యస్పర్శమాత్రంగా వుంది. ఆహా! ఏం ఈ ఆనందం! సమస్తం యోగ్యమై మనోజ్ఞమై కనిపిస్తోంది. సుఖదుఃఖాది ద్వంద్వాలు తొలగిపోతున్నాయి; శరీరస్పృహే తొలగిపోతోంది. ఓమ్​ తత్​సత్​!” 

ఈ సమయంలో అంటె 1900 వ సం ॥ పారిస్​ మహానగరంలో సర్వమత చారిత్రక మహాసభ జరుపటానికి పాశ్చాత్యులు అఖండప్రయత్నాలు చేస్తూన్నారు. అక్కడ ప్రసంగించటానికై స్వామిని ఆహ్వానించారు. స్వామి వెళ్లటానికి ముందు తురియానందకి ఇలా హితోపదేశం చేశాడు: “కాలిఫోర్నియాలో ఆశ్రమం నెలకొల్పి వేదాంత ధ్వజస్థాపన గావించు. ఈ క్షణంనుంచి భారతదేశాన్ని పూర్తిగా మరిచిపో! ముఖ్యంగా దివ్యజీవనం గడుపు; మిగిలినదంతా తల్లే చూసుకొంటుంది!”

జులై 20 వ తేదీన స్వామి పారిస్​ మహానగరానికి పయనమయ్యాడు. స్వామితో మనం పారిస్​ నగరంలో ప్రవేశించటానికి ముందు, అమెరికాలో అతడి బోధోపన్యాస ప్రభావాన్ని గురించి శిష్యులలో ఒకరు రాసిన ఈ క్రింది వాక్యాలను గమనించటం ఉచితం.

“...స్వామి దివ్యమూర్తిని అతడి బోధోపన్యాస నైపుణిని కలలోనైనా మరువలేం... బ్రహ్మచర్య ప్రాముఖ్యాన్ని గురించి ఒకరోజు ప్రసంగిస్తూ ఇక్కడి వైద్యులమౌఢ్యాన్ని తలచి అనివార్యమైన అసహ్యతను వెల్లడిస్తూ ఇలా ఘోషించాడు: ‘బ్రహ్మచర్యం ప్రకృతి విరుద్ధమని భావించే ఇక్కడి వైద్యులారా! మీ మాటలు అర్థరహితాలు. పవిత్రతాశబ్ధానికి మీకు అర్థం తెలియదు. బ్రహ్మచర్యం అధర్మం అనేదే మీ అభిప్రాయమైతే మీరు వట్టి పశుతుల్యులు! పశువులని వక్కాణిస్తాను!’ ఇలా పలుకుతూ గంభీరవచనుడై సభ్యులను అలక్ష్యంగా అవలోకించాడు. ఆ దృక్కులు ప్రతిపక్షాలకు బ్రహ్మస్త్రాలైనవి. సభలో వైద్యశేఖరులనేకులున్నారు, ఎవ్వరూ కంఠం ఎత్త సాహసించలేదు. స్వామి ఉపన్యాసాలు వేదాంత సింహగర్జారావాలు అత్యద్భుతవ్యక్తి అయిన స్వామి జగద్గురువరేణ్యులలో ఉత్తమగణ్యుడు.

“సత్యగర్భితాలైన హాస్యచమత్కృతులు స్వామి సొత్తు. భగవత్సాక్షాత్కార వైభవ ప్రకటనంతో ముగిసిన ఒక ఉపన్యాసాన్ని విని, సభ్యులలో ఒకరు, ‘స్వామీ! మీరు భగవంతుణ్ణి చూశారా?’ అని ప్రశ్నించగా స్వామి, ‘ఒకవేళ చూసినాకూడ నాలాంటి స్థూలకాయుడిలా కనిపిస్తాడా?” అని మందస్మిత వదనారవిందులై పలికాడు.

“స్వామీ! మనం భగవంతుడిలో ఐక్యమయ్యేటప్పుడు మన వ్యక్తిత్వం ఏమవుతుంది?’ అని ఎవరైనా ప్రశ్నిస్తే, స్వామి నవ్వి, ఇలా పరిహసించేవాడు: ‘మీ వ్యక్తిత్వాలు ఎక్కడకు పోతవో అని మీ దేశస్థులకు ఎంత భయమో! ఎందుకు? మీ రింకా వ్యక్తులు కారు. భగవంతుణ్ణి తెలుసుకొనేటప్పుడు మీ యోగక్షేమాలకు కించిత్తూ లోపం రాదు. ఈ దేశంలో తరచు నేను వింటూన్న మరొక విషయం ఇది: ప్రకృతితో మనం పొత్తు కలిగి నివసించాలట! ప్రకృతితో ఎందుకు ప్రపంచంలో మానవుడు పొందిన వికాసమంతా ప్రకృతితో పోరాడటంచేతనే, ప్రకృతిని జయించటంచేతనే, పొందగలిగాడనే సంగతి మీకు తెలియదా?... చెట్లు ప్రకృతితో పొత్తు కలిగి జీవిస్తాయి. అక్కడ అంతా పొత్తే; ప్రతికూలం ఏదీ లేదు; వికాసం అంతకంటే లేదు. వికాసం పొందాలంటే, అడుగడుగునా ప్రకృతిని అడ్డుకొని తీరాలి...”

“పారమార్థిక శిక్షణను గురించి స్వామి ఇలా అనేవాడు: ‘మీరెంత తక్కువ చదివితే అంత మంచిది...” అంతేగాక విద్యావిధానాన్ని గురించి ఇలా బోధించేవాడు: ‘నేటి విద్యావిధానమంతా పెడత్రోవ తొక్కుతోంది... ఆలోచనాశక్తిని ఏకాగ్రతను అలవరచుకోటానికి ముందు నానా విషయాలతోను మనస్సును నింపితే ప్రయోజనం ఏమిటి?... మెకాలె రాసిన ఇంగ్లండు దేశచరిత్రను మూడుసార్లు చదివి నేను కంఠస్థం చేశాను, కాని మా అమ్మ ఏ మతగ్రంథాన్నైనా ఒక్కసారి చదవగానే కంఠస్థం చేయగలిగేది... మనోనిగ్రహం లేకపోవటమే జనం బాధపడుతూండటానికి కారణం...’

“జీసస్​ అయోని సంభవుడవటాన్ని గురించి మీ అభిప్రాయం ఏమిటి?’ అని నేను అడగ్గా స్వామి ఇలా అన్నాడు: ‘ప్రకృతి భగవంతుణ్ణి శాసించలేదు. అంతా అతడి లీల’ అంటు మళ్లా ఇలా అన్నాడు: ‘మనం ప్రకృతి దాసులం. పరమేశ్వరుడో, ప్రకృతికి అధీనుడో, సంకల్పసిద్ధుడు... ఒకేసారిగా, ఇచ్ఛవచ్చిన రీతిని పన్నెండు శరీరాలను దాల్చినా దాల్చగలడు...”

“...నిజంగా యోగీ ఆత్మరతుడూ ఐన స్వామిని చూడగానే ఎవరైనా భక్తి ప్రేమానురాగాలతో అతణ్ణి అర్పించి తీరాలి.” (సంగ్రహం)






ప్యారిస్​ మహాసభ: ఐరోపా పర్యటన

స్వామి ప్యారిస్​ నగరం చేరుకొని తన శిష్యులైన లెగెట్​ దంపతుల భవనంలో బసచేశాడు. లెగెట్​ దంపతులు అంతకు మునుపే లండన్​ నుంచి ప్యారిస్​కు వచ్చి, స్వామిని ఆహ్వానించారు. స్వామి రాక వార్త నాలుగుపక్కలా వ్యాపించగానే కవులు, గాయకులు, చిత్రలేఖకులు, నటులు, నీతికోవిదులు, పండితులు, తత్త్వవేత్తలు మొదలైనవారు వందలాది స్వామిని సందర్శించి అతడి దివ్యప్రసంగ సుధారసాన్ని గ్రోలసాగారు. పాశ్చాత్య ప్రముఖులమధ్య స్వామి సందేశం దివ్యసౌరభం మాదిరి వ్యాపించసాగింది.

ప్యారిస్​లో మత చారిత్రక మహాసభలో ప్రసంగించటానికై స్వామి ఏతెంచాడని చెప్పివున్నాం కదా. షికాగోలో జరిగిన సర్వమత మహాసభ వంటి సభే ప్యారిస్​లోనూ తిరిగి నేడు జరుప మొదట్లో నిశ్చయించబడింది. కాని తిరిగి ప్రాచ్యమతాభిప్రాయ ప్రాబల్యంతో తమ సనాతన క్రైస్తవ మతానికి ఎక్కడ ముప్పు వాటిల్లుతుందో అని రోమన్​ కాథలిక్​ మతాచార్యులు తీవ్రంగా ప్రతిఘటించి గగ్గోలు పెట్టారట. అలా చేయటం సహజమే కదా! అందుచేత ఏ మత సిద్ధాంతాలను గురించీ సభలో చర్చించరాదనీ, మతాలను గురించి చారిత్రక సమీక్షమాత్రమే జరుపాలనీ నిర్ణయించబడింది. ‘వైదికమతం ప్రకృత్యారాధన జనితమా, కాదా?’ అనే అంశాన్ని గురించి పాశ్చాత్య పండితులతో స్వామి చర్చించటానికి నిర్ణయమైనది.

మహాసభలో మొట్టమొదట గుస్తవ్​ ఓపర్ట్​ (Gustav Oppert) అనే జర్మన్​ పండితుడు సాలగ్రామమూ శివలింగమూ హిందువులు గుహ్యాంగాల నర్చించే విధానంనుంచి బయల్వెడలినవని నిరూపించ ప్రయత్నించాడు! స్వామి అది కేవలం దురభిప్రాయమనీ, పరమేశ్వర ప్రతీకమైన, యూపస్తంభాన్ని అర్చించటం లింగార్చనానికి ప్రాతిపదికమనీ అధర్వవేద ప్రమాణాలను చూపిస్తూ జర్మన్​ పండితుడి సిద్ధాంతాన్ని ఖండించాడు. అంతేకాక శివలింగమూ సాలగ్రామమూ విశేషవ్యాప్తి పొందటానికి బౌద్ధమత ప్రాబల్యం కొంతవరకు కారణమై వుండవచ్చుననీ, బౌద్ధస్తూపనిర్మాణ సంప్రదాయాన్ని హిందువులు శివలింగ ప్రతిష్ఠారూపంలో అనుసరించి వుండవచ్చుననీ, విశేషం క్రైస్తవుల ‘హోలీ కమ్యూనియన్​’* (Holy Communion) సంస్కారానికీ నరమాంసభక్షణకీ ఎంత సంబంధంవుందో, లింగార్చనకూ గుహ్యాంగార్చనకూ అంతే సంబంధం వుందనీ సయుక్తికంగా స్వామి నిరూపించాడు. స్వామి తన అద్వితీయ ప్రసంగంతో బౌద్ధాది సంప్రదాయాల కన్నిటికీ వేదాలే మూలాధారమని స్పష్టీకరించాడు. బుద్ధుడికంటె శ్రీకృష్ణుడు పూర్వుడనీ, ఒకవేళ భగవద్గీత మహా భారతాంతర్గతం కాదనుకొన్నా, భారతానంతరం వెలువడినది మాత్రం కాదనీ ధ్రువపరిచాడు. భారతీయ విజ్ఞానమూ, కళలూ గ్రీసుదేశపు విజ్ఞానం నుంచి వచ్చినవనే సిద్ధాంతాన్ని స్వామి తీవ్రంగా ఖండించి, ఆర్యులు తమ శాస్త్రాలను విదేశీయ శిష్యులైన యవనులు మరింతగా అభ్యసించ ప్రోత్సహించే తలంపున (ఆర్యులు) వారిని ఋషులని స్తుతించారని ప్రమాణాలను చూపిస్తూ స్వామి తన సిద్ధాంతాన్ని బలపరచాడు. అంతేగాక గ్రీకు గ్రంథాలపట్ల తమకున్న సమాదరణ బుద్ధిని పాశ్చాత్య పండితులు సంస్కృత గ్రంథాలపట్ల చూపించారంటె సత్యం బయటపడుతుందనీ, అప్పుడే వివిధ చారిత్రక యుగాలలో ప్రాక్పశ్చిమదేశస్థులు ఒకరి భావాలను మరొకరు ఎంతవరకు గ్రహించారో తేటతెల్లమవుతుందనీ స్వామి వక్కాణించాడు. పాశ్చాత్యపండితులు స్వామి అభిప్రాయాలతో చాలవరకు ఏకీభవించారు.

జగద్విఖ్యాతి ప్రకృతిశాస్త్రవేత్త అయిన జగదీశ్​చంద్రబోసు మహాసభలోని శాస్త్రశాఖా సమావేశంలో ప్రసంగించ ఆహుతుడై వచ్చినాడు. తన అద్భుత పరిశోధనలతో జగదీశ్​చంద్రుడు పాశ్చాత్యశాస్త్రజ్ఞులను సమ్మోహితులను చేశాడు. జగదీశుడి గొప్పతనాన్ని గురించి స్వామి తమ మిత్రులతో మనోహరంగా ముచ్చటించేవాడు.

మహాసభానంతరం స్వామి ఓల్​బుల్​ సతికి అతిథిగా శిష్యసమేతుడై బ్రిటానీ అనే పరగణాలో కొద్దిరోజులు గడిపాడు.* ఈ సమయంలో సోదరి నివేదిత తన భారతబాలికా పాఠశాలను అభివృద్ధిచేయటానికై ఇంగ్లండ్​లో కొంత కృషి చేయనెంచి స్వామి అనుజ్ఞను కోరింది. స్వామి ఆశీర్వదిస్తూ ఇలా వచించాడు: “కొందరు మహమ్మదీయులలో విచిత్రమైన ఒక సంప్రదాయం వుంది. శిశువు జన్మించగానే ఆ దురభిమానగ్రస్తులు, ‘నిన్ను అల్లా సృజించివుంటె చావు! ఆలీ సృజించివుంటె బ్రతుకు!’ అని శిశువును ఆరుబయట విడిచి పెడతారట! ఆ మాటలనే నేను మార్చి చెబుతాను ‘కార్యరంగంలో ప్రవేశించు, అక్కడ, నిన్ను నేను నిర్మించివుంటె నశించు! తల్లి జగజ్జనని నిర్మించివుంటె వర్ధిల్లు.”

బ్రిటానీనుంచి స్వామి తిరిగి ప్యారిస్​కు వచ్చి, మిత్రసమేతుడై వియన్నా, కాన్​స్టాంట్​నోపిల్​, ఏథెన్స్​, ఈజిప్టులను సందర్శించి అక్కడ నుంచి భారతదేశానికి ఒంటరిగా పయనమయినాడు.






స్వామి మఠజీవనం

స్వామి రాకను గురించి బేలూరు మఠంలో ఎవరికీ తెలియదు. 1900 వ సం ॥ డిసెంబర్​ 9 వ తేదీన రాత్రి దాదాపు తొమ్మిది గంటలకు స్వామి మఠంలోకి రాగానే సోదరశిష్యులంతా, “స్వామీజీ వచ్చారు! స్వామిజీ వచ్చారు! అంటూ బ్రహ్మానందభరితులయినారు. భోజనానంతరం స్వామి తమ పాశ్చాత్య పర్యటనాన్ని గురించి ముచ్చటిస్తూ ఇలా పలికాడు: “మొదటిసారి నేను పశ్చిమ ఖండాన్ని చూసినప్పుడు పాశ్చాత్యుల శక్తిసామర్థ్యాలను సమాజనిర్మాణ కౌశలాన్ని చూసి అబ్బురపడ్డాను. ఇప్పుడో, అధికారవాంఛతో, స్వార్థపరాయణతతోకూడిన పాశ్చాత్య వాణిజ్యధోరణి అంటె నాకు జుగుప్సాకరంగా వుంది. సంఘీభావబుద్ధి కొనియాడతగినదే. కాని తోడేళ్ళ సమావేశంలో అందం ఏముంది? పాశ్చాత్య జీవన విధానం నాకు నరకప్రాయంగా కనిపిస్తోంది.”

స్వామి భారతదేశానికి తిరిగి వచ్చేలోపునే అద్వైతాశ్రమంలోని మిత్రుడు సెవియర్​ మరణించాడని దివ్యదృష్టితో గ్రహించాడు. కొద్దిరోజులవగానే శిష్యసమేతుడై సెవియర్​ సతిని ఓదార్చటానికై మాయావతికి వెళ్లి అక్కడ కొన్నిరోజులు గడిపాడు. సెవియర్​ సేనాని తన ఉద్యమానికై రక్తం ధారపోశాడని స్వామి పేర్కొన్నాడు.

ఆశ్రమ కార్యనిర్వహణంలో శిష్యులు చూపవలసిన విధేయతను గురించి ప్రసంగిస్తూ స్వామి ఒకప్పుడు ఇలా అన్నాడు: “విధేయతా గౌరవమూ శాసించి పొందదగ్గవి కావు. ప్రేమమయ స్వభావం, మహత్తరమైన శీలం ఇవే వాటికి ముఖ్యకారణం. నిజమైన ప్రేమౌన్నత్యాలకు సర్వులూ వంగి నమస్కరిస్తారు.”

అద్వైతాశ్రమాభివృద్ధిని గురించి స్వామి తన ప్రణాళికను తెలుపుతూ, ధ్యానాయత్త చిత్తుడైన విరజానందస్వామితో ఇలా అన్నాడు: “జపతపాల మాట సరే... కాని కఠోరతపస్సుతో శరీరాన్ని ధ్వంసం చేసుకోకు... గంటల పర్యంతం ధ్యానించగలవాడు ఎవడు? ఐదు నిమిషాలు చిత్తైకాగ్రత పొందగలిగితే చాలు. ఐదు అవటమెందుకు, ఒక్క నిమిషమే చాలు. అందుకోసమే ఉదయసాయంకాలాలలో నియమిత సమయం ఆవశ్యకమైవుంది. మిగిలిన కాలం విద్యాభ్యాసంలోనో, లోకహిత కార్యాలలోనో వినియోగించాలి. తీవ్రతపశ్చర్యలకంటె కర్మాచరణాన్నే నా శిష్యులు ముఖ్యంగా లక్షించాలి. కర్మే వారికి ఒక సాధనగాను, తపశ్చర్యగాను వుండాలి.” ఐనా ధ్యానాయత్తమూ, స్వేచ్ఛావిలసితమూ అయిన పారమార్థిక జీవిత ఔన్నత్యాన్ని స్వామి గుర్తించకపోలేదు. భిక్షాటనంతో జీవిస్తూ, భగవదాయత్తచిత్తుడై, బాహ్యస్మృతి రహితుడై గడిపిన పరివ్రాజక దినాలే తన జీవితంలోని మహోత్తమానందకర దినాలనీ, ఆ స్వచ్ఛంద జీవనం ఏకాంతజీవనం లభిస్తే సమస్తం విడిచిపెడతాననీ స్వామి అన్నాడు.

అద్వైతాశ్రమంలో శిష్యులు శ్రీరామకృష్ణ పూజామందిరాన్ని నిర్మించి, ధూపదీప నైవేద్యాదికాలతో విగ్రహారాధన చేస్తూండటం చూసి, స్వామి ఆ చర్యను తీవ్రంగా ఖండించాడు. ఈ సంగతిని గురించి తరువాత స్వామి అభిప్రాయాన్ని బలపరుస్తూ శారదామాత ఇలా అన్నది: “శ్రీ గురుదేవుల తత్త్వం అద్వైతమే. ఆయన అద్వైతాన్నే బోధించివున్నారు. మీరూ అద్వైతాన్ని ఎందుకు అవలంబించరాదు? వారి శిష్యులందరూ అద్వైతులే.” శిష్యులు స్వామి అభిప్రాయాన్ని శిరసావహించారని వేరే చెప్పనక్కర్లేదు. ఈ విషయాన్నే తలచి స్వామి బేలూరు మఠానికి తిరిగి వచ్చి ఇలా పలికాడు: “శ్రీరామకృష్ణుల బాహ్యారాధనలేని కేంద్రం ఒక్కటైనా వుంటుందేమో అని తలచాను. కాని అక్కడా ఈ వృద్ధుడు ప్రతిష్ఠితుడైనాడు! బాగు, బాగు!”

బేలూరు మఠంలో బ్రహ్మచారులనూ, సన్న్యాసులనూ తన మహాకార్య భారాన్ని వహించ సమర్థులను చేయటం ఒక్కటే స్వామికి ఇక మిగిలివున్న కర్తవ్యం. బోధనకై వలసిన పాఠాలూ, దృఢ శరీరానికి ఆవశ్యకమైన వ్యాయామపద్ధతులూ, ఆధ్యాత్మికాభివృద్ధికి వలసిన ధ్యానాదిసాధనలూ, సర్వం సక్రమంగా నిర్వర్తితాలవుతున్నవి. స్వామి సోదరశిష్యులు నూతన శిష్యులకు వలసిన సుశిక్షణం గరపసాగారు.

శిష్యశిక్షణాది కార్యాలలో ఇలా నిమగ్నుడైవుండగా, ఢాకా, తూర్పు వంగదేశంనుంచి స్వామికి ఆహ్వానాలు రాసాగాయి. అంతేగాక స్వామి తల్లి భువనేశ్వరీదేవి అస్సాం, తూర్పు వంగదేశాలలోని పుణ్యక్షేత్రాలను దర్శించాలనే మహోత్కంఠతో వున్నది. తల్లిని, శిష్యులు కొందిరిని వెంటబెట్టుకొని, 1901 వ సం ॥ మార్చి 18 వ తేదీన స్వామి కలకత్తానుంచి బయలుదేరాడు. ఢాకా చేరేసరికి, స్టేషను అంతా స్వామిని సందర్శించ వచ్చిన వేలాది జనంతో నిండివుంది. శ్రీరామకృష్ణ జయజయధ్వానాలు మిన్నుముట్టాయి. దివ్య శకటంలో స్వామిని ఆశీనుణ్ణి చేసి, మహోత్సాహంతో ఊరేగిస్తూ, స్వాగత సంఘసభ్యులు జమీందారు మోహన్​దాస్​ భవనం వద్దకు స్వామిని తీసుకువెళ్లారు. అక్కడ స్వామి సందర్శనానికై వేలాది జనం వేచివున్నారు.

‘నేను ఏం తెలుసుకొన్నాను’ అనే అంశంమీద స్వామి, జగన్నాథ కళాశాలలో రెండువేలమంది శ్రోతలకు మహోపన్యాసం* ఇచ్చాడు. ‘మన మాతృమతం’ అనే విషయాన్ని గురించి మరునాడు మూడువేల మంది శ్రోతలకు తన మాతృదేశోద్ధరణ కార్యక్రమాన్ని తెలుపుతూ గంభీరంగా ప్రసంగించాడు.

స్వామి ఢాకాలో బసచేసి వుండగా ఒకరోజు ఒక వేశ్య గొప్పగా సింగారించుకొని తన తల్లితో కలిసి స్వామిని సందర్శింప వచ్చింది. మొదట్లో స్వామి శిష్యులు అందకు సమ్మతించలేదు. కాని స్వామికి ఈ వార్త తెలియగానే ఎంతో ఆదరంతో వారికి దర్శనం ఇచ్చాడు.* ఇద్దరూ స్వామికి అభివాదాలు చేసినాక ఆ వేశ్య తాను ఉబ్బసంతో బాధపడుతున్నానని తెలిపి, “ఏదైనా సిద్ధౌషధాన్ని అనుగ్రహించండి” అని వేడుకొంది. ప్రేమ పూర్ణుడై స్వామి ఇలా అన్నాడు: “తల్లీ! నేనూ ఉబ్బసంతోనే బాధపడుతున్నాను. కాని నివారణ పొందలేకున్నాను. ఏం చెయ్యగలనో చెప్పు తల్లీ!” ఈ మాటలకు అందరూ ముగ్ధులైనారు.

ఢాకానుంచి స్వామి కామాఖ్య చంద్రనాథాలనే పుణ్యక్షేత్రాలను దర్శించి, అస్సాంలోని గౌహతికి వెళ్లి అక్కడ మూడు ప్రసంగాలు చేశాడు. అక్కడనుంచి స్వామి షిల్లాగ్​కు వెళ్లాడు. భారతదేశానికి మిత్రుడై ఒప్పారిన సర్​ హెన్రీ కాటన్​ ఈ సందర్భంలో స్వామిని సందర్శించి భారతజాతీయ సమస్యలను గురించి స్వామితో చర్చించాడు. అతడికోరిక మేరకు అక్కడి ఆంగ్లేయ ఉద్యోగులకు స్వామి ఒక ప్రసంగం ఇచ్చాడు. స్వామి శరీర అస్వస్థను చూసి, కాటన్​ దొర స్వామికి వలసిన వైద్యసహాయం అందించటంకోసం అక్కడి రాజవైద్యుణ్ణి రావించాడు. అంతేగాక ప్రతిరోజు స్వయంగా స్వామి ఆరోగ్యాన్ని గురించి వాకబు చేస్తూండేవాడు. ఉదారహృదయుడైన కాటన్​ దొర భారతదేశ పరిస్థితులను భారతీయాశయాలను గ్రహించి దేశక్షేమానికై కృషి చేశాడనీ, భారతీయులందరికీ అతడు ప్రేమపాత్రుడనీ స్వామి వచించాడు.

స్వామి ఈ సమయంలో నాగమహాశయుడి నివాసానికి వెళ్లి, మహాశయుడి భార్య ఒసగిన ఆతిథ్యాన్ని పొంది బ్రహ్మానందభరితుడయినాడు. శిష్యులకు ఈ సంగతిని గురించి తదనంతరం స్వామి ఇలా తెలిపాడు:

“నాగమహాశయుడు ఎలాంటి మహనీయుడోకదా! అతడి జన్మస్థానానికి కొన్నిమైళ్ల సమీపంలో వుండీ పరమపావనమైన అతడి గృహాన్ని సందర్శించకుండా వుంటానా? అనంత శాంతినిలయమూ, మనోజ్ఞమూ అయిన అతడి గృహం అందరికీ పరమపావన పుణ్యక్షేత్రం! అతడి సహధర్మచారిణి స్వహస్తాలతో అమృతసమానమైన పదార్థాలను వండి, నాకు వడ్డించింది. అపరిమిత ప్రేమతో ఆ తల్లి కడుపార భుజించమని పట్టుపట్టింది. అక్కడుండగా చెరువులో ఈతకొట్టి తరువాత రెండున్నర గంటల వరకు ఆదమరచి నిద్రించాను. నా జన్మలో అంతదాకా ఎన్నడూ అలాంటి గాఢనిద్రపోయి ఎరుగను. మేలుకొన్నాక ఆమె నాకు మధుర ఫలహారాలతో విందుచేసింది. నాగమహాశయుడి భార్య నాకిచ్చిన వస్త్రాన్ని శిరసావహించి ఢాకాకు బయలుదేరాను. అతడి ఛాయాచిత్రం అర్చించబడుతోంది. కాని అతడు సమాధి చెందిన స్థానంలో అతడి అస్థిసంచయాన్ని ఇంకా విశేష శ్రద్ధతో కాపాడవలసి వుంది. నాగమహాశయుడి జన్మచేత, అత్యద్భుతమైన అతడి జీవితంచేత తూర్పు వంగదేశమంతా ధన్యత చెందినది. నాగమహాశయుడి ఔన్నత్యం ఎలాంటిదో అతడి జన్మస్థానవాసులైన తూర్పువంగ దేశస్థులకు ఇంకా బోధపడలేదు; దాన్ని వారు గుర్తిస్తారు గాక!”

స్వామి ఢాకాలో వుండినప్పుడు ఒకరోజు యువకుడొకడు తన గురువు ఛాయాచిత్రాన్ని స్వామికి చూపించి, ఆతడు అవతారపురుషుడని నమ్ముతారా? అని అడిగాడు. అందుకు “నాయనా! ఆ విషయం నాకెలా తెలుసు?” అన్నాడు స్వామి. కాని ఆ ఛాందసుడు ఊరుకోక నాలుగైదు సార్లు అదే ప్రశ్న అడిగాడు. “ఔను” అని స్వామి నుంచి సమాధానం పొందాలని అతగాడి ఆరాటం. విని విని స్వామి ఇలా బదులు చెప్పాడు: “నాయనా! నా మాట విని సరైన ఆహారవ్యాయామాలతో శారీరక బలం సముపార్జించుకో. నీ గురువు అవతార పురుషుడో కాదో అప్పుడు స్వయంగా నువ్వే ఆలోచించుకోగలవు. పుష్టికర ఆహార కొరతచేత నీ మెదడు కాస్త మెత్తపడివుండి.” తరువాత శిష్యులకు ఈ సంగతి తెలుపుతూ స్వామి ఇలా వచించాడు: “యథార్థమైన నా మాటలు ఆ కుర్రవాడికి రుచించకపోయి వుండొచ్చు. కాని ఏం చెయ్యటం? అలాంటి వ్యక్తులను గట్టిగా మందలించకపోతే, ఆ ధోరణి ఉన్మాదంలోకి దిగుతుంది.”

స్వామి అతగాడికి ఇలా తెలిపాడు: “నీ గురువుని నువ్వు అవతార పురుషుడనుకో, మరేమన్నా అనుకో, కాని భగవదవతారాలు అరుదుగా గాని ఉద్భవించవు. ఢాకాలోనే ఇటీవల నాలుగైదు అవతారాలు బయలుదేరినవని వినివున్నాను! ఈ రోజులలో జనానికి నిజంగా అవతారపు పిచ్చి పట్టినట్లు కనిపిస్తోంది!”

మరొక రోజు ‘నన్ను స్పృశించమోకు అనే మతస్థుడు’ స్వామిని సమీపించి, స్వామి మతాచార ధర్మాలను గురించి అడ్డదిడ్డమైన ప్రశ్నలు వేయసాగాడు. స్వామి ఇలా జవాబిచ్చాడు: “ఓయీ! నేను యతినని ఎరుగు. నీ జాతి మతాచారాలు అత్యాశ్రమినైన నాకు వర్తించవు. మ్లేచ్ఛుని వద్దనుంచి కూడ సన్న్యాసి మాధుకరం స్వీకరించి జీవించవచ్చునని శాస్త్రం తెలియజేయడం లేదా?”* 

ఢాకాలో స్వామి ఆరోగ్యం చెప్పుకోతగ్గ మేరకు క్షీణించింది. అతి మూత్రం, ఉబ్బసం స్వామిని బాధించసాగాయి. తన అస్వస్థతను తలచి స్వామి ఒకప్పుడు ఇలా అన్నాడు: “ఈ శరీరం ఏమైతే ఏం? పదిహేను వందల ఏళ్ల పర్యంతం సరిపడే సందేశాన్ని జనానికి ఒసగి వున్నాను!” నిజానికి భారతదేశానికే కాక ప్రపంచమంతటికీ వలసిన సందేశాన్ని స్వామి ఒసగివున్నాడు! స్వామి సందేశాన్ని అనుసరించటమే దేశోన్నతికీ లోకశ్రేయస్సుకూ విధ్యుక్తమార్గం!

కొన్ని నెలల అనంతరం స్వామి తిరిగి బేలూరు మఠానికి అరుదెంచాడు. సోదరశిష్యులు అత్యంతశ్రద్ధతోను, అఖండప్రేమతోను స్వామికి సేవచేయసాగారు. చికిత్సకోసం సమర్థుడైన వైద్యుణ్ణి నియమించారు. తనను ఆరోగ్యవంతుణ్ణి చేయటంలో వారు చూపే దీక్షా, ఆతురతలను కాంచి స్వామి తన కార్యాలోచనలను వీడి, కొద్ది మాసాలు చక్కగా విశ్రాంతి పొందసాగాడు. కాని స్వామి మానసం ఆత్మవిచార సాగరం కదా! ఒకప్పుడాతడు కౌపీనమాత్రధారుడై మఠంలో సంచరించేవాడు; మరొకప్పుడు కాషాయవస్త్రాలను ధరించి మఠ ఆవరణలో దీర్ఘాలోచనానిమగ్నుడై పచార్లు చేసేవాడు; ఒకప్పుడు ఏ గంగాతీరంలోనో, ఏ చెట్టు నీడలోనో ఆసీనుడై ధ్యాననిమగ్నుడయ్యేవాడు; వేరొకప్పుడు గ్రంథపఠనానందంలో ఓలలాడేవాడు; ఒక్కోసమయంలో తన గంభీరవచనాలతో శిష్యులను నూతనోత్సాహ పూరితులను గావించేవాడు. వెయ్యిమాటలెందుకు? స్వామి దివ్యజీవన విధానంతో మఠం పరమార్థనిలయమై అలరారుతోంది.

మఠంలో పై అంతస్తులో ఆగ్నేయభాగాన వున్న గది స్వామి నివాస స్థానం. అది నాలుగు కిటికీలతోను మూడు ద్వారాలతోను కూడుకొన్న విశాలమైన గది. అదే స్వామి పఠన మందిరం. దాన్లో సింహద్వారానికి కుడివైపు ఒక మూల ఐదడుగుల ఎత్తయిన ఒక అద్దమూ, దానికి అవతల స్వామి కాషాయవస్త్రాలు వుంచుకొనే చట్టమూ వున్నవి. గది మధ్యలో తీగ చుట్టలతో అమర్చబడిన ఒక మంచం వుంది. ఎన్నడోకాని స్వామి దాన్ని ఉపయోగించుకొనేవాడు కాదు. నేలమీదనే పక్క పరచుకొని స్వామి పడుకొనేవాడు. పువ్వులతో కూడుకొన్న ఒక పాత్ర, లేఖక సామగ్రి, పిలువటానికి ఉపయోగపడే గంట, ఒక వ్రాతబల్ల ఆ గదిని అలంకరిస్తున్నవి. మరొక బల్లమీద కొన్ని పింగాణిపళ్లెరాలు, పాత్రలు అమర్చబడి వుంటవి. ఒకచోట వున్న కృష్ణాజినం స్వామి ధ్యానాన్ని జ్ఞప్తికి తెస్తూంటుంది. వీటి అన్నిటికంటె స్వామి గదిలో ఎంతో ఆకర్షణీయమైన వస్తువు ఒకటి వుంది. అదే శ్రీరామకృష్ణుల చిత్రపటం. ఆ చిత్రంలోని తన గురుమూర్తిని ప్రేమానురాగాలతో, అఖండభక్తితో స్వామి చూచుకొంటూంటాడు. ఆ గదిలోనే తరచు స్వామి సోదరశిష్యబృందానికి సదుపదేశాలు చేశాడు, స్నేహితులతోను భక్తులతోను సంభాషించాడు, భుజించాడు, నిద్రించాడు, ధ్యానస్థితుడై పరమేశ్వరాను సంధానం గావించాడు. ఇక్కడే స్వామి మహాసమాధి పొందాడు. ఇప్పుడీ చోటు పరమపవిత్రంగా పరిగణించబడుతూ శిష్యబృందం పరిరక్షణలో వుంది. దీన్లోని ప్రతి వస్తుమా స్వామి జీవిత అంత్యదినాన ఎలావుండినదో ఖచ్చితంగా అలాగే నేడు అమర్చబడివున్నది. గోడమీద వున్న తిథివార పట్టిక “జులై 4, 1902” అని చూపుతోంది. వ్రాతబల్ల స్వామి ఇప్పుడే అక్కడనుండి లేచి పక్కనున్న పూజామందిరానికి వెళ్లారు కాబోలు అని తలపింపచేస్తోంది. స్వామి గది ప్రస్తుతం ధ్యానానికై వినియోగింపబడుతోంది. అతడి జ్ఞానభక్తి వైరాగ్యాదులతో స్పందిస్తూండే ఈ పరమపావన పుణ్యస్థలాన్ని రోజూ వందలాది జనం వచ్చి దర్శిస్తూంటారు; దర్శించి అతడి దివ్యభావాలచేత ప్రేరేపితులవుతూంటారు.

బ్రహ్మచర్యం, త్యాగం, మాతృదేశోద్ధరణానికి ఆవశ్యకమైన శిక్షణ విధానం, భారతీయ కళానైపుణ్యం, సంస్కృతి వాఙ్మయం, ప్రాచ్యపాశ్చాత్య విజ్ఞాన సమన్వయం, గురుకుల విధానం, జీవుడి దివ్యత్వం, అస్పృశ్యతా నిర్మూలనం, ఈశ్వరానుగ్రహం మొదలైన ఉత్కృష్ట అంశాలను గురించి స్వామి శిష్యులకు మనోరంజకంగా బోధించేవాడు.

మఠంలో స్వామి జీవనం ఒక దివ్యోద్యానం. అద్భుతమైన అతడి శాస్త్రకళాపాండితి, వినిర్మలవర్తనం, జ్ఞాన భక్తి వైరాగ్యాలు మొదలైనవి దాన్లోని పుష్పరాజాలు. ఆ దివ్యకుసుమాల పరిమళమే అతడి జగద్య్వాప్తమైన కీర్తి. ఉల్లాసంలో బాలుడు, ధైర్యసాహసాలలో యువకుడు, జ్ఞానంలో వృద్ధుడు ఐన అతడి వ్యక్తిత్వంలో సమస్త దశలూ పరిపూర్ణ సమన్వయం చెంది అతడి జీవితోద్యానవనాన్ని అలౌకిక శోభాయమానం గావించాయి.

వీణానాదాన్ని మించిన తన సహజకోమల కంఠస్వరంతో స్వామి తరచు సంకీర్తన ఒనరుస్తూ దివ్యభావ నిమగ్నుడయ్యేవాడు. అప్పుడప్పుడు మఠంలోని వంట విధానాన్ని పరీక్షించటమేకాక, శిష్యబృందం నిమిత్తం స్వయంగా మధుర పదార్థాలను వండేవాడు. ఇలా సమస్త విషయాలలోను శిష్యులకు స్వామి మార్గదర్శకుడై వర్తిస్తూండేవాడు. లోకానికి అతడు ప్రఖ్యాత వివేకానందుడై, దేశభక్తాగ్రగణ్యుడై, ప్రబోధకుడై వెలుగొందుతూంటే, శిష్యబృందానికి అతడు శ్రీరామకృష్ణ ప్రియపుత్రుడై, ఆచార్యుడై, హితుడై, సన్నిహితుడై, పెన్నిధానమై దీపించసాగాడు.

స్వామికి పెంపుడు జంతువులపట్ల అపరిమిత ప్రేమ. వాటికి ‘హంసి’, ‘మాత’ మొదలైన ముద్దుపేర్లు పెట్టి, వాటిని అమితానురాగంతో పెంచేవాడు. అవీ స్వామిపట్ల విశేషప్రేమను ప్రదర్శిస్తూండేవి. ఒకప్పుడు హంసి అనే మేకను సమీపించి, స్వామి తన తేయాకు పానీయం కోసం పాలిమ్మని బ్రతిమాలేవాడు. మాత అనే మేకపిల్లతో దోబూచులాడుతూ అటూ ఇటూ పరుగెత్తేవాడు. నిజవేదాంత సింహగర్జారావాలతో ప్రాక్పశ్చిమ ఖండాలను ఉర్రూతలూగించిన వివేకానందస్వామి పెంపుడు జంతువులతో ఆడుతూండేటప్పుడు స్వామిని సందర్శించ వచ్చిన వారాతడి ప్రేమమూర్తిని వినిర్మలభావాలను గాంచి అబ్బురపడుతూండేవారు.

పుష్పవనాదులను వృద్ధిచేయటం, మఠంలోని గోవులను సంరక్షించటం మొదలైన విషయాలంటె స్వామికి అమితానందం. పాదులు పుష్పవనమూ బ్రహ్మానందస్వామికి, ఆవులు మేసే పచ్చికబీడు తనకూ చెంద, వాటి సరిహద్దులను అతిక్రమిస్తున్నాడని బాలుడి మాదిరి బ్రహ్మానంద స్వామితో స్వామి పోట్లాడటం శిష్యులు నేటికి స్మరిస్తూంటారు.

స్వామి ఆరోగ్యం బాగా క్షీణించింది. పాదాలు ఉబ్బటంతో నడవటం కష్టమవుతోంది. నిద్రపట్టటం లేదు. కాని నిరంతర భగవదాయత్తచిత్తుడైన స్వామి ఎప్పటి మాదిరే ఉత్సాహపూరితుడై వున్నాడు. తనను చూడవచ్చిన వారిని ఆదరించి, సహజగంభీరోక్తులతో వారితో ప్రసంగించేవాడు. శిష్యుడైన శరశ్చంద్రుడు ఒకరోజు ఆరోగ్యాన్ని గురించి ప్రస్తావించగా స్వామి, మృదులోక్తుల నిలా పలికాడు: “నాయనా! ఆరోగ్యాన్ని గురించి ఇక ఎందుకు అడుగుతావు? నానాటికీ శరీరబలం క్షీణిస్తోంది. బతికిన నాలుగు రోజులు నేను మీ కోసమే జీవితం అర్పించి కర్మరంగంలో మరణిస్తాను.” “స్వామీజీ! కొన్ని నెలలు పూర్తివిశ్రాంతి తీసుకోరాదా?” అని శరశ్చంద్రుడు విన్నవించగా, స్వామి ఇలా అన్నాడు: “వెర్రివాడా! నా జీవితానికి విశ్రాంతిలేదు. శ్రీరామకృష్ణుడు కాళి అని వచించిన పరాశక్తి అతడిక నాలుగు రోజులకు గతిస్తాడనగా నాలో ప్రవేశించి నా శరీరాత్మలను స్వవశం చేసికొంది. ఆ పరాశక్తే నాతో తీవ్రకర్మను చేయిస్తోంది; స్వసుఖాన్ని చూసుకోనివ్వదు; నిమిషం ఊరుకోనివ్వదు.” శరశ్చంద్రుడు అడగ్గా స్వామి తన జీవిత మహాసంఘటనను ఇలా వివరించాడు.

 “గురుదేవుడు నిర్యాణం చెందటానికి మూడునాలుగురోజులకు మునుపు నన్నేకాంతానికి పిలిచి, తన ఎదుట కూర్చోపెట్టి ఏకాగ్రదృష్టితో నన్నవలోకించి, సమాధిస్థితుడయ్యాడు. అపుడాతడి శరీరంనుండి సూక్ష్మాతి సూక్ష్మమైన విద్యుచ్ఛక్తివంటి మహాద్భుతశక్తి తరంగాలుగా నాలో ప్రవేశించటం ప్రత్యక్షంగా నాకు గోచరించింది. కొంతసేపటికి నేనూ బాహ్యస్మృతిని కోల్పోయి సమాధిమగ్నుడనైనాను. అలా ఎంతసేపున్నానో చెప్పలేను. స్మృతి వచ్చాక చూసేసరికి గురుదేవుడు విలపిస్తూన్నాడు. కారణం అడగగా జాలికొలిపే మాటల్లో అతడిలా పలికాడు. ‘నాయనా! నరేంద్రా! నేనిపుడు నా సర్వస్వాన్ని నీకు ధారపోసి ఫకీరునైనాను! మహాశక్తి ప్రభావంతో లోకంలో నువ్వు ఘనకార్యాలు ఒనరుస్తావు. అనంతరమే నీ నిర్యాణం!’ ఆ శక్తియే నన్ను విశ్రాంతినొందనీయక తీవ్ర కార్యరంగంలో వర్తింపచేస్తోంది. ఈ శరీరం ఊరక కూర్చోటానికి సృజింపబడలేదు.” 

బేలూరులో శాశ్వత శ్రీరామకృష్ణమఠ స్థాపనానంతరం స్వామి నవీనాశయములను గూర్చీ మఠస్థుల స్వతంత్ర జీవనవిధానాన్ని గూర్చీ శాస్త్ర జ్ఞానహీనులైన సంకుచిత పూర్వాచారపరాయణులు కొందరు ఖండన లారంభించటమేకాక మఠస్థుల స్వభావవర్తనాలనుగూర్చి దుష్ప్రచారాలు చేయసాగారు. ఇదంతా గ్రహించి స్వామి శిష్యులతో ఇలా పలికాడు: “కుక్కలు మొఱుగుతున్నా ఏనుగు తనదారినే పోతుందనే సామెత మీరు వినలేదా? ప్రపంచం తన్ను దూషించినా భూషించినా సరే, సాధుపుంగవుడు పరిగణించడు.” అట్టి ఖండనల నెంతమాత్రమూ గమనింపవలదని మరొకప్పుడిలా వచించాడు: “ఏ దేశంలోనైనా నూతనభావాలు బోధింప బడునపుడెల్ల పూర్వాచారపరాయణులు ధ్వజమెత్తుతారు. ప్రతిమతాచార్యుడూ ఈ పరీక్షలో ఉత్తీర్ణుడవటం విధాయకం. ప్రబోధకులిలాంటి హింసకు గుఱి కానిదే సంఘంలో ఉన్నతభావములు నాటుకోజాలవు.” అంతేకాక స్వామి ఇలా హెచ్చరించాడు: “నిష్కామంగా మీ విధ్యుక్తకర్మ మీరొనర్చితే సకాలంలో ఫలించి తీరుతుంది. ‘నహి కళ్యాణకృత్​ కశ్చిత్​ దుర్గతిం తాత! గచ్ఛతి’ సత్కర్మ ఒనర్చినవాడెన్నటికీ దుర్గతిపొందడనే గీతావాక్యాన్ని స్మరించండి!” క్రమంగా స్వామి జీవితకాలంలోనే సనాతనులు స్వామియెడ సుముఖులు కాసాగారు.

సాంఘిక విషయాలలో స్వామి ఎలాంటి విశాలాశయాలను ప్రకటించినా ధార్మికవిషయాలలో సనాతనులకెల్ల సనాతనుడనే సంగతి మరవరాదు. పర్వదినాలలో అవలంబింపబడే సనాతనధర్మసంప్రదాయాల నన్నిటిని స్వామి యథోక్తంగా అవలంబించేవాడు. వంగదేశంలో ప్రామాణికమైన రఘునందనస్మృతి ననుసరించి దుర్గా కాళీ లక్ష్మీ పూజలను 1901 వ సం ॥ లో స్వామి సోదర శిష్యసమేతుడై యథోక్తంగా జరిపాడు. వేలాది దరిద్రనారాయణుల నన్నాదికాలచే అర్చించటం ఈ పూజలోని ముఖ్యాంశం. శ్రీశారదామాతృదేవి భక్తబృందంతో దుర్గాపూజసమయంలో మఠానికి విచ్చేసింది. కలకత్తాలోని సుప్రసిద్ధ సనాతన బ్రాహ్మణ పండితులు అనేకులు వచ్చి పూజలలో పాల్గొన్నారు. పూజానంతరం విగ్రహాలు గంగామాతకు అర్పింపబడినవి.

స్వామితల్లి భువనేశ్వరీదేవి స్వామికి బాల్యంలో ఒకప్పుడు జబ్బుచేసి ప్రాణంమీదికి వచ్చినప్పుడు కాళికాదేవి యెదుట నేలమీద అతణ్ణి దొరలిస్తానని మొక్కుకొంది. భువనేశ్వరీమాత ఆ సంగతి ఇప్పుడు జ్ఞప్తికి తెచ్చుకొని, తన మొక్కు చెల్లించమని కాళీపూజానంతరం స్వామికి కబురు పంపింది. స్వామి అస్వస్థుడైవున్నా, తల్లి కోరిక ననుసరించి, గంగాస్నానం చేసి, తడిబట్టలతో కాళీఘట్టంలోని కాళికాలయానికేగి, దేవి యెదుట నేలమీద మూడుసార్లు దొరలాడు. అనంతరం దేవి నర్చించి యేడుపర్యాయాలు ఆలయప్రదక్షిణచేసి, ప్రాకారంలో స్వయంగా హోమమాచరించాడు. స్వామి మాతృభక్తిని, ఆచారపరాయణతను గాంచి జనులు ఆశ్చర్యచకితులైనారు.

 బేలూర్​ మఠం : ఒక విభాగం
కుడివైపు కట్టడం మేడ కుడి మూలలో స్వామీజీ గది; కట్టడం ప్రక్కన ‘స్వామీజీ మామిడి చెట్టు’ 

 స్వామీజీ గది
 

అవసానం

స్వామి ఆరోగ్యం అమితంగా క్షీణించిపోయింది. కలకత్తాలోని సుప్రసిద్ధ వైద్యుడైన సాన్డర్స్​ పరీక్షించి పరిపూర్ణ విశ్రాంతి అవసరమని చెప్పాడు. కాని భగవైద్యశేఖరుడైన స్వామిని భౌతికవైద్యులు ఎవరు శాసించగలరు? కాస్త ఆరోగ్యం తేరుకోగానే స్వామి కర్మరంగంలో వురికేవాడు. శిష్యులు ఎంత వలదన్నా తనను సందర్శించ వచ్చినవారితో స్వామి దయాపూర్ణుడై నిద్రాహారాలను విస్మరించి ప్రసంగించేవాడు. మరొకప్పుడు తోటలో అందమైన పువ్వుల మొక్కలను నాటి, అవి ఎదిగి పుష్పిస్తూండటం బాల్యోత్సాహంతో గమనించేవాడు.

ఈ రోజులలో స్వామి నిరుపమాన గురుభక్తి విశ్వాసాలను వ్యక్తీకరించే ఒక సంఘటన జరిగింది. స్వామి శిష్యుడైన నిర్భయానందుడికి తీవ్రజ్వరం తగిలి ప్రాణంమీదికి వచ్చింది. స్వామికి ఏమీ తోచలేదు. చివరకు అకస్మాత్తుగా దివ్యావేశ పరవశుడై పూజామందిరంలోకెళ్ళి గురుదేవుడి అస్థిసంచయాన్ని గంగోదకంతో కడిగి ఆ తీర్థాన్ని నిర్భయానందుడి నోట్లో పోశాడు. వెంటనే జ్వరం ఉపశమించింది. స్వామి శిష్యులకేసి తిరిగి మహానందంతో ఇలా అన్నాడు: “శ్రీరామకృష్ణుల ప్రభావాన్ని చూడండి! అఘటిత ఘటనా సమర్థుడు గురుదేవుడు!”

మఠాలయంలో ప్రత్యక్షంగా శ్రీరామకృష్ణులు వెలసివుండటాన్ని నిరూపించే మరొక సంఘటన. శ్రీరామకృష్ణుల అస్థిసంచయాన్ని గాంచి, “గురుదేవుడు ఇక్కడ వెలసివుండటం నిజమా?” అని సంశయించి, “దేవా! శ్రీరామకృష్ణప్రభూ! నిజంగా నువ్వు ఇక్కడ వెలసివుంటె ప్రస్తుతం కలకత్తాకు వచ్చివున్న గ్వాలియర్​ మహారాజును ఇక్కడకు మూడురోజుల్లో రప్పించు!” అని స్వామి ప్రార్థించాడు. అద్భుతం, మరునాడు గ్వాలియర్​ మహారాజు సోదరుడు మహారాజు రాకను గురించి స్వామికి తెలుపటానికై మఠానికి ఏతెంచాడు. స్వామి బ్రహ్మానందభరితుడై ఆలయానికి వెళ్ళి, అనేక పర్యాయాలు గురుదేవుడికి ప్రణామాలర్పించి, శిష్యులకు తన దివ్యానుభవాన్ని తెలిపాడు.

ఆ ఏడు అఖీలభారత జాతీయ మహాసభ కలకత్తాలో జరిగింది. వివిధ రాష్ట్రాలనుంచి ప్రఖ్యాత వ్యక్తులు, వందలాది సభ్యులు అక్కడికి వచ్చి, భారతదేశ భక్తరత్నమైన స్వామిని సందర్శించి ప్రసంగించారు. ఆ సమావేశాలతో బేలూరు మఠమే నిజమైన జాతీయ సభాస్థానమై మించింది. వారితో స్వామి స్వచ్ఛమైన హిందీలో ప్రసంగించేవాడు. వైదిక మత వాఙ్మయ పునరుద్ధరణానికై వేదకళాశాల నెలకొల్పబడాలని సభానాయకులకు స్వామి తెలిపాడు. అందరూ స్వామి భావాలను ఆమోదించారు. వేదకళాశాలను స్థాపించాలనే కోరిక స్వామికి జీవితాంతం వరకు వుండిపోయింది. అందునిమిత్తం స్వామి ఉద్బోధన పత్రికా ముద్రణాలయాన్ని తెగనమ్మి కళాశాలను నెలకొల్పాలని సమకట్టాడు. కాని అది నెరవేరే లోపునే కీర్తిశేషుడయినాడు.

1901 వ సం ॥ ఆఖరులో జపాన్​నుంచి ఇద్దరు ప్రముఖులు వచ్చి స్వామిని సందర్శించారు. ఆ సమయంలో జపాన్​లో జరుగబోయే మతమహాసభకు స్వామిని ఆహ్వానించటానికై వారు వచ్చారు. స్వామిలాంటి యశోధురీణుడు వచ్చి పాల్గొంటే సభ జయప్రదమవుతుందనీ జపాన్​లో మత ప్రబోధం అత్యావశ్యకమైవుందనీ వారు విన్నవించారు. తన శరీర స్థితి ఎలావున్నా, మానవసేవయే మహోన్నతంగా ఎంచి మహాసభకు వెళ్ళటానికి స్వామి అంగీకరించాడు. ఆ సమయంలో వారిలో ఒకరు తాను బుద్ధగయ దర్శించాలని తెలిపి, స్వామిని తనతో రమ్మని వేడుకొన్నాడు. స్వామి అంగీకరించి జపాన్​ యాత్రికుడితో బుద్ధగయకు వెళ్ళాడు. అక్కడి మహంతు స్వామిని ఎంతో గౌరవించాడు. అక్కడ నుంచి స్వామి ఒంటరిగా వారణాసికి వెళ్లి, భక్తిప్రపూర్ణుడై శరీర ఆరోగ్యం ఎలావున్నా గంగాస్నానం చేసి విశ్వనాథ దేవాలయాదులను సందర్శించాడు. అక్కడి మహంతులూ పండితులూ స్వామిని సందర్శించి విశేష గౌరవాదులను చూపించారు. స్వామి తమలాంటి పూర్వాచారపరాయణుడు కాక సముద్రయానం చేసినా అతడి అఖండ దైవాంశం వారిని సమ్మోహితులను గావించింది. స్వామి బోధలను విని అక్కడి వంగయువకులు అనేకులు కాశీక్షేత్రాన్ని దర్శించే వేలాది యాత్రికులు సాయానికై తమలో తాము ఒక సంఘంగా ఏర్పడ్డారు. నిరతిశయమైన వారి త్యాగ సేవలను చూసి చూసి స్వామి మహోత్సాహపూరితుడై ఇలా వచించాడు: “యువకులారా! నిజంగా మీరు ధీరులు. సదా నేను మిమ్మల్ని ఆశీర్వదించి ప్రేమిస్తాను. ధైర్యోత్సాహాలతో పనిచేయండి. దారిద్ర్యాన్ని లెక్కించవద్దు. ధనం వచ్చి తీరుతుంది. మీ ఆశయాలు అనంతంగా ఫలిస్తవి.” ‘రామకృష్ణ సేవాసదన’ మనే ఆ సంస్థకోసం స్వామి జనులకొక విజ్ఞాపన రాసివున్నాడు.

వలసిన సంఖ్యలో బ్రహ్మచారులింకా లభించని కారణంగా స్వామి ఒక్కోసారి నిరుత్సాహపడేవాడు. దేశక్షేమానికే కాక, ఆత్మమోక్ష జగత్కల్యాణాలకై జీవితాలను అర్పించే యువకులపట్లే స్వామి ఆశలన్నీ లగ్నమై వున్నవి. నచికేతుడివంటి శ్రద్ధాళువులైన యువకులు పదిమంది లభిస్తే మాతృదేశం యావత్తును కొత్తమార్గం తొక్కిస్తానని స్వామి వచించాడు.

తన ఆశయాలను శరశ్చంద్రుడికి తెలుపుతూ స్వామి ఒకరోజు ఇలా ఘోషించాడు: “భారతజాతీయ ఆదర్శం, భగవద్భక్తి సంజనితమై త్యాగాన్నే లక్ష్యంగా చేసుకొని సింహబలం సాహసాలతో, దూషణాద్యతీతులై, కర్మఫలకాంక్షను విసర్జించి కార్యరంగాన్ని వరించండి. హనుమన్మహావీరుడే మీకు ఆదర్శపురుషుడు. జితేంద్రియ చక్రవర్తీ, అద్వితీయ ధీశాలీ ఐన అతడు రామనామంలోని అఖండభక్తితో ప్రాణభీతిని విడనాడి, ఒక్క గెంతులో సాగరాన్ని ఎలా లంఘించాడో చూడండి! భగవత్సేవకులమని గుర్తించి అలాంటి మహోన్నత ఆదర్శాన్ని అనుసరించి మీ జీవితాలను గడపండి. మీరు అలాంటి దివ్యాదర్శంలో సుప్రతిష్టులైతే ఉన్నతాశయాలూ, వాటిని అవలంబించే విధానాలూ అప్రయత్నంగా మీకు అలవడతవి. సంశయాల నన్నిటినీ తోసిపుచ్చి, సుస్థిరచిత్తులై మీ గురువు ఆజ్ఞను పాలించ కంకణం కట్టుకోండి! అస్ఖలిత బ్రహ్మచర్యం పాటించండి. ఇదే పారమార్థిక జీవన రహస్యం. వేరే మార్గం లేదు. హనుమంతుణ్ణి చూడండి. అతడెలాంటి భగవత్సేవకుడో! ఆదర్శమూర్తో! తన అఖండ బాహుబలంతో, అద్వితీయ పరాక్రమంతో రావణుడి రాక్షస సైన్యాలను హాహాకారమెత్తించ గలిగిన మహావీరుడాతడు. మరొకవైపు రామపద పంకజార్చకులలో అద్వితీయుడూ అతడే. రామచంద్రుని సేవించటమే, రామాజ్ఞను పరిపాలించటమే అతడి జీవితేచ్ఛ. అందుకోసం అతడు తన జీవితాన్ని ధారపోయ సమకట్టాడు. బ్రహ్మపదప్రాప్తిని సైతం అతడు లక్షించలేదు. అలాంటి నిశ్చంచల భక్తే దేశానికి ప్రస్తుతం ఆవశ్యకం. కాని మీరు ఏం చేస్తున్నారు? మృదంగ కరతాళాలతో ఏవో పిచ్చిపిచ్చి పదాలను పాడుతూ చిందులుతొక్కే శారీరక మానసిక బలహీనులతో కూడుకొని వుంది మీ జాతి నేడు! బృందావన గోపికాభక్తినీ, ఆ మహాకఠోరసాధనను, కామలేశమూ లేని మహోత్కృష్ట మధురభావాన్ని మీ కామాది నీచ ప్రవృత్తులన్నిటితో అనుకరించ ప్రయత్నిస్తున్నారు! ఫలితం ఏమిటి? దేశమంతా తమోంధకారంలో మునుగుతోంది. చిన్ననాటినుంచి అహర్నిశం ఈ గీతాలను జావళీలను విని విని దేశమంతా జావ కారిపోవటంలో ఆశ్చర్యమేముంది? దేశంలో పౌరుషం అడుగంటిపోయిందే! ఇంతకంటె అధోగతి మరొకటి వుందా? మీ ఢక్కలు, డోళ్లు, కాహళలు, తూర్పుభేరీలు ఏమైనాయి నేడు? వీటిని మళ్లా దేశంలోకి తీసుకొని రాలేరా? మీ యువకులను బిడ్డలను శౌర్యోత్తేజకాలైన వాటి గంభీర స్వరాలను విననివ్వండి. భారతపుత్రులారా! నేడు మనం ధైర్యోత్సాహజనకాలైన బ్రహ్మరుద్రతాళాలను ధ్వనించి డమరును మ్రోగించాలి. ‘హర! హర! మహావీర! మహావీర! వ్యోమ! వ్యోమ!’ అనే నినాదాలతో భూమ్యాకాశాలను కంపింపచేయాలి. ప్రస్తుతం కరుణ రసాదులను ప్రేరేపించే గీత గానాలను విరమించి, ‘ద్రుపదాది’ స్వరాలతో కూడిన వీరరసాన్విత గీతాలను జనం వినాలి, పాడాలి. వేదగంభీరఘోషతో దేశాన్ని పునరుజ్జీవింపచేయాలి. మనం చేసే ప్రతి కార్యంలోను సుస్థిరధీరత్వాన్ని ప్రకటించాలి. ఇలాంటి ధీరాదర్శనం అవలంబించినప్పుడే మాతృదేశ క్షేమం మనకు కరతలామలక మవుతుంది. నువ్వు ఒక్కడివైనా ఇలాంటి మహోత్తమాదర్శాన్ని నీ ప్రవర్తనలో చూపగలిగితే వందలాది నిన్ను అనుసరించి తీరుతారు. కాని క్షణమైనా ధర్మమార్గంనుంచి చలించకు, దౌర్బల్యాన్ని వీడు. నీ జీవిత చర్యలలో నిత్యం ధైర్యసాహసాలను ప్రకటించు. ఇదే పరమేశ్వరీ కటాక్షం లభించే మార్గం.”

శిష్యుడు తాను ఒక్కోసమయంలో దౌర్బల్యానికి గురవుతుంటానని చెప్పగా, స్వామి ఇలా వక్కాణించాడు: “అలాంటి సమయాలలో ఇలా పర్యాలోచించుకో: ‘నే నాతడి కుమారుణ్ణికానా? ఆ మహనీయుణ్ణి అనుసరించే నేనిలాంటి నిమ్నకార్యాలు చేయవచ్చునా?’ దైన్యాన్ని దుర్బలమనోభావాలను తొలగించి ధీరుడవై నిలబడి ‘నేనంత శక్తిప్రపూర్ణుణ్ణి, విశుద్ధ ధీనిధిని, అఖండజ్ఞాన స్వరూపుణ్ణి. సచ్చిదానందమయ పరబ్రహ్మాన్ని నేను!’ అని భావించుకో. ‘నేను ఆ మహనీయుడి శిష్యుణ్ణి. కామకాంచన విజేత ఐన శ్రీరామకృష్ణుల దాసానుదాసుణ్ణి’ అనే భావనలోనే నీ అహంకారం లయమై వుండాలి. ఇలాంటి ఆత్మగౌరవం లేనివ్యక్తిలో ఎన్నడూ బ్రహ్మశక్తి ప్రజ్వలించదు. ‘జగజ్జనని పరిపాలనలో ఈ జగత్తులో నేను భయపడేది ఎవరికి?’ అనే రామప్రసాదుడి కీర్తనను వినలేదా? ధీరుడవై మహావీరనామాన్ని స్మరిస్తూ ‘మహామాయను’ శరణుపొందు. సమస్తప్రపంచాన్ని బ్రహ్మస్వరూపంగా గాంచు, దైన్యం, దౌర్బల్యం, పిరికితనం అప్పుడు నిన్ను సమీపించవు.”

ఇలా అని స్వామి కిందికి వచ్చి మఠ ఆవరణలోని మామిడిచెట్టు నీడనున్న మంచంమీద కూర్చుని దీర్ఘాలోచనలో మునిగిపోయాడు. భావోద్వేగంతో స్వామి కళ్ళు ప్రజ్వలిస్తున్నాయి. అపూర్వజ్ఞానంచేత శరీరం గగుర్పడగా, స్వామి తనను పరివేష్టించివున్న బ్రహ్మచారులను, సన్న్యాసులను చూస్తూ ఇలా పలికాడు: “ఆత్మాన్వేషకులై మీరు ఎక్కడికి వెళతారు? సర్వజీవులలోను బ్రహ్మం అంతరాత్మగా భాసిస్తుంది. సాక్షాత్తు పరబ్రహ్మం ఇదుగో, ఇక్కడే వెలసివుంది. ప్రత్యక్షబ్రహ్మాన్ని వీడి బాహ్యవిషయాలను లక్షించేవారు ఎంతటి మతిలేనివారో కదా! బ్రహ్మం ఇక్కడ కరతలామలకమై వుండటం మీకు కనిపించటంలేదా? ఇదుగో, ఇక్కడే, ఇదేచోట బ్రహ్మం వెలసివుంది!” దివ్యావేశపూరితాలు, దివ్యావేశజనితాలూ అయిన స్వామి పలుకులు శిష్యులకు అపూర్వ సత్యాన్ని ప్రకటించి మించాయి. అద్భుత ప్రశాంతి భాసించగా శిష్యులందరూ నిశ్చేష్టులై నిలబడ్డారు.

ఒక్క మాటతో, చూపుతో, స్వామి తత్త్వార్థులకు జ్ఞానదానం ఒసగే సమర్థుడు!

ఈ సమయంలో మఠ ఆవరణలో పనిచేయటానికి నియుక్తులైన సంతాలులనే కూలీలతో, అఖండానురాగపూర్ణుడై స్వామి ప్రసంగించే వాడు. దరిద్రులు దీనులు అంటే స్వామి హృదయం క్షోభించిపోయేది. తమ బాధలను విని స్వామి కన్నీరు పెట్టుకోవటం చూసి, సంతాలులు ఇలా పలికేవారు: “స్వామి బాబా! మీరిక వెళ్లండి! మా ఇబ్బందులను గురించి మీకిక చెప్పలేం. చెబితే మీరు దుఃఖీస్తారు.”

స్వామి వారి కొకరోజు మనసార రకరకాల పిండివంటలతో విందు చేసి, వారి సంతోషాన్ని చూసి ఇలా అన్నారు: “మీరందరూ సాక్షాత్తు నారాయణులు. ఆ నారాయణ సేవతో నేను ధన్యుడనైనాను.” తరువాత ఒక శిష్యుడితో ఇలా పలికాడు: “వారెంత అమాయకులో చూడు. వారిని సాక్షాత్తు నారాయణస్వరూపులుగా చూశాను.” మరొకప్పుడు ఆ దీననారాయణుల పట్ల స్వామి తన అనుతాపాన్ని వ్యక్తంచేస్తూ ఇలా వచించాడు:

“సోదరులారా! ఈ దీనులు ఎంత నిష్కపటచిత్తులో చూడండి! చదువుసంధ్యలు ఎరుగరు! దుర్భరాలైన వారి కష్టాలను మీరు కొంతవరకైనా తొలగించగలరా? లేకుంటే మీరు కాషాయాన్ని ధరించటం ఎందుకు? పరహితార్థం మన సర్వస్వాన్ని అర్పించటమే నిజమైన సన్న్యాసం. ఒక్కోసారి నేను ఇలా భావిస్తూంటాను: ‘మఠాదులను నిర్మించటం వల్ల ప్రయోజనం ఏం వుంది? వాటిని తెగనమ్మి ఆ ధనాన్ని దరిద్రనారాయణులకు ఎందుకు పంచిపెట్టకూడదు? కోట్లాది మన దేశసోదరులు అన్నవస్త్రాలు లేక అల్లాడుతూంటే మననోట ఒక్కముద్దనైనా ఎలా పెట్టుకోగలం? మనస్సెలా వస్తుంది?’ నేను పాశ్చాత్యంలో వున్నప్పుడు తల్లిని ఇలా అనేకపర్యాయాలు ప్రార్థించాను: ‘ఓ లోకైక జననీ! ఇక్కడ నీ కుమారులు అఖండభోగైశ్వర్యాలలో తేలుతూంటే, అక్కడ నీ భారతపుత్రులు తినటానికి తిండిలేక మలమలమాడుతున్నారు. తల్లీ! వారికి ఇక గతి లేదా?’ నా దేశ సోదరులను ఎలాగైనా ఉద్ధరించే అవకాశాలను గడించటమే నా పాశ్చాత్యయాత్రలోని ముఖ్యోద్దేశ్యం అని మీరందరూ ఎరిగినదే. వారి దుఃఖాన్ని, దారిద్ర్యాన్ని చూసి నేనిలా తలపోస్తాను: ‘మన దేవతారాధనార్భాటాన్నంతా ఆవల త్రోసివేద్దాం. మన విద్యాగర్వాన్ని, శాస్త్రజ్ఞాన దుఃఖాన్ని, స్వీయమోక్షానికై మనం నేర్చిన సాధనలనన్నిటిని త్రోసిపుచ్చి, ఊరూర తిరిగి దరిద్రనారాయణ సేవకై మన జీవితాలను ధారపోద్దాం. మన నియమనిష్ఠలచేత, పవిత్రవర్తనచేత, పారమార్థిక జీవనంచేత, ధనికులకు జనసామాన్యంపట్లగల ధర్మాలను విధ్యుక్తాన్ని తెలిపి, ధనం ఆర్జించి, దరిద్రులను దీనులను సేవిద్దాం.’ ఆహా! దీనులను, దరిద్రులను, ఆర్తులను గురించి దేశంలో ఒక్కడూ ఆలోచించడుకదా! దేశానికి వెన్నెముకగావుండి, తమ జీవితాన్ని ధారపోసి మనకు ఆహారాన్ని కూరుస్తున్న దీనజనుల కష్టసుఖాలలో పాల్గొనేవాడు, వారిపట్ల సానుభూతి చూపేవాడు దేశంలో ఒక్కడైనా వున్నాడా! ఒక్కరోజు వారు సమ్మెచేస్తే దేశమంతా అట్టుడికినట్టు ఉడికిపోతుందే! తమ సోదర హైందవులు తమను అనాదరించటంతో మదరాసు రాజధానిలో వేలాది నిమ్నజాతివారు ఎలా క్రైస్తవులై పోతున్నారో చూడండి! కేవలం ఆకలిబాధచేత, దారిద్ర్యంచేతగాదు వారు క్రైస్తవమతం అవలంబిస్తుండటం. మీరు వారిని మానవమాత్రులుగా చూడకుండటంచేత! సదా ‘మీరు అస్పృశ్యులు, అవాచ్యులు, నన్ను ముట్టుకోకు నన్ను ముట్టుకోకు’ అని ఎగిరిపడుతున్నారు! గగ్గోలుచేస్తున్నారు. సహోదరభావంకాని, ధర్మలేశంకాని ఏమైనా దేశంలో మిగిలివుందా? అస్పృశ్యత ఒక్కటే ఇప్పుడు నిలిచివుంది! ఇలాంటి తుచ్ఛాచారాలకు స్వస్తి చెప్పండి! ‘ఓ దీనులారా! దరిద్రులారా! అధఃపతిత సోదరులారా! రండి, మనం అందరం ఆ రామకృష్ణుని బిడ్డలం’ అని ఎలుగెత్తి చాటుతూ, జనులలో ఐకమత్యం చేకూర్చటానికై అస్పృశ్యతావరణాన్ని ఊడబెరికివేసే సుదినం ఎప్పుడు వస్తుందో కదా? అస్పృశ్యులను ఉద్ధరించనిదే మన భారతాంబ మేల్కొనదు. మనం వారికి అన్నవస్త్రాలను సమకూర్చలేకుంటె బతికి వుండి ప్రయోజనం ఏమిటి? వారీ మాయాప్రపంచ ధోరణి ఎరుగని అమాయకులవటంతో రేయింబవళ్లు యమయాతనపడీ జీవనోపాధిని ఆర్జించుకోలేకున్నారు. మీ యావద్భక్తితో వారిని ఆవరించివున్న అజ్ఞత్వాన్ని తొలగించండి. కరతలామలకమై విస్పష్టంగా నాకు కనిపిస్తున్నదేమంటే, నాలోని బ్రహ్మమే, పరాశక్తే వారిలోనూ వుంది! వ్యక్తీకరణంలో తారతమ్యం వుంటేవుండనీ? జాతీయతా వాహిని దేశం అంతట్లోను ప్రవహించకుంటే ప్రపంచంలో ఏజాతి అయినా పురోభివృద్ధి గాంచినదా? పక్షవాతంచేత శరీరంలో ఒక్క అవయవం పడిపోతే మిగిలినవన్నీ ఎంత పటువుగావున్నా ఆ శరీరంవల్ల అంతగా ఘనకార్యాలు జరుగజాలవని గ్రహించండి – ఇది నిశ్చయం.”

స్వామి గంభీరోక్తులను విని ఒక శిష్యుడు, “స్వామీజీ! దేశంలోని వివిధ శాఖాసంప్రదాయాల నన్నిటిని మేళవించి దేశక్షేమానికై వర్తింప చేయటం సాధ్యంకా” దని పలుకగా స్వామి ముక్తకంఠంతో ఇలా ఘోషించాడు:

“ఏ కార్యమైనా అసాధ్యమని తలచితే నేటినుంచి నువ్వు ఇక్కడకు రాబోకు. భగవదనుగ్రహంతో సమస్తం సుసాధ్యమవుతుంది. జాతి మత వ్యత్యాసాలను ఆవలకునెట్టి, దరిద్రులకు, దీనులకు సేవచేయటమే నీ కర్తవ్యం. ఫలాఫలాలను గురించి చింతించటానికి నీకేం అధికారంవుంది? ధీరుడవై నీపని నువ్వు చేయటమే నీ కర్తవ్యం; సకాలంలో అంతా చక్కబడి తీరుతుంది. పరిస్థితులను చక్కబరచటమే నా కార్యపద్ధతి; ఉన్నదాన్ని ధ్వంసంచేయటం కాదు. ప్రపంచ చరిత్రను చదువు. ఒక్కొక్క శకంలో దేశంలో ఒక్కో మహాపురుషుడు అవతరించి జాతీయాశయాలను సక్రమమార్గాన నడపివున్నాడు. అతడి దివ్యావేశాలచే ఆకర్షితులై వందలాది, వేలాది జనం జగత్కల్యాణానికై జీవితాలను ధారపోశారు. మీరందరూ బుద్ధిమంతులు, యువకులు; పైగా నా శిష్యులమని చెప్పుకునే మీరు చేసిన ఘనకార్యం ఏదో చెప్పండి. పరహితార్థం ఒక జీవితం అర్పించగలరా? వేదాంతశ్రవణం, ధ్యానాది సాధనలు మొదలైనవాటిని ముందుజన్మకు విడిచిపెట్టండి! లోకసేవకోసం ఈ శరీరాన్ని ఆహుతి చేయండి! అప్పుడు మీరు నా వద్దకు రావటం నిరర్థకం కాలేదని తలచుతాను!” అని క్షణం ఆగి, మళ్లా ఇలా వక్కాణించాడు: “తీవ్రతపస్సు చేసి నేను గ్రహించిన మహత్తర సత్యం ఇది: ‘ప్రతి జీవిలోను భగవంతుడు వున్నాడు! దృశ్యమానమైన ఈ సమస్త జీవకోటి అతడి స్వరూపమే. భగవంతుణ్ణి ఎక్కడ వెదకటం. ఎవడు జీవారాధకుడో అతడే దైవారాధకుడు!’ నేను ఈ రోజు చెప్పినదంతా హృదయస్థం గావించుకొని తదనుగుణంగా వర్తించండి. శ్రీరామకృష్ణులు మిమ్మల్నందరినీ సన్మార్గంలో నడుపుగాక!”.

స్వామి తన అస్వస్థతను, బాధలను గణించక శిష్యులకోసం సోదరదేశీయులకోసం ఇలాంటి మహోన్నతాశయాలను గంభీరకంఠంతో ఘోషించిన సమయాలు అనేకం. ఇలాంటి భావోద్వేగం అతడి జీవితాన్ని అగ్ని కర్పూరాన్ని హరించేట్లు హరించివేసిందంటే ఆశ్చర్యంలేదు? కాని స్వామి హృదయాంతరాళంనుంచి పొంగిపొరలుతున్న దివ్యసందేశ వాహినిని ఎవ్వరు అరికట్టగలరు?

స్వామి కాశీనుంచి వచ్చిన కొద్దిరోజులకు శ్రీరామకృష్ణుల జన్మదినోత్సవం వచ్చింది. ఉత్సవం రోజు తన గదినుంచి కదలలేని స్థితిలో వుండినాడు. ఉత్సవంలో పాల్గొనటానికై వచ్చిన వేలాది జనానికి స్వామి శరీరస్థితి ఎంతో నిరుత్సాహం కలిగించింది. తమ నాయకోత్తముణ్ణి సందర్శించి అతడి వచనాలను వినటానికి నోచుకోలేకపోయాం కదా అని వారు బాధపడ్డారు. స్వామిచే ఆజ్ఞాపితుడై నిరంజనానందుడు అతడి గది గుమ్మంవద్ద కావలివున్నాడు. ఈ సమయంలో స్వామిని సేవిస్తూండిన ఒక శిష్యుడు అతడి అస్వస్థతను గాంచి దుఃఖీంచసాగాడు. అతడి విచారాన్ని చూసి స్వామి ఇలా పలికాడు: “నాయనా! నువ్విలా దుఃఖీంచటంలో ప్రయోజనం ఏమిటి? పుట్టిన ఈ శరీరం నశించక తప్పదు. నా ఆశయాలు కొన్నిటిని కొంతగా అయినా మీ హృదయస్థం చేయగలిగితే నా జీవితం వ్యర్థం కాలేదని భావిస్తాను! త్యాగమే మూలమంత్రమని సర్వదా జ్ఞప్తిలో వుంచుకో. ఈ మంత్రోపదేశం పొందకుంటె సాక్షాత్తు సృష్టికర్త అయినా ముక్తి గాంచలేడు. పూర్వజన్మ సంస్కారజనితమైన సమస్త వాంఛలూ అంతరిస్తేనేగాని త్యాగవైరాగ్యాలు అంకురించవు.”

ఆ తరువాత ఉత్సవ కార్యక్రమాన్ని గురించి పలుకుతూ, శ్రీరామకృష్ణుల జన్మదినోత్సవాలు ఒకరోజు వేదశాస్త్ర విచారంతోను, మరొక రోజు ప్రసంగాలతోను, వేరొకరోజు దరిద్రనారాయణ సమారాధనతోను ఇలా నాలుగైదు రోజుల పర్యంతం జరిపించాలనీ, తాత్కాలిక ఆవేశంతో ఊరక చిందులు తొక్కి పాటలు పాడినందువల్ల అంతగా ప్రయోజనం లేదని స్వామి తెలిపాడు.

భజనసంఘాలు అరుదెంచగానే స్వామి పాన్పునుంచి మెల్లగా లేచి, కిందనున్న జనసమూహాలను ప్రేమవిలసితలోచనుడై అవలోకించాడు. భగవద్భక్తి చేతనే ముక్తి లభిస్తుందనీ, భగవదవతారపురుషుల కటాక్షంతో లక్షలాది జనులు జ్ఞానవంతులై తరిస్తూంటారనీ, శిష్యుడికి తెలిపాడు. అంతేకాక మహాపురుషుల అనుగ్రహాన్ని గురించి ముచ్చటిస్తూ ఇలా వచించాడు: “ఆత్మద్రష్టలైన మహాత్ముల సన్నిధిని ఆధ్యాత్మికశక్తి స్పందిస్తుంటుంది. తత్సాన్నిధ్యం లభించిన వారికి తీవ్రతపస్సాధనలతో నిమిత్తం లేకుండానే సులభంగా సిద్ధి కలుగుతుంది. ఇదే అనుగ్రహతత్త్వం.” భగవదవతారాలను గురించీ భగవత్కృపను గురించీ వచిస్తూ స్వామి ఇలా వక్కాణించాడు:

“శ్రీరామకృష్ణులను దర్శించినవారు ధన్యులు. మీ అందరికీ ఆయన దర్శనం తప్పక లభిస్తుంది. ఇక్కడికి వచ్చిన మీరు ఆయనకు అత్యంత సన్నిహితులు. ఎవరు శ్రీరామకృష్ణులై ఈ లోకంలో జన్మించారో గ్రహించ గలిగినవారెవరు? అతడికి అత్యంత ప్రియభక్తులు సైతం దీన్లోని రహస్యాన్ని పూర్తిగా గ్రహించలేకపోయారు. కొందరికి మాత్రమే రవ్వంత బోధపడింది. అయినా అందరూ ఆయన్ను సకాలంలో తెలుసుకోగలరు.”

సోదరి నివేదిత, కొందరు పాశ్చాత్య వనితలూ ఈ సమయంలో నిరంజనానందుడి ద్వారా కబురుపంపి, స్వామిని సందర్శించారు. స్వామి అస్వస్థతను గాంచి వారు సముచితంగా సంభాషించి, సెలవుతీసుకొని వెళ్ళిపోయారు. తరువాత శిష్యుడితో స్వామి ఇలా అన్నాడు: “చూశావా వారెంత వివేకవంతులో! అదే మన దేశస్థుడైతే, నాకు జబ్బుగా వుందని గ్రహించీ అధమపక్షం అరగంట సేపైనా మాట్లాడించకుండా వెళ్ళడు.”

స్వామి ఆరోగ్యం వేగంగా క్షీణించసాగింది. శిష్యులు భయభ్రాంతులైనారు. నిరంజనానందుడి ప్రార్థన నంగీకరించి స్వామి సుప్రసిద్ధ ఆయుర్వేద వైద్యుడైన కవిరాజు మహానంద సేన్​గుప్త వద్ద చికిత్స నారంభించాడు. నీరు తాగవద్దనీ, ఉప్పులేని ఆహారం తినాలనీ వైద్యుడు కఠిన పథ్యాన్ని విధించాడు. దృఢచిత్తుడైన స్వామి ఈ నియమాలను యథావిథిగా పాటించసాగాడు.

ఏమైనా స్వామికి విశ్రాంతి అనేది లేదు. ఆయుర్వేద చికిత్స నారంభించటానికి ముందు స్వామి కొత్తగా ప్రచురించబడిన ఆంగ్లసారస్వత (బ్రిటానికా) సర్వస్వంలోని సంపుటాల నన్నిటిని వరుసగా చదువ సాగాడు. శిష్యుడైన శరశ్చంద్రుడు స్వామిని చూసి, “ఒక్క జీవితకాలంలో ఇన్ని ఉద్గ్రంథాలలోని విషయాల నన్నిటిని పూర్తిగా గ్రహించటం దుస్తరం” అని చెప్పగా, స్వామి, “నేను చదివిన ఈ పదిసంపుటాలలో నీ ఇష్టంవచ్చినచోట ప్రశ్నించు” అన్నాడు. తానడిగిన ప్రశ్నలకన్నిటికీ కంఠస్థంచేసినట్లు స్వామి వెంటవెంటనే జవాబివ్వటం చూసి నిశ్చేష్టుడైన శిష్యుడికి స్వామి ఇలా తెలిపాడు: “అంతా బ్రహ్మచర్యంతో కూడుకొని వుంది. బ్రహ్మచర్యం నీరసించటంచేతనే మన జాతి దేహపటుత్వంలోను, బుద్ధిబలంలోను క్రమంగా క్షీణిస్తూ మానవత్వాన్ని కోల్పోతోంది.” ఇంతలో బ్రహ్మానందస్వామి అక్కడకు వచ్చి ఇలాంటి జటిల అంశాలను గురించి మాట్లాడింపచేసి స్వామికి ఆయాసం కలిగిస్తూన్నందుకై శరశ్చంద్రుణ్ణి మందలించగా, స్వామి ఇలా పలికాడు: “మీ వెర్రి వైద్యనియమాలు ఎవరికి కావాలి? వారు నా బిడ్డలు. వారికి బోధించడంచేత నా శరీరం శిథిలమైతే నాకది తృణప్రాయం.”

శరశ్చంద్రుడితో ప్రసంగిస్తూ స్త్రీలకోసం కలకత్తా ప్రాంతంలో గంగాతీరాన ఒక మఠాన్ని నెలకొల్పటం ఆవశ్యకమనీ, బ్రహ్మచారిణులు, సన్న్యాసినులు అక్కడ సుశిక్షణపొంది జాతీయపద్ధతి ననుసరించి స్త్రీలకు విద్య నేర్పాలనీ, స్త్రీసముద్ధరణకోసం అలాంటి జాతీయ విద్యాలయాలు దేశం అంతటా నెలకొల్పబడాలనీ స్వామి తెలిపాడు.

తనను చూడవచ్చిన జిజ్ఞాసువులకు బోధించే సమయంలో స్వామి తన శరీరస్థితి నెంతమాత్రం గణించక మహోత్సాహంతో వుండేవాడు. అయినా ఒక్కో సమయంలో శిష్యులు వారిని నిరోధించారని ఎరిగి స్వామి దయాపూర్ణుడై ఇలా అనేవాడు: “ఈ శరీరంవల్ల ఏం ప్రయోజనం? పరోపకారంలో ఇది పతనమవనీ! జీవితాంతం వరకు గురుదేవుడు బోధించలేదా? నేను అలాగే ఎందుకు చేయకూడదు? ఈ శరీరం పతనమైతే నాకది తృణప్రాయం! ముముక్షువులను చూసి వారితో సంభాషించటం నాకెంత ఆనందదాయకమో మీరు ఊహించలేరు. నా సోదర దేశీయులలో నిద్రాణమైవున్న ఆత్మశక్తిని మేల్కొల్పటానికై ఎన్నిసార్లయినా మహదానందంతో మరణిస్తాను!”

ఆఖరి రోజువరకు స్వామి శిష్యులకు స్వయంగా పాఠాలు చెప్పాడు. హాస్యచమత్కారాలతో శిష్యులకు అమితోత్సాహం కలిగిస్తూ వారికి ధ్యానాది సాధనలు నేర్పుతూ, వారి దైనందిన చర్యలను పరికించి అల్ప విషయాలలో సైతం సదుపదేశాలు ఒసగుతూ స్వామి జీవితం చివరివరకు దివ్యవాహినిగా, జీవనదిగా ఒకే తీరుగా ప్రవహించాడు.

మఠకార్యక్రమాన్ని చక్కగా నిర్వహించటానికి స్వామి ఇంతకు మునుపే 1895 వ సం ॥ ఆరంభంలో విపులమైన నియమావళిని రచించి వున్నాడు. శ్రీరామకృష్ణ మఠ సంఘోద్దేశాలను, కార్యవిధానాలను దాన్లో సూచించబడిన రీతిలో నిర్వర్తించటమే సభ్యుల కర్తవ్యం.

నియమానుష్ఠాన విషయాలలో స్వామి చండశాసనుడు. బ్రహ్మముహూర్తంలో లేచింది మొదలు రాత్రి పడుకునేవరకు శిష్యుల చర్యలన్నీ సకాల నియమబద్ధమై వుండేవి. ఉదయ సాయంకాలాలలో అందరూ పూజామందిరానికి వెళ్లి ధ్యానంచేయాలి. శరీరస్థితి ఏమాత్రం అనుకూలించినా స్వామి బ్రహ్మముహూర్తానికి మునుపే లేచి, కాలకృత్యాలను తీర్చుకొని, పూజామందిరానికి వెళ్లి అందరితో కలిసి ధ్యానించేవాడు. స్వామీజీ తన అసనంనుంచి లేచేవరకు ఎవ్వరూ పూజామందిరంనుంచి కదలటానికి వీలులేదు. తరచు స్వామి ధ్యానం ముగిసే సరికి రెండు గంటలకంటె ఎక్కువసేపు అయ్యేది. స్వామి అంతట శివనామస్మరణ గావిస్తూ బ్రహ్మానందభాసుర వదనారవిందుడై ఆసనంనుంచి లేచి, శ్రీరామకృష్ణులకు అభినందనచేసి, మెల్లగా కిందికి వస్తాడు. తరువాత మఠ ఆవరణలో పచార్లు చేస్తూ, జగన్మాతను గురించో, పరమశివుణ్ణి గురించో మనోహరంగా గానంచేస్తుంటె అతడి ప్రశాంతమూర్తి అత్యంత దర్శనీయమై విరాజిల్లేది. పూజామందిరంలో స్వామి సాన్నిధ్యం అందరికీ ప్రశాంతిదాయకమై ఒప్పారగా, బ్రహ్మానందస్వామి ఈ విషయాన్ని గురించి ఒకప్పుడు ఇలా అన్నాడు: “ఆహా! నరేంద్రుడితో ధ్యానానికి కూర్చుంటే ఎవరి మనస్సు అయినా క్షణంలో ధ్యేయంలో లీనమవుతుంది.”

ఒకరోజు శిష్యులు పలువురు నియమానుసారం ధ్యానించక పోవటం చూసి స్వామి వారిని మఠంలో భుజించకూడదనీ, బయటకు వెళ్లి మాధుకర మెత్తుకోమనీ ఆజ్ఞాపించాడు. తనకు అత్యంత ప్రేమపాత్రులైన సోదర శిష్యులను సైతం స్వామి విడిచిపుచ్చలేదు. కాని వారు అలా బిచ్చమెత్తుకోవటం చూడలేక, పనివున్నదనే మిషతో కలకత్తాకు వెళ్లి మఠానికి మరునాడు తిరిగి వచ్చాడు. శిష్యులు తమ తమ మాధుకరానుభవాలను ప్రేమపూర్ణుడైన స్వామికి తెలిపి స్వామితోకూడ ఆనందించారు.

స్వామి సాన్నిధ్యంలో శిష్యులకు ఆ రోజులు నిమిషాలై గడిచాయి. స్వామి ఎలాంటి స్థితిలోవున్నా అతడి సన్నిధానం వారికి నిత్యానంద సంధాయకమై దివ్యావేశ సంజనితమై దీపించింది. ప్రబోధకుడైవున్నా, ధ్యాననిమగ్నుడైవున్నా, ప్రేమపూరితుడైవున్నా, కోపోద్దీపితుడైనా సోదరశిష్యులకు అతడు సర్వదా తమ ప్రీతిపాత్రుడైన నరేంద్రుడై, శిష్యుల కాతడు తమ గురువరేణ్యుడై విరాజిల్లాడు. ఈ రోజులలో స్వామిని గురించి ఒక సుప్రసిద్ధ ప్రచారకుడు రాసిన ఈ కింది వాక్యాలు చూడండి.

“ఈ సమయంలో స్వామి తన జగద్ధిత కార్యం పూర్తి ఐనదనీ, తన గురుదేవుడి సందేశాన్ని ప్రపంచానికి అందించాననీ, విశ్వసించాడు. విశాల జగద్వాప్తమైన తన పేరు ప్రతిష్ఠలను పాటించక ప్రశాంతచిత్తుడై గంగానదీ తీరంలోని మఠంలో, తనను పరివేష్టించివున్న శిష్యబృందానికి ఆచార్యుడుగా, జనకుడుగా వివేకానందస్వామి నిరాడంబర జీవనం గడిపేవాడు. దేశస్థులను నిజమైన ధీరులను చేయటమే ఇప్పుడు మన స్వామి ఆదర్శం. వేదవేదాంగాలను శిష్యుల కతడు బోధించేవాడు; ఉదయ సాయంసమయాల్లో వారితో ధ్యానించేవాడు. దేశంలోని వివిధరాష్ట్రాల నుంచి వచ్చిన జిజ్ఞాసువులను ఆదరించేవాడు. తనను చూడవచ్చిన వారి పట్ల స్వామి దయానిధి. అతడి విశ్వమానవప్రేమ నిరుపమానం. తనను చూడవచ్చిన వారికి అతడు వినయమూర్తి. విద్యావిహీనులైన కోట్లాది భారతీయుల దుస్థితి చూసి క్షోభించే తన కరుణామయ హృదయంచే విశ్వమానవ ప్రేమోద్దీపితాలైన తన మనోభావాలచే, తన నిరంతర నిస్వార్థ త్యాగసేవలచే, యథార్థ దేశభక్తిచే, దివ్యావేశపూరితుడైన మహాపురుషుడు ఎలా జగత్కల్యాణానికై వర్తిస్తాడో, భావిస్తాడో తన శిష్యులకు స్వామి ప్రకటించివున్నాడు. వాక్శూరత్వాన్ని కాదు అతడు ప్రకటించింది. విశ్వమానవ సౌభ్రాతృత్వానికై అల్పశాఖలను నిర్మించినవాడు కాదాతడు. ప్రత్యక్ష ఆచరణచేత, తన ఆహారవిహారాదులచేత, దైనందిన జీవితంచేత యథార్థమైన విశ్వమానవ సౌభ్రాతృత్వాన్ని ప్రేమ, సానుభూతులను ప్రదర్శించిన మహనీయుడు వివేకానందస్వామి. విశ్వమానవ సౌభ్రాతృత్వాన్ని అనుభవపూర్వకంగా గ్రహించిన కార్యదక్షుడనని తన శిష్యులకు నిరూపించిన మహాపురుషుడాతడు; నిశ్శబ్దంగా వర్షాకాలమేఘం ప్రపంచాన్ని ముంచెత్తే రీతిలో ప్రశాంతిమయుడై కార్యరంగంలో విహరించిన ధీరుడు, తన వేదాంత బోధనచేత, వేదాంతతత్త్వ విరాజిత శీలనిర్మాణమే మనకు ఆదర్శమని తన శిష్యులకూ అనుచరులకూ మాత్రమేకాక భారతదేశం యావత్తుకూ ప్రకటించిన భావిభారత భాగ్యోదయ భాస్కరుడు.”* 






మహాసమాధి

ప్రాక్పశ్చిమాలమీద వేదవేదాంత తేజాన్ని పరపి తన దివ్యసందేశకర సహస్రాలచేత ముముక్షు హృదయ సరోజసహస్రాలను వికసింపచేసిన వివేకానంద భాస్కరుడు అస్తమించే సమయం ఆసన్నమైంది. స్వామి మర్త్యలోకంలో గడపిన చివరి రెండునెలలూ అవసాన సమయ సూచనలతో నిండిపోయాయి. కాని ఆ సమయంలో ఎవ్వరూ వాటి గంభీరార్థాన్ని గ్రహించలేకపోయారు. స్వామి వారణాసికి వెళ్లి తిరిగివచ్చాక తన సన్న్యాస శిష్యుల నందరిని చూడాలని వారికి ఉత్తరాలు రాశాడు. క్రమంగా మతవ్యవహారాలనుంచి తాను వైదొలగి శిష్యులను సర్వస్వతంత్రులను చేయటం ఆవశ్యకమని స్వామి భావించసాగాడు. అతడిలా అన్నాడు: “శిష్యులను ఎన్నడూ విడువక వారిని అంటిపెట్టుకొని వుండటం చేతనే గురువు తరచు వారిని పాడుచేస్తూంటాడు. అనుచరులు సుశిక్షుతులవగానే నాయకుడు వారిని విడిచిపెట్టాలి. లేకుంటే వారు అభివృద్ధి చెందలేరు!” సోదర బృందానికి ఈ మాటలు ములుకులై తాకాయి. స్వామి లేకపోతే తమ ఉద్యమం ఏమవుతుందో అని వారు ఆందోళన చెందసాగారు. కాని స్వామికిక ప్రపంచంతో సంబంధం తీరిపోయింది. కర్మబంధాలు విచ్ఛిన్నాలైనాయి. శ్రీరామకృష్ణుడొక్కడే అతడి హృదయాన్ని ఆక్రమించాడు. జపతపాలు స్వామిని ఆవరించాయి. నరేంద్రుడు తన కార్యం పరిసమాప్తమైనంతనే స్వస్వరూప జ్ఞానవంతుడై శరీరంలో నిలువ ఇష్టపడడనీ, నిర్వికల్పసమాధిస్థితిలో లీనమవుతాడనీ శ్రీరామకృష్ణులు పలికిన మాటలను తలచుకొని శిష్యులూ సోదరశిష్యూలూ ఆందోళన పడసాగారు. ప్రసంగవశాత్తు ఒక సోదరశిష్యుడు, “స్వామీజీ! మీరెవ్వరో మీకు ఎరుక అయినదా?” అని అడగ్గా, స్వామి వెంటనే, “ఆహా! నాకిప్పుడు తెలిసింది” అని జవాబిచ్చాడు. శిష్యులందరూ నిశ్చేష్టులై ఇక ప్రశ్నించ భయపడ్డారు.

వారం రోజులకు పరమపదిస్తాడనగా స్వామి, శుద్ధానందుడిచేత పంచాంగాన్ని తెప్పించి, పుటలను తిప్పి ఒక తిథి వద్ద గుర్తుపెట్టాడు. స్వామి మహాసమాధి పొందిన తరువాత మాత్రమే శిష్యులు అతడారోజున శరీరాన్ని చాలించ నిశ్చయించాడనీ అది పంచాంగంలో అతడు గుర్తుపెట్టిన జులై 4 వ తేదీ అనీ గ్రహించారు!

ఇక మూడు రోజులకు చనిపోతాడనగా స్వామి, తన సోదర శిష్యుడైన ప్రేమానందుడితో కలిసి మఠ ఆవరణలో పచార్లుచేస్తూ గంగాతీరంలో ఒక స్థలాన్ని సూచించి, “నేను శరీరాన్ని చాలించాక అక్కడ దహనంచేయండి!” అన్నాడట గంభీరంగా. నేడు ఆ స్థలంలోనే వివేకానంద స్మారకచిహ్నమై ఒక ఆలయం వెలసివుంది.

తానెప్పుడు ఈ లోకాన్ని వదలిపెడతాడో స్వామి ఎరిగే వున్నాడని తెలుపుతూ సోదరి నివేదిత ఇలా రాసివుంది.

 “ఏమైనా జ్యేష్ఠమాసం పూర్తయ్యేసరికి స్వామి తన అవసాన సమయం సమీపిస్తోందని చక్కగా ఎరిగేవున్నాడు. మహాసమాధికి పూర్వం బుధవారాన స్వామి తన వద్దనున్న ఒక (శిష్యు)డితో ఇలా పలికాడు: ‘ప్రయాణానికి సంసిద్ధుడనవుతున్నాను! మహాతపస్సు, ధ్యానమూ నన్ను ఆవరిస్తున్నాయి; ప్రయాణానికి సంసిద్ధుడనవుతున్నాను!’ 

 “...ఆ మాటలు యథార్థాలని కలలోకూడ మేం ఎరుగలేకపోయాం... వానలు కురవకున్నవి అని ఎంతో ఆతురతో చెప్పిన మాటనైనా స్వామి ఆలకించేవాడు కాడు. అలాంటి మాటలు అతడికి స్వప్నతుల్యంగా తోచేట్లు కాన్పించేది. అప్పటి పరిస్థితులను గురించి స్వామి అభిప్రాయం తెలుసుకోగోరి ప్రశ్నించటం కేవలం నిష్ప్రయోజనం. అలాంటి సమయంలో (ఒకరోజు) స్వామి మెల్లగా ఇలా పలికాడు: ‘నీ అభిప్రాయమే సరి అయివుండవచ్చు. కాని నేనీ విషయాలలో ఇక జోక్యం కలిగించుకోను. మరణానికి సంసిద్ధుడనవుతున్నాను!’ 

 “... ‘ఇదిగో, నీ మామిడిపండు! దీన్ని నా పెట్టెలో పెట్టి తాళం వేస్తున్నాను. నువ్వు చేయవలసిన కార్యం పూర్తికాగానే మళ్లా దీన్ని రుచిచూస్తావు!’ అని అతడి గురుదేవుడు వచించేవున్నాడు కదా!

 “... మహాసమాధికి ముందటి ఆదివారం స్వామి తన శిష్యులలో ఒకరితో ఇలా అన్నాడు: ‘నా ఉద్యమానికి నేను వశ్యుడనని నువ్వు ఎరుగుదువు కదా! అదికొనసాగదేమో అని తలచేటప్పుడు నాకెంతో పరితాపం కలుగుతోంది!’ 

 “ఆ వారంలోనే ఏకాదశిరోజు స్వయంగా అత్యంతనిష్ఠతో ఉపవాసం వుండీ ఆ శిష్యుడికి ఉదయం స్వామి స్వయంగా ఆహారపదార్థాలను వడ్డించాడు. ఉడకబెట్టిన పనసగింజలు, బంగాళాదుంపలు, అన్నం, మంచువలె చల్లనైన పాలు వీటిని వడ్డిస్తూ స్వామి తియ్యని కబుర్లు చెప్పాడు. చివరకు భోజనాంతాన స్వయంగా స్వామే శిష్యుడి చేతులమీద నీళ్లుపోసి వస్త్రంతో ఒత్తాడు.

 “స్వామిజీ! ఈ పనులు చేయవలసింది మీకు నేనుగాని నాకు మీరుకాదు!’ అని సహజంగా శిష్యుడు వారించ ప్రయత్నించగా, ‘జీసస్​ తన శిష్యుల పాదాలను కడిగాడు!’ అన్న స్వామి గంభీర సమాధానం శిష్యుణ్ణి చకితుణ్ణిచేసింది.

 “ ‘కాని ఇది చివరిసారి!’ అనే మాటలు శిష్యుడి నాలుక చివరకు వచ్చాయి, కాని ఏదో ఆ సమాధానాన్ని నిరోధించింది; శిష్యుడు మారు పలుకలేదు. అది సరి. ఎందుకంటె, ఇక్కడా చివరిసారే కదా.” 



మాహాసమాధి రోజున స్వామి పూజామందిరంలోకెళ్లి తలుపులు వేసుకొని, మూడు గంటలసేపు ధ్యానించాడు. తరువాత కిందికి వచ్చి, పచార్లుచేస్తూ తనలో తాను ఇలా అనుకోవటం ప్రేమానందుడు దిగ్భ్రాంతుడై విన్నాడు: “వివేకానందుడు ఏం చేశాడో మరొక వివేకానందుడు వుంటే గ్రహించి వుండేవాడు! అయినా కాలగర్భాన ఎందరు వివేకానందులు ఉద్భవించనున్నారో!” అతీంద్రియ జ్ఞానపారవశ్యానగాని స్వామి ఇలా ఎన్నడూ వచించి ఎరుగడు.

నాడు శుక్రవారం. మఠంలో మరునాడు స్వామి కాళీమాతృపూజ చేయదలచి, శుద్ధానందుణ్ణి, బోధానందుణ్ణి పిలిచి పూజాద్రవ్యాలను సేకరింప నియోగించాడు. ఆ తరువాత శుద్ధానందుడితో గ్రంథాలయం నుంచి శుక్ల యజుర్వేదాన్ని తెప్పించి, దాన్లో వాజసనేయీ సంహితలోని కింది మంత్రాన్ని సవ్యాఖ్యానంగా చదవమన్నాడు:

“సుషుమ్నః సూర్యరశ్మిశ్చన్ద్రమా గన్ధర్వస్తస్య నక్షత్రాణ్యప్సరసో భేకురయోనామ ।
స న ఇదం బ్రహ్మ క్షత్త్రం పాతు తస్మై స్వాహా వాట్​ తాభ్యః స్వాహా ॥

వ్యాఖ్యానాన్ని* కొంతవరకు విని స్వామి ఇలా అన్నాడు: “ఈ మంత్ర వ్యాఖ్యానం నా మనస్సుకు సమ్మతంగా లేదు. ‘సుషుమ్న’ అన్న పదానికి వ్యాఖ్యానకర్త అభిప్రాయం ఏదైనా, కాలక్రమాన తంత్రశాస్త్రంలో యోగులచే పేర్కోబడిన సుషుమ్ననాడే ఈ వైదిక మంత్రంలో సూచించబడింది. నా శిష్యులైన మీరు ఈ శ్లోకాలకు సరైన తాత్పర్యాన్ని కనుగొని శాస్త్రాలకు స్వతంత్రమైన భాష్యాలను వ్యాఖ్యానాలను రచించ ప్రయత్నించాలి.”

భోజనానంతరం స్వామి ఒంటిగంటకు బ్రహ్మచారుల గదికి వెళ్లి, వ్యాకరణ పాఠం చెప్పాడు. ఆ పాఠాన్ని విన్న ఒక బ్రహ్మచారి ఇలా రాసివున్నాడు.

 “ఇంచుమించుగా జాముసేపు స్వామి పాఠం చెప్పాడు. కాని మాకెంత మాత్రం విసుగుపుట్టలేదు. ఎందుకంటే పాఠం సులభంగా అర్థంకావటానికై స్వామీజీ హాస్యచమత్కారాలతో కూడుకొన్న ఒక కథ చెప్పేవాడు. స్వామీజీకి ఇది వాడుక. శిష్యులు సూత్రాన్ని సులభంగా జ్ఞప్తిలో వుంచుకోవటానికి అనువవుతుందని స్వామీజీ ఒక్కొక్కప్పుడు సూత్రపదసరణిని గురించి చమత్కరించేవాడు. ఇలాంటి విధానాన్నే అనుసరించి పూర్వం కళాశాలలో తన మిత్రుడైన దాశరథీ సన్యాల్​ను ఒక్కరాత్రిలో తానెలా ఆంగ్లదేశ చరిత్ర పరీక్షకు సంసిద్ధుణ్ణి చేశాడో స్వామీజీ మాకు తెలిపాడు. ఏమైనా వ్యాకరణ పాఠం ముగిసేసరికి స్వామీజీ కాస్త అలసినట్లు కనిపించాడు...” 

నాటి సాయంత్రం ప్రేమానందుడితో స్వామి చాలదూరం వాహ్యాళికి వెళ్లి దారిలో అనేక ముఖ్యవిషయాలను గురించి మాట్లాడాడు. ముఖ్యంగా మఠంలో వేదకళాశాల నెలకొల్పటం అత్యవసరమనీ వేదవిద్యాభ్యాసం మూఢవిశ్వాసాలకు వజ్రాయుధమనీ చెప్పాడు.

సంధ్యాసమయమయింది. శ్రీరామకృష్ణాలయంలో శంఖ ఘంటారావాలతో ఆరాత్రికం ప్రారంభమైంది. స్వామి తన మందిరాని కెళ్లి గంగానదికి అభిముఖుడై ధ్యానస్థితుడయ్యాడు.

చిరస్మరణీయమైన నాటి సంఘటనాన్ని గురించి ఉద్భోధన పత్రికలో ఒక సోదర శిష్యుడు ఇలా రాసివున్నాడు:

 “...తరువాత పూజామందిరంలో స్వామి ఉదయం ఎనిమిది నుంచి పదకొండు గంటల వరకు ధ్యానించాడు. ఇతర రోజులలో అతడొక్కసారిగా అంతసేపు ధ్యానించినది లేదు. అంతేగాక తలుపులను కిటికీలను మూసుకొని, గాలి చొరనిగదిలో అతడలా ధ్యానించినదీ లేదు; కాని ఈ రోజు పూజమందిరపు తలుపులను కిటికీలను అన్నిటినీ బంధించి మరీ ధ్యానించాడు.

 “ధ్యానానంతరం స్వామి కాళీమాతను గురించి మనోహరంగా ఒక కీర్తనను పాడాడు... ఆ దివ్యగానాన్ని కిందవున్న సన్న్యాసులు సమ్మోహితులై ఆలకించారు...

 “నాడు మధ్యాహ్న భోజనాన్ని విశేషతృప్తితో ఆరగించాడు. తరువాత దాదాపు ఝాముసేపు శిష్యులకు లఘుకౌముది పాఠం చెప్పాడు... సాయంకాలం ఒక సోదరుడితో రెండుమైళ్ల దూరం వాహ్యాళికి వెళ్లాడు. చాలరోజులనుంచీ స్వామి ఇలా నడవగలిగినదిలేదు. నాడు శరీరం చాల తేలికగా వుందన్నాడు... తరువాత సోదర శిష్యులతో కొంతసేపు మాట్లాడి, తన గదికి వెళ్లి, శిష్యుణ్ణి పిలిచి తన జపమాలను తెమ్మన్నాడు. పిమ్మట శిష్యుణ్ణి బయట వేచివుండమని, తాను గదిలో ఏకాంతంగా జపం చేయటానికి కూర్చున్నాడు.

 “అలా ఒక గంటసేపు అయ్యాక, నేలమీదవున్న పడకమీద పడుకొని బయట వేచివున్న శిష్యుణ్ణి పిలిచి, శిరోభాగాన కొంచెం విసరమన్నాడు. జపమాల ఇంకా చేతిలోనే వుంది. శిష్యుడు స్వామికి నిద్రపట్టిన దనుకొన్నాడు. ఒక గంట అయ్యాక చెయ్యి కాస్త వణికింది. తరువాత రెండు దీర్ఘనిశ్వాసాలు – స్వామి సమాధినిమగ్నుడయ్యాడని శిష్యుడు తలచాడు. అప్పుడతడు కిందికి వెళ్లి ఒక సన్న్యాసిని పిలుచుకొనిరాగా, అతడు పరీక్షించి శ్వాసలేదనీ, నాడి నిలిచిపోయిందనీ తెలిపాడు. ఇంతలో మరొక సన్న్యాసి వచ్చి, సమాధిస్థితి అని తలచి బిగ్గరగా శ్రీరామకృష్ణ నామోచ్చారణ ఆరంభించాడు. కాని చలనం కలుగదే! ఆ రాత్రి సుప్రసిద్ధుడైన ఒక వైద్యుణ్ణి పిలుచుకొని వచ్చారు. ఆ వైద్యుడు శరీరాన్ని చాలసేపు పరీక్షించి ప్రాణోత్క్రమణమైనదని చెప్పేశాడు.

 “మరునాడు ఉదయం చూచేసరికి నేత్రగోళాలు ఉబ్బి ఎర్రబారి వున్నాయి; నోటినుంచీ, నాసాపుటాలనుంచీ కొంచెం రక్తం స్రవించివుంది. దీనికి కారణం మెదడులోని ఒక రక్తనాళం పగులుటమని ఇతర వైద్యులన్నారు. జపధ్యానాలతో స్వామి బ్రహ్మరంధ్రంనుంచి ప్రాణోత్క్రమణ గావించాడని దీనివల్ల స్పష్టంగా తేలుతోంది! తరువాత అనేకమంది వైద్యులు వచ్చి స్వామి శరీరాన్ని అతిజాగ్రత్తగా పరీక్షించారు. ప్రజ్ఞ కలిగించటానికి తమ యావచ్ఛక్తిని వినియోగించారు; కాని వారి యత్నాలన్నీ విఫలాలైనాయి. యథార్థంగా వారాతడి మరణ హేతువును కనుగొనలేకపోయారు. నిజానికి స్వామి స్వేచ్ఛామరణం పొందాడు. యోగిగా జన్మించి యోగిగా శరీరాన్ని చాలించాడు!” 

మరొకరు ఇలా రాశారు:

 “...ఇక ఒక నెలకు గతిస్తాడనగా స్వామి తన వాడుకకు ఎక్కువగా ధ్యానిస్తూండటం అతడికి ఏ వ్యాధీ లేనట్లు మాకు తోచేది... నాటి సాయంకాలం... ప్రేమానందుడితో స్వామి... అనేక సల్లాపము లొనర్చాడు. పిమ్మట ధ్యానార్థం సంధ్యాసమయంలో తన గదికి వెళ్లాడు. అనంతరం ఒక శిష్యుణ్ణి పిలిచి, తనకు ఉక్కపెట్టుతూండటంతో గది కిటికీల నన్నిటిని తెరచి కొంచెం విసరమన్నాడు... కొంతసేపైనంతనే స్వామి నిదురిస్తూన్నట్లు తోచింది. ఒకగంట గడచింది; శిష్యుడు పాదాలు ఒత్తుతున్నాడు; పిమ్మట కుడివైపుకు ఒత్తిగిలి స్వామి పసిబిడ్డలు స్వప్నంలో రోదించేట్లు ఒకవిధమైన రోదనధ్వని గావించాడు. పిమ్మట ఒక దీర్ఘనిశ్వాసం, తలగడనుండి తల జారింది. మరొక దీర్ఘనిశ్వాసం, ఇక అంతా మరణ ప్రాయమైన గంభీరనిశ్శబ్దత, శాంతి! అలసటచెందిన ఆ శిశువు అలా జగజ్జనని ఒడిలో పవ్వళించాడు.

“ ‘నలభైఏళ్లు నిండటం నేనెన్నడూ చూడ’ నని తరచూ అతడు వచించేవాడు. దీనికి అనుగుణంగా ముఫ్ఫైతొమ్మిది సంవత్సరాల ఐదు నెలల ఇరవై నాలుగు రోజుల ప్రాయమునే స్వామి తన శరీరాన్ని చాలించాడు.”

వివేకానంద యోగిపుంగవుడు, వివేకానంద ఋషీశ్వరుడు, శ్రీరామకృష్ణ ప్రియపుత్రుడు పరబ్రహ్మైక్యం పొందాడు! జగద్గురువరేణ్యుడు, సనాతనధర్మ పునఃప్రతిష్ఠాపనార్థం అవతరించిన ఆచార్యశేఖరుడు, వేదాంత భాస్కరుడు వేదాంతసాగరంలో విలీనమయ్యాడు. నరోత్తముడా నరేంద్రుడు నారాయణుడిలో ఐక్యం పొందాడు! ఓం తత్​ సత్​!

తమ నాయకోత్తముడు గతించాడనే వార్త జనుల మానసాలను పిడుగుపాటై కలచివేచింది. బేలూరుమఠంలో శిష్యులు దిగ్భాంతినొందారు. “స్వామి మరణించటం నిజమా? సాధ్యమా?” అని వారు తత్తరిల్లసాగారు. అది వారి కొక దుస్స్వప్నమై తోచింది. కాని స్వామి శరీరం తమ కట్టెదుట మృత్యుబద్ధమై పడివుందే! తమకు సంభవించిన ఘోర విపత్తును తలచి కొందరు మూర్ఛపోయారు. తమ దురదృష్టమునెంచి కొందరు బోరున విలపించసాగారు. కొందరు భయాన్వితులై నిశ్చేష్టులైనారు. కొందరు ఆందోళితమానసులై అటుఇటు పచార్లుచేయసాగారు. మఠమంతా దుఃఖసాగర నిమగ్నమయింది.

స్వామి పరమపదించాడన్న వార్త పట్టణమంతా కార్చిచ్చులా వ్యాపించింది. ఐరోపా, అమెరికాఖండాల పర్యంతం తంతివార్తలు పరవినాయి. స్వామి అకాలమరణాన్ని తలచి, “ఇది సాధ్యమా? నిజమా?” అని జనులు దిగ్భ్రాంతులైనారు. స్వామినెఱిగిన, స్వామిని చూచిన ప్రతివ్యక్తీ దుర్భరవిషాదంతో స్తంభించిపోయాడు. తెల్లవారకమునుపే గుంపులుగుంపులుగా వస్తూన్నపౌరులతో మఠమంతా నిండిపోయింది. దుఃఖము ఎల్లెడలా రాజ్యమేలుతోంది. స్వామి శరీరాన్ని చూసి “సనాతనధర్మ సందేశాన్ని దేశదేశాంతరాలలో మారుమ్రోగించిన వివేకానంద మధుర గంభీరవాణినిక విననోచుకోలేదే!” అంటూ వారు విలపించారు. “స్వామి మరణించటం నిజమేనా? ఇక భారతమాతృ పునరుద్ధరణ సందేశం ఒసగేవారెవ్వరు? మార్గం చూపేవారెవ్వరు?” ఇలాంటి భావతరంగాలు వారి దుఃఖసాగరంలో పొంగిపొరలాయి.

శ్రీరామకృష్ణ నిర్యాణం మొదలుకొని శిష్యులెన్నడూ ఇలాంటి మహా ఆపద నెరుగరు. తన అవసానకాలంలో గురుదేవుడు తమను నరేంద్రుడికి అప్పగించి వెళ్ళాడు. అలాంటి నరేంద్రుడు, కన్నతల్లితండ్రులకంటే తమపై అధిక ప్రేమానురాగాలను చూపిన ప్రియతమసోదరుడు, తమ సంశయాలను బాపే సద్గురువరేణ్యుడు, తమ పెన్నిధానం, తమను వీడిపోగా, “ఇక మాకు దిక్కెవ్వ” రని వారు పొక్కిపొరలారు. తన అవసాన సమయంలో స్వామి తమను ఉద్దేశించి, “వీరు నా బిడ్డలు, వీరికి బోధించటంచేత నా శరీరం శిథిలమయితే అది నాకు తృణప్రాయం!” అని వచించాడు. ఇక తమను అలా ఆదరించి ప్రేమించేవారెవ్వరు? తమ యోగక్షేమాలను పట్టించుకొనే వారెవ్వరు? ఈ విధంగా నిరుపమానమైన స్వామి హృదయాన్ని, వచనాలను, చేష్టలను తలచుకొని వారు పొందిన పరితాపం వర్ణనాతీతం!

వైద్యశేఖరులు వచ్చి స్వామి గతించాడని నిర్ణయించినా, ఇంకా బహిః ప్రజ్ఞను పొందుతాడేమో అనే వెర్రి ఆశ శిష్యబృందాన్ని విడువలేదు. “కాశీ పురంలో స్వామి నిర్వికల్పసమాధిస్థితి పొంది మరల దేహస్మృతి పొంద లేదా?” శిష్యులిలా తలపోసి ప్రార్థించసాగారు. కాని వారి ఆశలన్నీ నిరాశలైనవి. స్వామి తన శరీరాన్ని త్యజించి పరంజ్యోతిలో ఐక్యమొందాడని శిష్యులందరిలో విస్పష్టమైనది.

మఠ ఆవరణమంతా నాడు వేలాది జనంతో నిండిపోయింది. అపరాహ్ణమయ్యేసరికి స్వామి శరీరాన్ని కిందికి తెచ్చి కాషాయాంబరంతో కప్పి ఒకతల్పంమీద వుంచారు. స్వామి పాదాలకు లత్తుక అలది శుభ్రవస్త్రాల మీద పాదపద్మాలను తీసి పూజార్థమై భద్రపరిచారు. అనంతరం శంఖ ఘంటారవాలతో సమంత్రకంగా ఆరాత్రికం జరిపి అంతా సాష్టాంగవందనమాచరించారు. శిష్యులందరూ స్వామి పాదాలను శిరస్సుకద్దుకొన్నారు. శ్రీరామకృష్ణుల సన్న్యాసపుత్రులు స్వామి శరీరాన్ని తమ భుజములమీద నిడికొని, “శ్రీగురుమహరాజ్​కు జయ్​! శ్రీస్వామిజీమహరాజ్​కు జయ్​!” అనే జయజయధ్వానాలతో వేలాది జనులు తమను వెంబడింప, మఠ ఆవరణలోని బిల్వవృక్షంవద్ద కేగారు. అక్కడ స్వామి నిర్దేశించివుంచిన స్థలంలోనే చితి పేర్పబడింది. వందలాది జనంతో కూడి సన్న్యాసులు చితికి అగ్ని ముట్టించారు. చందనకర్పూరాదికాలు పరమపవిత్రమైన స్వామి శరీరాన్ని తమకడుపున వుంచుకొని ప్రజ్వలించాయి. దహనకాండ పూర్తి అయింది. సంధ్యాసమయమైనది.* అద్భుత ప్రశాంతి వారి హృదయంలో భాసించింది. “సర్వేశ్వరా! జగద్రక్షకా! నువ్వే సర్వులకూ శరణ్యుడవు! నీ ఇచ్ఛే నెఱవేరుగాక” అనే ప్రార్థనలు వారి హృదయాంతరాళం నుంచి వెలువడినవి.

చితినుంచి అస్థులను తీసి భద్రపరిచారు. నేడీతావునే శ్రీవివేకానందాలయం వెలసివుంది. దీనిలో కింది భాగంలో చలువరాతితో నిర్మితమైన శ్రీవివేకానంద విగ్రహమూ, పై అంతస్తులో పరమేశ్వర చిహ్నమైన ఓంకారమూ స్థాపితమై అలరారుతున్నాయి.

వివేకానందస్వామి తన భౌతికశరీరాన్ని చాలించాడు. అయితే ఏం? స్వామి దివ్యభావాలు సజీవాలై నేడు యావద్భారతదేశాన్ని పునరుజ్జీవింప చేస్తుండటం లేదా? అతడిలా వక్కాణించాడు: “జీర్ణవస్త్రం మాదిరి ఈ శరీరాన్ని విడిచి అశరీరుడనై వుండటమే మంచిదని భావిస్తానుగాక. కాని నా ఉద్యమాన్ని మాత్రం విడువను. సమస్తప్రపంచం తాను భగవంతుడికంటె వేరుకాదని గ్రహించే పర్యంతం మానవులను పునరుజ్జీవింప చేస్తాను.” ఏమి నిర్హేతుక కటాక్షం! ఆహా! ప్రపంచంలోని సమస్తజీవులను తనతో మోక్షసౌధానికి కొనిపోవనిదే తనకు ఆత్మశాంతి లేదన్నాడే! పాఠకులారా! వివేకానందుడివంటి మహానీయులుద్భవించిన భారతదేశంలో జన్మించినందుకు మనం ధన్యులం. సనాతన ధర్మసందేశమూ, భారతీయాదర్శమూ, శ్రీరామకృష్ణ వివేకానందప్రోక్తమూ అయిన ఆత్మమోక్ష జగత్కల్యాణాలనే మన మందరం పరమాదర్శాలుగా పరిగ్రహిస్తాంగాక.

జయ! శ్రీరామకృష్ణగురుమహరాజ్​కు జయ!
జయ! శ్రీవివేకానందస్వామీజీ మహరాజ్​కు జయ!
జయ! శ్రీసనాతనధర్మానికి జయ!

అనే ఆ జయజయధ్వానాలలో నూతనోజ్జీవితమై, ఆత్మోత్తేజకమై మ్రోగినది భారతమాతృవాణి! ఆ దివ్యవాణి యుగయుగాల పర్యంతం ప్రతిధ్వనిస్తుంది గాక! సనాతన ధర్మతేజం నూతనవికాసం పొందినది. సాక్షాత్తు పరతత్త్వమే, పరమేశ్వరుడే, విశ్వమానవకళ్యాణానికై శ్రీరామకృష్ణ వివేకానందస్వరూపాన్ని దాల్చాడు. మతధర్మాలకెల్ల తల్లియైన సనాతన ధర్మాన్ని పునరుద్ధరింప ఆ మహనీయులవతరించారు. తమ మహోద్యమం నెరవేరగానే, తమ సందేశాన్ని జనులకొసగగానే, మరల పరబ్రహ్మైక్యం పొందారు. దేశదేశాంతరాలు అన్యోన్యసమావేశం పొందినవి. యుగసందేశం దశదిశలలోను ప్రతిధ్వనించింది. ధర్మవ్యాప్తికై, ధర్మసంస్థాపనార్థమై, ప్రవక్తా మూలపురుషుడూ అయి ఆ దివ్యపురుషులు ఉదయించారు; ప్రతియుగంలోను ఉదయిస్తారు: అజ్ఞాననిద్రనుంచి లోకులను మేల్కొల్పుతారు.

“ఉత్తిష్ఠత, జాగ్రత, ప్రాప్య వరాన్ని బోధత!” లేవండి, మేల్కోండి, పరమపద ప్రాప్తిపర్యంతం ఆగవద్దు – ఇదే శ్రీరామకృష్ణ వివేకానంద సందేశం.

హరిః ఓం తత్సత్​!
శ్రీరామకృష్ణార్పణ మస్తు






అనుబంధం శ్రీ వివేకానందస్వామి జాతకం

దుందుభినామసంవత్సర పుష్య బహుళ సప్తమీ సోమవారం (క్రీ.శ. 1863 వ సం ॥ జనవరి 12 వ తేది) ఉదయం హస్తానక్షత్రయుక్త ధనుర్లగ్నంలో దాదాపు 6 గం ॥ ల 34 ని ॥ లకు (సూర్యోదయాత్పూర్వం 6 నిమిషాలకు) కలకత్తాలో స్వామి జనన మొందాడు.* జనన కాలచంద్ర మహాదశాశేషం 4 సం ॥ 2 నెలల 12 దినాలు.

సవ్యచక్రాలు

సుప్రసిద్ధ పాశ్చాత్య జ్యోతిష్యుడైన ఏలెన్​ లియో (Alan Leo) తన జ్యోతిష గ్రంథమాలలో 11 వ సంపుటంలో 47 వ పుటలో 380 వ సంఖ్య ఎదుట చూపిన వివేకానందస్వామి జాతకం ఈ జాతకచక్రాలను బలపరుస్తోంది.

స్వామి జాతకంలో లగ్నాధిపతి అయిన గురుడు జ్ఞానప్రదాత. ఆ గురుడు తులారాశిలోను తులాంశంలోను ఉండటం మోక్షజాతక లక్షణం. కామాదిప్రవృత్తికారకుడైన కుజుడియొక్కా లగ్నాధిపతి అయిన గురుడియొక్కా స్థితి స్వామి అఖండవైరాగ్యాన్ని వెల్లడిస్తుంది. విద్యాకారకుడైన బుధుడికి వాక్థ్సానమైన మకరంలో సూర్యసంబంధమూ శనిబుధులకు పరివర్తనయోగమూ స్వామి నిరుపమానవక్తృత్వాన్ని తెలుపుచున్నవి. రవిబుధ శుక్రుల సంయోగం స్వామి అద్వితీయశక్తిని, అఖండఖ్యాతిని, లోక పూజ్యతను ప్రకటిస్తవి. అష్టమాధిపతి అయిన చంద్రుడికి ద్వితీయాధిపతి అయిన శనితో సంబంధం గురుదశలో స్వామి పరబ్రహ్మైక్యాన్ని సూచిస్తున్నవి.

(ఇది చెన్నపట్టణం మైలాపూరు భీమన్నపేట వాస్తవ్యుడూ సుప్రసిద్ధ జ్యోతిష్యుడూ అయిన కంచి సుబ్రహ్మణ్యశాస్త్రి గారిచే గణింపబడింది.)





	
		
			Footnotes

		
		
			1. కాకినాడలోని పిఠాపురము రాజావారి కళాశాలలో అధ్యాపకులును, నా మిత్రులును సహపాఠులు నగు శ్రీ బులుసు వేంకటేశ్వర్లు (ఎమ్​.ఏ.) గారిచే మధుర గంభీరశైలిలో విరచితమగు “శ్రీవివేకానందస్వామి జీవితము” స్వామి చరిత్రతో నాకు పరిచయము గలిగించి, శ్రీరామకృష్ణ మఠమున జేరు భాగ్యము నందుటకు సాధన భూతమైనది.

		
		
			1. ఇందు ఒకటి రెండు ఉదాహరణలు:

			శ్రీరామకృష్ణ స్తోత్రమ్​

			1. అచణ్డాలాప్రతిహతరయో యస్య ప్రేమప్రవాహః
లోకాతీతోఽప్యహహ న జహౌ లోకకల్యాణమార్గమ్​ ।
త్ర్యైలోక్యేఽప్యప్రతిమమహిమా జానకీప్రాణబన్ధో
భక్త్యాజ్ఞానం వృతవరవపుః సీతయా యో హి రామః ॥

			2. స్తబ్ధీకృత్య ప్రలయకలితం వాహవోత్థం మహాన్తమ్
​ హిత్వా రాత్రిం ప్రకృతిసహజామన్ధతామిస్రమిశ్రామ్​ ।
గీతం శాన్తం మధురమపి యః సింహనాదం జగర్జ
సోఽయం జాతః ప్రథితపురుషో రామకృష్ణస్త్విదానీమ్​ ॥

			3. పీత్వా పీత్వా పరమమమృతం వీతసంసారరాగాః
హిత్వా హిత్వా సకలకలహ ప్రాపిణీం స్వార్థసిద్ధిమ్​ ।
ధ్యాత్వా ధ్యాత్వా గురువరపదం సర్వకళ్యాణరూపమ్​
నత్వా నత్వా సకలభువనం పాతుమామన్త్రయామః ॥

		
		
			1. “నాగస్వరం చేత పాముమాదిరి నరేంద్రుడి గానంచేత అంతర్యామి ముగ్ధుడవుతాడు” అని అతడన్నాడు.

		
		
			1. పాఠశాలలోని నిర్జీవమైన విద్యావిధానం అతణ్ణి ఆకర్షించ లేకపోవటం ఆశ్చర్యం కాబోదు. ప్రకృతిసౌందర్య రసాస్వాదనం మ్రోల గణితం మొదలైన చదువులు అతడికెంత మాత్రం గణనీయాలు కాలేకపోయాయి. కాని అతడి ధారణాశక్తీ, అసమాన ధీవైభవమూ లౌకిక విద్యలను అతడు అధ్యయనం చేయని లోటును పూర్తిగా తీర్చాయి. పండితులచేత జరుపబడే పురాణపఠనాలను శాస్త్రవ్యాఖ్యానాలను అతడు ఆలకించి భారతీయ విజ్ఞానఖనులైన భారతభాగవతాది గ్రంథాల సారాన్ని పూర్తిగా గ్రోలాడు. బడి చదువును అలక్ష్యపరుస్తున్నాడని తన అన్నా పండితుడూ అయిన రామకుమారుడొకసారి తనను మందలించగా, “అన్నా! ఈ పొట్టకూటి చదువు నా కెందుకు? ఇందుకు బదులు శాశ్వతానందదాయకమూ, శ్రేయస్కరమూ అయిన తత్త్వజ్ఞానాన్ని నేను ఆర్జించగోరతాను” అని బదులు చెప్పాడు. నిజమే, ఆత్మ జ్ఞానదాయకమైన విద్యే విద్యకాని మిగిలినదంతా అవిద్య కదా!

			శా. “ఏవేదంబు పఠించె లూత? భుజగం బేశాస్త్రము ల్సూచెఁ? దా
నేవిద్యాభ్యసనం బొనర్చెఁ గరి? చెంచేమంత్రమూహించె? బో
ధావిర్భావనిదానముల్​ చదువులయ్యా కావు! నీపాదసం
సేవాసక్తియెకాక జంతుతతికిన్​ శ్రీకాళహస్తీశ్వరా!”

			ఇదే చదువులపట్ల శ్రీరామకృష్ణుడి మనోభావం.

		
		
			1. ఈ విషయాన్నే జ్ఞప్తికి తెచ్చుకొని శ్రీరామకృష్ణుడు ఒకప్పుడు ఇలా నరేంద్రుణ్ణి పరిహసించాడు: “ఒకప్పుడు ఒకడు చనిపోయి దెయ్యమైనాడు. ఆ దెయ్యం ఎవరైనా తోడు దొరుకుతారా అని పరితపిస్తూండేది. ఎవరైనా చనిపోయారని వినగానే ఆత్రంగా అక్కడకు వెళ్తూండేది, కాని దాని దురదృష్టవశాన విశేషం ఆ వ్యక్తి పూర్వపుణ్యవశాన ఆ జీవుడు ముక్తుడవటం సంభవించటంతో ప్రతిసారి నిరాశతో వెనక్కు మరలవలసి వచ్చేది. నా స్థితి ఇలాగే వుంది. నిన్ను చూడగానే నాకొక మిత్రుడు దొరికాడని మురిసిపోయాను కాని నువ్వో, ‘నాకు ఇంట తల్లిదండ్రులున్నారు’ అని చెప్పావు. ఆ కథలోని దెయ్యం మాదిరి నేను ఏకాకినై వున్నాను.”

		
		
			1. తానే ఆ దివ్యబాలుడని మరొకప్పుడు శ్రీరామకృష్ణుడు చెప్పివున్నాడు.

		
		
			1. గురుశిష్య సంవాదవిషయంలో మరొక ముఖ్యవిషయం రాధాకృష్ణలీల.రాధ కల్పిత వ్యక్తి అనీ ఒకవేళ వాస్తవవ్యక్తిగా వున్నా శ్రీకృష్ణుడితో ఆమె బాంధవ్యం నింద్యమనీ నరేంద్రుడు భావించి శ్రీరామకృష్ణుడితో వాదించసాగాడు. కాదని తానెంతబోధించినా శిష్యుడికి నమ్మకం కలుగకపోవటంతో చివర కొకరోజు అతడిలా అన్నాడు: “నాయనా! విను. రాధ కల్పితవ్యక్తి అనీ, ఈ ఉపాఖ్యానం ఏ భక్తుడో కల్పించిందనీమాటవరుసకు అంగీకరించినా కృష్ణపరమాత్మను గురించిన ఆమె పరితాపాన్ని, గోపికల పరితాపాన్ని నువ్వెందుకు లక్ష్యపెట్టకూడదు? బాహ్యవృత్తాంతాన్ని పుచ్చుకొని ఎందుకు పాకులాడతావు? ఇదంతా నీకు మానవ చరిత్రగా తోచినా గోపికల పరితాపాన్ని వారల సాక్షాత్కారాన్ని నువ్వు దివ్యాలని గ్రహించక తప్పదు.” నరేంద్రుడు వివేకానందుడైకాలాంతరంలో తన భక్తియోగోపన్యాసాలలో గురూపదేశాన్ని స్మరిస్తూ ఇలా వక్కాణించివున్నాడు: “బృందావన గోపికలు శ్రీకృష్ణుణ్ణి ఎలా ప్రేమించారో, ఆ ధన్యురాళ్లు ఎలా అతడి వేణుగానాన్ని వినగానే సమస్తం మరచి సంసారాన్ని, సంసారబంధాలను, సుఖదుఃఖాలను, విధులను సమస్తం మరచి కృష్ణుణ్ణి కలుసుకోటానికై ఇల్లు వీడి పరిగెత్తారోమానవ భాషకు వర్ణనాతీతం.”

		
		
			1. ఆ సమయంలో నరేంద్రుడి మనోస్థితిని గురించి అతడి సహపాఠి అయిన డాక్టర్​ వ్రజేంద్రనాథ సీల్​ ఇలా రాసివున్నాడు: “సారహీనాలైన చదువులంటె నరేంద్రుడికి తలనొప్పి. పుస్తకాలనుంచి జ్ఞానాన్ని గ్రహించాలనుకోటంకంటె సజీవ తత్త్వానుసంధానంచేత, స్వానుభవంచేత దాన్ని పొందచూడటం అతడి అభీష్టంగా నాకు తోచింది”. ఇంద్రియసుఖాలు, యౌవన వికారాలు అతడికి రోతగా కనిపించాయి.

		
		
			1. “భక్తిని వీడి, హృదయాన్ని శుష్కింపచేసుకొని, ప్రేమానురాగాలను మంటగలిపి, సమాజానికి వెలియై జీవిస్తేనేగాని జ్ఞానం కలుగదని సామాన్యంగా లోకుల భావన. ఆత్మసాధనకు అంతరాయాలను దుర్భావంతో సోదరమానవుల పట్లా, జీవకోటిపట్లా ఇలా ద్వేషభావాన్ని పూని సాధకుడు పెడతోవ పడుతూంటాడు. కాని శ్రీరామకృష్ణులు తన దివ్యభావంతో పలికిన ఈ మహోపదేశ వాక్కుల వల్ల సమాజాన్ని వీడి యతులూ, తాపసులూ ఒనర్చే తత్త్వజ్ఞానసాధన ఇంట నుంచే మానవుడు చేయవచ్చని నేడు నాకు అవగతమైంది; వేదాంతం నిత్యకృత్యాల అనుష్ఠానంలో చూపవచ్చని నేడు నాకు విశదమైంది. మానవుడు ఏ ఆశ్రమంలో వున్నా ఏ వృత్తిని అవలంబిస్తున్నా సమస్త జీవకోటీ సాక్షాత్తు భగవత్స్వరూపమే అని గ్రహిస్తారు గాక. భగవంతుడు జగదంతర్యామి, అంతేగాక జగధీశుడు... ఇలాంటి బ్రహ్మజ్ఞానం లభిస్తే మానవుడికి అహంభావానికి చోటెక్కడిది? మానవసేవే మాధవసేవ...”

		
		
			1. శ్రీరామకృష్ణులను గురించి గాంధీమహాత్ముడు వ్యక్తంచేసిన అభిప్రాయం.

		
		
			2. శ్రీరామకృష్ణులను గురించి రవీంద్రనాథ్​ ఠాకూర్​ అభిప్రాయం.

		
		
			1. తన ఇష్టమంత్రమైన రామమంత్రాన్ని గురుదేవులు ఈ సమయంలో నరేంద్రుడికి ఉపదేశించారు.

		
		
			1. శ్రీరామకృష్ణ పరమహంస జననం, ఫాల్గుణ శుక్ల విదియా బుధవారం (18–2–1836)

		
		
			1. ఈ సమయంలో నరేంద్రుణ్ణి గురించి ఒక భక్తుడు తన దినచర్య గ్రంథంలో ఇలా రాసివున్నాడు: “నేడు నరేంద్రుడు నూతన కాషాయవస్త్రాన్ని ధరించి, ఆహా! ఏం దివ్యతేజోమూర్తిగా వెలుగొందుతున్నాడు! బ్రహ్మజ్ఞానంతో జాజ్వల్యమానమైవుండీ భగవద్భక్తితో ప్రశాంతమై అతడి వదనం భాసిస్తోంది! భగవదితరచింతలేని ఆ బాలసన్న్యాసులు ఎంతటి ధన్యులో కదా!”

		
		
			1. అక్కడ పైకి పిచ్చివాడి మాదిరి కనిపించిన ఒక సాధుపుంగవుణ్ణి కొందరు బాలురు రాళ్ళు రువ్వి కొడుతూ వెంబడిస్తూంటే అతడి ముఖంనుంచి మెడనుంచి నెత్తురు కారుతూండటం చూసి స్వామి తానాతడికి చికిత్స చేశాననీ, అతడు ఫక్కున నవ్వుతూ “అంతా పరమేశ్వర లీల” అని పలికాడనీ తెలిపివున్నాడు.

		
		
			1. స్వామి వారికి యిలా తెల్పాడు: “సంస్కృతాన్ని దానితోపాటు పాశ్చాత్య భౌతికశాస్త్రాలను నేర్వండి. నాయనలారా! దేనినైనా ఉన్నదున్నట్లు తెలుసుకోవాలి, రాయాలి. పరిశ్రమ చేయండి, నిర్దుష్టంగాను సప్రామాణికంగాను మన దేశచరిత్రను మీరు రచించగలిగే సమయం వస్తుంది. మన భారతదేశ చరిత్రలో నేడు ఒక దారీతెన్నూ గోచరించటంలేదు. కాలనిర్ణయానికి దాన్లో ఆస్పదమే కనిపించదు. ఎంత సేపూ మన పతనాన్ని గురించే నొక్కిచెప్పే ఆంగ్లచరిత్రకారులచేత రచించబడ్డ మనదేశ చరిత్రలు మనకు మనోదౌర్బల్య హేతువులు కాకమానవు... భారతదేశ చరిత్రను భారతీయులే రచించాలి.... జాతీయ విద్యావిధానానికి ఇదే పునాది, జాతీయ ప్రబోధానికి ఇది ప్రభాతం.”

		
		
			1. “తనను అణచ చూసే పరిస్థితులను ఎదిరించి ప్రాణిపొందే ఆత్మవికాసమే జీవనం” అనీ, “అస్థిగతమైన భావాలే విద్య” అనీ, “తెలివితోను అనుభవంతోను కూడుకొని వుండేది నియమం” అనీ స్వామి తెలిపివున్నాడు.

		
		
			1. మధ్యపరగణాలలో యాత్రచేస్తూ స్వామి ఒకప్పుడు కొందరు పాకీవాళ్లతో కలిసి నివసించాడు.

		
		
			1. అఖండ వైరాగ్యపూర్ణుడై స్వామి ఒకప్పుడు ప్రాయోపవేశం చేసుకోదలచి ఒక అడవిలో ప్రవేశించి నిరాహారిగా పగలంతా నడచి సాయంకాలం అయ్యేసరికి ఇక ఒక్క అడుగైనా ముందుకు వేయలేక ఒక చెట్టుకింద కూలబడ్డాడు. ఇంతలో ఒక పెద్దపులి తనకేసి వస్తూ కొంచెందూరంలో పొంచివుండటం గమనించి స్వామి, “బ్రహ్మసాక్షాత్కారానికి నెలవుగాని ఈ పాడుశరీరం ఈ పులికైనా ఆహారంగా వినియోగపడుగాక!” అని తలపోయసాగాడు. ఇలా అనుకొంటూ పులి ఏ క్షణంలోనైనా తనమీదికి ఉరుకుతుందని స్వామి నిశ్చలుడై వేచివున్నా పులి ఎందుకోగాని మరోవైపుగా వెళ్లిపోయింది. అయినా పులి తిరిగి రావచ్చునని స్వామి ఎంత నిరీక్షించినా అది మళ్లా రాలేదు. పరమేశ్వర సంకల్పాన్ని గురించి తలపోస్తూ, ఆత్మారాముడై స్వామి ఆ ఏకాంత వనప్రాంతంలో ఆ రాత్రి గడిపి, ఉషోదయం అయ్యేసరికి అపూర్వశక్తి సమన్వితుడై వెలువడ్డాడు.

			మరోసారి స్వామి మూడు రోజుల పర్యంతం నిరాహారిగా పయనిస్తూ చివరకు అలసటతో దారిలో కూలబడి స్పృహ కోల్పోయాడు. ఎంతోసేపు అయ్యాక స్పృహవచ్చింది. చూసేసరికి తన శరీరం వర్షంతో తడిసిపోయివుంది. అంత నూతనశక్తి సమన్వితుడై బయలుదేరి ఒక మఠానికి వెళ్లి ప్రేమాస్పదమైన ఆతిథ్యాన్ని పొందాడు.

		
		
			1. “........................................................
రుచినాం వైచిత్ర్యా ద్రుజుకుటిల నానాపథజుషామ్​
నృణామేకో గమ్యస్త్వమసి పయసామర్ణవ ఇవ.” – శివమహిమ్నస్తోత్రమ్​

		
		
			2. “యేయథా మాం ప్రపద్యన్తే తాం స్తథైవభజామ్యహమ్​,” – భగవద్గీత 4–11. 

		
		
			1. ఒక ఉపన్యాసంలో స్వామే ఇలా అన్నాడు: “దీర్ఘనిశీథం పటాపంచలవుతోంది, దుస్సహయాతన తుదముట్టుతోంది, మృతప్రాయమైన కళేబరం చైతన్యవంతమయ్యే విధంలో ప్రత్యక్షమవుతోంది. చరిత్ర కని విని ఎరుగని ప్రాచీన కాలం నుంచి ఒక దివ్యవాణి – జ్ఞాన భక్తి కర్మలకు అనంతహిమాలయ మనదగ్గ ప్రాచీన భారతవర్షంనుంచి శాంతమైవున్నా విస్పష్ట స్వరకలితమైన ఒక దివ్యవాణి వినవస్తోంది... అదిగో, నిద్రాణమైవున్న మన భారతాంబ మేలుకొంటోంది!... ఆమెను ఎవరూ ఇక ప్రతిఘటించలేరు. ఏ బాహ్యశక్తీ ఆమెను ఇక నిరోధించలేదు. ఆమె తిరిగి నిదురించబోదు. అఖండభారతశక్తి విజృంభిస్తోంది.”

		
		
			1. ఈ విషయాలను మద్గురువర్యులూ స్వామి సోదరశిష్యులూ అయిన శ్రీవిజ్ఞానానందస్వామి వారినుంచి వినివున్నాను – రచయిత.

		
		
			1. స్వామి రచించిన రాజయోగం ఈ రచయితచేత సులభశైలిలో అనువదించబడింది.

		
		
			1. దీన్లోని కొన్ని ఉదాహరణలు:

			“భగవంతుడొక్కడే దాత, లోకులందరూ వర్తకులు.”

			“ఆత్మశక్తిని నీలో ఉద్దీపింపచేసేవాడు గురువు.”

			“సంఘాన్నిగాని వ్యక్తినిగాని సంస్కరించాలని బలాత్కారంగా ప్రయత్నిస్తే ఎదురయ్యేది ఎప్పుడూ అపజయమే. ‘నువ్వు మంచివాడివే కాని ఇంకా మంచివాడవవు’ అని చెప్పండి; కాని ఎవరిని ‘నువ్వు దుర్మార్గుడవు’ అనవద్దు.”

			“మానవుడు తాను దుర్బలుడననుకోవటమే మహాదోషం.”

			“పుస్తకాలలో జ్ఞానమూ, ఇతరుల చేతుల్లో ధనం వుంటే ఏమిటి? లేకుంటే ఏమిటి?”

		
		
			1. స్వామి స్వభావ వర్తనాలను గురించి సామాన్య ప్రచారకులు చేసే నిందలను తీవ్రంగా ఖండిస్తూ పలువురు క్రైస్తవమతాచార్యులే స్వామిని కొనియాడుతూ అతణ్ణి “మా ప్రాచ్యసోదరుడు” అని పేర్కొనేవారు.

		
		
			1. స్వామితో తన ప్రథమ సమావేశాన్ని గురించి నివేదిత చేసిన వర్ణన ఎంతో హృద్యంగమమైంది: “... ఆచార్యపీఠంలో అంతటి సామాన్యపరిస్థితులలో స్వామిని మళ్లా నే నెన్నడూ ఇంగ్లండులో చూసివుండలేదు. తరువాత స్వామి నిరంతరం ప్రసంగిస్తూండేవాడు లేదా స్వామి జవాబులిచ్చే ప్రశ్నలు అసంఖ్యాక శ్రోతలచేత లాంఛనీయం వేయబడుతూండేవి. కాని ఈ మొదటిసారి సమావేశమైన మేం, పదిహేను పదహారుమందిమి; వారిలో అనేకులం ఆప్తమిత్రులం. దివ్యకాషాయాంబరధారీ, సుదూరదేశ సందేశధారీ అయిన స్వామి అప్పుడప్పుడు ‘శివా! శివా!’ అని విచిత్రంగా ఉచ్ఛరిస్తూ మా మధ్యలో ఆసీనుడైనాడు. విశేషధ్యానశీలురై జీవించే మహనీయుల వదనారవిందాల్లో వెలుగొందే సాధుత్వ సమ్మిళిత ఔదార్యం సామాన్యంగా బాలజీసస్​ ముఖంలో రాఫెల్​ చిత్రించిన ఆ వినిర్మలోదారదృష్టి స్వామి వదనంలో భాసిస్తోంది.

			“...అద్భుతమైన ప్రాచ్యకంఠస్వరంలో స్వామి గానంచేసిన ఆ సంస్కృత శ్లోకాలను... నా జన్మలో ఎన్నటికీ మరువలేను.”

		
		
			డోయిసన్​ (Deussen) దేవసేనుడుగా ఇలా పిలువబడ ఆమోదించేవాడని స్వామి రాసి వున్నాడు.

		
		
			1. సుప్రసిద్ధ ‘హిందూ’ పత్రిక ఇలా ప్రకటించింది: “శ్రీవివేకానంద స్వామికి స్వాగతం ఒసగటానికై నేడు స్టేషన్​ వద్ద కూడిన జనసహస్రాల మహోత్సాహమూ, భక్తిప్రపత్తులూ వర్ణనాతీతాలు. నేటి మన మతాచారాల్లో పరివర్తన కలుగాలంటే వివేకానందస్వామి వంటి మహనీయులే నాయకత్వం వహించవలసి వుంటుంది.”

		
		
			1. స్వామి మద్రాసులో వుండగా జరిగిన కొన్ని విశేషాలు.

			కొందరు శైవులు అద్వైతవేదాంతాన్ని అధిక్షేపించ ప్రయత్నించగా వారికి స్వామి వారి యుక్తిహీనతను తెలిపి, “అన్నార్తులకు అన్నం పెట్టటం, దుఃఖీతులను ఓదార్చటం, దీనులకు సాయపడటం, రోగులకు సేవచేయటం ఇదే భగవంతుణ్ణి తెలుసుకోటానికి సేవించటానికి ఉత్తమమార్గం” అని బోధించాడు.

			స్వామి తనతో వాదించ వచ్చిన ఒక వైష్ణవపండితుణ్ణి ఉద్దేశించి ఇలా అన్నాడు: “మనస్సును కలవరపరచి చివరకు జనాన్ని నాస్తికులను చేసే ఇలాంటి నిరర్థక వాదాలను తుదముట్టించ తోడ్పడటానికే నా ఈ అవతారమని పండితుడు గ్రహించుగాక.”

		
		
			1. ఈ సమయంలో జరిగిన ఒక విచిత్ర సంఘటన.

			ఒకరోజు స్వామి ప్రేమానందుడితో (సోదర శిష్యుడు) ప్రసంగిస్తూ హఠాత్తుగా నిశ్చేష్టుడై తరువాత ఇలా అన్నాడు: “నువ్విప్పుడు ఏమైనా చూశావా? శరీరంనుంచి శిరస్సు ఛేదించబడివున్న ఒక పిశాచం అతిదీనంగా నాకేసి చూస్తూ తన దుస్థితిని తొలగించమని వేడుకొంటున్నట్లు నాకిప్పుడు కనిపించింది.” సోదర శిష్యుడు తనకేమీ కనిపించలేదన్నాడు. అయినా విచారణ చేయగా మఠానికి ఎదురుగావున్న తోటలో కొన్ని సంవత్సరాలకు మునుపు ఒక బ్రాహ్మణుడు ధనం బదులిచ్చి అపారమైన వడ్డీ గుంజేవాడనీ, ఒక ఋణగ్రస్థుడు ఒకరోజు అతగాణ్ణి హత్యచేసి శవాన్ని గంగలో పారేశాడనీ తెలియవచ్చింది. స్వామి ఇలాంటి పిశాచాలను చూసిన సమయాలు అనేకం వున్నవి. కరుణామయుడైన స్వామి వాటి విముక్తికై ప్రార్థించి వాటిని దీవించేవాడు.

		
		
			1. స్వామి పరివ్రాజకుడై సంచరిస్తూ (ఆల్మోరాలో) క్షుద్రదేవతావేశంచేతా తీవ్రజ్వరంతోనూ బాధపడుతూన్న ఒక వ్యక్తిని ఇలాగే స్పృశించి స్వస్థుణ్ణి గావించి వున్నాడు. మరొకప్పుడు (హిమాలయపర్యటనలో) ఒక దేవతావిష్టుణ్ణి కొందరు మాంత్రికులు ఎర్రగా కాల్చిన గొడ్డలితో స్పృశించటంతో అతడి శరీరం కాలకున్నా, ఆవేశంమాత్రం విడువకుంది. అప్పుడు ఆ ఊరిపెద్ద స్వామిని చూసి, అతడి ఆవేశాన్ని తొలగించమని పట్టుపట్టాడు. స్వామి ఆ దేవతావిష్టుడి శిరాన్ని స్పృశించి, కాస్సేపు జపించాడు. వెంటనే అతడు సంపూర్ణంగా స్వస్థుడయ్యాడు.

		
		
			1. ఈ సమయంలో స్వామి శరశ్చంద్ర చక్రవర్తి అనే గృహస్థశిష్యుడికి మంత్రోపదేశం చేసి ఇలా హెచ్చరించాడు: “నీలోను నీ దేశస్థుల్లోను శ్రద్ధను ప్రేరేపించు! తత్త్వాన్వేషణానికై ఆత్మమోక్షానికై అవసరమైతే నచికేతుడి మాదిరి యమాలయానికైనా పోవటానికి వెనుతీయకు! భయమే మరణం కాబట్టి నిర్భయుడవవు. నిర్భీతితో నేటినుంచి ఆత్మమోక్షజగత్కల్యాణాలకై నీ జీవితాన్ని ఆహుతించ సంసిద్ధుడవవు. కాకుంటె ఈ రక్తమాంసమయ కళేబరాన్ని మోయటంవల్ల ఫలం ఏమిటి?...”

		
		
			1. ఇక్కడ ఒక విశేషం జరిగింది. పూర్వం పరివ్రాజకుడై సంచారంచేస్తూ ఆల్మోరా ప్రాంతంలో విపరీతమైన ఆయాసంతో తాను నేలమీద కూలబడినప్పుడు ఒక దోసకాయ నోటికి అందిచ్చి ప్రాణం కాపాడిన ఒక ఫకీరును స్వామి జనసమూహంలో చూశాడు. వెంటనే ఊరేగింపును ఆపి, స్వామి అతడు తననెలా కాపాడాడో మిత్రులకు తెలుపుతూ అతడి వద్దకెళ్లి కృతజ్ఞతాసూచకంగా కొంత పైకం ఇచ్చాడు.

		
		
			1. “జహన్​రామ్​ వుహన్​ కామ్​ నహిన్​, జహన్​ కామ్​ నహిన్​ రామ్​...” అనే కీర్తన రాముడు ఏలే హృదయంలో కాముడూ, కాముడు ఏలే హృదయంలో రాముడూ మనలేరు.

		
		
			1. “ప్రతిరోజు అధమం నూరుమార్లు అయినా గాయత్రీమంత్రాన్ని జపించండి” అని స్వామి వారికి ఈ సమయంలో బోధించాడు.

		
		
			1. అశ్వినీకుమారుడు స్వామి బసకు వెళ్ళి, “నరేంద్రదత్తు బస ఇదేనా?” అని అడుగగా యువకుడైన ఒక సన్న్యాసి కాస్తకోపంతో ఇలా అన్నాడు: “అయ్యా! ఇక్కడ నరేంద్రదత్తు అనే వ్యక్తి ఎవరూ లేరు. నరేంద్రదత్తు చనిపోయి చాలకాలమైంది. ఇక్కడ వున్నవారు శ్రీ వివేకానందస్వామీజీ.” అందుకు వివేకానందస్వామితో తనకు పనిలేదనీ, పరమహంసదేవుడి నరేంద్రుణ్ణి కలుసుకోటానికే తాను అక్కడకు వచ్చాననీ అశ్వినీకుమారుడు చెబుతూంటే స్వామి లోపలినుంచి ఈ సంభాషణ విని, సన్న్యాసిని మందలించి, అశ్వినీకుమారుడికి ఎదురేగి వినయంగా నమస్కరించాడు.

		
		
			1. దేశభక్తిని గురించి ముచ్చటిస్తూ స్వామి జపనీయులను ఇలా ప్రశంసించాడు: “దేశభక్తి విషయంలో జపాన్​వారికి గ్రీకులుగాని మరెవరుగాని సాటిరారు. వాక్శూరులుకారు, వారు కార్యశూరులు; దేశంకోసం సమస్తం వారు త్యజిస్తారు. తమ రాజకీయపు హక్కులను దేశసమైక్యం నిమిత్తం ధారపోసే జమీందారులు ప్రస్తుతం జపాన్​లో వున్నారు. దేశద్రోహి అయిన వాడొక్కడూ జపాన్​దేశస్థుల యుద్దంలో కనిపించలేదు. చూశారా, వారి దేశభక్తి!”

		
		
			1. బౌద్ధహిందూ క్రైస్తవ ధర్మాలను ఒకదానితో ఒకటి సరిపోలుస్తూ స్వామి ఈ సమయంలో చేసిన ప్రసంగాలు గమనార్హాలు. స్వామి తన శిష్యులకు ఇలా తెల్పాడు: “వైదిక మతశాఖే బౌద్ధమతం. దాన్లోనుంచి రోమన్​ క్యాథలిక్కులు తమ కర్మకాండను గ్రహించారు. వైదిక కర్మకాండలో నివేదనం వుంది. మీరు Blessed Sacrament అనే దాన్నే మేం ప్రసాదం అంటాం. మీరు మోకరించి నివేదనచేస్తే (ఉష్ణ దేశాలలోని ఆచారాన్ని అనుసరించి) మేం కూర్చుని చేస్తాం, ఇంతే వ్యత్యాసం. టిబెట్​ (అనబడే ఉత్తరకురువర్షం)లో జనం మోకరించి నివేదన చేస్తారు. ఇక ధూపదీపాలు, సంకీర్తనా వైదిక కర్మకాండలోనూ వున్నవి కదా. మీరు Tonsure అనేది శిరోముండనాచారంగా భారతదేశంలోనూ వుంది. సన్న్యాసులు సన్న్యాసినులు బౌద్ధమతానికి పూర్వమే వైదికమతంలో వెలసివున్నారు.”

		
		
			1. ఈ సమయంలో స్వామి మనోస్థితిని గురించి సోదరి నివేదిత ఇలా రాసింది: “...స్వామి ఉదారహృదయాన్ని గురించి నేనేం చెప్పగలను! ప్రపంచంలో ఎవరికి ఆపద వచ్చిందని తెలిసినా మా గురుదేవుడు పరితప్తుడైపోతాడే! తనకు ఎవరు ఎలాంటి బాధ కలిగించినా, చివరకు తనను హత్యచేయవచ్చినా ఆ మహనీయుడి హృదయంనుంచి ప్రేమమయ ఆశీర్వచనాలే వెలువడుతవని మాకు తోచింది.

			“స్వామి మాకు వసిష్ఠవిశ్వామిత్రుల కథ చెప్పాడు. తన నూరుమంది వంశీయులను కోల్పోయి ఏకాకిగా నిస్సహాయుడుగా వసిష్ఠుడు ఎలా వసించాడో వివరించాడు: ప్రకృతిరమ్యవనంలో పండువెన్నెల రాత్రులలో వసిష్ఠాశ్రమం ఎలా ఒప్పారిందో చిత్రించాడు. అరుంధతీవసిష్ఠులు తమ పర్ణశాలలో వుండేవారు. తన శత్రువైన విశ్వామిత్రుడు రాసిన ఒక గ్రంథాన్ని వసిష్ఠుడు ఏకాగ్రచిత్తుడై చదువుతూన్నాడు. అప్పుడు అరుంధతి అతణ్ణి సమీపించి, ‘చూడండి! చంద్రుడు ఎలా ప్రకాశిస్తున్నాడో!’ అంటుంది. వసిష్ఠుడు తల ఎత్తకుండానే,’ ‘విశ్వామిత్రుడి ప్రతిభ సహస్రగుణాధికమై ప్రకాశిస్తోంది సుమా!’ అంటాడు.

			“మన ప్రేమసైతం వ్యక్తిగతవైరాన్ని కించిత్తూ పాటించక శత్రువు ప్రతిభను శ్లాఘిస్తూ తన్మయుడై వరలిన వసిష్ఠుడి ప్రేమను పోలి వుండాలని స్వామి తెలిపాడు.”

		
		
			1. స్వామి పరివ్రాజక యాత్రలో (మద్రాసులో) ఇలాంటి సంఘటనే మరొకటి జరిగింది. కొన్ని పిశాచాలు లేనిపోని వృత్తాంతాలను తెల్పి స్వామి మానసాన్ని కలవరపరచసాగాయి. కొన్ని రోజులయ్యాక స్వామి వాటిని ధిక్కరించగా అవి స్వామికి తమ దుస్థితిని తెలిపాయి. అప్పుడు స్వామి ఒకరోజు సముద్రతీరానికి వెళ్లి, ఇసుకతో పిండప్రదానంచేసి, వాటికి శాంతి చేకూర్చి, తానూ స్వస్థచిత్తుడయ్యాడు.

		
		
			1. కార్యదక్షులు, దృఢగాత్రులు, బలోపేతులు ఐనవారు.

		
		
			1. తురియానందుడి పూర్వనామం హరినాథచటోపాధ్యాయుడు.

		
		
			1. ఇంద్రియ నిగ్రహాన్ని గురించి స్వామి ఒకప్పుడు బిల్వమంగళుడి వృత్తాంతం ఉదహరిస్తూ, బిల్వమంగళుడి మాదిరి కళ్లు పొడిచి వేసుకోవటమూ ఒకానొకప్పుడు అవసరమవుతుందని వచించాడు.

		
		
			1. మనకూ ఇష్టదేవతలకూ స్వతస్సిద్ధమైన భేదం వుందని తలపరాదని స్వామి తెలిపివున్నాడు.

		
		
			1. ఈ యాత్రనుగూర్చి ఒకశిష్యురాలిలా రాసింది: “...సముద్రయానంలో స్వామి సన్నిధిని గడపిన ఈ పదిదినాలూ నా జన్మలో ఎన్నటికీ మఱువరానివి. ప్రత్యుదయాన గీతాపారాయణం... పండువెన్నెల రాత్రులలో స్వామి ఓడపై పచారుచేస్తూ... ప్రకృతి సౌందర్యాన్నిగూర్చి మాకిలా చెప్పాడు. ‘ఈ మాయాప్రకృతే ఇంత మనోహరంగా వుంటే ఆ పరమాత్మ సౌందర్యమెంత అద్భుతమో తలపోయండి!... (ఆకాశాన్ని సాగరాన్ని చూపుతూ) కావ్యసారమక్కడ వెల్గొందుతూంటె ఈ కావ్య పఠన మెందుకు?’ అని పలికేవాడు...”

		
		
			1. మతాచార్యుడిచే నివేదించబడిన మద్యమూ రొట్టే జీసస్​ రక్తమాంసాలనే భావంతో స్వీకరించే రోమన్​ కాథలిక్​ మత సంస్కారం.

		
		
			1. బౌద్ధవేదాంత మతాలను పరస్పరం పోలుస్తూ స్వామి ఇక్కడ చేసిన ప్రసంగాలు ఎంతో గమనార్హాలు. స్వామి ఇలా వచించాడు: “బౌద్ధవేదాంత మతాలకున్న గొప్పవ్యత్యాసం ఇది: ‘సర్వం మాయగా గ్రహించు’ అని బౌద్ధమతం పేర్కొంటే, ‘మాయలోనే సత్యం వుంది’ అని వేదాంతం తెలుపుతుంది. బౌద్ధవిధిని పరిపాలించాలంటె సన్న్యాసం ఆవశ్యం; వేదాంత విధినో, ఏ ఆశ్రమంలో వుండినా పరిపాలించవచ్చు. మహోత్తమ ధర్మతత్త్వాలను ధర్మవ్యాధుడు, సన్న్యాసి అయిన కౌశికుడికి బోధించలేదా?...” సనాతనధర్మం ఇతర ధర్మాలకేకాక బౌద్ధసందేశానికీ బుద్ధుడికీ కూడ తావు ఒసగిందని స్వామి తెలిపాడు. బుద్ధుడి ఔదార్యాన్ని శంకరుడి ధీవైభవాన్ని ఒండొంటితో సమ్మేళన పరచటమే మానవకోటి పరమాదర్శమని స్వామి ప్రకటించాడు.

		
		
			1. దీన్లోని సారాంశం ఇది: “మాతృదేశీయ మతంలో మన సనాతన ధర్మంలో ఇంతటి సౌందర్య వైభవాలు వున్నవని ఎరుగక, విదేశీయాశయాలను స్వధర్మంగా గైకొన్న వివిధ సంప్రదాయాల నడుమ పారమార్థిక పిపాసతో సంచరించాను. సమస్త అంశాలలోను సంతృప్తి ఇవ్వగల ధర్మం, మన సనాతన ధర్మానికి దీటైన ధర్మం ప్రపంచంలో మరొకటి లేదని అనేక ఏళ్లకు మునుపే కనుగొంటిని. స్వధర్మమైన ఇలాంటి సనాతన ధర్మాన్ని మన దేశస్థులు అలక్ష్యపరుస్తూండటం శోచనీయం!... దేశాన్ని ఉద్ధరించే తలపున మన సనాతన ధర్మాన్ని తలక్రిందు చేయ చూసే సంస్కర్తలు కొందరు; రాముణ్ణి కాముణ్ణికూడ సేవించమనేవారు కొందరు. కాని వీరు ఆత్మవంచకులు, కడుపులో వున్నమాట వీరు పైకి చెప్పరు. మహాత్ముల ఉపదేశం ఏమిటి? ‘రేయింబవళ్ళు ఏకకాలంలో వుండజాలనట్లు రాముడు ఏలే హృదయంలో కాముడూ, కాముడు ఏలే హృదయంలో రాముడూ వుండలేరు’ అనే కదా!... నేను నేర్పింది ఏమిటి?

			దుర్లభం త్రయమేవైత ద్దైవానుగ్రహైతుకమ్​,
మనుష్యత్వం ముముక్షత్వం మహాపురుష సంశ్రయః.

			“మనుష్యత్వం, ముముక్షత్వం, మహాపురుష సంశ్రయం అనే ఈ మూడూ దుర్లభాలు, దైవానుగ్రహంవల్లనే కాని లభించవు.”

		
		
			1. పూర్వం (జయపురంలో) క్షేత్రీ మహారాజు ఒక వేశ్య అందిస్తున్న గానాన్ని వినడానికి స్వామిని ఆహ్వానించగా, తాను సన్న్యాసిననే కారణాన ముందుగా స్వామి నిరాకరించీ, తదనంతరం ఆమె సూరదాస విరచితమైన ఒక దివ్యకీర్తనను పాడుతూంటె విని అక్కడకు వెళ్లాడు. ఆ కీర్తనలోని భావం ఇది: “పరమేశ్వరా! నా దుర్గుణాలను గణించకు. నువ్వు సర్వసముడవు కదా! ఒక ఇనుపముక్క దేవాలయంలోని విగ్రహరూపాన్ని పొందుతోంది; మరొకటి కసాయివాడి చేతిలోని కత్తిగా రూపొందుతోంది; కాని రెండు స్పర్శవేదిని తాకగానే బంగారం అవుతూన్నవి కదా!” స్వామి పరివర్తితమానసుడై తరువాత ఇలా అన్నాడు: “ఆ కీర్తనను విన్నాక ఇలా తలపోశాను: ‘ఇదా నా సన్న్యాసం! సన్న్యాసిని ఐవుండీ ఈమెకూ నాకూ భేదం వుందని తలస్తూండినానే! ఏం అవివేకం!’ ఆ కీర్తన నాకు జ్ఞానాంజనమైనది. సమస్తం అద్వితీయ పరబ్రహ్మస్వరూపమే అని గ్రహించి నాటినుంచీ ఎవరిపట్లా కించిత్తూ నిరసన భావన చూపలేకున్నాను.”

		
		
			1. “చరేన్​ మధుకరీమ్​ వృత్తిమ్​ అపి మ్లేచ్ఛకులాదపి.”

		
		
			1. స్వామి ఇలా ఘోషించాడు: “...హే! భారత జననీ! నీ సతిత్వాదర్శంసీత, సావిత్రి, దమయంతి అనే మాటను మరువవద్దు, సర్వసంగపరిత్యాగీ, యతీశ్వరుడూ అయిన శంకరుడు, ఉమామహేశ్వరుడు నీకు ఆరాధ్యుడనే మాట మరువవద్దు; నీ ఐశ్వర్యానికీ, నీ వివాహానికీ, నీ జీవితానికీ, పరమార్థం తుచ్ఛ విషయసుఖం కాదనేమాట, స్వీయానుభవం కాదనేమాట మరువవద్దు; యజ్ఞనారాయణుడికి ఆహుతి అయ్యే నిమిత్తంజన్మించావనే మాట మరువవద్దు; నీ సాంఘిక వ్యవస్థ అనంత జగన్మాతృత్వానికిప్రతిబింబమనే మాట మరువవద్దు; అస్పృశ్యులనబడే, అవ్యాచులనబడే, మాలమాదిగలునిమ్నజాతులు, దీనులు, దరిద్రులు, అజ్ఞానులు, నిరక్షరాస్యులూ నీ తనూభవులనేమాట మరువవద్దు. ఓ వీరభారతమాతా! ధైర్యం విడనాడకు! ఓ వీరభారతపుత్రా! ధైర్యంవీడకు! ‘నేను భారతీయుణ్ణి’ అని గర్వపడు! ‘నేను భారతీయుణ్ణి, ప్రతి భారతీయుడునా సహోదరుడే’ అని సగర్వంగా ప్రకటించు! జీర్ణవస్త్రాధారివైన, కౌపీనమాత్రధారివైన నువ్వు సగర్వంగా ఎలుగెత్తి ఇలా ఘోషించు: ‘భారతీయుడు నా సోదరుడు, నాప్రాణాలకు ప్రాణం; భారతీయ దేవతలే నా దైవతం; భారతీయ సంఘం నాబాల్యడోలిక, యౌవననందనవనం, వార్థక్య వారణాసి.’ ఆహర్నిశలు ఇలా ప్రార్థించు: ‘ఓ మహేశ్వరా! ఓ లోకేశ్వరా! నాకు పౌరుషాన్ని ప్రసాదించు, నా దౌర్బల్యాన్నితొలగించు, నన్ను ధీరుణ్ణి గావించు!’” – నవీన భారతదేశం.

		
		
			1. గంధర్వస్వరూపుడూ, సుషుమ్నాస్వరూపుడూ అంటె యాజ్ఞికులకు పరమానందం ఒసగేవాడు, సూర్యకిరణాలను పోలిన కిరణాలు కలవాడు అయిన ఆ చంద్రుడు బ్రహ్మక్షత్రియులమైన మమ్ములను రక్షించుగాక! అతడికి మా హవిస్సులు అర్పిస్తున్నాం. ప్రకాశకాలైన నక్షత్రాలే అతడి అప్పరసలు; వారికి మా హవిస్సులను అర్పించుకొంటున్నాం. (మహీధరుడి వ్యాఖ్యానం)

		
		
			1. నాటిరాత్రి మద్రాసు శ్రీరామకృష్ణమఠంలో రామకృష్ణానందస్వామి, “శశీ! శశీ! శరీరాన్ని ఉమ్మివేసేశాను” అనే స్వామి వచనాలను విని నిద్రనుంచి మేలుకొన్నాడు!

		
		
			1. శ్రీరామకృష్ణపరమహంస జననకాలం: వివేకానందస్వామి గురుదేవుడైన ఈయన మన్మథనామ సం ॥ ఫాల్గున శుక్లద్వితీయా బుధవారం పూర్వాభాద్రనక్షత్ర యుక్త కుంభలగ్న శుక్రనవాంశంలో (కీ ॥ శ ॥ 1836 సం ॥ ఫిబ్రవరి 18 వ తేది ఉదయం దాదాపు గం ॥ 5.15 ని ॥ లకు) వంగదేశంలోని కామార్పుకూర్​ అనే గ్రామంలో జన్మించాడు. ఈయన గ్రహసంయోగాన్ని సూచిస్తూ అట్టియోగంలో పుట్టినవ్యక్తి యుగ సంప్రదాయ ప్రవర్తకుడు, ధర్మజ్ఞుడూ, మాననీయుడూ, సదా పుణ్యకర్మనిరతుడూ, మహాపురుషసంజ్ఞితుడూ, నారాయణాంశ సంభవుడూ, సర్వజనపూజ్యుడు అవటం ఎంతో నిశ్చయమని భృగుసంహితలో పేర్కోబడివున్నది.

